
Tã ꞌẽꞌá zị̃lâ nị̃lị́ sị́sị́ rî
Nõô rĩꞌá búkũ Lúkạ̃ kâ rị̃ lâ ró îgĩlí õjílã ãmbá rú bê Tĩyõfílẽ rî drí rî ĩꞌdî. Búkũ nõ ꞌá rî, rĩꞌá ꞌdó íꞌdígówá tã gólĩyî rĩ

ꞌbá rû ꞌẽlé Yésũ rî õdrã gõꞌdá kpá ngãngã lâ bê rî vólé sĩ rî ĩꞌdî. Íꞌdígówá ꞌdĩ rĩꞌá tã gólâ lãjóꞌbá yî drí ûjũzó ꞌẽꞌá tã ꞌbãꞌbã
ạ̃dũkũ Yésũ kâ gólĩyî drí kĩꞌá nĩ rî gólĩyî õlậꞌbû ĩyî Yẽrõsãlémã lésĩ ꞌbạ̃drị̃ ꞌásĩ ndrĩ rî ârílí rî ĩꞌdî. Gõꞌdá kpá tã gólâ
Líndrí Tãndí Ôvârí kâ drí gólĩyî vó ndrẽzó, gõꞌdá kpá mbârâkã fẽzó kạ̃nị́sạ̃ drí gõꞌdá drị̃-ꞌbá lâ yí bê rî.
Lãjóꞌbá yî drí tã gólâ Yésũ drí âꞌdózó tótó õjílã Yúdạ̃ yí kâ drí kô, bê-rî õjílã õrĩ ãngó drị̃ị̂ rî ꞌbá yî drí ndrĩ rî ị̂lị́zó.

Kápĩtã 15 âꞌdâ tã gólâ lãjóꞌbá yî drí rû êꞌbézó Yẽrõsãlémã ꞌá, gõꞌdá drílĩyî tã-drị̃ lẽzó tã ꞌdî ꞌá rî ĩꞌdî. Gõꞌdá drílĩyî drị́-ãcê
fẽzó Póõlõ drí âꞌdózó lãjóꞌbá ró õjílã gólĩyî âꞌdó ꞌbá kô õjílã Yúdạ̃ yí kâ ró rî ꞌbá yî drí. Gõꞌdá nĩngá sĩ rî, ngá ãzâ îcá kô
tã âtî-âtî tãndí lôgálé lậꞌbú ãkó võ ꞌásĩ ndrĩ.
Gõꞌdá kápĩtã 21 ꞌásĩ ꞌbũû ạ̃dũkũ lâ ꞌálâ rî, ĩyíkâ tã kúmú ngĩíngî gólĩyî rĩ ꞌbá tã Póõlõ kâ kĩlí rî ꞌbá yí kâ ĩꞌdî, gõꞌdá kpá

tã gólâ rû ꞌẽ ꞌbá Póõlõ rî jõjõ Rómã ꞌálâ nĩꞌá tã lâ kĩ rî bê.

1 1Kúmú Tĩyõfílẽ, úlị́ gólĩyî má drí îgĩlí ní drí búkũ drị̃-káká ámákâ rî ꞌá rî âꞌdô ĩyî trá ndrĩ tã gólĩyî Yésũ drí îtõlé
ꞌẽlé gõꞌdá kpá tã gólĩyî gólâ drí îtõzó õjílã lị̃fị́ îmbálé ĩꞌdî sĩ lâ rî yî ĩꞌdî, 2 cãlé bũúũ kậyị̂ gólâ Ôvârí drí gólâ rî trõzó

ûrú ꞌálâ rî ꞌá. Gõꞌdá ãkpãkãꞌdã Ôvârí trõó drẽ gólâ ûrú ꞌálâ kô rî, Líndrí Tãndí Ôvârí kâ drí gólâ rî ꞌbãzó tã âꞌdálé lãjóꞌbá
gólâkâ gólâ drí njĩlí trá sị́sị́ tã gólĩyî Ôvârí drí lẽlé gólĩyî drí ꞌẽlé rî yî tãsĩ. 3Yésũ rî õdrã gõꞌdá kpá gólâ rî lîdrî-lîdrî
vólé drị̃ ꞌásĩ, gólâ rî trá ị̃nyạ́kú drị̃ị̂ nõngá kậyị̂ nyâꞌdî-rị̃ íyî nyãányâ âꞌdálé lãjóꞌbá íyíkâ rî ꞌbá yî drí ândâlâ dũû, tãlâ ꞌdĩî
gólĩyî ũnị̃ ró dódó kĩ, pạ̃tị́ị̃ yî rĩꞌá lédrẽ-lédrẽ ró. Lãjóꞌbá ꞌdĩ ꞌbá yî ndrê ĩyî gólâ trá, gõꞌdá gólâ rî trá rĩꞌá tã ũrûkậ ꞌbá yî
âtálé gólĩyî drí tã gólâ Ôvârí drí õjílã ꞌbãzó âꞌdólé kũmũ íyíkâ zẽlé rî tãsĩ.

Tã Líndrí Tãndí Ôvârí kâ drílâ tã lâ ꞌbãlé ngá fẽfẽ ró rî tãsĩ
4Nĩngá sĩ, kậyị̂ ãzâ sĩ, Yésũ yî êꞌbê rû bê ngá nyãlé lãjóꞌbá íyíkâ rî ꞌbá yí bê rî, drílâ tã ꞌbãzó gólĩyî drí kĩ nĩ rî, “Mĩ rî

drẽ tãkõ Yẽrõsãlémã ꞌá nõngá fínyáwá, gõꞌdá nĩ tẽ ró Líndrí Tãndí gólâ ámâ átá drí tã lâ ꞌbãlé trá sị́sị́ kĩ, yí ãâꞌdô âfẽꞌá
lâ mbârâkã sõlé ãnî ꞌá rî. 5 Sị́sị́ rî, Yõwánĩ ꞌê bãbãtízĩ íyíkâ õjílã drí lị̃mvû sĩ, gõꞌdá kậyị̂ fínyáwá vólé drị̃ ꞌásĩ rî, Ôvârí
âꞌdô íyíkâ bãbãtízĩ ꞌẽꞌá ãnî drí Líndrí Tãndí íyíkâ sĩ.”

Tã Yésũ rî trõzó ûrú ꞌálâ kûlûndúndû ró rî
6Gõꞌdá kậyị̂ ãzâ sĩ, lãjóꞌbá Yésũ kâ ûsû ĩyî rû bê óꞌdí gólâ bê rî, drílĩyî gólâ rî îjízó kĩ nĩ rî, “Kúmú ãmákâ, nõô trá

ĩꞌdî ngbãângbânõ kậyị̂ gólâ ní drí ꞌbãlé âꞌdózó kúmú ạ́ngị́ ãmákâ ró, gõꞌdá õjílã ãmákâ Ĩsĩrãꞌélẽ kâ ꞌbãlé ꞌbạ̃drị̃ ãmákâ
trõlé õjílã lídí drị́gạ́ sĩ rî ĩꞌdî yã?”

7Gõꞌdá gólâ kĩ gólĩyî drí rî, “Ámâ átá cé ĩꞌdî élê âꞌdô âꞌdóꞌá nĩ drị́-ãcê bê kậyị̂ tã ꞌdî ꞌbá yî drí ꞌẽzó âꞌdólé rî ꞌbãꞌá nĩ.
Îcá kô ãnî drí kậyị̂ tã rî ꞌdĩ ꞌbá yî drí ꞌẽzó rû ꞌẽlé rî nị̃lị́. 8Gõꞌdá nĩ ârî drẽ tã nô. Líndrí Tãndí Ôvârí kâ âꞌdô âꞌdéꞌá ãnî drị̃ị̂
mbârâkã sõlé ãnî ꞌá, tãlâ nĩ nĩ ró bê âꞌdólé lị̃fị́ drị̃ ꞌbá ró má drí, tã ámákâ âꞌdálé õjílã Yẽrõsãlémã ꞌá rî drí nõngá, gõꞌdá
võ ũrûkậ ꞌbá yî Yũdạ́yạ̃ kâ ꞌásĩ ndrĩ, gõꞌdá ꞌbạ̃drị̃ zị̃lị́ Sãmárĩyã rî ꞌálâ, nĩngá sĩ rî, õjílã ꞌbạ̃drị̃ ãzâ ꞌbá yí kâ drí ndrĩ.”
9Gõꞌdá Yésũ âtálé bê úlị́ ꞌdĩ ꞌbá yî ndrĩ rî, Ôvârí drí gólâ rî trõzó nĩzó ûrú ꞌálâ nyé kûlûndúndû ró. ꞌDĩî lãjóꞌbá gólâkâ rî
ꞌbá yî lị̃fị́ drị̃ lâ yî ꞌá. Nĩngá sĩ, mbãrãsãsã drí gólâ rî lîmózó lậpị́lị́, gõꞌdá gólĩyî îcá kô gólâ rî ndrẽlé kpá óꞌdí.

10Yésũ õtírĩ rĩî nĩlí ꞌbũû ꞌálâ rî, gólĩyî zãâ rĩꞌá gólâ rî vó ndrẽꞌá. Nĩngá sĩ ꞌwãâ, ãgô ãzâ ꞌbá yî rị̃ sõ ĩyî ítá mvẽêmvê
kpírí-kpírí ꞌî, drílĩyî âgázó âdrélé gólĩyî gãrã drị̃ ꞌá. 11Gõꞌdá õjílã rị̃ ꞌdî ꞌbá yî drí ngãzó tã âtálé kĩ nĩ rî, “Ãnî õjílã
Gãlĩláyã kâ nõ ꞌbá yî, nĩ ị̂sũ tã kô. Yésũ rî gólâ ãnî drí ndrẽlé trá tõ nĩrĩ ꞌá ꞌbũû ꞌálâ nã, kậyị̂ ãzâ sĩ, gólâ âꞌdô âgõꞌá kpá
óꞌdí ãngó nõ ꞌá, kpá nyé õzõ lạ́tị̂ gólâ ãnî drí gólâ rî ndrẽzó trá nĩrĩ ꞌá vólé ꞌdĩ tí. Gõꞌdá ngbãângbânõ, nĩ rî âdrélé rĩꞌá võ
ndrẽlé ꞌbũû ꞌálâ ró kô. Tã ndẽ rû trá!”

Tã gólâ Mãtíyã rî njĩzó lãjóꞌbá ró Yúdạ̃ rî võ ꞌá rî
12Tã rî ꞌdĩ âꞌdô trá únị́ gólâ fê dõ kâ zị̃lị́ õlívĩ rî bê rî drị̃ ꞌálâ, võ rî ꞌdĩ jẽé kô, âꞌdô ꞌbãꞌá õzõ áyágá ãlô kâtí Yẽrõsãlémã

rú sĩ. Tólâ sĩ, lãjóꞌbá Yésũ kâ ꞌdĩ ꞌbá yî drí ngãzó gõlé fĩlí jạ̃rị́bạ̃ Yẽrõsãlémã kâ rî ꞌálâ. 13Gólĩyî mbã trá nĩlí jó ꞌálé ûrú
lésĩ gólĩyî drí rĩzó rĩlí rî ꞌá lâ. Lãjóꞌbá Yésũ kâ ꞌdĩ ꞌbá yî rú lâ yî rĩꞌá ĩꞌdî nõ: Pétẽrõ, Yõwánĩ, Yãkóbã, Ãndĩríyã, Fílĩpõ,
Tómã, Bãtõlõméyõ, Mãtáyõ, Yãkóbã Ãlãpáyã, Sĩmónã,1 gõꞌdá Yúdạ̃2 Yãkóbã. 14Gólĩyî rî trá rû êꞌbélé võ ãlô ꞌá rãtáã
ꞌẽlé kpãkã ãlô pị̃pị̂sị́lị́ ãlô sĩ õkó gólĩyî rĩ ꞌbá lậmúlị́ Yésũ yí bê rî ꞌbá yí bê, gõꞌdá Mãríyã Yésũ rî ândrê ró rî, gõꞌdá
Yésũ rî ậdrúpị̃ yí bê.

15Nĩngá sĩ, kậyị̂ ãzâ sĩ, õjílã gólĩyî tã lẽ ꞌbá trá Yésũ ꞌá rî ꞌbá yî drí ngãzó rû êꞌbélé tũ võ ãlô ꞌá. Gólĩyî rĩꞌá õzõ
kámá-ãlô-drị̃-lâ-nyâꞌdî-trá kâtí. Nĩngá sĩ, Pétẽrõ drí ngãzó âdrélé ûrû tã âtálé gólĩyî drí kĩ nĩ rî, 16 “Ámâ ậdrúpị̃ yî ámâ
îzó yí bê, îcâ trá úlị́ Ôvârí kâ gólĩyî îgĩlí trá tã îgĩ-îgĩ íyíkâ ꞌá nõ drí rû ꞌẽlé Yúdạ̃ drí. Ạ̃kû ró ạ̃kû ró nã rî, Líndrí Tãndí

11.13 Sĩmónã ĩꞌdî gólâ fĩ ꞌbá trá õmã ꞌá ạ̃jú ꞌbũlị́ ꞌbạ̃drị̃ ĩyíkâ tãsĩ rî.
21.13 Yúdạ̃ kpá zị̃lị́ Tãdéyõ rî.



2 Tã ꞌẼꞌẽ 1–2
gólâkâ ꞌbã kúmú Dạ̃wúdị̃ trá tã âtálé tã ꞌẽ ꞌbá rû ꞌẽlé ạ̃tị́ ꞌálâ võ Yúdạ̃ kâ lãjóꞌbá ró rî tãsĩ, Yúdạ̃ gólâ ạ̃jú ꞌbũ ꞌbá yî âtrõ
ꞌbá Yésũ rî rũlị́ rî, 17 kpálé Yésũ njĩlí bê Yúdạ̃ rî gógó ꞌdĩ trá nĩ lãjóꞌbá ró lôsĩ ꞌẽlé ãmâ ãzí-ãzí ró rî.”

18 (Pétẽrõ rî rĩꞌá úlị́ ꞌdĩ ꞌbá yî âtálé Yúdạ̃ rî õdrã tãsĩ, tãlâ ófẽlé bê lãfâ gólâ Yésũ rî gĩ kâ ró Yúdạ̃ drí rî, gõꞌdá drílâ
ạ́mvú gĩzó ĩꞌdî sĩ lâ. Nĩngá sĩ, kậyị̂ ãzâ sĩ, Yúdạ̃ drí drãzó ạ́mvú rî ꞌdĩ ꞌá tólâ. Gólâ ꞌdê vũdrị́ gõꞌdá ꞌâ lâ drí fũzó kpẽérẽ,
fĩî lâ drí ậtũzó ạ̃drũ ị̃nyạ́kú drị̃ị̂. 19Õjílã ndrĩ gólĩyî rĩ ꞌbá Yẽrõsãlémã ꞌálâ rî ꞌbá yî drí Yúdạ̃ rî õdrã tã ꞌdî ârízó. Gõꞌdá
gólĩyî drí ạ́mvú rî ꞌdĩ rú lâ zị̃zó tị̂ ĩyíkâ rî sĩ kĩ, Ãkélẽ Dámã, tã ífí lâ kĩ, Ạ́mvú Ãrí kâ.)

20Nĩngá sĩ, Pétẽrõ drí tã âtázó kpá óꞌdí Yúdạ̃ rî tãsĩ kĩ, “Íîgĩ trá ạ̃kû ró Lôngó Dạ̃wúdị̃ kâ ꞌá kĩ nĩ rî,
‘Jó gólâkâ õrî ngbôrôngólô tãkó ĩtí õjílã ãzâ ãkó ꞌá lâ.’

Lôngó 69.25
Gõꞌdá íîgĩ kpá trá tólâ lôngó ãzâ rî ꞌá kĩ,
‘Óõꞌbã õjílã ãzâ võ íyíkâ lôsĩ ꞌẽ kâ rî ꞌá.’

Lôngó 109.8
21–22 “Ĩtí tãlâ úlị́ ꞌdĩ ꞌbá yî tãsĩ rî, má âtâ ãnî drí kĩ nĩ rî, îcâ trá ãmâ drí õjílã ãzâ njĩzó âꞌdólé ãmá bê, gólâ âꞌdó ꞌbá lị̃fị́

drị̃ ꞌbá ró Yésũ rî lîdrî-lîdrî õdrã ꞌásĩ rî tãsĩ. Îcâ trá ãmâ drí õjílã ãzâ âꞌdó ꞌbá ãmâ lậmû-ãzí ró kậyị̂ ndrĩ ãmâ drí lậmúzó
Kúmú ãmákâ Yésũ bê ị̃tú gólâ Yõwánĩ drí gólâ rî îbábátízãzó rî ꞌá cãlé bũúũ kậyị̂ Ôvârí drí gólâ rî trõzó vólé ûrú ꞌálâ rî
ꞌá rî njĩꞌá ĩꞌdî.”

23 Ĩtí rî, õjílã rû êꞌbé ꞌbá ꞌdĩ ꞌbá yî drí tã ị̂sũ ĩyíkâ ạ̃dũkũ lâ trõzó ꞌbãlé õjílã rị̃ rú. ꞌDĩî rĩꞌá Mãtíyã gõꞌdá ãzâ lâ gbõ
Yõsépã Sábã rî mvá ró rĩꞌá zị̃lâ kpá Yúsẽtũ rî. 24Nĩngá sĩ, drílĩyî ngãzó rãtáã ꞌẽlé Ôvârí drí kĩ, “Kúmú ãmákâ, ní nị̃ tã
ị̂sũ õjílã kâ ndrĩ gólĩyî pị̃pị̂sị́lị́ ꞌásĩ rî ꞌbá yî nĩ. Ĩtí rî, ní âꞌdâ ãmâ drí gólĩyî rị̃ nô ꞌbá yî lãfálé ꞌásĩ ní drí njĩlí trá 25 lôsĩ
lãjóꞌbá Yésũ kâ rî kâ ꞌẽlé Yúdạ̃ rî võ ꞌá rî, tãlâ Yúdạ̃ âyê lôsĩ ꞌdî trá, gõꞌdá nĩzó võ gólâ ní drí nị̃lị́ cé nî rî ꞌá.” 26Nĩngá
sĩ, gólĩyî drí gõmárĩ vũzó ĩꞌdî õjílã ãlô rî njĩzó. Gõꞌdá ĩtí rî, gõmárĩ drí Mãtíyã rî vũzó ĩꞌdî âꞌdólé lôfílí lãjóꞌbá Yésũ kâ
ró Yúdạ̃ rî võ ꞌá. Gõꞌdá gólĩyî âꞌdô trá lãjóꞌbá ró mûdrị́-drị̃-lâ-ngâ-rị̃ Mãtíyã sĩ.

Ânĩ-ânĩ Líndrí Tãndí Ôvârí kâ rî kâ mbârâkã fẽlé õjílã tã lẽ ꞌbá Yésũ ꞌá rî ꞌbá yî drí

2 1Kậyị̂ kãrámã Pẽnĩtãkósĩtĩ3 rî kâ âcâ bê rî, õjílã gólĩyî ndrĩ tã lẽ ꞌbá trá Yésũ ꞌá rî ꞌbá yî drí rû êꞌbézó võ ãlô ꞌá
Yẽrõsãlémã ꞌálâ. 2Nĩngá sĩ, ꞌwãâ drílĩyî ngá ạ̃yị́ ãmbá ârízó ûrú lésĩ, ꞌũꞌũ lâ âꞌdô trá õzõ ĩlî gólâ vị̃ ꞌbá mbârâkã sĩ rî

kâtí. Gõꞌdá õjílã ârî ngá ạ̃yị́ rî ꞌdĩ trá võ gólĩyî drí rĩzó rĩlí rî ꞌásĩ ndrĩ. 3Gõꞌdá gólĩyî drí ngá gólĩyî âꞌdó ꞌbá õzõ lạ̃sị́
lãndrâ mbẽlẽ-mbẽlẽ rî kâtí rî ndrẽzó lãfálé cãꞌá nĩzó rĩlí ãlô-ãlô gólĩyî drị̃ị̂ sĩ cé tị̂tị̂. 4Nĩngá sĩ, Líndrí Tãndí Ôvârí kâ
drí ânĩzó mbârâkã íyíkâ fẽlé gólĩyî drí, gõꞌdá drílâ gólĩyî ꞌbãzó rĩꞌá úlị́ âtálé ãlô-ãlô tị̂ lídí gólĩyî drí nị̃lị́ ạ̃kû lâ sĩ kô rî
ꞌbá yî sĩ.

5 Jạ̃rị́bạ̃ Yẽrõsãlémã kâ ꞌá tólâ rî, õjílã Yúdạ̃ yí kâ gólĩyî ânĩ ꞌbá trá ꞌbạ̃drị̃ dũû ngĩíngî ꞌásĩ Ôvârí rî îrátãlé rî ꞌbá yî kpá
bê rĩꞌá ĩyî dũû. 6Gõꞌdá õjílã ârílí bê úlị́ tã lẽ ꞌbá ꞌdĩ ꞌbá yî drí rĩꞌá âtálâ tị̂ ngĩíngî sĩ ꞌdî ꞌbá yî rî, drílĩyî ngãzó rû êꞌbélé
âcálé õjílã ị́tị́lị́lị́ ró. Ĩtí rî, õjílã ị́tị́lị́lị́ rî ꞌdĩ ꞌbá yî nị̃ị́ tã rû ꞌẽ ꞌbá ꞌdĩ kô, tãlâ tã lẽ ꞌbá Yésũ ꞌá rî ꞌbá yî lãfálé ꞌásĩ ãlô-ãlô rĩꞌá
úlị́ âtáꞌá tị̂ õjílã rĩ ꞌbá úlị́ rî ꞌdĩ ârílí rî ꞌbá yí kâ sĩ. 7Tãlâ tã rî ꞌdĩ tãsĩ, õjílã tị̂ drí ậꞌdị́zó ndrúndrú. Gõꞌdá drílĩyî ngãzó rĩꞌá
tã âtálé ĩyî lãfálé ꞌásĩ kĩ nĩ rî, “Nõô íyíkâ âꞌdó ꞌbá tã lârâkô ꞌî yã? Õjílã gólĩyî rĩ ꞌbá úlị́ âtálé nõngá nõ, gólĩyî rĩꞌá ĩyî
ndrĩ Gãlĩláyã lé ꞌbá ꞌî. 8 Îcâ ángô tí ró gólĩyî drí úlị́ âtázó tị̂ ãmâ nyãányâ kâ rî ꞌbá yî sĩ yã? 9–11Nõngá rî, ãmâ bê rĩꞌá
ꞌbạ̃drị̃ ngĩíngî nõ ꞌbá yî ꞌásĩ, Pãrãtíyã, Mẽdíyã, Ẽlámã, Mõsõpõtámĩyã, Yũdạ́yạ̃, Kãpãdõsíyã, Pónĩtõ, Ásĩyã, Fãrĩgíyã,
Pãmbĩlíyã, Mạ́sị̃rị̃, Kẽrétẽ, Sãwõdíyã, gõꞌdá kpá võ gạ̃rạ̃ drị̃ ãzâ Líbĩyã kâ rî ãnyî jạ̃rị́bạ̃ Kĩrénẽ kâ rî rú, gõꞌdá Rómã
lésĩ rî, rĩꞌá ãmâ gólĩyî pạ̃tị́ị̃ Yúdạ̃ ró rî, gõꞌdá gólĩyî rû jã ꞌbá trá Ôvârí rî ị̂njị̃lị́ âꞌdâ tã Yúdạ̃ yí kâ ró rî ꞌbá yî. Ãmâ õjílã
ndrĩ ꞌbạ̃drị̃ tị̂ ngĩíngî nõ ꞌbá yí kâ nõ, ârî õjílã rî ꞌdĩ ꞌbá yî trá rĩꞌá úlị́ âtáꞌá ĩyî tị̂ ngĩíngî ãmâ nyãányâ kâ sĩ tã ạ́ngị́ Ôvârí
drí ꞌẽlé trá rî ꞌbá yî tãsĩ.” 12 Ĩtí rî, õjílã ndrĩ õꞌbí ꞌdĩ ꞌbá yî, tị̂ lâ yî drí ậꞌdị́zó tã rî ꞌdĩ drí sĩ, gõꞌdá tã ꞌdî drí gólĩyî drị̃
lîjãzó. Gõꞌdá gólĩyî drí ngãzó rĩꞌá tã îjílí ĩyî võ ꞌásĩ kĩ nĩ rî, “Tã ífí tã lârâkô rĩ ꞌbá rû ꞌẽlé nõ kâ ãꞌdô ꞌî yã?”

Tã Pétẽrõ drí tã lârâkô ꞌdĩ tã ífí lâ âꞌdázó õjílã ị́tị́lị́lị́ ꞌdĩ ꞌbá yî drí rî
13Gõꞌdá õjílã ãzâ ꞌbá yî drí úlị́ ꞌdásí âtázó tã lẽ ꞌbá Yésũ ꞌá rî ꞌbá yî drí kĩ nĩ rî, “Ãyẽ, ngá õdrá õcî gólĩyî kpá nĩ nô

íyíkâ ãꞌdô ꞌî.”
14Nĩngá sĩ, Pétẽrõ yî drí ngãzó âdrélé ûrû lãjóꞌbá Yésũ kâ ũrûkậ mûdrị́-drị̃-lâ-ngâ-ãlô rî ꞌbá yí bê. Gõꞌdá drílâ ngãzó

úlị́ âtálé ngbạ́lạ́-ngbạ́lạ́ õjílã ị́tị́lị́lị́ ꞌdĩ ꞌbá yî drí kĩ nĩ rî, “Ãnî, ãmâ õjílã Yúdạ̃ yí kâ rî ꞌbá yî, gõꞌdá kpá ãnî ãzâ ꞌbá yî
gólĩyî rĩ ꞌbá nõngá Yẽrõsãlémã ꞌá rî yî, nĩ ârî drẽ tã má ngáá nõlé, tãlâ má ngî ró tã ãnî drí ârílí ꞌdĩ ífí lâ ãnî drí mbị̂mbị̂.
15Nĩ âtâ tã kĩꞌá nĩ rî, õdrá õcî ãmâ nĩ õjílã nô ꞌbá yí bê ãꞌdô tãsĩ yã? Drẽ rĩꞌá ị̃tú-pá njị̂-drị̃-lâ-sû ꞌî cị̃ị́nó. Õdrá îcâ kpá bê
õjílã cĩlí ãkpãkãꞌdã cị̃ị́nó ĩtí yã? Tã rî ꞌdĩ âꞌdó ĩtí kô. Líndrí Tãndí Ôvârí kâ ꞌbã ãmâ nĩ úlị́ âtálé tị̂ ꞌdĩ ꞌbá yî sĩ ĩtí. 16Tã rî
ꞌdĩ kpá rĩꞌá õzõ tã gólâ tã ậngũ ꞌbá Ôvârí kâ Yõwélẽ rî drí ậngũlị́ trá ạ̃kû ró nãtí kĩ nĩ rî,

17–18 ‘Ôvârí âtâ kĩ, “Kậyị̂ ạ̃dũkũ rî ꞌbá yî sĩ,
má âꞌdô Líndrí Tãndí ámákâ lôfíꞌá õjílã gólĩyî rĩ ꞌbá rû ị̂ꞌbũlị́ má drí rî ꞌá, võ ꞌásĩ ndrĩ.

Nĩngá sĩ, ãnî mvá õkó gõꞌdá ãgô ró rî ꞌbá yî âꞌdô ĩyî úlị́ má drí fẽlé gólĩyî drí rî ꞌbá yî âtáꞌá õjílã ãzâ ꞌbá yî drí.
Má âꞌdô ãgô ãnjî gõꞌdá kpá ãgô ãrãkã ãníkâ rî ꞌbá yî ꞌbãꞌá âbĩ-âbĩ âbĩlí tã ámákâ nị̃zó ꞌẽlé.
19Gõꞌdá má âꞌdô kpá ngá gólĩyî tị̂ drí ậꞌdị́zó drí lâ sĩ rî yî ꞌbãꞌá âꞌdólé ị̃nyạ́kú drị̃ị̂ nõngá, gõꞌdá kpá ꞌbũû ꞌálâ.

32.1 Pẽnĩtãkósĩtĩ Úlị́ ꞌdĩ ĩtõ kâ kĩ, “‘kậyị̂ nyâꞌdî-rị̃-drị̃-lâ-ngâ-mûdrị́”’. Kậyị̂ nyâꞌdî-rị̃-drị̃-lâ-ngâ-mûdrị́ ꞌdĩ îtõ kậyị̂ rãtáã kâ gímã kãrámã lậvũ-lậvũ
kôrô kâ rî kâ rú sĩ. Kãrámã Pẽnĩtãkósĩtĩ kâ ꞌdĩ rĩꞌá ãyĩkõ ạ̃drúgú zị̃lị́ gámĩyã rî ŋõ kâ ꞌî.

Nĩ ndrê drẽ, ãrí âꞌdô âꞌdóꞌá gõꞌdá lạ̃sị́ gõꞌdá õcĩkã ậnị́ ꞌbá gúndrị̃-gúndrị̃ ị̃nyạ́kú drị̃ lîmólé rî.
20Gõꞌdá ꞌbũû ꞌálâ rî, ị́nị́rị́kúwạ́ âꞌdô ậsị́ꞌá ạ̃mvũ ị̃tú lị̃fị́ ꞌá, gõꞌdá párá lị̃fị́ âꞌdô rû jãꞌá âꞌdólé kãâkâ ró õzõ ãrí kâtí.
Tã rî ꞌdĩ ꞌbá yî âꞌdô âꞌdóꞌá sị́sị́, gõꞌdá vó lâ sĩ rî, kậyị̂ ạ́ngị́ rî gógó má drí ꞌẽzó âgõlé âcálé ị̃nyạ́kú drị̃ị̂ nõngá tã õjílã kâ

kĩlí rî drí âꞌdózó.
21Gõꞌdá gólĩyî ndrĩ ámâ zị̃ ꞌbá ĩyî pãlé rî yî, má âꞌdô gólĩyî pãꞌá pạ̃tị́ị̃ ró, tãlâ gólĩyî ãꞌdô ró lédrẽ-lédrẽ ạ̃dũkũ ãkó rî

bê.” ’
Yõwélẽ 2.28-32

22 “Ãnî õjílã ãmákâ Ĩsĩrãꞌélẽ kâ, nĩ ârî úlị́ ámákâ Yésũ gólâ Nãzãrétã lé ꞌbá ró rî tãsĩ nô ꞌbá yî, tã âꞌdâ-âꞌdâ Ôvârí kâ
ãnî drí rî kĩ, Yésũ ĩꞌdî gólâ yí drí âjólé ãnî drí ꞌdíyî pã ꞌbá ró, tã lârâkô gólâ yí drí Yésũ rî ꞌbãzó ꞌẽlâ õjílã pãlé rî ꞌbá yî
sĩ. Yésũ rî gógó ꞌê tã lârâkô ꞌdĩ ꞌbá yî ãnî lãfálé ꞌá nõngá, gõꞌdá mĩ nị̃ tã rî ꞌdĩ ꞌbá yî trá dódó. 23Gõꞌdá Ôvârí nị̃ tã gólâ
ãnî drí ꞌẽꞌá ꞌẽlâ Yésũ drí rî trá sị́sị́, gõꞌdá ĩꞌdî gólâ drí tã lâ lẽzó ãnî drí kĩ, nĩ õꞌê tã rî ꞌdĩ ꞌbá yî Yésũ drí. Ĩtí rî, Ôvârí drí
gólâ rî âyézó ãnî drị́gạ́, gõꞌdá ãnî drí Yésũ rî gógó fẽzó õjílã tã ꞌbãꞌbã Músạ̃ kâ rî ꞌbá yî ị̂njị̃ ꞌbá kôꞌdáwá rî ꞌbá yî drị́gạ́
îpálé fê lậlị̂-lậlị̂ drị̃ị̂, ĩtí rî, gõꞌdá ãnî drí gólâ rî fũzó. 24Gõꞌdá Ôvârí îngâ gólâ trá ngá lãzé õdrã kâ gólâ rî ị̂mvú ꞌbá trá rî
ꞌásĩ, gõꞌdá gólâ rî ꞌbãzó lîdrílí, tãlâ õdrã îcá kô tã trõlé gólâ drị́gạ́ sĩ. 25Rĩꞌá õzõ tã gólâ kúmú ạ́ngị́ Dạ̃wúdị̃ drí âtálé ạ̃kû
ró nã sĩ Yésũ rî tãsĩ rî tí, kĩ nĩ rî,
‘Má ndrê nî Ôvârí Yãkóvã rĩꞌá ãnyî má bê kậyị̂ vósĩ cé,

tãlâ nî rĩꞌá ãnyî má bê rî drí, ngá ãzâ îcá kô ámâ îkpókpólõlé, gõꞌdá kpá ámâ ꞌbãlé âꞌdólé ũrị̃ ró.
26Tãlâ tã rî ꞌdĩ tãsĩ rî, ámâ pị̃pị̂sị́lị́ ậꞌdị̂ trá ndrúndrú,

gõꞌdá má lûyị̂ nî ãyĩkõ ãmbá sĩ.
Má âꞌdô rĩꞌá lị̃fị́ ꞌbãꞌbã sĩ ámâ ãvõ tãsĩ,

27 tãlâ õzõ má õdrã trá rî,
nî Ôvârí õzó kô ámâ ãvõ âyé ŋãlé lóꞌdé ꞌá.

Mí nị̃ trá mâ rĩꞌá rû ị̂ꞌbũ ꞌbá tãndí áníkâ rî ĩꞌdî.
28Ní âꞌdâ lạ́tị̂ lîdrî kâ õdrã ꞌásĩ rî trá má drí.
Mâ rĩꞌá ãyĩkõ ró, tãlâ nî rĩꞌá má bê.’

Lôngó 16.8-11
29 “Ámâ ậdrúpị̃ yî ámâ îzó yí bê, má âtâ tã ãnî drí ãmâ ạ́ꞌbị́yạ́ kúmú ạ́ngị́ Dạ̃wúdị̃ rî tãsĩ ãndrõ nô trậ. Gólâ drã trá

ạ̃kû ró nã sĩ, óꞌbã ãvõ lâ trá ꞌbú ꞌá, gõꞌdá gólâ rî lóꞌdé rĩꞌá nõngá ãnyî ãmá bê. 30Mã nị̃ trá Dạ̃wúdị̃ âtâ úlị́ ꞌdĩ ꞌbá yî tã
ậngũ ꞌbá ró, tãlâ gólâ nị̃ tã Ôvârí drí tã lâ ꞌbãlé trá yí drí rî trá. Mĩ ndrê drẽ, Ôvârí ꞌbã tã trá lãtrítrí ró kĩ nĩ rî, ‘Má âꞌdô
õjílã ãlô ánî ózõwá yî lãfálé ꞌásĩ rî ꞌbãꞌá âꞌdólé kúmú ạ́ngị́ ró õzõ ní tí.’ 31Dạ̃wúdị̃ ndrê tã gólâ Ôvârí drí ꞌẽꞌá ꞌẽlâ ạ̃tị́ ꞌá
tólâ rî trá. Tãlâ tã rî ꞌdĩ tãsĩ, gólâ drí úlị́ nõ ꞌbá yî âtázó kĩ nĩ rî, ‘Ôvârí âyé ámâ ãvõ kô ŋãlé lóꞌdé ꞌá’, ꞌdĩî Dạ̃wúdị̃ rî úlị́
ꞌdĩ âtálé lîdrî-lîdrî õjílã gólâ Ôvârí drí njĩlí trá ãmâ pã ꞌbá ró õdrã ꞌásĩ rî tãsĩ. 32Mĩ ndrê drẽ, Yésũ ĩꞌdî gólâ Ôvârí drí
ꞌẽlé lîdrílí õdrã ꞌásĩ rî. Ãmâ ndrĩ lãjóꞌbá ró rî ꞌbá yî ndrê gólâ rî trõtrõ nyé kûlûndúndû ró nĩzó gõlé ûrú ꞌálâ rî trá ãmâ
lị̃fị́ nyãányâ sĩ. 33Gõꞌdá ꞌdĩî vósĩ, Ôvârí drí gólâ rî trõzó ꞌbãlé íyî drị́-ágó drị̃ị̂ kúmú ró. Ôvârí âjô Líndrí Tãndí íyíkâ
Yésũ drí õzõ gólâ drí tã lâ ꞌbãlé trá ạ̃kû ró nã sĩ rî kâtí kĩ nĩ rî, yí âꞌdô âjóꞌá lâ rî tí. Gõꞌdá ngbãângbânõ rî, gólâ âjô
Líndrí Tãndí íyíkâ ꞌdĩ trá ãmâ drí, õzõ ãnî drí ndrẽlé trá gõꞌdá kpá ârílí rî tí. 34Mã nị̃ trá kĩ nĩ rî, kúmú gólâ nĩ ꞌbá cú
kûlûndúndû ró rî âꞌdó kô rĩꞌá kúmú ạ́ngị́ Dạ̃wúdị̃ ĩꞌdî, tãlâ gólâ âtâ trá ꞌdíyî pã ꞌbá ãmákâ tãsĩ kĩ nĩ rî,
‘Ôvârí Yãkóvã âtâ trá Kúmú ámákâ drí kĩ,

“Ní rî mâ lạ̃gạ́tị́ ámâ drị́-ágó drị̃ lésĩ kúmú ró drị́-ãcê bê.
35Gõꞌdá má âꞌdô ạ̃jú-ꞌbá-ãzí áníkâ rî ꞌbá yî ꞌbãꞌá rĩlí ánî pá zẽlé.” ’

Lôngó 110.1
36Nĩngá sĩ, ꞌdõvó ãnî ndrĩ õjílã ámákâ Ĩsĩrãꞌélẽ kâ ũnị̃ tã pạ̃tị́ị̃ ró kĩ nĩ rî, Yésũ4 nõ gólâ ãnî drí îpálé trá fê lậlị̂-lậlị̂ drị̃ị̂
rî ĩꞌdî, gólâ ĩꞌdî Ôvârí drí njĩlí ꞌdíyî pã ꞌbá ró rî. Gólâ kpá ĩꞌdî õjílã gólâ Ôvârí drí ꞌbãlé kúmú ró ãngó drị̃lị́ ndrĩ rî ĩꞌdî. Tã
ámákâ ãnî drí rî ạ̃dũkũ lâ ĩꞌdî ꞌdĩ.”

Tã-drị̃ gólâ õjílã dũû ꞌdĩ ꞌbá yî drí lôgõlé úlị́ Pétẽrõ kâ rî ꞌbá yî
tãsĩ rî

37Gõꞌdá õjílã dũû ꞌdĩ ꞌbá yî ârílí bê úlị́ Pétẽrõ kâ ꞌdĩ ꞌbá yî rî, úlị́ ꞌdĩ ꞌbá yî drí gólĩyî ꞌbãzó tã ị̂sũ ró rõô. Nĩngá sĩ,
gólĩyî rúꞌbạ́ drí âdãzó sõlĩ, gõꞌdá drílĩyî ngãzó rúꞌbạ́ lôꞌbãlé Pétẽrõ drí lãjóꞌbá Yésũ kâ ãzâ ꞌbá yí bê kĩ nĩ rî, “Ãmâ
ậdrúpị̃ yî, mã âꞌdô gõꞌdá ãꞌdô ꞌẽꞌá ĩꞌdî yã?”

38 Ĩtí rî, Pétẽrõ drí tã-drị̃ lâ lôgõzó gólĩyî drí kĩ nĩ rî, “Nĩ âdĩ drị̃ vólé tã õnjí ãníkâ rî ꞌbá yî ꞌásĩ, gõꞌdá íîbábátízã ró ãnî
bê, tãlâ nĩ âꞌdô ró bê õjílã Yésũ Krístõ kâ ró. Nĩngá sĩ, Ôvârí âꞌdô tã õnjí ãníkâ rî ꞌbá yî âyéꞌá, gõꞌdá Líndrí Tãndí íyíkâ
fẽzó ãnî drí, 39 tãlâ ạ̃kû ró nã sĩ, gólâ âtâ tã trá kĩ nĩ rî, yí ãâꞌdô Líndrí Tãndí íyíkâ âfẽꞌá õjílã ãmákâ gólĩyî yí drí ậzị́lị́ rî
yî drí ndrĩ, ãnî ngbãângbânõ nõngá nõ ꞌbá yî drí ãnî mvá yí bê, gõꞌdá kpá gólĩyî rĩ ꞌbá jẽjẽ ró rî ꞌbá yí bê.”

40Nĩngá sĩ, Pétẽrõ drí tã ãzâ ꞌbá yî âtázó dũû õjílã ꞌdî ꞌbá yî drí Yésũ rî tãsĩ Yésũ rî âꞌdálé ꞌdíyî pã ꞌbá ró gólĩyî drí,
gõꞌdá gólĩyî ârî ró ĩyî tã Yésũ kâ bê. Gõꞌdá drílâ kpá rû lôꞌbãzó gólĩyî rú úlị́ âtâ sĩ kĩ nĩ rî, “Nĩ ꞌbã Yésũ õpâ ãnî lâŋõ
gólâ ꞌẽ ꞌbá âꞌdólé tã õnjí ꞌbá yî drí rî ꞌásĩ.”

42.36 Pétẽrõ âꞌdâ tã kĩ nĩ rî, úlị́ Dạ̃wúdị̃ drí rĩꞌá âtálâ ꞌdĩ ꞌbá yî âꞌdô rĩꞌá Yésũ rî tãsĩ.



4 Tã ꞌẼꞌẽ 2–3
41Gõꞌdá ĩtí, õjílã dũû ꞌdĩ ꞌbá yî drí úlị́ Pétẽrõ kâ ꞌdĩ ꞌbá yî ârízó, gõꞌdá gólĩyî îbábátízãzó. Kậyị̂ rî ꞌdĩ sĩ, õjílã tã lẽ ꞌbá

trá Yésũ ꞌá rî rĩꞌá ĩyî õzõ kútũ-nâ kâtí, gõꞌdá gólĩyî drí rû êꞌbézó kpãkã ãlô gólĩyî tã lẽ ꞌbá trá Yésũ ꞌá rî ꞌbá yí bê.
42Gõꞌdá õjílã rî ꞌdĩ ꞌbá yî drí rĩzó rĩꞌá tã kậkậrậ gólĩyî lãjóꞌbá Yésũ kâ drí rĩzó gólĩyî îmbálé ĩꞌdî sĩ lâ rî ꞌbá yî ârílí ãyĩkõ
sĩ. Gõꞌdá gólĩyî ndrĩ drí rĩzó rû êꞌbélé kpãkã ãlô võ ãlô ꞌá kậyị̂ vósĩ cé. Gólĩyî rî trá ngá ãlô ró ngá lẽlẽ sĩ ãzí-ãzí yí bê,
ngá nyãlé kpãkã ãlô, gõꞌdá Ôvârí rî ị̂njị̃lị́ rãtáã ꞌẽꞌẽ sĩ.

Rĩrĩ tã lẽ ꞌbá Yésũ kâ sị́sị́ rî ꞌbá yí kâ lõvõ sĩ rî
43Kậyị̂ rî ꞌdĩ ꞌbá yî sĩ, Ôvârí ꞌbã lãjóꞌbá Yésũ kâ ꞌdĩ ꞌbá yî trá rĩꞌá tã lârâkô dũû tị̂ drí ậꞌdị́zó drílĩyî sĩ rî ꞌẽlé. Tãlâ tã ꞌdî

tãsĩ rî, õjílã ãzâ ꞌbá yî dũû drí gólĩyî rõzó. 44Gõꞌdá gólĩyî ndrĩ tã lẽ ꞌbá Yésũ ꞌá rî ꞌbá yî drí rĩzó zãâ rû êꞌbélé kpãkã ãlô,
gõꞌdá gólĩyî drí rĩzó ngá ậmúlị́ ĩyî vó ꞌásĩ ngá-tị̂ ĩyíkâ rî ꞌbá yî sĩ. 45Kậyị̂ ãzâ ꞌbá yî sĩ, gólĩyî rî trá ngá-tị̂ ĩyíkâ rî ꞌbá yî
ꞌbãlé gĩlí vólé, gõꞌdá ậdị̂ lãfálé lâ cãzó fẽlé gólĩyî ĩzã ró rî ꞌbá yî drí, tãlâ gólĩyî ãꞌdô ró ĩyî bê cú ngá gólĩyî drí âꞌdózó
ãkó lâ rî ꞌbá yí bê. 46Kậyị̂ vósĩ cé, gólĩyî rî trá zãâ rû êꞌbélé ạ̃ꞌdị́-drị̃ jó ạ́ngị́ Ôvârí kâ rî kâ ꞌá ngá ãlô ró. Gólĩyî rî kpá
rĩꞌá ngá nyãlé kpãkã ãlô ĩyî drí ꞌbã ꞌásĩ drị̃-bạ́lạ́yị̂ ró ãyĩkõ sĩ. 47Gólĩyî rî kpá Ôvârí rî lûyị́lị́. Gõꞌdá õjílã ị́tị́lị́lị́ ị̂njị̃ ĩyî
gólĩyî õjílã tãndí ró. Gõꞌdá kậyị̂ vósĩ cé, Ôvârí rĩꞌá õjílã pãꞌá tã õnjí ĩyíkâ ꞌásĩ, gõꞌdá gólĩyî lôfílí tã lẽ ꞌbá ãzí yî lãfálé.

Tã gólâ Pétẽrõ yî Yõwánĩ bê drí ãgô õŋõ ró rî êdézó rî

3 1Kậyị̂ ãzâ sĩ, Pétẽrõ yî Yõwánĩ bê drí nĩzó jó ạ́ngị́ Ôvârí kâ rî ꞌálâ, ị̃tú-pá nâ sĩ lạ̃njạ́túlị́ bê, tãlâ ꞌdĩî rĩꞌá ị̃tú-pá rãtáã
ꞌẽ kâ Ôvârí drí rî ĩꞌdî. 2Gõꞌdá gólĩyî câ bê ạ́tị̃ ãzâ ndõgõ ạ̃ꞌdị́-drị̃ kâ jó ạ́ngị́ Ôvârí kâ rî kâ gólâ rĩꞌá zị̃lâ Sũ-ãkĩ ꞌdî tị́

rî, drílĩyî õjílã ãzâ ꞌbá yî ûsúzó rĩꞌá ĩyî ãgô ãzâ gólâ rĩ ꞌbá õŋõ ró rî njị̃ꞌá. Útị̂ ãgô ꞌdĩ kó õŋõ ró ĩtí. Kậyị̂ vósĩ cé, órî trá
ãgô rî ꞌdĩ njị̃lị́ gõꞌdá ꞌbãlé võ rî ꞌdĩ ꞌá rĩlí ậdị̂ zị̃lị́ õjílã gólĩyî rĩ ꞌbá nĩlí jó ạ́ngị́ Ôvârí kâ ꞌdĩ ꞌálâ rî yî tị́ sĩ. 3Gõꞌdá ãgô õŋõ
ró ꞌdĩ ndrélé bê Pétẽrõ yî Yõwánĩ bê rĩꞌá ĩyî ânĩꞌá jó ạ́ngị́ Ôvârí kâ ꞌdĩ ꞌálâ rî, drílâ ngãzó ậdị̂ zị̃lị́ gólĩyî tị́ sĩ. 4 Ĩtí rî,
Pétẽrõ yî Yõwánĩ bê drí ngãzó rĩꞌá ĩyî gólâ rî ndrẽlé dĩí, gõꞌdá Pétẽrõ drí ngãzó tã âtálé kĩ nĩ rî, “Ní ndrê võ ãmâ ngáá
nõlé.” 5Nĩngá sĩ, ãgô õŋõ ró ꞌdĩ drí võ ndrẽzó gólĩyî ngálâ lị̃fị́ ꞌbãꞌbã bê. Gólâ ị̂sũ íyíkâ kĩ nĩ rî, ãwô-ꞌdĩ, gólĩyî âꞌdô ĩyî
trá ꞌẽꞌá ậdị̂ fẽlé yí drí. 6Gõꞌdá Pétẽrõ drí tã âtázó kĩ nĩ rî, “Âꞌdó kô ngá gólâ ậdị̂ ró rî ĩꞌdî má drí ꞌẽꞌá fẽlâ ní drí. Gõꞌdá
võ lâ ꞌá rî, má âꞌdô ngá gólâ âꞌdó ꞌbá má bê rî fẽꞌá ĩꞌdî. Má âtâ tã ní drí nõ mbârâkã gólâ Yésũ Krístõ gólâ Nãzãrétã lésĩ
rî kâ sĩ, ꞌdõvó ní ngâ ûrû gõꞌdá ậcị́ tõlé.”

7Gõꞌdá Pétẽrõ ní drí õŋõ ꞌdî drị́-ágó lâ rũzó ạ̃ngbũ, ãꞌdô ró bê gólâ rî ꞌbãlé ngãlé âdrélé ûrû. Gõꞌdá ꞌwãâ õŋõ ꞌdî pá lâ
yî gõꞌdá pá lị̃fị́ lâ yí bê drí âmbázó. 8Gõꞌdá drílâ ngãzó âdrélé ûrû íyî pá nyãányâ drị̃ị̂, gõꞌdá ngãlé rĩꞌá lậmúlị́. Drílâ
ngãzó Ôvârí rî lûyị́lị́ ãyĩkõ ãmbá sĩ. Gõꞌdá drílĩyî ngãzó nĩlí ꞌdũwạ̃ Pétẽrõ yí bê jó ạ́ngị́ Ôvârí kâ ꞌdĩ ꞌálâ Ôvârí rî lûyị́lị́.
Gõꞌdá ãyĩkõ drí sĩ rî, ãgô rî ꞌdĩ drí ngãzó nĩꞌá lậmú bê gõꞌdá kpá lôwã bê.

9Gõꞌdá õjílã ndrĩ gólĩyî âꞌdó ꞌbá tólâ jó ạ́ngị́ Ôvârí kâ nã ꞌálâ rî ꞌbá yî ndrê ĩyî bê ãgô rî ꞌdĩ rĩꞌá lậmúꞌá gõꞌdá kpá rĩꞌá
Ôvârí rî lûyị́ꞌá rî, 10 drílĩyî gólâ rî nị̃zó kĩ, gólâ ĩꞌdî ãgô õŋõ ró gólâ rĩ ꞌbá rĩlí ãnyî ạ́tị̃ tị́ kậyị̂ vósĩ cé rĩꞌá ậdị̂ zị̃lị́ õjílã tị́ sĩ
rî ĩꞌdî. Gõꞌdá õjílã ꞌdî ꞌbá yî tị̂ lâ yî drí ậꞌdị́zó ndrúndrú, tãlâ tã lârâkô gólâ rû ꞌẽ ꞌbá trá ãgô ꞌdĩ drí rî tãsĩ.

Tã gólâ Pétẽrõ drí mbârâkã Yésũ kâ ãgô õŋõ ró ꞌdĩ êdézó rî âꞌdázó õjílã drí rî
11Nĩngá sĩ, õjílã tị̂ lâ yî drí ậꞌdị́lị́ trá ndrúndrú ꞌdĩ ꞌbá yî ndrê ĩyî ãgô rî ꞌdĩ trá âdréꞌá ãnyî Pétẽrõ yî lạ̃gạ́tị́ Yõwánĩ bê

jó bị́lị́ gólâ zị̃lị́ jó bị́lị́ kúmú Sólõmõ kâ rî ꞌá. Ĩtí, õjílã dũû drí ngãzó rãlé gólĩyî ngáá tólâ. 12Gõꞌdá Pétẽrõ ndrélé bê
õjílã tị́lị́lị́ rû êꞌbéꞌá rî, drílâ ngãzó tã âtálé gólĩyî drí kĩ nĩ rî, “Õjílã ámákâ Ĩsĩrãꞌélẽ kâ, ãnî tị̂ ậꞌdị̂ tã nô tãsĩ ãꞌdô drí sĩ yã?
Gõꞌdá nĩ rî ãmâ ndrẽlé dĩí ĩtí ãꞌdô tãsĩ yã? Nĩ rî ị̂sũlâ kĩ nĩ rî, mã êdê ãgô rî nõ mbârâkã ãmákâ sĩ ngãtá rĩrĩ ãmákâ mbị̂
Ôvârí lị̃fị́ rî sĩ yã? Âꞌdó kô rĩꞌá ĩtí. 13Nõô tã gólâ Yésũ drí ꞌẽlé trá rî ĩꞌdî. Gólâ rĩꞌá rû ị̂ꞌbũ ꞌbá Ôvârí gólâ ãmâ ạ́ꞌbị́yạ́
Ãbãrãyámã, Ĩsákã, Yãkóbã, gõꞌdá kpá ũrûkậ ꞌbá yî drí rõlé rî kâ. Ôvârí ꞌbã Yésũ rî lậnjị̃ trá tákányĩ ĩꞌdî, drílâ mbârâkã
fẽzó Yésũ drí âꞌdózó ngá-tị̂ ãmbá dũû nõ drị̃lị́ ndrĩ. Gõꞌdá âꞌdólé bê trá ĩtí rî, nĩ âŋõ gólâ rî ạ̃lị̃ trá drị́-ãcê ꞌbá drí gõꞌdá
gólâ rî gãzó dó kúmú Pĩlátõ ândrá, gbõ lé Pĩlátõ lẽ tã bê drị́ âyézó Yésũ rú sĩ rî. 14Yésũ rĩꞌá õjílã tãndí ró gólâ tã Ôvârí
kâ ꞌẽ ꞌbá rî ĩꞌdî, gõꞌdá nĩ gã gólâ trá dó Pĩlátõ ândrá, gõꞌdá Pĩlátõ rî îjízó ãvõ fũ ꞌbá ãzákôlâ ꞌdĩ înjílí ĩꞌdî Yésũ rî gógó võ
lâ ꞌá. 15Yésũ gólâ nõ ãnî drí ꞌẽlé drãlé ꞌdĩ, gólâ ĩꞌdî rĩꞌá ãlô gólâ õjílã ꞌẽ ꞌbá âꞌdólé lédrẽ-lédrẽ ró zãâ gbạ́dú rî. Gólâ rî
õdrã vósĩ, Ôvârí ꞌbã gólâ trá lîdrílí õdrã ꞌásĩ. Ãmâ nyãányâ ndrê gólâ trá kpá óꞌdí cú ãmâ lị̃fị́ sĩ. 16Rĩꞌá mbârâkã Yésũ rî
ꞌdĩ kâ, gólâ ãgô õŋõ ró ãnî drí ndrẽlé trá ndrĩ nô ꞌbã ꞌbá âꞌdólé dódó ꞌdĩ. Gólâ lẽ tã trá Yésũ ꞌá. Tã rî ꞌdĩ tãsĩ, Yésũ drí
fãfã fẽzó gólâ drí ngãzó ậcị́ tõlé, õzõ ãnî drí ndrẽlé nõ tí.

17 “Ámâ ậdrúpị̃ yî, má nị̃ tã gólĩyî ãnî drí ꞌẽlé drị̃-ꞌbá ãníkâ rî ꞌbá yí bê Yésũ rú gólâ rî ạ̃lị̃ âŋõzó drãlé rî trá, gõꞌdá nĩ
ꞌê tã rî ꞌdĩ ꞌbá yî ĩtí ꞌdĩ rî, tãlâ mĩ nị̃ị́ kô kĩ nĩ rî, rĩꞌá gólâ Ôvârí drí ꞌẽꞌá âjólâ ãngó nõ ꞌá ꞌdíyî pã ꞌbá ró rî ĩꞌdî. 18Gõꞌdá ạ̃kû
ró nã sĩ, Ôvârí ꞌbã tã ậngũ ꞌbá íyíkâ rî ꞌbá yî trá tã ậngũlị́ kĩ nĩ rî, ꞌdíyî pã ꞌbá rî ꞌdĩ âꞌdô lâŋõ ûsúꞌá gõzó drãlé. Gõꞌdá
ngbãângbânõ rî, yí âyê tã rî ꞌdĩ trá âꞌdólé õzõ ꞌdĩî kâtí.

19 “Ãnî ámâ ậdrúpị̃ yî, tã rî ꞌdĩ ꞌbá yî tãsĩ rî, má lôꞌbã rúꞌbạ́ ãnî drí, nĩ âdĩ drị̃ tã õnjí ãníkâ rî ꞌbá yî ꞌásĩ, gõꞌdá rû jãlé
úlị́ Ôvârí kâ rî ꞌbá yî ârílí gõꞌdá ị̂njị̃lị́ ĩꞌdî, tãlâ Ôvârí õjĩ ró bê tã õnjí ãníkâ vólé ngbá. 20Ôvârí âꞌdô Yésũ rî gógó gólâ
drí njĩlí ạ̃kû ró nã sĩ ꞌdíyî pã ꞌbá ró rî âjóꞌá ãnî ngálâ, tãlâ gólâ õsõ ró mbârâkã íyíkâ bê ãnî ꞌá õjílã íyíkâ ró. 21Yésũ bê
ꞌbũû ꞌálâ, rĩꞌá tólâ bũúũ kậyị̂ tíbê gólâ drí ngá ꞌẽzó ndrĩ óꞌdí ró õzõ sị́sị́ rî kâtí rî.5 Ạ̃kû ró nã sĩ, Ôvârí ꞌbã tã ậngũ ꞌbá
íyíkâ rî ꞌbá yî rĩꞌá tã rî ꞌdĩ ꞌbá yî ngĩlí. 22Tã âꞌdálâ ró, Músạ̃ âtâ tã Yésũ rî tãsĩ kĩ nĩ rî, ‘Ôvârí Yãkóvã âꞌdô õjílã ãzâ ãnî
ꞌásĩ ꞌẽꞌá âꞌdólé tã ậngũ ꞌbá ró má tí. Îcâ trá ãnî drí tã cé tị̂tị̂ tã ậngũ ꞌbá rî ꞌdĩ drí âtálé ãnî drí rî ârílí ꞌẽlé, 23 tãlâ gólĩyî

53.21 Sị́sị́ ꞌálâ rî, ãngó nõ âꞌdô ꞌbãꞌá lâŋõ ãkó, té õzõ kậyị̂ Ôvârí drí ãngó nõ ꞌbãzó rî ꞌá rî kâtí.

gólâ rî ârí ꞌbá kôꞌdáwá rî, Ôvârí âꞌdô gólĩyî trõꞌá vólé õjílã íyíkâ rî ꞌbá yî lãfálé sĩ ûfúlị́.’6 ꞌDĩî úlị́ Músạ̃ kâ ĩꞌdî. 24Gõꞌdá
má âtâ kpá óꞌdí ãnî drí drị̃ âdĩlí tã õnjí ãníkâ rî ꞌbá yî ꞌásĩ, tãlâ Sãmõwélẽ gõꞌdá tã ậngũ ꞌbá ũrûkậ ꞌbá yí bê ndrĩ, gólĩyî tã
âtî-âtî Ôvârí kâ âtá ꞌbá trá rî ậngũ ĩyî tã trá tã gólĩyî Yésũ drí ꞌẽꞌá ꞌẽlâ kậyị̂ ãmákâ nõ ꞌbá yî ꞌá rî tãsĩ.

25 “Ĩtí rî, îcâ trá ãnî drí ãnî drị̃ âdĩlí tã õnjí ꞌásĩ, tãlâ tã gólĩyî Ôvârí drí tã lâ ꞌbãlé trá ꞌẽlé tã ậngũ ꞌbá íyíkâ rî ꞌbá yî sĩ
ạ̃kû ró nã rî kpá rĩꞌá ãnî drí, gõꞌdá tã-drị̃ lẽlẽ gólâ Ôvârí drí ꞌbãlé ạ̃kû ró nã sĩ ãnî ạ́ꞌbị́yạ́ yí bê rî rĩꞌá kpá ãnî drí. Gólâ âtâ
trá Ãbãrãyámã drí kĩ nĩ rî, ‘Má âꞌdô ánî ózõwá yî ꞌbãꞌá ândrâ-tãndĩ fẽlé õjílã ãngó drị̃ kâ drí ndrĩ.’7 26Má âtâ tã ãnî drí
kĩ nĩ rî, Yésũ ĩꞌdî rĩꞌá gólâ Ôvârí drí njĩlí lãjóꞌbá íyíkâ ró gõꞌdá gólâ rî âjózó ãnî drí sị́sị́ tã õnjí ãníkâ âyélé, tãlâ Yésũ
õsõ ró mbârâkã íyíkâ ãnî ꞌá rĩzó tã mbị̂ ꞌẽlé ĩꞌdî õjílã íyíkâ ró.”

Tã gólâ Pétẽrõ yî Yõwánĩ bê drí âdrézó võ õjílã Yúdạ̃ yí kâ
drí rĩzó tã kĩlí rî ꞌá rî

4 1 Pétẽrõ yî Yõwánĩ bê õtírĩ rĩî tã ꞌdî ꞌbá yî âtálé õjílã drí rî, drị̃-ꞌbá lãꞌbí ꞌẽ kâ ũrûkậ ꞌbá yî drí âcázó Sạ̃dúsị̃ ũrûkậ ꞌbá
yí bê, gõꞌdá kpá drị̃-ꞌbá lómígówá jó ạ́ngị́ Ôvârí kâ rî ꞌbá yí kâ lómígówá íyíkâ ũrûkậ ꞌbá yí bê. 2Gólĩyî rĩꞌá ạ̃wạ̃ ró,

tãlâ úlị́ gólĩyî Pétẽrõ yî drí rĩzó õjílã îmbálé kĩꞌá nĩ rî, Yésũ õlîdrî trá õdrã ꞌásĩ rî tãsĩ, tãlâ úlị́ ꞌdĩ ꞌbá yî âꞌdâ tã lîdrî-lîdrî
õjílã kâ õdrã ꞌásĩ rî trá rĩꞌá tã pạ̃tị́ị̃ ꞌî. 3Âꞌdólé bê trá ĩtí rî, drílĩyî Pétẽrõ yî Yõwánĩ bê rũzó ꞌbãlé gạ̃nị́mạ̃ ꞌá ậꞌdú kõlé tólâ
ngạ́cị̂ ãlô, tãlâ trá rĩꞌá lạ̃njạ́túlị́ drị̃ lésĩ ró, gõꞌdá ị̃tú-pá îcá kô tã kĩ ꞌbá ậzị́zó ndrĩ tã gólĩyíkâ kĩlí kậyị̂ rî ꞌdĩ sĩ.

4Gõꞌdá kpálé bê ĩtí rî, õjílã gólĩyî tíbê úlị́ Pétẽrõ kâ ârí ꞌbá trá rî ĩyî lãfálé sĩ rî, õjílã dũû âdĩ ĩyî drị̃ trá tã õnjí ĩyíkâ
ꞌásĩ tã lẽlé Yésũ ꞌá. Bê trá ĩtí rî, õjílã gólĩyî tã lẽ ꞌbá trá Yésũ ꞌá rî yî drí âcázó õzõ kútũ-njị̂ kâtí.

5Cị̃ị́nó lâ sĩ, tã kĩ ꞌbá Yúdạ̃ yí kâ ꞌdĩ ꞌbá yî drí rû êꞌbézó kpãkã ãlô võ ãlô ꞌá tólâ Yẽrõsãlémã ꞌálâ tã Pétẽrõ yí kâ kĩlí.8
6Gõꞌdá Ánãsĩ gólâ âꞌdô trá sị́sị́ nã sĩ ãmbá drị̃-ꞌbá Yúdạ̃ yí kâ rî ꞌbá yí kâ rĩꞌá gólĩyí bê, gõꞌdá õjílã âꞌdó ꞌbá kpá bê rî yî
rĩꞌá Kãyífã, Yõwánĩ, Ãlẽkẽzándã gõꞌdá õjílã ãzâ ꞌbá yî ꞌbã ꞌálé Ánãsĩ kâ rî ꞌásĩ âꞌdó ꞌbá kpá drị̃-ꞌbá lãꞌbí ꞌẽ kâ ró rî ꞌbá yí
bê. 7Nĩngá sĩ, gólĩyî drí Pétẽrõ yî ậzị́zó âdrélé ĩyî ândrá kpãkã ãlô ãgô gólâ õŋõ ró êdélé trá rî bê. Gólĩyî îjî Pétẽrõ yî
trá kĩ nĩ rî, “Ãnî, nĩ êdê ãgô õŋõ ró nõ ángô tí yã? Ãꞌdî fẽ mbârâkã ãnî drí drị́-ãcê bê tã ꞌdî ꞌẽzó rî nĩ yã?”

8Nĩngá sĩ, Pétẽrõ drí tã lôgõzó mbârâkã Líndrí Tãndí Ôvârí kâ sĩ kĩ nĩ rî, “Drị̃-ꞌbá õjílã ãmákâ rî yí kâ gõꞌdá sị́sị́-lésĩ
ãmákâ rî ꞌbá yí bê, 9 nĩ rî rĩꞌá ãmâ îjílí nõ tã tãndí ãmákâ ꞌẽlé ãgô õŋõ ró nõ ꞌẽzó âꞌdólé dódó rî tãsĩ yã? 10 ꞌDõvó nĩ lẽ bê
trá tã nị̃lị́ tã lâ ꞌdĩ tãsĩ rî, má âtâ ãnî drí gõꞌdá kpá õjílã ãmákâ Ĩsĩrãꞌélẽ kâ drí ndrĩ kĩ nĩ rî, rĩꞌá drị́-ãcê Yésũ Krístõ
Nãzãrétã lé ꞌbá ró rî kâ ĩꞌdî ãgô õŋõ ró nõ pã ꞌbá âꞌdólé dódó gõꞌdá kpá gólâ rî ꞌbãlé âdrélé nõngá ãnî ândrá ãndrõ õjílã
ndị̂ndị̂ ró nõ. Yésũ ĩꞌdî ãlôlâ gólâ ãnî drí îpálé drãlé fê lậlị̂-lậlị̂ drị̃ị̂ rî, gõꞌdá Ôvârí ꞌê gólâ trá lîdrílí õdrã ꞌásĩ.

11 “Ãnî drị̃-ꞌbá õjílã ãmákâ rî ꞌbá yí kâ, nĩ ârî drẽ úlị́ ámákâ nõ. Gólâ rĩꞌá ĩꞌdî kó ãlô ậjû ró tã îgĩzó tã lâ sĩ búkũ Ôvârí
kâ ꞌá kĩꞌá nĩ rî,
‘Ậjû gólâ jó ꞌdị̃ ꞌbá drí gãlé dó rî
âꞌdô gõꞌdá trá ậjû tãndí ró tã lâ drí lâzélé rõô jó ꞌdị̃zó rî ĩꞌdî.’

Lôngó 118.22
12 Ĩtí rî, má lẽ ãnî drí nị̃lâ dódó kĩ nĩ rî, gólâ cé ĩꞌdî ãlô gólâ îcá ꞌbá ãmâ õjílã mvá pãlé rû îzã gõꞌdá kpá õdrã ãmákâ rî
ꞌbá yî ꞌásĩ tãlâ tã õnjí ãmákâ sĩ, Ôvârí âfẽé drị́-ãcê tã ꞌdî ꞌẽzó õjílã ãzãkã drí kó kô.”

13Nĩngá sĩ, tã kĩ ꞌbá gólĩyî rû êꞌbé ꞌbá ꞌdĩ ꞌbá yî tị̂ lâ yî drí ậꞌdị́zó, tãlâ úlị́ gólĩyî Pétẽrõ yî drí âtálé Yõwánĩ bê ngbạ́ngậ
lâ ró ũrị̃ ãkó ꞌdĩ yî sĩ, tãlâ gólĩyî nị̃ trá kĩ nĩ rî, Pétẽrõ yî Yõwánĩ bê õjílã tãkó ꞌî, zị́ ĩyî tã kô. Gólĩyî ndrê ĩyî Pétẽrõ yî
Yõwánĩ bê kĩ nĩ rî, gólĩyî âꞌdô rĩꞌá Yésũ rî ãzí-ãzí ꞌî, tãlâ tã ꞌẽꞌẽ gólĩyíkâ rĩꞌá nyé õzõ Yésũ kâ rî tí. 14Gõꞌdá ãgô gólâ
õŋõ ró pãlé trá rî rĩꞌá âdréꞌá tólâ dódó Pétẽrõ gõꞌdá Yõwánĩ yí bê. Tã rî ꞌdĩ sĩ, gólĩyî îcá gõꞌdá kô tã õnjí ãzãkã âtálé úlị́
Pétẽrõ kâ âtálé trá ꞌdĩ rú. 15Nĩngá sĩ, drílĩyî Pétẽrõ yî gõꞌdá ãgô õŋõ ró rî bê lôfõzó vólé ĩví ꞌálâ jó rû êꞌbê kâ ꞌdĩ ꞌásĩ.
Gõꞌdá gólĩyî drí ngãzó rĩꞌá tã ị̂ꞌbị̃lị́ ĩyî võ ꞌásĩ kĩ nĩ rî, 16 “Mã âꞌdô ãꞌdô ꞌẽꞌá ĩꞌdî õjílã ꞌdî ꞌbá yî drí yã? Tã pạ̃tị́ị̃ ró, õjílã ndrĩ
rĩ ꞌbá rĩlí ĩyî Yẽrõsãlémã ꞌá nõngá rî ꞌbá yî nị̃ trá kĩ nĩ rî, gólĩyî ꞌê tã tị̂ drí ậꞌdị́zó ꞌdĩ nĩ, gõꞌdá mã gãá tị̂ lâ kô. 17Gõꞌdá
mã ꞌbã tã gólĩyî drí, gólĩyî õzó kô tã âtá Yésũ rî tãsĩ ãlôwálâ õjílã ãzãkã drí, tãlâ tã rî ꞌdĩ õzó lậꞌbú õjílã rõô drí kô.”

18Gõꞌdá nĩngá sĩ, tã kĩ ꞌbá ꞌdĩ ꞌbá yî drí ngãzó Pétẽrõ yî ậzị́lị́ Yõwánĩ bê âgõlé jó ꞌálâ. Nĩngá sĩ, drílĩyî tã ꞌbãzó Pétẽrõ
yî drí, gólĩyî ĩîmbâ õjílã kô óꞌdí Yésũ rî tãsĩ ngãtá cé Yésũ rî rú zị̃lị́ ĩꞌdî õjílã drí yã rî. 19Gõꞌdá Pétẽrõ yî drí ngãzó ûrû
Yõwánĩ bê tã-drị̃ gólĩyíkâ ꞌdĩ lôgõlé kĩ nĩ rî, “ꞌDõvó nĩ njĩ drẽ, tã gólâ ángô rî ĩꞌdî Ôvârí drí ndrẽlé tãndí ró rî, tã ãníkâ
ârílí ĩꞌdî, ngãtá tã Ôvârí kâ ârílí ĩꞌdî. 20Ãmâ drí rî, mã îcá kô tị̂ cĩlí gạ́ tã gólĩyî ãmâ drí ndrẽlé trá Yésũ drí ꞌẽlé gõꞌdá
kpá tã gólĩyî ãmâ drí ârílí trá gólâ drí rĩꞌá âtálâ rî ꞌbá yî drị̃ị̂.”

21Gõꞌdá ĩtí rî, tã kĩ ꞌbá ꞌdĩ ꞌbá yî nị̃ị́ gõꞌdá lạ́tị̂ lâŋõ fẽzó Pétẽrõ yî drí rî kô, tãlâ õjílã trá ndrĩ rĩꞌá ĩyî Ôvârí rî lûyị́ꞌá ĩꞌdî
ãgô õŋõ ró ꞌbãlé trá âꞌdólé dódó ꞌdĩ tãsĩ. Tã rî ꞌdĩ tãsĩ rî, gólĩyî drí cé úlị́ ĩyíkâ ãlô ꞌdĩ ꞌbá yî âtázó ĩꞌdî ngbálí-ngbálí óꞌdí
Pétẽrõ yî drí Yõwánĩ bê, gõꞌdá drị́ yĩzó gólĩyî rú sĩ. 22 Pétẽrõ yî Yõwánĩ bê ꞌê ĩyî trá tã lârâkô ạ́ngị́ ꞌî, tãlâ ãgô õŋõ ró
ꞌbãlé âꞌdólé dódó ꞌdĩ, ndrô lâ rĩꞌá kôrô nyâꞌdî-rị̃ drị̃ị̂ sĩ.

63.23 Tã ꞌBãꞌbã Ândâ 18.15-19
73.25 Tã Ómvó Ngá 22.18
84.5 Tã kĩ ꞌbá Yúdạ̃ yí kâ ꞌdĩ ꞌbá yî rĩꞌá nyâꞌdî-nâ-drị̃-lâ-ngâ-mûdrị́. Ũrûkậ ꞌbá yî rĩꞌá lãꞌbí îmbá ꞌbá ꞌî, ũrûkậ ꞌbá yî sị́sị́-lésĩ rî ꞌbá yî ĩꞌdî, gõꞌdá
ũrûkậ ꞌbá yî drị̃-ꞌbá lãꞌbí ꞌẽ ꞌbá rî kâ rî ꞌbá yî ĩꞌdî.



6 Tã ꞌẼꞌẽ 4–5

Tã gólâ tã lẽ ꞌbá yî drí rãtáã ꞌẽzó Ôvârí drí tãlâ úlị́ âtázó bê
drị̃-bạ́lạ́yị̂ ró ũrị̃ ãkó rî

23Gõꞌdá óyĩlí bê drị́ Pétẽrõ yî rú sĩ Yõwánĩ bê rî, drílĩyî ngãzó gõlé ãzí-ãzí lâ yî ngálâ, gõꞌdá tã gólâ drị̃-ꞌbá Yúdạ̃ yí
kâ ꞌdĩ ꞌbá yî drí âtálé trá ꞌdĩ ngĩlí gólĩyî drí. 24Nĩngá sĩ, õjílã ãzâ ꞌbá yî ârílí bê ĩyî tã ꞌdî ĩtí rî, gólĩyî drí ngãzó ndrĩ
Ôvârí rî lûyị́lị́ kpá rãtáã ꞌẽlé kpãkã ãlô kĩ, “Kúmú ãmákâ gólâ ãmâ drị̃lị́ ãngó nõ ꞌá rî, ní ꞌbã ãmâ nĩ ꞌbũû bê, ị̃nyạ́kú bê,
lị̃mvû ândrê bê, gõꞌdá ngá ndrĩ gólĩyî âꞌdó ꞌbá ꞌá lâ rî ꞌbá yí bê. 25–26Gõꞌdá ní nị̃ tã ãmákâ trá. Nî ĩꞌdî tã nô âtá ꞌbá sị́sị́ úlị́
ífí sĩ ãmâ ạ́ꞌbị́yạ́ Dạ̃wúdị̃ drí, gólâ âꞌdó ꞌbá tã áníkâ ꞌẽ ꞌbá ró rî. Líndrí Tãndí áníkâ ꞌbã gólâ trá tã âtálé kĩ nĩ rî,
‘Kúmú ạ́ngị́ ꞌbạ̃drị̃ kâ rî ꞌbá yî âꞌdô ĩyî trá ạ̃wạ̃ ró Kúmú ãmákâ Ôvârí rú.
Gólĩyî drí rû êꞌbézó ãlô tã õnjí ị̂ꞌbị̃lị́ kpị̃ị̂ ạ̃wạ̃ ꞌẽlé gólâ rú lõꞌwâ ãkó.
Gólĩyî lẽ trá kpá õmbã ꞌẽlé ꞌdíyî pã ꞌbá gólâ Ôvârí drí ꞌẽꞌá âjólâ ãngó nõ ꞌá rî rú.’

Lôngó 2.1-2
27 “Gõꞌdá ngbãângbânõ rî, úlị́ Dạ̃wúdị̃ kâ ꞌdĩ ꞌê rû trá, tãlâ kúmú ạ́ngị́ Ẽródẽ gõꞌdá drị̃-ꞌbá ị̃nyạ́kú drị̃ kâ Põnĩtíyõ

Pĩlátõ drí tã ị̂ꞌbị̃zó jạ̃rị́bạ̃ nô ꞌá nõngá õjílã lídí Rómã lésĩ rî ꞌbá yí bê gõꞌdá kpá õjílã Ĩsĩrãꞌélẽ kâ bê Yésũ rú, lãjóꞌbá
áníkâ gólâ ní drí âjólé ꞌdíyî pã ꞌbá ró ãngó nõ ꞌá rî. 28Õzõ kpálé gólĩyî ĩꞌdî õjílã tã ị̂ꞌbị̃ ꞌbá tã õnjí ꞌdĩ ꞌbá yî ꞌẽzó rî, ní ꞌbã
tã rî ꞌdĩ ꞌbá yî nĩ âꞌdólé, tãlâ ꞌdĩî rĩꞌá tã gólâ ní drí lẽlé trá rî ĩꞌdî, gõꞌdá nî trá cú mbârâkã lâ bê drílâ rû ꞌẽzó.

29 “Kúmú ãmákâ Ôvârí, mí nị̃ tã õnjí gólĩyî õjílã ãmákâ sị́sị́-lésĩ rî ꞌbá yî drí lẽlé ꞌẽꞌá ꞌẽlâ ãmâ rú rî trá, tãlâ ãmâ drí tã
Yésũ kâ pẽzó õjílã drí rî sĩ. Ãmâ rĩꞌá lãjóꞌbá áníkâ ĩꞌdî, ní âfẽ mbârâkã ãmâ drí úlị́ áníkâ nõ ꞌbá yî âtázó õjílã drí Yésũ rî
tãsĩ cú ĩtí ũrị̃ ãkó. 30Ní âꞌdâ ánî mbârâkã õjílã drí tã ꞌẽꞌẽ gólâ nõ sĩ. Ní ꞌbã ãmâ ngá lãzé ꞌbá pãlé âꞌdólé dódó, gõꞌdá kpá
tã lârâkô ãzâ ꞌbá yî ꞌẽlé drị́-ãcê gólâ lãjóꞌbá tãndí áníkâ Yésũ kâ sĩ.”

31Gõꞌdá gólĩyî ndẽlé bê rãtáã rî, võ gólĩyî drí rû êꞌbézó ꞌá lâ ꞌdĩ drí rû îyázó gbị̃ gbị̃ gbị̃. Gõꞌdá nĩngá sĩ, Líndrí Tãndí
Ôvârí kâ drí mbârâkã fẽzó gólĩyî drí rõô, gõꞌdá gólĩyî drí ngãzó rĩꞌá tã âtî-âtî Ôvârí kâ pẽlé õjílã drí cú ĩtí ũrị̃ ãkó.

Lạ́tị̂ tã lẽ ꞌbá drí rĩzó rĩlí ngá ãlô ró rî
32 Ĩtí rî, kậyị̂ rî ꞌdĩ ꞌbá yî sĩ, õjílã ndrĩ gólĩyî tã lẽ ꞌbá Yésũ ꞌá rî drí rĩzó ĩyî ngá ãlô ró, tã ị̂sũ gólĩyíkâ kpá ãlô. Gõꞌdá

gólĩyî kárá lẽ trá ngá ꞌẽlé võ ãlô ꞌá. Gõꞌdá õjílã ãzâ yûꞌdạ́wạ́ ãlô gólĩyî lãfálé sĩ ngá gólĩyî íyî nyãányâ kâ lậpị́lị́ cé íyî
ífífí drí. Gólĩyî ndrĩ rî trá ĩyî ậmúlị́ ĩyî lãfálé ꞌásĩ. 33Lãjóꞌbá rî ĩyî trá mbârâkã ãmbá sĩ kárá tã îyálé õjílã drí kĩ nĩ rî,
Kúmú Yésũ lîdrî trá õdrã ꞌásĩ. Gõꞌdá Ôvârí rî trá ândrâ-tãndĩ fẽlé gólĩyî drí tákányĩ. 34–35 Ĩtí rî, gólĩyî âꞌdó ꞌbá trá gólĩyî
lãfálé ꞌá ạ́mvú yí bê gõꞌdá kpá jó yí bê rî ꞌbá yî trá rĩꞌá ĩyî njãâ ꞌbãlâ ĩyî gĩlí vólé gõꞌdá lãfâ lâ trõlé fẽlé lãjóꞌbá drí lânjílí
õjílã gólĩyî ĩzã bê rî ꞌbá yî lãfálé ꞌásĩ âꞌdô ĩzã gólĩyíkâ rî ꞌbá yî vó ró. Gõꞌdá ĩtí rî, õjílã ãzãkã trá yûꞌdạ́wạ́ ĩzã ró gólĩyî
lãfálé ꞌásĩ.

36Ãgô ãzâ rú bê Yõsépã rî ꞌê tã ꞌdî nĩ té ĩtí. Gólâ rĩꞌá ꞌbạ̃súrú Lạ́vị̃ kâ rî ꞌásĩ, gõꞌdá útị̂ gólâ ꞌbạ̃drị̃ zị̃lị́ Sãyĩpãrásĩ rî
ꞌálâ. Gõꞌdá gólâ kpá ĩꞌdî tíbê lãjóꞌbá drí zị̃lị́ kpá Bãrãnábã rî. Ĩtõ lâ kĩ nĩ rî, õjílã gólâ rĩ ꞌbá mbârâkã sõlé ãzí-ãzí ꞌá rî.
37Yõsépã Bãrãnábã rî gógó gî ạ́mvú íyíkâ ãzâ vólé gõꞌdá lãfâ lâ trõzó fẽlé lãjóꞌbá drí, ãꞌdô ró bê õjílã ĩzã ró rî ꞌbá yî
pãzó ĩꞌdî sĩ lâ.

Tã õnjí Ãnãníyã yí kâ õkó lâ Sãfírã bê rî

5 1–2Gõꞌdá ãgô ãzâ bê rú lâ Ãnãníyã, gõꞌdá õkó lâ rî rú íyíkâ rĩꞌá Sãfírã. Ãnãníyã ndrê tã Bãrãnábã kâ ꞌẽlé ạ́mvú
íyíkâ gĩzó vólé gõꞌdá ậdị̂ lâ trõzó fẽlé ngbá tã lẽ ꞌbá gólĩyî ngá ãkó lé ꞌbá ró rî ꞌbá yî drí rî trá. Gõꞌdá kậyị̂ ãzâ sĩ rî,

Ãnãníyã yî kpạ̃rạ̃tị́ õkó lâ bê drí kpá ngãzó ạ́mvú ĩyíkâ ãzâ ꞌbãlé gĩlí vólé, tãlâ tã lẽ ꞌbá gólĩyî ĩzã ró rî ꞌbá yî pãzó lãfâ
lâ sĩ. Tákõ tã ị̂sũ gólĩyíkâ bê rĩꞌá ngĩî, gólĩyî trõ lãfâ rî ꞌdĩ ũrûkậ lâ lậpị́lị́ ị̃nị́nị̂ ró ĩyî drí, gõꞌdá ãꞌdô ró cé ũrûkậ lâ trõzó
ĩꞌdî fẽlé lãjóꞌbá drí õjílã ĩzã ró rî ꞌbá yî pãzó ĩꞌdî sĩ lâ. Nĩngá sĩ rî, Ãnãníyã drí lãfâ ꞌdĩ ũrûkậ lâ trõzó cé ĩꞌdî fẽlé Pétẽrõ
drị́gạ́ nĩꞌá lânjílâ ngá ãkó lé ꞌbá yî drí.

3Nĩngá sĩ, Pétẽrõ nị̃ tã Ãnãníyã kâ ꞌẽlé ꞌdĩ trá. Ĩꞌdî Pétẽrõ drí tã âtázó Ãnãníyã drí kĩ nĩ rî, “Ãnãníyã, ní âdô õnjõ ꞌî.
Ní âyê tã ị̂sũ õnjí Sãtánã kâ fĩlí ánî pị̃pị̂sị́lị́ îzãlé ĩtí ãꞌdô tãsĩ yã? Tã ní drí ꞌẽlé ꞌdĩ rĩꞌá tã õnjí ꞌî. Tã ꞌdî rĩꞌá tã Sãtánã kâ ꞌî,
gólâ ꞌbã nî nĩ ãndrõ õnjõ âdólé Líndrí Tãndí Ôvârí kâ drí kĩ, lãfâ ạ́mvú ꞌdĩ kâ gĩzó vólé rî, ní fẽ trá ndrĩ ngá ãkó lé ꞌbá
yí drí, gõꞌdá ní drí ũrûkậ lâ trõzó ánîngá lậpị́lị́ ánî nyãányâ drí ꞌdĩ. 4 Sị́sị́ rî, ạ́mvú ꞌdĩ trá áníkâ ĩꞌdî, gõꞌdá ní gílí bê vólé
rî, lãfâ lâ trá kpá áníkâ ĩꞌdî ngá gólĩyî ní drí lẽlé rî ꞌbá yî ꞌẽzó ĩꞌdî sĩ lâ. Gõꞌdá ní ị̂sũ tã tã õnjí nõ ꞌẽzó ãꞌdô tãsĩ yã? Ní rí
ꞌdĩ kô õnjõ âdólé ꞌdĩ cé ãmâ lãjóꞌbá Yésũ kâ rî yî drí, ní rî õnjõ ꞌdî âdólé ꞌdĩ kpá Ôvârí rî nyãányâ drí!”

5 Ĩtí, Ãnãníyã, ní drí rĩrĩ úlị́ nõ ârílí rî ꞌá rî, ní drí ngãzó ꞌdẽlé gbũ ị̃nyạ́kú drị̃ị̂ ãvõ ró kĩní-kínî. Gõꞌdá ánî drãdrã ꞌdî ũrị̃
lâ drí fĩzó rõô õjílã gólĩyî tã lâ ârí ꞌbá trá rî ꞌbá yî rú. Gólĩyî âꞌdô trá ũrị̃ ró mbârâkã Ôvârí kâ ꞌdĩ tãsĩ. 6Nĩngá sĩ, ãgô
mvá ãzâ ꞌbá yî drí ânĩzó ãvõ lâ gõlé ítá sĩ gõꞌdá njị̃zó lâ vólé ꞌbãlé ꞌbú ꞌá.

7Gõꞌdá ị̃tú-pá lậvũ trá nâ rî kâtí, õkó lâ Sãfírã drí gõzó âcálé Pétẽrõ ngálâ, gõꞌdá gólâ nị̃ị́ drẽ tã gólâ rû ꞌẽ ꞌbá ágó lâ
drí rî kô. 8Nĩngá sĩ, Pétẽrõ drí tã âtázó Sãfírã drí kĩ nĩ rî, “Ní âtâ drẽ má drí lãfâ gólâ ạ́mvú gĩzó vólé rî vó lâ trá ĩꞌdî
rĩꞌá ndrĩ má drị́gạ́ nõ yã?” Ĩtí rî, Sãfírã ní drí tã kõzó kĩ, “Ãwô, lãfâ vó ạ́mvú gĩzó rî rĩꞌá ndrĩ ĩꞌdî ꞌdĩ.”

9Gõꞌdá nĩngá sĩ, Pétẽrõ drí ngãzó gólâ rî îjílí kĩ nĩ rî, “Ãnî ánî ágó bê, nĩ dĩ mãnĩ Líndrí Tãndí Ôvârí kâ âdózó ãꞌdô
tãsĩ yã? Ní ndrê trá, õjílã gólĩyî ánî ágó rî ãvõ trõ ꞌbá ꞌbãlé ꞌbú ꞌá rî trá rĩꞌá ânĩꞌá ĩyî jó tị́lị́-tị̂ ꞌá nõ. Gólĩyî âꞌdô kpá ánî
ãvõ njị̃ꞌá ngbãângbânõ vólé nĩꞌá ꞌbãlâ ꞌbú ꞌá.”

10Nĩngá sĩ ꞌwãâ, Sãfírã ní drí ngãzó ꞌdẽlé vũdrị́ Pétẽrõ ândrá gõꞌdá kpá drãlé. Gõꞌdá ãgô mvá ꞌdĩ ꞌbá yî âfílí bê jó ꞌálâ

rî, gólĩyî drí ãvõ lâ ndrẽzó ậyị́ꞌá tólâ ndrạ̃ạ̃. Nĩngá sĩ, ãgô mvá ꞌdĩ ꞌbá yî drí ãvõ lâ njị̃zó vólé nĩꞌá ꞌbãlâ kpá ꞌbú ꞌá ágó lâ
rî lóꞌdé gãrã drị̃ ꞌá. 11Nĩngá sĩ, ũrị̃ drí fĩzó õjílã ndrĩ kạ̃nị́sạ̃ kâ ꞌá rõô, gõꞌdá kpá õjílã ũrûkậ ꞌbá yî ndrĩ tã ꞌdî ârí ꞌbá trá rî
yí bê.

Tã lãjóꞌbá drí ngá lãzé ꞌbá dũû pãzó âꞌdólé dódó rî
12Kậyị̂ rî ꞌdĩ ꞌbá yî sĩ, lãjóꞌbá Yésũ kâ ꞌê ĩyî tã lârâkô gólĩyî õjílã tị̂ drí ậꞌdị́zó drí lâ yî sĩ rî trá dũû, õzõ gólĩyî drí

Ôvârí rî îjízó ĩyî pãlé ꞌẽlâ rî kâtí. Gõꞌdá tã lẽ ꞌbá Yésũ ꞌá rî ꞌbá yî rî ĩyî trá kárá rû êꞌbélé võ ãlô ꞌá ạ̃ꞌdị́-drị̃ jó ạ́ngị́ Ôvârí
kâ rî kâ ꞌá.9 13Gbõ lé õjílã tã lẽ ꞌbá Yésũ ꞌá kô rî ꞌbá yî ꞌbã ĩyî bê lậnjị̃ gólĩyî rú rî, gõꞌdá gólĩyî rĩꞌá ũrị̃ ró rû êꞌbélé võ
ãlô ꞌá õjílã ꞌdî ꞌbá yí bê. 14Gõꞌdá âꞌdô bê kpálé ĩtí rî, tólâ kậyị̂ rî ꞌdĩ ꞌbá yî ꞌá rî, ãgô õkó ãzâ ꞌbá yí bê dũû, drílĩyî kpá tã
lẽzó Kúmú Yésũ ꞌá, gõꞌdá gólĩyî drí ĩyî lôfízó õjílã tã lẽ ꞌbá Yésũ ꞌá rî ꞌbá yî lãfálé. 15Nĩngá sĩ, tãlâ tã lârâkô lãjóꞌbá
Yésũ kâ rî ꞌbá yî drí rĩꞌá ꞌẽlâ rî ꞌbá yî tãsĩ rî, õjílã drí ngãzó rĩꞌá ngá lãzé ꞌbá ĩyíkâ lôjílí lôꞌbãlé ĩyî ndríí lạ́tị̂10 lãjóꞌbá yí
kâ rĩꞌá trõlâ ĩꞌdî rî gãrã drị̃ lâ ꞌásĩ gbãrãkã drị̃ị̂ sĩ gbũrũkũ yí bê, ãꞌdô ró bê, õzõ Pétẽrõ õtírĩ lậvũû rî, gólâ õdõ ró ngbãâ
gólĩyî dõdõ ngãtá gbõ ngbãâ gólâ rî líndrí õgõ ró ngá lãzé ꞌbá ũrûkậ ꞌbá yî drị̃ị̂ sĩ, gólĩyî tã ị̂sũ bê kĩ, ãâꞌdô ngá lãzé ꞌbá
ꞌdĩ ꞌbá yî ꞌbãꞌá âꞌdólé dódó. 16Nĩngá sĩ, õjílã tị́lị́lị́ drí ânĩzó ꞌbạ̃drị̃ mvá gólĩyî ãnyî Yẽrõsãlémã rú rî lésĩ rĩꞌá ngá lãzé ꞌbá
ĩyíkâ lôjílí gõꞌdá kpá gólĩyî líndrí õnjí bê rî ꞌbá yí bê. Ĩtí rî, gólĩyî âꞌdô trá ndrĩ ꞌdó dódó.

Tã gólâ lãjóꞌbá Yésũ kâ rî ꞌbá yî ûrúzó ômbélé ꞌbãlé gạ̃nị́mạ̃ ꞌá rî
17Gõꞌdá nĩngá sĩ, tã drí ꞌdẽzó Kãyífã drị̃-ꞌbá drị̃-ꞌbá Yúdạ̃ yí kâ rî kâ ꞌá õjílã gólâkâ rĩꞌá zị̃lâ Sạ̃dúsị̃ rî ꞌbá yí bê lãjóꞌbá

Yésũ kâ ꞌdĩ ꞌbá yî rú, tãlâ tã ꞌẽꞌẽ lãjóꞌbá ꞌdĩ ꞌbá yí kâ tã lâ âgî trá gólĩyî lị̃fị́.11 18Nĩngá sĩ, gólĩyî drí lãjóꞌbá Yésũ kâ
ꞌdĩ ꞌbá yî ûrúzó ômbélé ꞌbãlé gạ̃nị́mạ̃ ꞌá. 19Gõꞌdá mãlãyíkã Ôvârí kâ drí ânĩzó ngạ́cị̂ sĩ ạ́tị̃ gạ̃nị́mạ̃ kâ ꞌdĩ ꞌbá yî njị̃lị́
hõwé-hõwéẽ, gõꞌdá lãjóꞌbá ꞌdĩ ꞌbá yî lôfõzó vólé. Gõꞌdá mãlãyíkã ꞌdî drí tã âtázó gólĩyî drí kĩ nĩ rî, 20 “Mĩ nĩ ạ̃ꞌdị́-drị̃ jó
ạ́ngị́ Ôvârí kâ rî kâ ꞌálâ, gõꞌdá nĩ âtâ ró tã lédrẽ-lédrẽ óꞌdí Yésũ ꞌá nõ tãsĩ ndrĩ õjílã drí.”

21Nĩngá sĩ, lãjóꞌbá Yésũ kâ ꞌdĩ ꞌbá yî drí úlị́ ꞌdĩ ârízó. Gõꞌdá cị̃ị́nó lâ sĩ, gólĩyî drí ngãzó nĩlí ạ̃ꞌdị́-drị̃ jó ạ́ngị́ Ôvârí kâ
rî kâ ꞌálâ rĩlí õjílã îmbálé tólâ.
Gõꞌdá kpá ị̃tú-pá rî ꞌdĩ sĩ, drị̃-ꞌbá õjílã Yúdạ̃ yí kâ rî kâ ꞌdĩ ꞌbá yî drí ngãzó õjílã Yúdạ̃ yí kâ sị́sị́-lésĩ rî ꞌbá yî ậzị́lị́ ndrĩ

rû êꞌbélé ĩyî ãlô võ tã kĩ kâ ꞌá. Nĩngá sĩ, drílĩyî ngãzó lómígówá jõlé ĩyî nĩlí lãjóꞌbá ꞌdĩ ꞌbá yî ậdrị̃lị́ âjílí ĩyî drí gạ̃nị́mạ̃
lésĩ. 22Gõꞌdá lómígówá ꞌdĩ ꞌbá yî cálé bê ĩyî gạ̃nị́mạ̃ ꞌálâ rî, gólĩyî ûsú lãjóꞌbá ꞌdĩ ꞌbá yî tólâ kôꞌdáwá. Ĩtí rî, gólĩyî drí
ngãzó gõlé gõꞌdá tã âtálé tã kĩ ꞌbá ꞌdĩ ꞌbá yî drí kĩ nĩ rî, 23 “Mã cálé bê gạ̃nị́mạ̃ ꞌá tólâ rî, mã ûsû ạ́tị̃ áâꞌbã trá ngạ́rạ́-ngạ́rạ́,
gõꞌdá lómígówá lâ yî rĩꞌá ĩyî lị̃fị́ ngíyá ró ạ́tị̃ ꞌdî ndrẽꞌá. Gõꞌdá mã njị̃lị́ bê ạ́tị̃ lâ ꞌdĩ rî, mã ûsú õjílã ãzãkã jó ꞌá tólâ kô.”

24Gõꞌdá drị̃-ꞌbá lómígówá jó ạ́ngị́ Ôvârí kâ rî kâ rî ꞌbá yí kâ gõꞌdá drị̃-ꞌbá õjílã Yúdạ̃ yí kâ rî kâ ꞌdĩ ꞌbá yî ârílí bê úlị́
ꞌdĩ ꞌbá yî rî, ĩtõ lâ fí gólĩyî drị̃ị̂ kô, gõꞌdá gólĩyî tị̂ drí ậꞌdị́zó kĩ, “Ãꞌdô tã âꞌdô nĩ yã?” 25Nĩngá sĩ, õjílã ãzâ drí ngãzó
ânĩlí gõꞌdá tã âtálé kĩ nĩ rî, “Nĩ ndrê drẽ, õjílã gólĩyî ãnî drí ꞌbãlé trá gạ̃nị́mạ̃ ꞌá rî ꞌbá yî ĩyîngá rĩꞌá ĩyî ạ̃ꞌdị́-drị̃ jó ạ́ngị́
Ôvârí kâ rî kâ ꞌálâ õjílã lị̃fị́ îmbáꞌá ĩyî tólâ.”

26Gõꞌdá nĩngá sĩ, gólĩyî ârílí bê ĩyî tã ꞌdî rî, drị̃-ꞌbá lómígówá kâ rî drí ngãzó lómígówá íyíkâ yí bê gõꞌdá nĩlí lãjóꞌbá
Yésũ kâ ꞌdĩ ꞌbá yî ậdrị̃lị́ âjílí tã kĩ ꞌbá ꞌdĩ ꞌbá yî drí. ꞌDĩî, gólĩyî ậdrị̃ị́ lãjóꞌbá Yésũ kâ ꞌdĩ ꞌbá yî mbârâkã sĩ kô, tãlâ gólĩyî
rĩꞌá ũrị̃ ró kĩ, õjílã ãâꞌdô ngãꞌá õmbã ró, õzõ yĩ õlôꞌê lãjóꞌbá ꞌdĩ ꞌbá yî lârâkô lâ ĩyî trá rî, gõꞌdá õjílã ãâꞌdô kpá ĩyî lûvũꞌá
kúnị́ mvá sĩ.

27Gõꞌdá nĩngá sĩ, lómígówá ꞌdĩ ꞌbá yî drí ngãzó lãjóꞌbá Yésũ kâ ꞌdĩ ꞌbá yî ậdrị̃lị́ gõꞌdá gólĩyî ꞌbãlé âdrélé tã kĩ ꞌbá yî
ândrá. Nĩngá sĩ, Kãyífã drí tã âtázó õmbã sĩ lãjóꞌbá ꞌdĩ ꞌbá yî drí kĩ, 28 “Sị́sị́ nã sĩ, mã ꞌbã tã trá ãnî drí ngbálí-ngbálí âꞌdó
kô tã Yésũ rî tãsĩ rî îmbálé õjílã drí. Gõꞌdá ngbãângbânõ, tã rî ꞌdĩ võ lâ ꞌá rî, tã îmbâ ãníkâ lậꞌbû trá õjílã Yẽrõsãlémã kâ
drí ndrĩ, gõꞌdá nĩ lẽ nô ãmâ rú îzãlé õdrã Yésũ kâ ꞌdĩ tãsĩ. Nĩ ꞌê tã õnjí ꞌdĩ ĩtí ãꞌdô tãsĩ yã?”

29Nĩngá sĩ, Pétẽrõ yî lãjóꞌbá ãzâ ꞌbá yí bê, drílĩyî ngãzó tã-drị̃ lôgõlé gólĩyî drí kĩ nĩ rî, “Ãmbá ãmákâ, mã lẽ trá tíkó
tã áníkâ ârílí. Gõꞌdá õzõ tã áníkâ ꞌdĩ õꞌbã ãmâ tã Ôvârí kâ rî gãlé dó rî, gõꞌdá rĩꞌá mbị̂ ãmâ drí lậnjị̃ ꞌbãzó Ôvârí rú, âꞌdó
kô õjílã mvá rú. 30Gõꞌdá ãnî nyãányâ tãsĩ rî, ãnî ĩꞌdî gólĩyî Yésũ rî îpá ꞌbá fê lậlị̂-lậlị̂ drị̃ị̂ drãlé õdrã ãnyĩ kâ ró rî sĩ,
gõꞌdá Ôvârí rî ĩꞌdî gólâ Yésũ rî ꞌbã ꞌbá lîdrílí õdrã ꞌásĩ rî, âꞌdô trá kpá Ôvârí rî gógó ꞌdĩ ĩꞌdî gólâ ãmâ ạ́ꞌbị́yạ́ yî drí rĩꞌá
ị̂njị̃lâ rî. 31–32Gõꞌdá Ôvârí ꞌbã lậnjị̃ trá Yésũ rú gólâ rî ꞌbãzó rĩlí yî Ôvârí rî drị́-ágó drị̃ lésĩ ró ꞌbũû ꞌálâ drị́-ãcê bê Kúmú
ãmákâ ró, gõꞌdá kpá ꞌdíyî pã ꞌbá ró. Gõꞌdá ãmâ rî gógó nyãányâ lâ yî tãsĩ rî, mã rî tã nô ꞌbá yî âtálé õjílã ãmákâ Ĩsĩrãꞌélẽ
kâ drí, tãlâ gólĩyî ũnị̃ ró bê, gólâ ꞌdíyî pã ꞌbá ꞌî, gõꞌdá gólĩyî ãâdĩ ró ĩyî drị̃ tã õnjí ĩyíkâ rî ꞌbá yî ꞌásĩ, tãlâ gólâ ãâyê ró tã
õnjí gólĩyíkâ bê. Mã îcâ trá tã ꞌdî ꞌbá yî âtálé, tãlâ tã gólĩyî Yésũ drí ꞌẽlé rî ꞌbá yî rĩꞌá ndrĩ ãmâ lị̃fị́ drị̃ ꞌá. Gõꞌdá Líndrí
Tãndí gólâ Ôvârí drí âjólé gólĩyî tã íyíkâ ârí ꞌbá rî yî drí kpá rĩꞌá lị̃fị́ drị̃ ꞌbá ró tã pạ̃tị́ị̃ âꞌdálé gólĩyî drí.”

33Gõꞌdá nĩngá sĩ, tã kĩ ꞌbá ârílí bê ĩyî úlị́ ꞌdĩ ꞌbá yî rî, gólĩyî drí ngãzó õmbã ró lậvũlị́ kôrô. Ĩtí rî, gólĩyî lẽ trá lãjóꞌbá
Yésũ kâ ꞌdĩ ꞌbá yî ûfúlị́. 34Gõꞌdá tã kĩ ꞌbá ãzâ ãlô drí ngãzó âdrélé ûrû võ tã kĩ kâ ꞌdĩ ꞌá. Tã kĩ ꞌbá rî ꞌdĩ rú lâ Gãmãlélẽ,
gólâ rĩꞌá Pạ̃rúsị̃ gólâ tã ꞌbãꞌbã Ôvârí kâ rî ꞌbá yî îmbá ꞌbá ꞌî õjílã drí, gõꞌdá õjílã cé tị̂tị̂ ị̂njị̃ ĩyî gólâ trá. Gõꞌdá nĩngá sĩ,
drílâ tã ꞌbãzó lómígówá ꞌdĩ ꞌbá yî drí kĩ nĩ rî, gólĩyî õtrõ lãjóꞌbá Yésũ kâ ꞌdĩ ꞌbá yî tãkõ fínyáwá ĩví ꞌálâ. 35 ꞌDĩî vósĩ,
drílâ ngãzó tã âtálé tã kĩ ꞌbá ãzí ꞌdĩ ꞌbá yî drí kĩ nĩ rî, “Ãnî õjílã ámâ ãzí-ãzí yî ró Ĩsĩrãꞌélẽ kâ nõ ꞌbá yî, nĩ ị̂sũ tã dódó tã

95.12 Võ rî ꞌdĩ rĩꞌá jó-bị́lị́ kúmú ạ́ngị́ Sólõmõ kâ zẽlé.
105.15 Lạ́tị̂ rî ꞌdĩ rĩꞌá lạ́tị̂ nĩzó jó ạ́ngị́ Ôvârí kâ rî ꞌálâ rî ĩꞌdî.
115.17 Drị̃-ꞌbá drị̃-ꞌbá Yúdạ̃ yí kâ rî kâ ꞌdĩ kpá tã kĩ ꞌbá ꞌî.

gólâ ãnî drí ꞌẽꞌá ꞌẽlâ ãgô nõ ꞌbá yî drí rî tãsĩ, tãlâ nĩ õzó tã ányâ ꞌẽê kô. 36Nĩ ị̂sũ tã tã gólâ Túdạ̃ kâ rî tãsĩ, gólâ sị́sị́ tã
âmã ꞌbá kĩ nĩ rî, yí ãꞌdô õjílã tã lâ drí lâzélé kôrô rî ĩꞌdî. Gólâ ngâ rû jãlé ạ̃jú ꞌbũlị́ kúmú ꞌbạ̃drị̃ nô kâ bê. Ĩtí rî, õjílã dũû
ꞌdẽ ꞌbá gólâ vósĩ ạ̃jú ꞌbũ ꞌbá ró rî rĩꞌá õzõ kámá-sû kâtí. Gõꞌdá úfúlị́ bê gólâ rî gógó trá rî, gólĩyî ꞌdẽ ꞌbá trá gólâ vósĩ rî
ꞌbá yî drí rû lâpẽzó, gõꞌdá tã rî ꞌdĩ drí âꞌdózó gbõ tã gólâ cú ĩtí ífí ãkó rî ró.

37 “Gõꞌdá tã ꞌdî vósĩ rî, Yúdạ̃ gólâ õjílã Gãlĩláyã kâ ró rî drí kpá drị̃ îngázó kậyị̂ gólâ rĩzó õjílã lãlé rú lâ yî îgĩ-îgĩ bê rî
sĩ. Õjílã dũû ꞌdê ĩyî kpá trá gólâ vósĩ ạ̃jú ꞌbũlị́ kúmú ꞌbạ̃drị̃ nô kâ bê. Gõꞌdá ódrí kpá gólâ rî fũzó. Nĩngá sĩ, gólĩyî ꞌdẽ ꞌbá
trá gólâ vósĩ rî ꞌbá yî drí kpá rû lâpẽzó ĩyî. 38Bê trá ĩtí rî, ãꞌdô tã õjílã nô ꞌbá yí kâ tãsĩ nõngá rî, má âtâ ãnî drí, nĩ ꞌê tã
õnjí ãnî drí lẽlé ꞌẽlé rî gólĩyî drí kôꞌdáwá. Nĩ âyê gólĩyî nĩlí drị̃-bạ́lạ́yị̂ ró. Tãlâ õzõ tã ị̂sũ gólĩyíkâ ꞌdĩ ꞌbá yî gõꞌdá tã ꞌẽꞌẽ
gólĩyíkâ rî yí bê ãꞌdô cé tã gólĩyíkâ rî ĩꞌdî rî, tã rî gógó yî âꞌdô âꞌdóꞌá kpá cú ĩtí ífí ãkó, õzõ tã Túdạ̃ yí kâ Yúdạ̃ bê rî kâtí.
39Gõꞌdá õzõ tã rî gógó ãꞌdô ĩyî Ôvârí kâ ĩꞌdî rî, îcá kô gólĩyî lôgálé, tãlâ nĩ âꞌdô ãnî nyãányâ ûsúꞌá ạ̃jú ꞌbũꞌá Ôvârí bê.”

40Nĩngá sĩ, tã kĩ ꞌbá ꞌdĩ ꞌbá yî drí úlị́ Gãmãlélẽ kâ kĩzó nĩ rî, úũfû lãjóꞌbá Yésũ kâ ꞌdĩ ꞌbá yî kôꞌdáwá rî tã-drị̃ lâ lẽzó.
Ĩtí, drílĩyî lãjóꞌbá ꞌdĩ ꞌbá yî ậzị́zó lôfílí gõlé jó ꞌálâ. Gõꞌdá nĩngá sĩ, lãjóꞌbá rî ꞌdĩ ꞌbá yî ꞌbãzó cãlé ônjóróꞌbí sĩ, gõꞌdá tã
ꞌbãzó gólĩyî drí kĩ, gólĩyî ãâtâ ĩyî tã kó kô óꞌdí Yésũ rî tãsĩ, gõꞌdá gólĩyî âyézó.

41Nĩngá sĩ, lãjóꞌbá Yésũ kâ ꞌdĩ ꞌbá yî drí âfõzó ĩví ꞌálâ võ tã kĩ kâ rî ꞌásĩ. Gólĩyî trá ãyĩkõ ró, tãlâ gólĩyî ûsû lâŋõ trá tã
Yésũ kâ tãsĩ. Gõꞌdá Ôvârí ndrê gólĩyî kpá trá îcâ-îcâ ró lâŋõ ûsúlị́ tã Yésũ kâ tãsĩ. 42Gõꞌdá tã ꞌdî ꞌbá yî vósĩ, lãjóꞌbá ꞌdĩ
ꞌbá yî rî ĩyî trá zãâ rĩlí kậyị̂ vósĩ cé rĩꞌá tã îmbálé õjílã drí Yésũ rî tãsĩ ạ̃ꞌdị́-drị̃ jó ạ́ngị́ Ôvârí kâ rî kâ ꞌá gõꞌdá kpá õjílã
drí ꞌbã ꞌásĩ. Gólĩyî ꞌbã õjílã trá tã nị̃lị́ kĩ, Yésũ ãâꞌdô ĩꞌdî ꞌdíyî pã ꞌbá ró gólâ Ôvârí drí tã lâ ꞌbãlé trá âjólé sị́sị́ rî.

Tã gólâ õjílã njị̂-drị̃-lâ-rị̃ njĩzó ạ̃yị́zị́ pãlé ngá lânjî-lânjî sĩ rî

6 1Kậyị̂ rî ꞌdĩ ꞌbá yî sĩ, tã lẽ ꞌbá Yésũ kâ âꞌdólé bê trá ĩyî lîzóꞌá rõô rî, tã lẽ ꞌbá gólĩyî lãfálé sĩ âꞌdó ꞌbá ĩyî õjílã Yúdạ̃ yí
kâ ró rĩ ꞌbá ĩyî Gị̃rị́kị̃ tị̂ âtálé ĩꞌdî rî ꞌbá yî, drílĩyî ngãzó rĩꞌá tã gĩlí gólĩyî Yúdạ̃ ró rĩ ꞌbá cé Ị́bũrũ tị̂ âtálé ĩꞌdî rî ꞌbá yî

rú. Gólĩyî kĩ nĩ rî, “Ạ̃yị́zị́ ãmákâ rî ꞌbá yî rí ĩyî gõꞌdá ngá nyãnyã gólĩyíkâ gólâ rĩꞌá lânjílâ kậyị̂ vósĩ cé ạ̃yị́zị́ drí ndrĩ rî
ûsúlị́ kô.” 2 Ĩtí rî, lãjóꞌbá mûdrị́-drị̃-lâ-ngâ-rị̃ ꞌdî ꞌbá yî drí ngãzó ĩyî tã lẽ ꞌbá Yésũ kâ rî ꞌbá yî ậzị́lị́ rû êꞌbélé võ ãlô ꞌá.
Gõꞌdá drílĩyî tã âtázó tã lẽ ꞌbá ꞌdĩ ꞌbá yî drí kĩ nĩ rî, “Rĩꞌá fí dó ãmâ drí ngãzó lôsĩ tã âtî-âtî Ôvârí kâ âtâ kâ õjílã drí rî
âyézó gõꞌdá ngãzó nĩlí rĩꞌá lôsĩ ngá nyãnyã lânjî kâ ꞌẽlé ĩꞌdî yã? 3 ꞌDĩî võ lâ ꞌá rî, ãmâ ậdrúpị̃ yî, rĩꞌá tãndí ró ãnî drí
îcázó õjílã njị̂-drị̃-lâ-rị̃ njĩlí ãnî lãfálé sĩ, gólĩyî ãnî drí nị̃lị́ trá kĩ, Líndrí Tãndí Ôvârí kâ bê ĩyî ꞌá rî ꞌbá yî gõꞌdá kpá âꞌdó
ꞌbá ĩyî tã nị̃nị̃ bê rõô rî. Ĩtí rî, mã âꞌdô gólĩyî ꞌbãꞌá lôsĩ ꞌdî ꞌẽlé. 4Gõꞌdá ãmâ rî gógó nyãányâ lâ tãsĩ rî, lôsĩ ãmákâ ãꞌdô ró
zãâ rãtáã ꞌẽꞌẽ ĩꞌdî, gõꞌdá úlị́ Ôvârí kâ rî ꞌbá yî âtâ-âtâ lâ ĩꞌdî õjílã drí.”

5 Ĩtí rî, õjílã ndrĩ drí tã ꞌdî drị̃ lâ lẽzó ĩꞌdî gõꞌdá gólĩyî drí ngãzó õjílã tãndí njị̂-drị̃-lâ-rị̃ rî ꞌbá yî njĩlí. Õjílã rî ꞌdĩ ꞌbá yî
lãfálé rî, gólĩyî njĩ Sĩtĩfánõ gólâ tã lẽ ꞌbá trá Yésũ ꞌá rõô pị̃pị̂sị́lị́ ãlô sĩ gõꞌdá Líndrí Tãndí Ôvârí kâ bê yí ꞌá dũû rî kpá
trá. Gõꞌdá gólĩyî njị̂-kázíyá njĩlí Sĩtĩfánõ bê rî ꞌbá yî rĩꞌá: Fílĩpõ ãzâ, Põrõkárõ, Nĩkõnórã, Tímõnõ, Pãrãmónã gõꞌdá
Nĩkólã.12 6Nĩngá sĩ, õjílã ꞌdî ꞌbá yî drí õjílã ĩyî drí njĩlí trá njị̂-drị̃-lâ-rị̃ ꞌdî ꞌbá yî ậzị́zó ꞌbãlé lãjóꞌbá ꞌdĩ ꞌbá yî ândrá.
Gõꞌdá lãjóꞌbá ꞌdĩ ꞌbá yî drí drị́ ꞌbãzó gólĩyî drị̃ị̂, ãꞌdô ró bê gólĩyî ꞌbãlé ngá lânjí ꞌbá ró õjílã ạ̃yị́zị́ ró rî ꞌbá yî drí. Gõꞌdá
drílĩyî rãtáã ꞌẽzó ngá lânjí ꞌbá rî ꞌdĩ ꞌbá yî tãsĩ Ôvârí drí, tãlâ gólâ õpâ ró gólĩyî lôsĩ rî ꞌdĩ ꞌẽrẽ lâ ꞌá.

7Gõꞌdá nĩngá sĩ, kậyị̂ rî ꞌdĩ ꞌbá yî sĩ, õjílã ị́tị́lị́lị́ drí ngãzó rĩꞌá tã lẽlé úlị́ Ôvârí kâ ꞌá. Ĩꞌdî ĩtí, tã lẽ ꞌbá Yésũ ꞌá rî ꞌbá yî
drí lîzózó âcálé dũû Yẽrõsãlémã ꞌálâ. Gõꞌdá drị̃-ꞌbá lãꞌbí ꞌẽ kâ rî ꞌbá yî dũû drí kpá tã lẽzó tã âtî-âtî tãndí Ôvârí kâ ꞌdĩ ꞌá.

Tã gólâ Sĩtĩfánõ rî rũzó tã lâ kĩlí õnjõ sĩ rî
8Gõꞌdá Ôvârí rî trá ândrâ-tãndĩ fẽlé rõô Sĩtĩfánõ drí gõꞌdá kpá rĩꞌá mbârâkã fẽlé gólâ drí tã dũû tị̂ drí ậꞌdị́zó rî ꞌẽzó

õjílã dũû ândrá. 9Nĩngá sĩ, õjílã Yúdạ̃ yí kâ ũrûkậ ꞌbá yî drí ngãzó ĩyî rĩꞌá tị̂ ânyálé gólâ bê mbârâkã Ôvârí drí fẽlé drílâ
rî tãsĩ. Gólĩyî rĩꞌá õjílã jạ̃rị́bạ̃ gólĩyî zị̃lị́ Sĩrénẽ gõꞌdá Ãlẽkẽzãndĩríyã rî ꞌbá yí kâ, gólĩyî rî trá lãꞌbí Yúdạ̃ yí kâ ꞌẽlé
ndrĩ.13 Õjílã rî ꞌdĩ ꞌbá yî drí ngãzó fĩlí ĩyî õjílã ũrûkậ ꞌbạ̃drị̃ gólĩyî zị̃lị́ Sĩlísĩyã gõꞌdá Ásĩyã14 bê rî ꞌbá yí kâ lãfálé tị̂
ânyálé Sĩtĩfánõ bê. 10Gõꞌdá Líndrí Tãndí Ôvârí kâ ꞌbã Sĩtĩfánõ trá âꞌdólé tã nị̃nị̃ bê îcálé tã trõlé õjílã rî ꞌdĩ ꞌbá yî tị́ sĩ.
11 Ĩtí, õjílã ꞌdî ꞌbá yî drí ngãzó nĩlí õjílã ãzâ ꞌbá yî lị̃fị́ lâ yî gĩlí, tãlâ õnjõ âdólé Sĩtĩfánõ rú tã âtálé kĩ nĩ rî, “Mã ârî ãgô
nõ gbórókõ lâ trá rĩꞌá Ôvârí yî lôꞌdáꞌá ãmâ ạ́ꞌbị́yạ́ Músạ̃ bê.”

12 Ĩtí rî, úlị́ ꞌdĩ ꞌbá yî drí sĩ rî, õjílã Yẽrõsãlémã kâ gõꞌdá gólĩyî sị́sị́-lésĩ rî ꞌbá yî gõꞌdá lãꞌbí îmbá ꞌbá gólĩyíkâ rî ꞌbá yí
bê drí ngãzó ĩyî ạ̃wạ̃ ró Sĩtĩfánõ bê. Gõꞌdá nĩngá sĩ, tã rî ꞌdĩ tãsĩ rî, gólĩyî drí ngãzó ârálé ạ̃wạ̃ sĩ Sĩtĩfánõ ngálâ gõꞌdá
gólâ rî rũlị́ âjílí võ tã kĩ kâ rî ꞌálâ drị̃-ꞌbá Yúdạ̃ yí kâ ậzị́lị́ tã kĩ ꞌbá ró rî ꞌbá yî ândrá. 13Nĩngá sĩ, gólĩyî drí tã âtázó õjílã
ũrûkậ ꞌbá yî drí lạ́tị̂ gólâ ángô rî ĩꞌdî gólâ rî mõndrã fẽzó õnjõ sĩ yã. Gõꞌdá gólĩyî kĩ nĩ rî, “Kậyị̂ vósĩ cé, ãgô nõ rî zãâ tã
õnjí âtálé ĩꞌdî jó ạ́ngị́ Ôvârí kâ rú gõꞌdá kpá tã ꞌbãꞌbã Ôvârí kâ gólĩyî Músạ̃ drí lôpélé ạ̃tị́ ꞌálâ ãmâ drí rî ꞌbá yî rú. 14Mã
ârî gólâ trá gólâ õtírĩ âtálâ kĩꞌá nĩ rî, Yésũ õjílã Nãzãrétã kâ ró rî ãâꞌdô jó ạ́ngị́ Ôvârí kâ rî ûfúꞌá gõꞌdá kpá lãꞌbí gólĩyî
Músạ̃ drí îmbálé trá ãmâ drí rî ꞌbá yî ôjáꞌá vólé.”

15 Ĩtí rî, õjílã gólĩyî rĩ ꞌbá rĩlí võ tã kĩ kâ ꞌá rî ꞌbá yî drí ngãzó ĩyî võ ndrẽlé Sĩtĩfánõ ngálâ, tãlâ tã gólâ drí ꞌẽꞌá âtálâ rî
ârílí, gõꞌdá gólĩyî ndrê gólâ rî nị̃lị́ trá rĩꞌá lậgúꞌá õzõ mãlãyíkã nị̃lị́ kâtí.

126.5 Nĩkólã ꞌDĩî rĩꞌá õjílã Ãnĩtĩyókã kâ ró gólâ íyî jã ꞌbá Ôvârí rî ị̂njị̃lị́ âꞌdô tã Yúdạ̃ yí kâ vó ró rî ĩꞌdî.
136.9 Õjílã ꞌdî ꞌbá yî rî ĩyî trá rãtáã ꞌẽlé jó tã Ôvârí kâ ârî kâ rĩꞌá zị̃lâ jó õjílã gólĩyî drị̃-bạ́lạ́yị̂ ró rî ꞌbá yí kâ rî ꞌá.
146.9 Ásĩyã rĩꞌá zị̃lâ ngbãângbânõ rî Túrũkị̃ rî.

Tã gólâ Sĩtĩfánõ drí lôgõlé õjílã gólâ rî mõndrã fẽ ꞌbá rî yî drí
tã kĩ ꞌbá ândrá rî

7 1Nĩngá sĩ, drị̃-ꞌbá drị̃-ꞌbá Yúdạ̃ yí kâ rî ꞌbá yí kâ drí ngãzó tã îjílí Sĩtĩfánõ tị́ kĩ nĩ rî, “Úlị́ gólĩyî õjílã nô ꞌbá yî
drí rĩꞌá âtálâ ní rú nõ ꞌbá yî pạ̃tị́ị̃ yã?”

2Gõꞌdá Sĩtĩfánõ drí ngãzó tã ꞌdî lôgõlé gólâ drí kĩ nĩ rî, “Ãmbá ámákâ, mõndrã õjílã ꞌdî ꞌbá yí kâ má rú ꞌdĩ âꞌdó kô tã
pạ̃tị́ị̃ ꞌî. Ámâ ậdrúpị̃ yî gõꞌdá ãnî sị́sị́-lésĩ rî ꞌbá yí bê, nĩ ârî drẽ úlị́ ámákâ nõ ꞌbá yî. Ạ̃kû ró nã sĩ rî, Ôvârí gólâ âꞌdó ꞌbá
mbârâkã bê ngá ãmbá nõ ꞌbá yî drị̃ị̂ sĩ ndrĩ rî âꞌdâ íyî nyãányâ trá ãmâ ạ́ꞌbị́yạ́ Ãbãrãyámã drí õzõ ãnî drí nị̃lị́ trá rî kâtí.
Kậyị̂ rî ꞌdĩ sĩ, Ãbãrãyámã rî trá rĩlí ꞌbạ̃drị̃ gólâ rĩꞌá zị̃lâ Mõsõpõtámĩyã rî ꞌálâ, ꞌdĩî gólâ nĩí drẽ kô rĩlí Hãránã ꞌálâ. 3Gõꞌdá
nĩngá sĩ, Ôvârí âꞌdálé bê íyî nyãányâ trá Ãbãrãyámã drí rî, Ôvârí drí ngãzó tã âtálé Ãbãrãyámã drí kĩ nĩ rî, ‘Ní ngâ
ꞌbạ̃drị̃ nô ꞌásĩ õjílã ánî átá kâ rî ꞌbá yî lãfálé sĩ nĩlí ꞌbạ̃drị̃ gólâ má drí ꞌẽꞌá âꞌdálâ ní drí ạ̃tị́ ꞌálâ nã ꞌá.’15

4 “Ĩtí rî, Ãbãrãyámã yî ãtî-drị̃ íyíkâ rî ꞌbá yí bê drí ngãzó nĩlí ꞌbạ̃drị̃ rî ꞌdĩ ꞌásĩ nĩlí rĩlí Hãránã ꞌálâ.16 Võ rî ꞌdĩ ꞌálâ rî, átá
lâ drí drãzó. Gõꞌdá átá lâ rî õdrã vólé drị̃ ꞌásĩ rî, Ôvârí drí gólâ rî âjózó Hãránã ꞌá tólâ sĩ ânĩlí rĩlí ꞌbạ̃drị̃ Kãnánã kâ gólâ
ãmâ drí âꞌdózó ngbãângbânõ ꞌálâ nõ ꞌá. 5Gõꞌdá kậyị̂ rî ꞌdĩ ꞌbá yî sĩ rî, Ôvârí fẽé võ drị̃ mvá ãzãkã gbúrúwạ́ lâ âꞌdólé
Ãbãrãyámã rî nyãányâ kâ ró rî kô. Gõꞌdá Ôvârí ꞌbã tã lâ trá gólâ drí kĩ, yí ãâꞌdô fẽꞌá lâ gólâ drí kậyị̂ ãzâ sĩ ị̃zạ́tú âꞌdólé
ꞌbạ̃drị̃ gólĩyî nyãányâ kâ ró gólâ rî ózõwá yí bê. Ôvârí õtírĩ tã ꞌdî ꞌbãâ ĩtí rî, ꞌdĩî Ãbãrãyámã drẽ cú ĩtí ꞌdĩyímvá ãkó.
6Gõꞌdá sị́sị́ kậyị̂ rî ꞌdĩ drí sĩ rî, Ôvârí âtâ tã kpá kĩ nĩ rî, ‘Ánî ózõwá yî âꞌdô nĩꞌá rĩlí ĩyî ngá ãwã ró ꞌbạ̃drị̃ ãtrâ ꞌá. Gõꞌdá
õjílã ꞌbạ̃drị̃ ꞌdî kâ âꞌdô gólĩyî ꞌbãꞌá lôsĩ ĩyíkâ ꞌẽlé rạ̃gị́ị̃ ró gõꞌdá áâꞌdô rĩꞌá gólĩyî ꞌẽlé õnjí ró ndrô kámá-sû sĩ. 7Gõꞌdá nĩngá
sĩ, má âꞌdô lâŋõ fẽꞌá õjílã gólĩyî ꞌbạ̃drị̃ ꞌdî kâ gólĩyî ánî ózõwá yî ꞌbã ꞌbá trá rạ̃gị́ị̃ ró rî ꞌbá yî drí. Nĩngá sĩ, ánî ózõwá yî
âꞌdô âfõꞌá vólé ꞌbạ̃drị̃ ꞌdî ꞌásĩ ânĩlí ꞌbạ̃drị̃ gólâ má drí ꞌẽꞌá fẽlâ gólĩyî drí nõ ꞌálâ, gõꞌdá gólĩyî âꞌdô ámâ ị̂njị̃ꞌá ꞌbạ̃drị̃ nô ꞌá.’17

8 “Nĩngá sĩ, Ôvârí drí tã âtázó Ãbãrãyámã drí õjílã gólâkâ ãgô ãmbá ró rî ꞌbá yî gõꞌdá kpá ãgô mvá ró rî ꞌbá yí bê ꞌdẽlé
ĩyî bãsã ꞌá lãmbé tã-drị̃ lẽlẽ Ôvârí yí kâ Ãbãrãyámã bê rû-lẽ-ãzí ró rî ró. ꞌDĩî vólé drị̃ lâ ꞌásĩ, Ãbãrãyámã drí íyî mvá
Ĩsákã rî tị̃zó, gõꞌdá Ĩsákã rî gógó âjízó ꞌdẽlé bãsã ꞌá, ꞌdĩî drẽ kậyị̂ gólâ rî tị̃zó rî rĩꞌá cé njị̂-drị̃-lâ-nâ. Gõꞌdá vó lâ sĩ, Ĩsákã
drí Yãkóbã rî tị̃zó gõꞌdá âjízó lâ kpá ꞌdẽlé bãsã ꞌá. Gõꞌdá vó lâ sĩ, Yãkóbã drí ꞌdĩyímvá tị̃zó mûdrị́-drị̃-lâ-ngâ-rị̃ âꞌdó ꞌbá
ĩyî ạ́ꞌbị́yạ́ ró ꞌbạ̃súrú ãmákâ mûdrị́-drị̃-lâ-ngâ-rị̃ rî ꞌbá yí kâ ró rî, gõꞌdá Yãkóbã drí kpá gólĩyî âjízó ndrĩ ꞌdẽlé bãsã ꞌá.

9 “Nĩngá sĩ, Yãkóbã rî mvá rú bê Yõsépã rî, tã lâ drí âgízó ậdrúpị̃ lâ yî lị̃fị́. Gõꞌdá gólĩyî drí ngãzó gólâ rî gĩlí vólé
õjílã gólĩyî gólâ rî trõ ꞌbá rạ̃gị́ị̃ ró Mạ́sị̃rị̃ ꞌálâ rî yî drí. Gõꞌdá Ôvârí bê rĩꞌá kárá Yõsépã bê ândrâ-tãndĩ fẽlé gólâ drí.
10Gõꞌdá nĩngá sĩ, Ôvârí drí kpá gólâ rî pãzó ĩzã gólâkâ rî ꞌbá yî ꞌásĩ ndrĩ, gõꞌdá Ôvârí ꞌbã gólâ trá tã nị̃nị̃ bê, tãlâ kúmú
Mạ́sị̃rị̃ kâ ãꞌdô ró tãndí ró gólâ bê. Gõꞌdá kúmú ꞌdĩ ꞌbã Yõsépã trá âꞌdólé drị́-ãcê bê Mạ́sị̃rị̃ drị̃lị́ gõꞌdá kpá âꞌdólé ngá cé
tị̂tị̂ ꞌbã íyíkâ ꞌá rî vó lâ ndrẽ ꞌbá lâ ró.

11 “ꞌDĩî vósĩ, lõfó õnjí tẽtẽ drí ꞌdẽzó Mạ́sị̃rị̃ ꞌásĩ ndrĩ gõꞌdá kpá ꞌbạ̃drị̃ Kãnánã kâ nõ bê gõꞌdá õjílã ꞌbãlé ndrĩ rû îzãlé
kôrô.18 Gõꞌdá tãlâ lõfó ꞌdĩ tãsĩ rî, ãmâ ạ́ꞌbị́yạ́ gólĩyî âꞌdó ꞌbá Kãnánã ꞌálâ rî ꞌbá yî îcá ĩyî gõꞌdá ngá-ĩyínyâ ãzãkã ûsúlị́ kô.
12Gõꞌdá Yãkóbã ârílí bê tã kĩꞌá nĩ rî, ạ̃drúgú ãâꞌdô bê Mạ́sị̃rị̃ ꞌálâ rî, drílâ íyî mvá yî jõzó Mạ́sị̃rị̃ ꞌá tólâ nĩꞌá ạ̃drúgú âgílí
tólâ sĩ.19 13Gõꞌdá gólĩyî ândálé bê ĩyî rû nĩꞌá ạ̃drúgú gĩlí kpá óꞌdí Mạ́sị̃rị̃ ꞌálâ rî, Yõsépã drí gólĩyî ꞌbãzó íyî nị̃lị́ gólĩyî
ậdrúpị̃ ró, gõꞌdá gólâ drí kpá íyî ậdrúpị̃ yî ꞌdĩ ꞌbá yî âꞌdázó kúmú Mạ́sị̃rị̃ kâ ꞌdĩ drí. 14 ꞌDĩî vósĩ, Yõsépã drí kpá tã âtízó
ậdrúpị̃ lâ yî sị́lị́ átá lâ Yãkóbã drí tólâ, gólâ ãânĩ ró Mạ́sị̃rị̃ ꞌálâ õjílã íyíkâ ꞌbã kâ rî ꞌbá yí bê ndrĩ. Õjílã Yõsépã kâ ndrĩ
rĩꞌá nyâꞌdî-nâ-drị̃-lâ-ngâ-mûdrị́-drị̃-lâ-ngâ-njị̂. 15–16 Ĩtí rî, Yãkóbã yî drí ngãzó nĩlí Mạ́sị̃rị̃ ꞌálâ. Gõꞌdá vólé drị̃ lâ ꞌásĩ,
Yãkóbã drí drãzó ãkpãkãꞌdã Mạ́sị̃rị̃ ꞌá tólâ. Gõꞌdá gólâ rî mvá yî drí ãvõ lâ trõzó ꞌbạ̃drị̃ Kãnánã kâ ꞌálâ ꞌbãlé ũgị́ ꞌá, võ
gólâ Ãbãrãyámã drí gĩlí trá ậdị̂ sĩ ạ̃kû ró rî ꞌálâ. Gõꞌdá vó lâ sĩ, Yãkóbã rî mvá yî ôdrã ĩyî kpá trá ꞌdó ndrĩ Mạ́sị̃rị̃ ꞌá tólâ.
Gõꞌdá mvá lâ yî drí gólĩyî ãvõ trõzó Sẽkémẽ ꞌálâ gõꞌdá ꞌbãlé ũgị́ ãzâ ꞌá.20

17 “Gõꞌdá nĩngá sĩ, kậyị̂ gólâ Ôvârí drí tã ꞌbãꞌbã íyíkâ ândrâ-õnjĩ kâ Ãbãrãyámã drí rî ꞌẽzó vó lâ âtílí rî âcâ bê trá ãnyî
rî, ꞌdĩî ãmâ ạ́ꞌbị́yạ́ yî lîzô trá dũû Mạ́sị̃rị̃ ꞌálâ. 18Gõꞌdá kúmú ãzâ gólâ Yõsépã rî tã nị̃ ꞌbá kô rî ĩꞌdî rĩꞌá drị́-ãcê bê Mạ́sị̃rị̃
drị̃ị̂ sĩ ndrĩ. 19Kúmú rî ꞌdĩ âdô ãmâ ạ́ꞌbị́yạ́ yî trá mãnĩ sĩ, gõꞌdá dị̂ gólĩyî drị̃ kpá trá ꞌbãlé ĩzã nị̃lị́. Gõꞌdá kúmú rî ꞌdĩ ꞌbã
gólĩyî trá rĩꞌá ĩyî mvá õdẽ ró rî ꞌbá yî trõlé ꞌbãlé âyélé õmã ꞌálâ, tãlâ õôdrã ró ĩyî bê vólé.

20 “Nĩngá sĩ, kậyị̂ rî ꞌdĩ ꞌbá yî sĩ, Músạ̃ rî tị̃zó. Gólâ rĩꞌá mvá sũsũ tãndí ꞌî Ôvârí lị̃fị́. Ândrê lâ yî trõó gólâ kô vũlị́
âyélé õmã ꞌálâ. Íîmbâ gólâ zãlô cãlé párá nâ átá lâ drí jó ꞌá. 21 ꞌDĩî vósĩ, gólâ rî trõzó lậpị́lị́ õmã ꞌá, gõꞌdá mvá ãnjó
kúmú Mạ́sị̃rị̃ kâ rî kâ drí gólâ rî ûsúzó, gõꞌdá drílâ trõzó lâ ꞌbã ꞌálâ, ãꞌdô ró yí drí vó lâ ndrẽlé mvá ró íyî nyãányâ drí.
22 Ĩtí rî, Músạ̃ drí gõzó tã nị̃nị̃ gólâ õjílã Mạ́sị̃rị̃ kâ rî ꞌbá yí kâ ị̂lị́zó ĩꞌdî nị̃lị́ ndrĩ. Gólâ âꞌdô trá cú mbârâkã bê úlị́ âtâ-âtâ
ꞌá gõꞌdá kpá tã ꞌẽꞌẽ ꞌá.

23 “Gõꞌdá nĩngá sĩ, gólâ rî ndrô âꞌdólé bê trá nyâꞌdî-rị̃ rî, drílâ tã ị̂sũzó nĩzó nĩꞌá õjílã íyíkâ Ĩsĩrãꞌélẽ kâ ró rî ꞌbá yî
lômílí. 24Gõꞌdá gólâ cálé bê võ rî ꞌdĩ ꞌá tólâ rî, gólâ drí õjílã Mạ́sị̃rị̃ kâ ndrẽzó rĩꞌá õjílã Ĩsĩrãꞌélẽ kâ cãꞌá, gõꞌdá gólâ drí
ngãzó gbõ õjílã ãzí íyíkâ Ĩsĩrãꞌélẽ kâ ró ꞌdĩ pãlé, gõꞌdá gólâ rî gógó õjílã Mạ́sị̃rị̃ kâ ró nõ rũzó cãlé kpãdí-kpãdí tã-võ

157.3 Tã Ómvó Ngá 12.1
167.4 ꞌBạ̃drị̃ Mõsõpõtámĩyã ꞌdĩ rú lâ ãzâ kpá rĩꞌá Kãlĩdéyã.
177.7 Tã Ómvó Ngá 12.7; 15.13-14
187.11 Kãnánã ꞌDĩî rĩꞌá ꞌbạ̃drị̃ gólâ Ôvârí drí tã lâ ꞌbãlé ꞌẽꞌá fẽlâ Ãbãrãyámã yî drí rî ĩꞌdî.
197.12 Nĩ zị̂ íꞌdígówá tã nô ꞌbá yí kâ búkũ Tã Ómvó Ngá kâ ꞌá kápĩtã 41–46.
207.15-16 ꞌDĩî ũgị́ gólâ átá lâ yî drí gĩlí trá ậdị̂ sĩ ạ̃kû ró Kãnánã ꞌálâ õjílã Ãmórã kâ rî ꞌbá yî drị́gạ́ sĩ rî ĩꞌdî.



10 Tã ꞌẼꞌẽ 7
lôgõ ró, gõꞌdá õjílã ꞌdî drí drãzó. 25Gólâ ị̂sũ íyíkâ kĩ nĩ rî, õjílã íyíkâ rî ꞌbá yî âꞌdô nị̃ꞌá lâ kĩ, yí âꞌdô ĩꞌdî gólâ Ôvârí drí
lẽlé ꞌẽꞌá gólĩyî pãlé ĩzã ĩyíkâ rî ꞌbá yî ꞌásĩ rî ĩꞌdî. Gõꞌdá gólĩyî nị̃ị́ tã lâ kô ĩtí.

26 “Gõꞌdá kậyị̂ tã ꞌdî kâ rî vósĩ rî, gólâ ndrélé bê õjílã Ĩsĩrãꞌélẽ kâ rû fũꞌá ĩyî rî, gólâ ngâ trá rû cẽlé gõꞌdá tã ạ̃ꞌdị́ ꞌbãlé
ĩꞌdî gólĩyî lãfálé ꞌá. Gõꞌdá gólâ kĩ nĩ rî, ‘Ãnî, nĩ ârî drẽ tã má ngáá nõlé, ãnî ꞌdó ậdrúpị̃ ãzí ró. Gõꞌdá nĩ rî rû fũlị́ ãnî
lãfálé ꞌásĩ ãꞌdô tãsĩ yã?’ 27Gõꞌdá gólâ ạ̃wạ̃ îtõ ꞌbá rî ngâ íyíkâ kôrô Músạ̃ rî zẽlé zẽzẽ vólé, gõꞌdá ngãzó tã âtálé kĩ nĩ rî,
‘Nî, ãꞌdî ꞌbã nî nĩ tã kĩ ꞌbá ró ãmâ drị̃lị́ tã ãmákâ rî kĩlí nĩ yã? 28Ní lẽ nõ kpá ámâ fũlị́ õzõ ní drí Mạ́sị̃rị̃ lé ꞌbá nã fũrị̃ ậgị́
rî kâtí yã?’21

29 “Gõꞌdá Músạ̃ ârílí bê tã îjî ꞌdĩ rî, ũrị̃ drí gãzó rú lâ, gõꞌdá gólâ drí ngãzó rãlé vólé Mạ́sị̃rị̃ ꞌásĩ nĩlí rĩlí ꞌbạ̃drị̃
Mĩdĩyánã kâ rî ꞌálâ ngá ãwã ró. ꞌDĩî vósĩ rî, drílâ õkó gĩzó gõzó mvá tị̃lị́ rị̃ tólâ.

30 “Ndrô nyâꞌdî-rị̃ Músạ̃ drí ꞌẽlé trá Mĩdĩyánã ꞌálâ rî vósĩ rî, kậyị̂ ãzâ sĩ, gólâ nĩ trá õmã ꞌálâ ãnyî únị́ ạ́ngị́ zị̃lị́ Sĩnáyĩ
rî rú. Gõꞌdá tólâ rî, Ôvârí drí rû âꞌdázó gólâ drí lạ̃sị́ lãndrâ rĩ ꞌbá kõlé fê rú rî ꞌá. 31Gõꞌdá Músạ̃ ndrélé bê lạ̃sị́ rî ꞌdĩ rî, tị̂
lâ drí ậꞌdị́zó. Gõꞌdá nĩngá sĩ, gólâ drí ngãzó rû êsélé ãnyî lạ̃sị́ rî gógó ꞌdĩ rú, tãlâ yí õndrê ró bê dódó tã ífí lâ nị̃zó.
Gõꞌdá drílâ Ôvârí rî gbórókõ ârízó úlị́ âtáꞌá gólâ drí kĩ nĩ rî, 32 ‘Mâ rĩꞌá Ôvârí gólâ rĩ ꞌbá ánî ạ́ꞌbị́yạ́ Ãbãrãyámã, Ĩsákã
gõꞌdá Yãkóbã yî vó ndrẽ ꞌbá ró rî ĩꞌdî.’ Nĩngá sĩ, Músạ̃ drí ngãzó rĩꞌá lẽlé ũrị̃ drí, gõꞌdá gólâ îcá kô fĩî ậtũlị́ rĩzó võ
ndrẽlé lạ̃sị́ lãndrâ rĩ ꞌbá kõlé ꞌdĩ ngálâ ãlôlâ.

33 “Ĩtí rî, Ôvârí drí ngãzó tã âtálé gólâ drí kĩ nĩ rî, ‘Võ ní drí âdrézó ꞌá lâ ꞌdĩ rĩꞌá võ mâ Ôvârí kâ ĩꞌdî.22 Ĩtí rî, ní ângî
káꞌbókã áníkâ pá ꞌá ꞌdĩ vólé. 34Músạ̃, ní ârî drẽ, ámâ nyãányâ ndrê trá pạ̃tị́ị̃ kĩ, õjílã ámákâ rĩꞌá ĩzã nị̃ꞌá rõô Mạ́sị̃rị̃ ꞌálâ,
gõꞌdá má ârî ãwó gólĩyíkâ trá, ĩꞌdî má drí ânĩzó ûrú lésĩ ãngó nõ ꞌá, tãlâ gólĩyî pãlé ĩzã gólĩyíkâ ꞌdĩ ꞌbá yî ꞌásĩ. Ĩtí rî,
Músạ̃, ní ngâ, má jô ró nî gõlé ꞌbạ̃drị̃ Mạ́sị̃rị̃ kâ rî ꞌálâ.’

35 “Ĩtí rî, ámâ ậdrúpị̃ yî, má âtâ ãnî drí kĩ nĩ rî, rĩꞌá Músạ̃ rî gógó ĩꞌdî gólâ õjílã drí gãlé trá dó kĩzó nĩ rî, ‘Ãꞌdî ꞌbã nî
nĩ tã kĩ ꞌbá ró ãmâ drị̃lị́ tã ãmákâ kĩlí yã?’ Rĩꞌá gólâ ĩꞌdî Ôvârí drí âjólé trá gólĩyî drí, âꞌdólé drị́-ãcê bê gólĩyî drị̃lị́ gõꞌdá
kpá gólĩyî pãlé ĩzã gólĩyíkâ rî ꞌbá yî ꞌásĩ. Ôvârí ꞌbã tã ꞌdî ꞌbá yî Músạ̃ drí kậyị̂ tíbê gólâ drí íyî âꞌdázó Músạ̃ drí võ lạ̃sị́
drí kõzó fê rú rî ꞌálâ rî sĩ.

36 “Nĩngá sĩ, Músạ̃ drí ꞌdẽzó sị́sị́ õjílã Ôvârí kâ lôfõlé vólé ꞌbạ̃drị̃ Mạ́sị̃rị̃ kâ rî ꞌásĩ tã ꞌẽꞌẽ gólĩyî tị̂ drí ậꞌdị́zó rî ꞌbá yî sĩ
ꞌbạ̃drị̃ ꞌdî ꞌálâ gõꞌdá kpá lị̃mvû ândrê zị̃lị́ Lị̃mvû Kãâ rî ꞌálâ, gõꞌdá gólâ drí rĩzó zãâ rĩlí tã gólĩyî tị̂ drí ậꞌdị́zó drílâ sĩ rî
ꞌẽlé gólĩyî pãzó õmã ꞌálâ ndrô nyâꞌdî-rị̃ sĩ. 37Gõꞌdá rĩꞌá kpá Músạ̃ ĩꞌdî gólâ tã âtá ꞌbá õjílã Ĩsĩrãꞌélẽ kâ drí kĩ nĩ rî, ‘Ôvârí
âꞌdô ãzákôlâ ꞌdĩ ꞌẽꞌá ãnî ózõwá yî lãfálé ꞌásĩ âꞌdólé úlị́ Ôvârí kâ lôpé ꞌbá ró má tí.’23 38Músạ̃ rî ꞌdĩ âꞌdô kpá trá õjílã
Ĩsĩrãꞌélẽ kâ bê kậyị̂ gólâ gólĩyî drí rĩzó kpãkã ãlô õmã ꞌálâ ãnyî únị́ ạ́ngị́ zị̃lị́ Sĩnáyĩ rî rú rî ꞌá. Nĩngá rî, Ôvârí drí tã
âtázó gólâ drí ãmâ ạ́ꞌbị́yạ́ yí bê, gõzó tã ꞌbãꞌbã íyíkâ lédrẽ-lédrẽ âfẽ ꞌbá õjílã drí rî ꞌbá yî trõzó fẽlé drílâ, tãlâ gólâ õlôpê
ró kpá tã ꞌbãꞌbã rî ꞌdĩ ꞌbá yî bê ãmâ drí ꞌẽlé.

39 “Gõꞌdá Músạ̃ âꞌdô bê drẽ ãkpã únị́ ạ́ngị́ Sĩnáyĩ drị̃ ꞌálâ rî, ãmâ ạ́ꞌbị́yạ́ yî lẽé ĩyî gólâ rî tẽlé kô. Ĩtí rî, gólĩyî drí gólâ rî
gãzó dó. Gólĩyî ị̂sũ tã trá, ãꞌdô ró nĩzó gõlé Mạ́sị̃rị̃ ꞌálâ. 40 Ĩtí rî, drílĩyî tã âtázó Ãrónã Músạ̃ rî ậdrúpị̃ drí kĩ nĩ rî, ‘Gõꞌdá
Músạ̃, ánî ậdrúpị̃ ró gólâ ãmâ âtrõ ꞌbá Mạ́sị̃rị̃ lésĩ rî, mã nị̃ị́ tã gólâ âꞌdó ꞌbá gólâ bê tólâ rî kô. Âꞌdólé bê trá ĩtí rî, ní âꞌdô
drị̃-ꞌbá ãmákâ ró gólâ rî võ ꞌá. Ní êdê ôvârí ãmâ drí ậdị̂ ꞌásĩ, tãlâ mã njị̃ ró bê kpãâ ꞌbãlé ãmâ ândrá ãmâ pãlé gõgõ
ãmákâ Mạ́sị̃rị̃ ꞌálâ rî sĩ.’ 41 Ĩtí rî, gólĩyî drí Ãrónã rî ꞌbãzó ôvârí líndrí ãbãrãdãgõ êdélé ị́tị́ jõrã lârâkô kâtí. Gõꞌdá gólĩyî
drí rĩzó kõrõnyã zãlé fẽlé drílâ gõꞌdá kpá kãrámã lâ ꞌẽzó, tãlâ ôvârí ãbãrãdãgõ gólĩyî nyãányâ drí êdélé trá ꞌdĩ tãsĩ.24

42 “Gõꞌdá Ôvârí rĩꞌá õmbã ró gólĩyí bê tã rî ꞌdĩ tãsĩ. Ĩꞌdî drílâ gólĩyî gãzó dó gõzó gólĩyî âyélé rĩꞌá ị̃tú, párá gõꞌdá
ị̃ꞌbị̂ꞌbị̂wạ́ yî îrátãlé ĩꞌdî. Gólĩyî tã âꞌdô trá õzõ tã ậngũ ꞌbá Ôvârí kâ Ãmósẽ drí îgĩlí trá rî kâtí kĩꞌá nĩ rî,
‘Ãnî õjílã Ĩsĩrãꞌélẽ kâ, âꞌdó mâ ĩꞌdî kô ãnî drí rĩzó kõrõnyã lị̃lị́ zãlé drílâ õmã ꞌálâ ndrô nyâꞌdî-rị̃ sĩ rî.
43 ꞌDĩî võ lâ ꞌá rî, nĩ njị̃ mãsámã bị́ ró rî kpãâ gũgũ ꞌdị̃zó ĩꞌdî sĩ lâ líndrí ró ôvârí ãbãrãdãgõ ãníkâ zị̃lị́ Mõlékã rî drí,

gõꞌdá nĩ njị̃ ôvârí ãbãrãdãgõ líndrí zị̃lị́ Rẽpánã gólâ pãlé fê ꞌásĩ ị̃ꞌbị̂ꞌbị̂wạ́ lârâkô ró rî kpá kpãâ.
Nĩ êdê ôvârí ãbãrãdãgõ lârâkô ꞌdĩ ꞌbá yî nĩ, gõꞌdá ãnî drí rĩzó gólĩyî îrátãlé.
Nĩngá sĩ, tã ꞌdî tãsĩ rî, má âꞌdô ãnî drõꞌá vólé nĩlí gõꞌdá rĩlí ãtíꞌbá ró ꞌbạ̃drị̃ ãwã ꞌá Bãbĩlónã ũgû ꞌálâ.’

Ãmósẽ 5.25-27
Ĩtí rî, ãnî õjílã gólĩyî kậyị̂ ngbãângbânõ kâ rî ꞌbá yî kpá rĩꞌá ãndõtô ró õzõ ãnî ạ́ꞌbị́yạ́ yí kâtí.

44 “Kậyị̂ ãmâ ạ́ꞌbị́yạ́ yî drí rĩzó rĩlí õmã ꞌálâ rî sĩ, gólĩyî rĩꞌá cú líndrí ꞌdị̃lị́ ítá ꞌásĩ gũgũ ró rî bê Ôvârí rî ị̂njị̃zó ꞌá lâ, tãlâ
ꞌdĩî únị̃ ró kĩꞌá nĩ rî, Ôvârí ãâꞌdô bê ĩyí bê. Éêdê gũgũ rî ꞌdĩ õzõ Ôvârí drí âtálé trá Músạ̃ drí rî kâtí, âꞌdô cú lârâkô lâ
gólâ Ôvârí drí âꞌdálé gólâ drí rî vó ró. 45Vó lâ ꞌásĩ, ãmâ ạ́ꞌbị́yạ́ yî drí gũgũ rî ꞌdĩ lôpézó ạ̃tị́lị́ ĩyî mvá yî drí. Gõꞌdá vó lâ
sĩ, mvá lâ yî ꞌdĩ ꞌbá yî drí ngá gólĩyî gũgũ ꞌdî kâ ꞌdĩ ꞌbá yî trõzó ânĩzó drị̃-ꞌbá gólĩyíkâ Yásõwã yí bê âcálé ꞌbạ̃drị̃ gólâ nõ
Ôvârí drí õjílã lâ lâdrólé nĩ gólĩyî drí nõ ꞌá. Gõꞌdá gũgũ rî ꞌdĩ rî trá âcálé bũúũ kậyị̂ gólĩyî ãmâ ạ́ꞌbị́yạ́ Dạ̃wúdị̃ kâ rî ꞌbá
yî tú.

217.28 Nĩ zị̂ Âfõ-âfõ kápĩtã 2.
227.33 Sĩtĩfánõ lẽ tã âꞌdálé kĩ, Ôvârí rí kô rĩlí cé jó ạ́ngị́ Ôvârí rî gógó kâ Yẽrõsãlémã ꞌálâ rî ꞌá. Gõꞌdá gólâ âꞌdâ íyî nyãányâ trá Ãbãrãyámã drí
gõꞌdá kpá Músạ̃ drí kậyị̂ gólĩyî drí rĩzó ꞌbạ̃drị̃ ãtrâ jẽjẽ ró rî ꞌbá yî ꞌásĩ rî ꞌá. Nĩ zị̂ Âfõ-âfõ kápĩtã nâ.
237.37 Tã ꞌBãꞌbã Ândâ 18.15
247.41 Nĩ zị̂ Âfõ-âfõ kápĩtã 32.

46 “Gõꞌdá tã Dạ̃wúdị̃ rî ꞌdĩ kâ sû trá Ôvârí rú. Ĩtí rî, Dạ̃wúdị̃ drí ngãzó Ôvârí rî îjílí, tãlâ tã-drị̃ lẽlé yí drí jó ꞌdị̃zó õjílã

Ĩsĩrãꞌélẽ kâ drí Ôvârí rî ị̂njị̃zó ꞌá lâ. 47Gõꞌdá Sólõmõ, Dạ̃wúdị̃ rî mvá ĩꞌdî gólâ Ôvârí drí ꞌbãlé jó rî ꞌdĩ ꞌdị̃lị́ yí Ôvârí drí
rî.25

48 “Gõꞌdá má âtâ drẽ tã ãnî drí, õzõ Ôvârí õꞌbã õjílã kpálé võ íyî ị̂njị̃zó ꞌá lâ rî ꞌbá yî êdélé ĩtí rî, gólâ rí rĩlí jó gólĩyî
õjílã mvá drí ꞌdị̃lị́ nĩ rî ꞌbá yî ꞌá kô, tãlâ Ôvârí rĩꞌá ãmbá kôrô. ꞌDĩî rĩꞌá nyé õzõ úlị́ gólâkâ tã ậngũ ꞌbá Ĩsáyã drí âtálé trá
ạ̃kû ró nã sĩ rî kâtí kĩꞌá nĩ rî,

49 ‘ꞌBũû rĩꞌá kị́tị̃ kũmũ ámákâ rî kâ ĩꞌdî má drí rĩzó drị̃ lâ kúmú ạ́ngị́ ró tã kĩlí
gõꞌdá ị̃nyạ́kú drị̃ nô íyíkâ má drí õzõ tókpóró kâtí má drí ámâ pá tõzó gá drị̃ lâ.

Ĩtí rî, âꞌdô îcáꞌá ángô tí ró ãnî õjílã mvá drí jó ꞌdị̃zó má drí yã?
Âꞌdô îcáꞌá ángô tí ró ãnî drí võ êdézó má drí lôvózó ꞌá lâ yã?
50Nĩ îcá kô võ êdélé má drí. Mâ rĩꞌá gólâ ngá lôꞌbã ꞌbá kậkậrậ ndrĩ ãkí ãkó rî ĩꞌdî.’ ”

Ĩsáyã 66.1-2
51Gõꞌdá nĩngá sĩ, Sĩtĩfánõ drí tã âtázó kĩ, “Ámâ ậdrúpị̃ yî, nĩ ârî drẽ úlị́ ámákâ nõ ꞌbá yî! Ãnî rĩꞌá õjílã gólĩyî drị̃ lâ yî

drí âmbálé âmbâ rî ꞌbá yî ĩꞌdî! Ãnî ĩꞌdî rĩꞌá gólĩyî úlị́ Ôvârí kâ ị̂njị̃ ꞌbá kôꞌdáwá rî. Ãnî rĩꞌá nyé õzõ ãnî ạ́ꞌbị́yạ́ yí kâtí. Ãnî
gõꞌdá ãnî ạ́ꞌbị́yạ́ yí bê, nĩ rî trá rĩꞌá Líndrí Tãndí Ôvârí kâ gãlé kárá dó. 52Ãnî ạ́ꞌbị́yạ́ yî fẽ lâŋõ tã ậngũ ꞌbá Ôvârí kâ rî
ꞌbá yî drí ndrĩ, gõꞌdá gólĩyî ûfû õjílã gólĩyî tã îyá ꞌbá kĩꞌá nĩ rî, Ôvârí âꞌdô õjílã mbị̂mbị̂ ꞌdíyî pã ꞌbá ró rî âjóꞌá ị̃nyạ́kú nõ
drị̃ị̂ rî kpá trá. Nĩngá sĩ, kậyị̂ rî ꞌdĩ ꞌbá yî sĩ, ꞌdíyî pã ꞌbá drí âcázó, gõꞌdá ãnî drí tã âꞌbãzó gólâ rú, gõꞌdá gólâ rî fũzó
vólé. 53Kpálé mĩ nị̃ tã ꞌbãꞌbã Ôvârí kâ gólâ mãlãyíkã yî drí âꞌdálé ãnî ạ́ꞌbị́yạ́ yî drí rî trá rî, nĩ ị̂njị̃ị́ kôꞌdáwá.”

Tã gólâ Sĩtĩfánõ rî fũzó rî
54Úlị́ Sĩtĩfánõ kâ ꞌdĩ ꞌbá yî fî bê tã kĩ ꞌbá Yúdạ̃ yí kâ ꞌdĩ ꞌbá yî drị̃ị̂ rî, gólĩyî drí ngãzó õmbã ró kôrô sị́-gílí cĩlí ĩyî

gólâ rú. 55Gõꞌdá nĩngá rî, Líndrí Tãndí Ôvârí kâ drí fĩzó mbârâkã bê Sĩtĩfánõ ꞌá gólâ rî ꞌbãlé võ ndrẽlé ꞌbũû ꞌálâ gõꞌdá
lậgû-lậgû Ôvârí kâ rî ndrẽlé, gõꞌdá Yésũ rĩꞌá âdréꞌá Ôvârí rî drị́-ágó drị̃ị̂. 56Nĩngá sĩ, Sĩtĩfánõ drí tã âtázó kĩ, “Nĩ ndrê,
má ndrê ạ́tị̃ rĩzó fĩlí ꞌbũû ꞌálâ rî trá hậ. Gõꞌdá tólâ rî, Yésũ gólâ Ôvârí drí âjólé trá ãmâ pã ꞌbá ró rî rĩꞌá âdréꞌá gõlé Ôvârí
rî drị́-ágó drị̃ lésĩ ró.”

57Gõꞌdá õjílã tã kĩ kâ ꞌdĩ ꞌbá yî drí ngãzó ĩyî rĩꞌá ôtrélé ĩyî ûrû, gõꞌdá kpá drị́ ꞌbãzó kpạ̃ạ́kũ ĩyî bị́-ꞌbálé ꞌásĩ, tãlâ yĩ õzó
úlị́ Sĩtĩfánõ kâ ꞌdĩ ꞌbá yî ârí kôꞌdáwá. Vó lâ sĩ, gólĩyî drí ngãzó ndrĩ ûrû rãlé Sĩtĩfánõ ngálâ. 58–60Gõꞌdá drílĩyî gólâ rî
rũzó ạ̃ngbũ gõꞌdá gólâ rî trõzó mbârâkã sĩ vólé jạ̃rị́bạ̃ ꞌásĩ. Nĩngá sĩ, gólĩyî drí gólâ rî lûvũzó kúnị́ mvá sĩ fũlị́ vólé.
Gólĩyî õtírĩ rĩî Sĩtĩfánõ rî lûvũlị́ rî, drílâ ngãzó lạ̃zị́ zị̃lị́ rãtáã sĩ kĩ nĩ rî, “Yésũ Kúmú ámákâ rî, ní trõ ámâ líndrí.”
Nĩngá sĩ, gólâ drí ꞌãꞌî tị̃zó vũdrị́ gõꞌdá tã âtázó kĩ, “Kúmú ámákâ, ní âyê õjílã nô ꞌbá yî tã õnjí nõ ꞌásĩ. Ní fẽ lâŋõ gólĩyî
drí tã lâ tãsĩ kô.”
Gõꞌdá gólâ âtâ bê úlị́ ạ̃dũkũ nô rî, kôrô gólâ drí lôvó-lôvó âyézó ậꞌdị́zó.
Õjílã gólĩyî rĩ ꞌbá Sĩtĩfánõ rî lûvũlị́ kúnị́ mvá sĩ rî ꞌbá yî, sị́sị́ gólĩyî ângî ítá ạ́ngị́ ĩyíkâ trá vólé trõlé fẽlé ágámvá ãzâ

rú bê Sóõlõ rî drí sũzó rú lâ ꞌá ĩyî drí.

8 1 Sĩtĩfánõ rî õdrã tã drí sũzó ágámvá Sóõlõ ꞌdĩ rú.
Tã gólâ lâŋõ drí ꞌdẽzó tã lẽ ꞌbá yî drị̃ị̂ rî

Kậyị̂ gólâ Sĩtĩfánõ drí drãzó rî sĩ, gólĩyî tã lẽ ꞌbá Yésũ ꞌá Yẽrõsãlémã ꞌálâ rî ꞌbá yî drí ngãzó rĩꞌá lâŋõ ûsúlị́ rõô.
Nĩngá sĩ, õjílã dũû gólĩyî lãfálé sĩ rî drí ngãzó lậꞌbúlị́ vólé ꞌbạ̃drị̃ dãdã gólĩyî Yũdạ́yạ̃ kâ gõꞌdá kpá Sãmárĩyã kâ rî ꞌbá yî
ꞌásĩ ngá pãlé lâŋõ rî ꞌdĩ ꞌásĩ. Gõꞌdá lãjóꞌbá Yésũ kâ rî ꞌbá yî lâkî ĩyíkâ nĩ ãkpã Yẽrõsãlémã ꞌálâ. 2Kpálé lâŋõ âꞌdô bê rõô
tólâ rî, õjílã ũrûkậ rĩ ꞌbá Ôvârí rî ị̂njị̃lị́ rî ꞌbá yî drí fĩî zãzó gõzó nĩlí Sĩtĩfánõ rî ãvõ trõlé ꞌbãlé ꞌbú ꞌá. Gólĩyî ꞌê Sĩtĩfánõ rî
ĩzã rõô lúlũ ꞌbẽꞌbẽ sĩ.

3Gõꞌdá Sóõlõ drí ngãzó nĩlí rĩꞌá õjílã tã lẽ ꞌbá Yésũ ꞌá rî lôndã bê. Õzõ gólâ ũûsû gólĩyî trá rî, ĩyíkâ kôrô rũlị́ ãgô õkó
bê ndrĩ tílílí ĩyî drí ꞌbã ꞌásĩ, gõꞌdá gólĩyî âmbézó lôꞌbãlé gạ̃nị́mạ̃ ꞌá. ꞌDĩî lạ́tị̂ gólâ Sóõlõ drí rĩꞌá jũlâ ꞌẽzó kạ̃nị́sạ̃ îzãlé rî
ĩꞌdî.

Tã âtî-âtî Ôvârí kâ Fílĩpõ drí âtálé Sãmárĩyã ꞌálâ rî
4Tã lẽ ꞌbá Yésũ kâ rî ꞌbá yî lậꞌbúlị́ bê ĩyî trá ꞌbạ̃drị̃ mvá ãzâ ꞌbá yî ꞌásĩ rî, gólĩyî drí rĩzó zãâ tã âtî-âtî Yésũ rî tãsĩ rî

âtálé õjílã drí. 5Gõꞌdá nĩngá sĩ, Fílĩpõ26 ní drí ngãzó nĩlí jạ̃rị́bạ̃ ạ́ngị́ zị̃lị́ Sãmárĩyã rî ꞌálâ rĩlí tólâ, rĩꞌá tã âtálé õjílã drí
Yésũ rî tãsĩ kĩ, Yésũ ãâꞌdô ꞌdíyî pã ꞌbá gólâ Ôvârí drí âjólé trá ꞌbũû lésĩ rî ĩꞌdî. 6Nĩngá sĩ, õjílã tị́lị́lị́ drí ngãzó ĩyî bị́
îgálé úlị́ Fílĩpõ kâ ꞌdĩ ꞌbá yî ârílí dódó, tãlâ gólĩyî ndrê gólâ trá rĩꞌá tã tị̂ drí ậꞌdị́zó rî ꞌbá yî ꞌẽꞌá. 7Gólâ lâdrô líndrí õnjí rî
ꞌbá yî vólé õjílã gólĩyî líndrí õnjí rî ꞌdĩ ꞌbá yî drí ômbélé trá rî ꞌbá yî ꞌásĩ. Gõꞌdá líndrí õnjí lôkpô ĩyî cú ôtrê-ôtrê bê ûrû
ngbạ́lạ́-ngbạ́lạ́. Dró ꞌdĩî drị̃ị̂ sĩ rî, Fílĩpõ drí kpá õjílã tị́lị́lị́ gólĩyî õŋõ ró rî ꞌbá yî gõꞌdá kpá õjílã gólĩyî pá lâ yî drí ôdrãlé
rî ꞌbá yí bê êdézó. 8 Ĩtí rî, ãyĩkõ drí cĩzó õjílã jạ̃rị́bạ̃ ꞌdî kâ ꞌdĩ ꞌbá yî rú tã rî ꞌdĩ ꞌbá yî tãsĩ.

257.47 Ôvârí lẽé kô Dạ̃wúdị̃ drí jó ꞌdĩ ꞌdị̃lị́, tãlâ gólâ ûfû õjílã trá rõô. Nĩ zị̂ búkũ drị̃-káká Íꞌdígówá Kúmú yí kâ rî kâ 22.7-9.
268.5 Fílĩpõ ꞌDĩî rĩꞌá õjílã ãlô gólâ njĩlí õjílã ãzâ ꞌbá yí bê rĩlí ngá nyãnyã lânjílí ạ̃yị́zị́ yî drí rî ĩꞌdî. Ní zị̂ íꞌdígówá lâ búkũ Tã ꞌẼꞌẽ kâ nõ ꞌá kápĩtã
6 ꞌá.

Tã Sĩmónã ójó ró rî tãsĩ
9Ãgô ãzâ bê rĩꞌá ójó ꞌî jạ̃rị́bạ̃ ꞌdî ꞌá, gólâ rî rú rĩꞌá Sĩmónã. Gõꞌdá gólâ rî trá rĩꞌá tã tị̂ drí rĩzó ậꞌdị́lị́ rî ꞌbá yî ꞌẽlé õjõ

íyíkâ ꞌdĩ sĩ õjílã drí ndrô dũû sĩ. Gólâ ꞌbã yî âꞌdólé õjílã ãmbá ró. 10Tãlâ tã rî ꞌdĩ tãsĩ rî, õjílã ndrĩ jạ̃rị́bạ̃ ꞌdî kâ rî trá kárá
rĩꞌá úlị́ Sĩmónã kâ rî ꞌbá yî ârílí ĩꞌdî dódó. Gõꞌdá gólĩyî âtâ tã trá kĩ nĩ rî, “Ãgô nõ rĩꞌá mbârâkã bê ãmbá tã lârâkô ꞌẽzó!
Ókĩzõ ꞌdĩî mbârâkã Ôvârí kâ ĩꞌdî!” 11 Ĩtí rî, gólĩyî drí úlị́ gólâkâ rî ꞌbá yî ârízó tãndí ró, tãlâ õjõ ãmbá gólâkâ rĩꞌá ꞌẽlâ
gólĩyî lãfálé ꞌá rõô ꞌdĩ tãsĩ. 12 Fílĩpõ ãâtâ tã âtî-âtî tãndí kũmũ Ôvârí kâ tãsĩ gõꞌdá kpá Yésũ Krístõ rî tãsĩ õjílã Sãmárĩyã
kâ drí rî, gõꞌdá gólĩyî tã lẽ ꞌbá Yésũ ꞌá úlị́ gólâkâ ꞌdĩ tãsĩ rî, drílâ gólĩyî îbábátízãzó ãgô ró rî ꞌbá yî õkó bê ndrĩ. 13 Ĩtí rî,
Sĩmónã rî ꞌdĩ lẽ tã kpá trá úlị́ Fílĩpõ kâ ꞌdĩ ꞌbá yî ꞌá, gõꞌdá Fílĩpõ ní drí kpá gólâ rî îbábátízãzó. Nĩngá sĩ, gõꞌdá Sĩmónã
ní drí ngãzó rĩꞌá rĩlí kárá Fílĩpõ bê, gõꞌdá ánî tị̂ drí rĩzó ậꞌdị́lị́ tã lârâkô gólĩyî Fílĩpõ drí rĩꞌá ꞌẽlâ rî ꞌbá yî drí sĩ.

14Gõꞌdá lãjóꞌbá Yésũ kâ Yẽrõsãlémã ꞌálâ rî ꞌbá yî ârílí bê tã kĩ nĩ rî, õjílã Sãmárĩyã kâ lẽ ĩyî tã trá úlị́ Ôvârí kâ ꞌá rî,
gólĩyî drí Pétẽrõ yî Yõwánĩ bê jõzó nĩlí õjílã Sãmárĩyã kâ ꞌdĩ ꞌbá yî ngáá tólâ. 15–16Gõꞌdá Pétẽrõ yî Yõwánĩ bê câ ĩyî bê
tólâ rî, gólĩyî ûsû Fílĩpõ îbábátízã gólĩyî tã Yésũ kâ lẽ ꞌbá rî yî trá rú Yésũ Krístõ kâ rî sĩ, gõꞌdá Líndrí Tãndí Ôvârí kâ
âcá drẽ kô fĩlí gólĩyî ꞌá mbârâkã bê.
Nĩngá sĩ, gólĩyî drí ngãzó rãtáã ꞌẽlé Ôvârí rî îjílí Líndrí Tãndí íyíkâ ꞌbãlé fĩlí õjílã ꞌdî ꞌbá yî ꞌá mbârâkã bê. 17Gõꞌdá

nĩngá sĩ, gólĩyî drí ĩyî drị́ ꞌbãzó õjílã rî ꞌdĩ ꞌbá yî drị̃ị̂, gõꞌdá Líndrí Tãndí Ôvârí kâ drí fĩzó gólĩyî ꞌá.
18Nĩngá sĩ, Sĩmónã rî ꞌdĩ ndrê bê kĩꞌá nĩ rî, Líndrí Tãndí Ôvârí kâ fî trá õjílã ꞌdî ꞌbá yî ꞌá drị́ ꞌbãꞌbã Pétẽrõ yí kâ

Yõwánĩ bê gólĩyî drị̃ị̂ rî sĩ rî, gólâ drí ngãzó ậdị̂ âtrõlé ꞌẽꞌá fẽlâ gólĩyî drí tã âtâ-âtâ bê kĩ nĩ rî, 19 “Nĩ âfẽ mbârâkã ꞌdî
kpá má drí, tãlâ õzõ má õꞌbã ámâ drị́ trá õjílã ãzá ꞌdĩ drị̃ị̂ rî, Líndrí Tãndí Ôvârí kâ õfî ró kpá bê gólâ ꞌá.”

20Nĩngá sĩ, Pétẽrõ drí tã lôgõzó gólâ drị̃ị̂ kĩ nĩ rî, “Ngã tí ní fî gbõ lạ̃sị́ ândrê rạ̃ꞌdạ̃ rî ꞌá ậdị̂ áníkâ ꞌdĩ bê! Ní ị̂sũ áníkâ
kĩ, órî mbârâkã Ôvârí drí fẽlé õjílã drí rî gĩlí gĩgĩ ậdị̂ sĩ yã? 21Lôsĩ Ôvârí kâ nõ âꞌdó kô rĩꞌá áníkâ ĩꞌdî. Ní îcá kô ûsúlâ,
tãlâ tã ị̂sũ áníkâ rĩꞌá ị̂sũlâ rî âꞌdó kô mbị̂ Ôvârí rî lị̃fị́ drị̃ ꞌá. 22 ꞌDõvó ãꞌdô bê trá ĩtí rî, ní âyê tã õnjí ró rî ꞌbá yî vólé,
gõꞌdá ní îjî Ôvârí rãtáã ꞌá, gólâ ãâyê ró nî bê tã ị̂sũ õnjí ĩtí ꞌdĩ ꞌbá yî ꞌásĩ, 23 tãlâ má nị̃ trá kĩ, nî rĩꞌá âgî-âgî ró, gõꞌdá tã
õnjí áníkâ ômbê nî kpá trá njírí-njírí.”

24 Ĩtí rî, Sĩmónã ní drí ngãzó rû lôꞌbãlé Pétẽrõ yî drí Yõwánĩ bê kĩ, “Ãyẽ! Nĩ ꞌê rãtáã Ôvârí drí ámâ tãsĩ, tãlâ gólâ õzó
kô tã gólĩyî ãnî drí âtálé trá ꞌdĩ ꞌbá yî ꞌbãâ âꞌdólé má drí!”

25Gõꞌdá ꞌdĩî vósĩ rî, Pétẽrõ yî Yõwánĩ bê drí ngãzó ĩyî tã âtî-âtî Kúmú Yésũ rî tãsĩ rî îmbálé õjílã drí. Gõꞌdá gólĩyî
ndẽ bê tã drílĩyî rĩꞌá îmbálâ ꞌdĩ rî, drílĩyî ngãzó gõlé Yẽrõsãlémã ꞌálâ Fílĩpõ yí bê. Ậcị́ ꞌdĩ ꞌá rî, gólĩyî nĩ kpá zãâ nĩꞌá
âdré bê ꞌbạ̃drị̃ mvá dũû ꞌbạ̃drị̃ Sãmárĩyã kâ ꞌá rî ꞌbá yî ꞌásĩ tã âtî-âtî tãndí Yésũ kâ âtá bê õjílã drí võ ꞌdî ꞌbá yî ꞌásĩ ndrĩ.

Tã gólâ Fílĩpõ drí tã âtî-âtî Ôvârí kâ ngĩzó õjílã ãmbá Sõdánĩ
lésĩ rî drí rî

26Nĩngá sĩ, mãlãyíkã Ôvârí kâ drí ngãzó tã âtálé Fílĩpõ drí kĩ nĩ rî, “Ní ngâ nĩlí drị́-ágó drị̃ ꞌálâ ró kôrô lạ́tị̂ gólâ nĩzó
Yẽrõsãlémã ꞌásĩ Gázã ꞌálâ rî ꞌásĩ.” Õjílã lậmû lạ́tị̂ rî ꞌdĩ drị̃ sĩ nĩzó Mạ́sị̃rị̃ ꞌálâ. Õjílã yûꞌdạ́wạ́ ꞌbã bê lạ́tị̂ rî ꞌdĩ drị̃ị̂.

27Gõꞌdá nĩngá sĩ, Fílĩpõ ní drí tã ꞌdî ꞌẽzó té ĩtí. Ní drí ngãzó nĩlí tólâ, gõꞌdá ní drí ãgô ãzâ Sõdánĩ lésĩ rî ûsúzó nyĩî
ró lạ́tị̂ rî ꞌdĩ drị̃ị̂. Ãgô rî ꞌdĩ rĩꞌá õjílã ãmbá õkó gólâ kúmú ạ́ngị́ rĩ ꞌbá Sõdánĩ ꞌálâ rî kâ rî ĩꞌdî.27 Gólâ rî nĩ sũlị́ ậdị̂
kậkậrậ ndrĩ õkó gólâ kúmú ạ́ngị́ ró ꞌdĩ kâ rú. Gólâ câ kpá trá Yẽrõsãlémã ꞌálâ Ôvârí rî ị̂njị̃lị́ tólâ kậyị̂ ãzâ sĩ. 28Gõꞌdá
ngbãângbânõ rî, gólâ trá gõꞌá yí drí ꞌbạ̃drị̃ ꞌálâ ãrãbíyã íyíkâ õsánĩ drí rĩꞌá sẽlâ nĩ rî ꞌá. Gõꞌdá gólâ õtírĩ rĩî nĩlí ãrãbíyã ꞌdî
ꞌá rî, gólâ rĩꞌá úlị́ Ôvârí kâ gólĩyî tã ậngũ ꞌbá Ĩsáyã drí îgĩlí trá rî zị̃ꞌá. 29Gõꞌdá nĩngá rî, Líndrí Tãndí Ôvârí kâ drí tã
âtázó Fílĩpõ drí kĩ nĩ rî, “Mí nĩ ãnyî ãrãbíyã ꞌdî rú sĩ.” 30 Ĩtí rî, Fílĩpõ drí ngãzó rãlé nĩlí ãnyî ãrãbíyã ꞌdî rú ꞌálâ. Gõꞌdá
gólâ drí ãgô ãmbá ãrãbíyã ꞌdî ꞌá ꞌdĩ gbórókõ lâ ârízó, rĩꞌá tã gólâ tã ậngũ ꞌbá Ĩsáyã drí îgĩlí trá rî ꞌbá yî zị̃ꞌá. Nĩngá sĩ,
drílâ tã îjízó kĩ, “Mí nị̃ tã ífí gólâ ní drí rĩꞌá zị̃lâ nõ ꞌbá yî trá yã?”

31Gõꞌdá ãgô ãmbá ꞌdĩ drí tã-drị̃ lôgõzó kĩ nĩ rî, “Má âꞌdô îcáꞌá nị̃lâ ángô tí ró cú ĩtí õjílã ãzâ drí ĩtõ lâ ngĩ ãkó má drí
yã?”
Gõꞌdá Fílĩpõ lẽ tã-drị̃ bê trá ĩtõ lâ ngĩzó gólâ drí rî, kôrô gólâ drí Fílĩpõ rî ậzị́zó mbãlé rĩlí íyî gãrã drị̃ ꞌá ãrãbíyã ꞌálâ

íyî âjílí. 32Úlị́ gólĩyî ãgô ꞌdĩ drí rĩꞌá zị̃lâ búkũ Ôvârí kâ ꞌásĩ rî rĩꞌá ĩꞌdî nõ ꞌbá yî,
“Ãgô rî nõ rî trá rĩlí õzõ kạ́bị̃lị́kị̃ gólâ ódrí trõlé fũlị́ rî kâtí,

gõꞌdá gólâ âꞌdô kpá trá õzõ kạ́bị̃lị́kị̃ gólâ õzõ óõtírĩ rĩî ꞌbí lâ rẽlé rî ânẽé kô rî kâtí.
Té ĩtí, gólâ âtá úlị́ kôꞌdáwá.
33Úgû gólâ trá gũgũ gõꞌdá ókí tã gólâkâ mbị̂mbị̂ ró kô.
Úfúlị́ bê gólâ trá vólé ãngó nõ ꞌásĩ ꞌwãâꞌwâ ró mvá tị̃ ãkó ró rî.
Mvá yû gólâ rî tã lôpélé sị́sị́ ꞌálâ.”

Ĩsáyã 53.7-8
ꞌDĩî ꞌbá yî rĩꞌá úlị́ gólĩyî ãgô ꞌdĩ drí rĩꞌá zị̃lâ rî ꞌbá yî ĩꞌdî.

34Nĩngá sĩ, ãgô ãmbá ꞌdĩ drí tã âtázó Fílĩpõ drí kĩ nĩ rî, “Ĩsáyã íyíkâ ãꞌdî ĩꞌdî rĩꞌá tã âtálé úlị́ nõ ꞌbá yî tãsĩ yã? Gólâ rî
tã âtálé nõ íyî nyãányâ tãsĩ ngãtá õjílã ãzákôlâ ꞌdĩ tãsĩ yã?” 35Gõꞌdá nĩngá sĩ, Fílĩpõ drí ngãzó rĩꞌá úlị́ ífí gólĩyî Ĩsáyã kâ
Yésũ rî tãsĩ rî ꞌbá yî ngĩlí, gõꞌdá drílâ kpá tã âtî-âtî tãndí Yésũ rî tãsĩ rî âtázó ãgô rî ꞌdĩ drí. 36Gõꞌdá gólĩyî õtírĩ rĩî nĩlí

278.27 Õjílã rî ĩyî õkó gólâ kúmú ạ́ngị́ ró ꞌbạ̃drị̃ rî ꞌdĩ drị̃lị́ rî zị̃lị́ Kãndásĩ.

ĩyî lạ́tị̂ drị̃ị̂ sĩ rî, gólĩyî drí âcázó ãpãpã ãzâ ꞌá. Gõꞌdá ãgô ãmbá ꞌdĩ ndrê bê ãpãpã rî ꞌdĩ rî, drílâ tã âtázó kĩ, “Ní ndrê drẽ,
lị̃mvû rĩꞌá nõ. Ĩtí rî, ngá ãzâ bê ꞌẽ ꞌbá ámâ lôgálé îbábátízãlé lị̃mvû nõ ꞌá nõngá yã?” 37 (Gõꞌdá Fílĩpõ drí tã lôgõzó gólâ
drí kĩ, “Õzõ ní õlẽ tã trá Yésũ ꞌá pị̃pị̂sị́lị́ ãlô sĩ rî, áâꞌdô ánî îbábátízãꞌá.” Gõꞌdá ãgô rî ꞌdĩ drí tã lôgõzó kĩ, “Má lẽ tã trá
kĩ nĩ rî, Yésũ Krístõ rĩꞌá Ôvârí rî mvá ꞌî.”)28

38Nĩngá sĩ, ãgô ꞌdĩ drí tã ꞌbãzó õsánĩ rĩ ꞌbá ãrãbíyã gólâkâ sẽlé rî ꞌbá yî drí âdrézó té nĩngá. Gõꞌdá gólĩyî Fílĩpõ bê drí
ngãzó nĩlí fĩlí lị̃mvû ꞌá, gõꞌdá Fílĩpõ drí ãgô rî ꞌdĩ îbábátízãzó lị̃mvû ãpãpã rî ꞌdĩ kâ sĩ. 39Gõꞌdá gólĩyî âfõlé bê ĩyî lị̃mvû
ꞌásĩ rî, Líndrí Tãndí Ôvârí kâ drí Fílĩpõ rî trõzó vólé, gõꞌdá ãgô rî ꞌdĩ ndré gólâ gõꞌdá kô ãlôlâ. Lé rî, ãgô rî ꞌdĩ drí nĩzó
zãâ ạ̃tị́lị́ ậcị́ íyíkâ ꞌdĩ ꞌá ãyĩkõ sĩ rõô. 40Gõꞌdá Fílĩpõ ní drí ánî ífífí ûsúzó, nî trá gĩâ võ zị̃lị́ Ãzótõ29 rî ꞌálâ. Ĩtí, ní drí
ngãzó tólâ sĩ gõꞌdá nĩlí ꞌbạ̃drị̃ âꞌdó ꞌbá ãnyî rî ꞌbá yî ꞌásĩ ndrĩ tã âtî-âtî tãndí Yésũ rî tãsĩ rî âtá bê õjílã drí bũúũ ní drí
cãzó jạ̃rị́bạ̃ zị̃lị́ Sẽsãréyã rî ꞌálâ.

Tã gólâ Yésũ drí Sóõlõ rî jãzó âꞌdólé õjílã íyíkâ ró rî

9 1 Sóõlõ drẽ kpá zãâ lạ́tị̂ ãzâ lôndãꞌá lâŋõ fẽzó õjílã tã lẽ ꞌbá Yésũ ꞌá rî ꞌbá yî drí, tãlâ gólâ âtâ tã kĩ nĩ rî, yí õlẽ trá
gólĩyî ûfúlị́ vólé. Gõꞌdá nĩngá sĩ, gólâ ârílí bê kĩ, tã lẽ ꞌbá ũrûkậ ꞌbá yî õrâ ĩyî trá jẽjẽ ró jạ̃rị́bạ̃ zị̃lị́ Dãmãsékẽ rî ꞌálâ

rî, gólâ drí ngãzó nĩlí drị̃-ꞌbá drị̃-ꞌbá Yúdạ̃ yí kâ rî ꞌbá yí kâ ngálâ, 2 tãlâ gólâ rî îjílí wárãgã ꞌdíyî âꞌdâ kâ îgĩlí yí drí trõlé
yí drị́gạ́ nĩzó Dãmãsékẽ ꞌálâ íyî âꞌdázó drị̃-ꞌbá jó õjílã Yúdạ̃ yí kâ drí rĩzó tã Ôvârí kâ ârílí rî ꞌbá yí kâ rî ꞌbá yî drí, gólĩyî
îjílí íyî pãlé õjílã gólĩyî ꞌdẽ ꞌbá trá Kúmú Yésũ lạ́tị̂ ró rî vósĩ Dãmãsékẽ ꞌá tólâ rî ûsúlị́, ãꞌdô ró bê yí drí îcázó ûrúlâ ĩyî,
ãgô ró rî ꞌbá yî õkó bê ndrĩ, tãlâ yí trõ ró bê lôgõlé vólé Yẽrõsãlémã ꞌálâ ꞌbãlé gạ̃nị́mạ̃ ꞌá.

3Nĩngá sĩ, Sóõlõ yî drí ậcị́ îngázó nĩzó Dãmãsékẽ ꞌálâ wárãgã ꞌdî bê. Gõꞌdá gólĩyî bê lạ́tị̂ drị̃ị̂ ãnyî cãzó Dãmãsékẽ
ꞌálâ rî, ꞌwãâ võ îꞌĩ ndrạ̃ạ̃ kạ̃ꞌdậ-kạ̃ꞌdậ ûrú lésĩ drí võ gólĩyî gãrã drị̃ ꞌásĩ rî îꞌĩzó ngbángbá. 4Gõꞌdá ĩtí rî, Sóõlõ drí ngãzó
ꞌdẽlé ạ̃drũ vũdrị́ ị̃nyạ́kú drị̃ị̂ võ îꞌĩ ꞌdî drí sĩ. Gõꞌdá gólâ drí gbórókõ ârízó rĩꞌá úlị́ âtáꞌá gólâ drí ꞌbũû lésĩ kĩ nĩ rî, “Sóõlõ!
Sóõlõ! Ní rî rĩꞌá lâŋõ õnjí fẽlé má drí rõô nõtí ãꞌdô tãsĩ yã?”

5Nĩngá sĩ, Sóõlõ drí ngãzó tã îjílí tã rõrõ sĩ kĩ nĩ rî, “Kúmú, nî ãꞌdî ĩꞌdî yã?”
Ĩtí, gbórókõ rî ꞌdĩ drí tã-drị̃ lôgõzó kĩ nĩ rî, “Mâ Yésũ ĩꞌdî, mâ gólâ ní drí rĩꞌá lâŋõ fẽlé drílâ rî ĩꞌdî. 6Gõꞌdá

ngbãângbânõ rî, ní ngâ ûrû nĩlí fĩlí Dãmãsékẽ ꞌálâ, tãlâ áâꞌdâ ró lôsĩ má drí ꞌbãlé ní drí ꞌẽlé má drí rî tã lâ ní drí.”
7Gõꞌdá võ rî ꞌdĩ ꞌá rî, õjílã Sóõlõ bê rî ꞌbá yî rĩꞌá ĩyî âdréꞌá njũrũ ũrị̃ drí sĩ, tãlâ gólĩyî ârî gbórókõ lûꞌû trá cú ĩtí tã ífí

lâ nị̃ ãkó gõꞌdá kpá õjílã gbórókõ lâ drí lûꞌúlị́ ꞌdĩ ndrẽ ãkó. 8Gõꞌdá nĩngá sĩ, Sóõlõ drí ngãzó ạ̃vũ âdrélé ûrû íyî lị̃fị́ njị̃lị́.
Gõꞌdá lị̃fị́ lâ njị̃ rû bê rî, lị̃fị́ lâ ndré võ gõꞌdá kô. Tã rî ꞌdĩ tãsĩ rî, ãzí-ãzí lâ yî drí gõzó gólâ rî drị́ rũlị́ sẽlé kũdũ-kũdũ âjílí
fĩlí Dãmãsékẽ ꞌálâ. 9Gõꞌdá Sóõlõ drí rĩzó tólâ kậyị̂ nâ võ ndrẽ ãkó. Kậyị̂ nâ rî ꞌdĩ ꞌbá yî sĩ rî, gólâ rî cú ĩtí ꞌálé ꞌãꞌí ró.

10Tã lẽ ꞌbá Yésũ ꞌá ãzâ bê rĩꞌá Dãmãsékẽ ꞌá tólâ rú lâ Ãnãníyã. Kúmú Yésũ drí rû âꞌdázó gólâ drí õzõ âbĩ-âbĩ kâtí,
gõꞌdá gólâ rî zị̃lị́ kĩ nĩ rî, “Ãnãníyã!” Gõꞌdá gólâ drí ngãzó tã kõlé kĩ nĩ rî, “Kúmú, mâ rĩꞌá nõ.”

11Nĩngá sĩ, Yésũ drí ngãzó tã âtálé gólâ drí kĩ nĩ rî, “Mí ngâ ûrû gõꞌdá nĩlí lạ́tị̂ gólâ rĩꞌá zị̃lâ Lạ́tị̂ Mbị̂ rî ꞌálâ. Mí nĩ
nĩꞌá ãgô ãzâ Tãrásõ lé ꞌbá ró zị̃lị́ Sóõlõ rî ûsúlị́. Gólâ rĩꞌá Yúdạ̃ drí jó ꞌálâ, gõꞌdá gólâ rĩꞌá ngbãângbânõ rãtáã ꞌẽꞌá má drí.
12Má âꞌdâ tã trá gólâ drí âbĩ-âbĩ ꞌá, gólâ ndrê nî Ãnãníyã trá rĩꞌá ânĩꞌá jó gólâ drí rĩzó ꞌdĩ ꞌálâ, gõꞌdá ánî drị́ ꞌbãlé gólâ
drị̃ị̂, ãꞌdô ró bê gólâ drí võ ndrẽzó kpá óꞌdí.”

13Gõꞌdá nĩngá sĩ, Ãnãníyã drí ngãzó tã-drị̃ lôgõlé kĩ nĩ rî, “Kúmú, má ârî ãgô ꞌdĩ tã lâ trá õjílã dũû sị́lị́ sĩ. Gólĩyî âtâ
kĩ nĩ rî, gólâ ꞌbã lâŋõ ꞌdẽlé õjílã ãmákâ Yẽrõsãlémã ꞌálâ rî ꞌbá yî drị̃ị̂ ûfû-ûfû lâ yî sĩ rõô. 14Gõꞌdá ngbãângbânõ rî, ókĩ
nĩ rî, drị̃-ꞌbá Yúdạ̃ yí kâ rî ꞌbá yî îgĩ tã trá fẽlé gólâ drị́gạ́, tãlâ gólâ drí âtrõlé ânĩzó nõngá õjílã gólĩyî ndrĩ rĩ ꞌbá ánî
ị̂njị̃lị́ rî ꞌbá yî ûrúlị́ ꞌbãlé gạ̃nị́mạ̃ ꞌá.”

15Gõꞌdá nĩngá sĩ, Yésũ drí tã âtázó gólâ drí kĩ, “Ní ị̂sũ tã kô. Mí nĩ! Gólâ rĩꞌá ãgô gólâ má drí njĩlí trá rû ị̂ꞌbũlị́ má drí
rî ĩꞌdî, tãlâ gólâ õpẽ ró tã âtî-âtî ámákâ bê gólĩyî ngá ãwã ró rî yî drí kúmú lâ yí bê ndrĩ gõꞌdá kpá õjílã Ĩsĩrãꞌélẽ kâ rî
ꞌbá yî drí. 16Má âꞌdô rû îzã tíbê õjílã drí ꞌẽlé gólâ rú ámâ tãsĩ rî âꞌdáꞌá nĩ gólâ drí.”

17 Ĩtí rî, Ãnãníyã drí úlị́ Yésũ kâ ꞌdĩ ꞌbá yî ârízó, gõꞌdá ngãzó nĩlí ꞌbã gólâ Sóõlõ drí rĩzó ꞌá lâ rî ndãlé. Gõꞌdá gólâ ûsû
ꞌbã ꞌdî bê rî, drílâ fĩzó jó ꞌálâ Sóõlõ rî ûsúlị́. ꞌDĩî vósĩ rî, gólâ drí ngãzó drị́ ꞌbãlé Sóõlõ drị̃ị̂, gõꞌdá drílâ tã âtázó kĩ nĩ rî,
“Sóõlõ ámâ ãzí-ãzí, Kúmú Yésũ âjô mâ trá nĩ ní ngálâ. Gólâ ĩꞌdî gólâ ní drí ûsúlị́ lạ́tị̂ ꞌá rî. Gólâ âjô mâ trá ánî ꞌbãlé võ
ndrẽlé kpá óꞌdí, tãlâ Líndrí Tãndí Ôvârí kâ õfî ró kpá ní ꞌá mbârâkã bê.”

18Nĩngá sĩ ꞌwãâ, ngá ãzâ ꞌbá yî ókĩzõ ị̃ꞌbị̂ õꞌbõrõkõ ꞌî rî kâtí rî ꞌbá yî drí rĩzó rĩꞌá lôꞌdélé Sóõlõ rî lị̃fị́ ꞌásĩ, gõꞌdá gólâ drí
ngãzó rĩꞌá võ ndrẽlé kpá óꞌdí. Gõꞌdá nĩngá sĩ, gólâ drí ngãzó ûrû, gõꞌdá Ãnãníyã drí gólâ rî îbábátízãzó. 19Gõꞌdá ꞌdĩî
vósĩ, Sóõlõ drí nyãsá nyãzó gõꞌdá rúꞌbạ́ lâ drí âmbázó âgõlé võ lâ ꞌá óꞌdí. Nĩngá sĩ, Sóõlõ drí rĩzó tã lẽ ꞌbá Yésũ ꞌá rî ꞌbá
yí bê kậyị̂ fínyáwá sĩ Dãmãsékẽ ꞌálâ.

Tã gólâ Sóõlõ drí ꞌẽlé Dãmãsékẽ ꞌálâ rî
20Gõꞌdá nĩngá sĩ, Dãmãsékẽ ꞌá tólâ rî,30 Sóõlõ drí ngãzó nĩlí jó tã Ôvârí kâ ârî kâ rî ꞌbá yî ꞌásĩ kậyị̂ vósĩ cé, tãlâ yí ngî

ró tã bê Yésũ ꞌdíyî pã ꞌbá ró rî tãsĩ õjílã drí ngbálí-ngbálí kĩ nĩ rî, pạ̃tị́ị̃ ró, Yésũ ĩꞌdî rĩꞌá Ôvârí rî mvá ꞌî. 21Nĩngá sĩ,
õjílã ndrĩ gólĩyî tã gólâkâ ngĩlí ꞌdĩ ꞌbá yî ârí ꞌbá rî ꞌbá yî, tị̂ lâ yî drí ậꞌdị́zó ndrú. Gõꞌdá gólĩyî drí rĩzó tã âtálé ĩyî võ ꞌásĩ

288.37 Úlị́ gólĩyî vérẽsĩ 37 ꞌá ꞌdĩ úûsú tã îgĩ gólĩyî sị́sị́ rî ꞌbá yî ꞌá kô.
298.40 Sị́sị́ rî, õjílã Fĩlĩsĩtíyã kâ zị̂ ĩyî võ ꞌdî Ãsãdódã.
309.20 Âꞌdô ꞌbãꞌá trá õzõ Sóõlõ nĩ trá sị́sị́ Sãwõdíyã ꞌálâ, gõꞌdá gólâ õtírĩ gõô Dãmãsékẽ ꞌálâ nĩꞌá tã Yésũ kâ pẽlé rî kâtí. Nĩ zị̂ Gãlãtíyã lé ꞌbá
1.17-18.

kĩ nĩ rî, “Ãgô rî nõ, gólâ âꞌdó gólâ rĩ ꞌbá õjílã gólĩyî rĩ ꞌbá Yésũ rî ị̂njị̃lị́ Yẽrõsãlémã ꞌálâ rî ûfúlị́ rî ĩꞌdî kô yã? Gõꞌdá
gólâ drí ânĩzó nõngá nõ kpá tã lẽ ꞌbá Yésũ ꞌá gólĩyî nõngá rî ꞌbá yî ûrúlị́ trõlé fẽlé drị̃-ꞌbá Yúdạ̃ yí kâ rî ꞌbá yí kâ drí
yã?” 22Gõꞌdá tã ị̂sũ õjílã ꞌdî ꞌbá yí kâ rî âꞌdô bê kpá trá lé rị̃ rị̃ ĩtí ró rî, Sóõlõ drí rĩzó tã âtî-âtî tãndí Yésũ kâ pẽlé dódó
ĩtí mbârâkã sĩ, tãlâ ꞌdĩî õjílã gólĩyî tã lẽ ꞌbá trá úlị́ gólâkâ ꞌá gólĩyî lãfálé ꞌá rî ꞌbá yî õlîzô ró bê âcálé dũû. Gõꞌdá gólâ rî
trá tã pẽlé õjílã Yúdạ̃ yí kâ gólĩyî rĩ ꞌbá Dãmãsékẽ ꞌálâ rî yî drí kĩ nĩ rî, Yésũ ĩꞌdî rĩꞌá ꞌdíyî pã ꞌbá gólâ Ôvârí drí âjólé
ãngó nõ ꞌá rî. Ĩtí rî, gólĩyî îcá kô tị̂ ânyálé úlị́ gólâkâ ꞌdĩ ꞌbá yî ꞌá.

23Gõꞌdá kậyị̂ dũû vósĩ, õjílã ũrûkậ Yúdạ̃ yí kâ Dãmãsékẽ ꞌálâ rî ꞌbá yî drí rû êꞌbézó ĩyî võ ãlô ꞌá tã ị̂ꞌbị̃lị́ Sóõlõ rî fũzó
bê vólé. 24Gõꞌdá nĩngá sĩ, Sóõlõ drí tã gólĩyíkâ ị̂ꞌbị̃lị́ ꞌdĩ tã lâ ârízó. Gólĩyî rî rĩlí ị̃tú ngạ́cị̂ gị̃rị̃ ạ́tị̃ ãgã jạ̃rị́bạ̃ kâ rî tị́ gólâ
rî tẽlé fũlị́, õzõ gólâ õtírĩ ꞌẽê âfõlé nĩlí rî. 25Âꞌdólé bê trá ĩtí rî, ngạ́cị̂ ãlô sĩ, tã ârí ꞌbá ũrûkậ gólâkâ rî ꞌbá yî drí ngãzó
nĩlí gólâ rî pãlé fõlé vólé jạ̃rị́bạ̃ ꞌdî âyélé. Gólĩyî njị̃ gólâ ívõ ạ́ngị́ sĩ trõlé îngálé îrílí bãgó sĩ kôrô ũpị̃ ãgã kâ drị̃ị̂ sĩ
vũdrị́ ꞌálâ ãgã ꞌdî ũgúlị́ lésĩ.

Tã gólâ Sóõlõ drí ꞌẽlé Yẽrõsãlémã ꞌálâ rî
26Gõꞌdá nĩngá sĩ, Sóõlõ drí nĩzó cãlé Yẽrõsãlémã ꞌálâ. Tólâ rî, gólâ lẽ trá fĩlí tã lẽ ꞌbá Yésũ kâ tólâ nã ꞌbá yî lãfálé lâ

yî ꞌá, gõꞌdá tã lẽ ꞌbá ꞌdĩ ꞌbá yî gã ĩyî dó tã lẽlé kĩ nĩ rî, pạ̃tị́ị̃ gólâ õlẽ tã trá Yésũ ꞌá. Ĩtí rî drí sĩ, gólĩyî drí âꞌdózó ndrĩ zãâ
ũrị̃ ró gólâ drí sĩ. 27Tã ꞌdî tãsĩ rî, Bãrãnábã drí ngãzó nĩlí gólâ rî pãlé tã âtálé lãjóꞌbá Yésũ kâ rî ꞌbá yî drí gólâ rî tãsĩ.
Bãrãnábã drí tã ngĩzó gólĩyî drí gólâ rî tãsĩ, tãlâ tã gólâ Yésũ drí rû âꞌdázó gólâ drí lạ́tị̂ ꞌá gõꞌdá kpá tã Yésũ drí âtálé
gólâ drí rî tãsĩ. Gõꞌdá Bãrãnábã ngî tã kpá gólĩyî drí kĩ nĩ rî, Sóõlõ ĩîyâ tã âtî-âtî tãndí Yésũ rî tãsĩ rî trá dódó cú ĩtí ũrị̃
ãkó Dãmãsékẽ ꞌálâ. Tãlâ úlị́ Bãrãnábã kâ ꞌdĩ ꞌbá yî tãsĩ rî, gólĩyî drí tã-drị̃ lẽzó Sóõlõ drí âꞌdózó tã ârí ꞌbá Yésũ kâ ró.

28 Ĩtí Sóõlõ drí fĩzó lãjóꞌbá Yésũ kâ rî ꞌbá yî lãfálé, gõꞌdá gólĩyî drí rĩzó rĩꞌá lậmúlị́ võ Yẽrõsãlémã kâ rî ꞌbá yî ꞌásĩ
ndrĩ, tã âtî-âtî tãndí Yésũ rî tãsĩ rî pẽlé drị̃-bạ́lạ́yị̂ ró õjílã drí ũrị̃ ãkó. 29Gõꞌdá ĩtí rî, Sóõlõ rî kpá rĩꞌá tã pẽlé õjílã Yúdạ̃
yí kâ gólĩyî rĩ ꞌbá Gị̃rị́kị̃ tị̂ âtálé ĩꞌdî rî ꞌbá yî drí. Gólâ rî trá kárá rĩꞌá tị̂ ânyálé gólĩyí bê tã Yésũ kâ tãsĩ. Tãlâ tã ꞌdî tãsĩ
rî, drílĩyî rĩzó lạ́tị̂ tãndí lôndãlé gólâ rî fũzó bê vólé, gólâ õzó lãꞌbí Yúdạ̃ yí kâ îzãâ. 30Nĩngá sĩ, tã lẽ ꞌbá Yésũ ꞌá rî ꞌbá
yî drí tã ꞌbãlé ꞌẽzó Sóõlõ rî fũlị́ ꞌdĩ ârízó. Gõꞌdá nĩngá sĩ, gólĩyî drí ngãzó Sóõlõ rî trõlé âjílí jạ̃rị́bạ̃ Sẽsãréyã kâ rî ꞌálâ,
gõꞌdá gólâ rî ꞌbãzó kõlóngbõ ạ́ngị́ ꞌá jõlé tólâ sĩ nĩlí jạ̃rị́bạ̃ gólâkâ zị̃lị́ Tãrásõ rî ꞌálâ.

31Gõꞌdá kậyị̂ rî ꞌdĩ ꞌbá yî sĩ rî, õjílã ndrĩ gólĩyî tã lẽ ꞌbá Yésũ ꞌá rî ꞌbá yî rî ĩyî trá rĩlí cú ĩtí õjílã ãzãkã rĩ ꞌbá lâŋõ fẽlé
gólĩyî drí rî ãkó ꞌbạ̃drị̃ gólĩyî zị̃lị́ Yũdạ́yạ̃, Gãlĩláyã, gõꞌdá kpá Sãmárĩyã rî ꞌá. Gõꞌdá Líndrí Tãndí Ôvârí kâ sõ mbârâkã
trá gólĩyî ꞌá gõꞌdá kpá õjílã dũû ãzâ ꞌbá yî ꞌẽzó tã lẽlé tã âtî-âtî tãndí Yésũ rî tãsĩ rî ꞌá. Gõꞌdá Líndrí Tãndí ꞌdĩ ꞌê kpá tã
nị̃nị̃ gólĩyíkâ Yésũ rî tãsĩ rî mbãlé nĩꞌá ạ̃tị́ ꞌálâ. Ĩtí rî, gólĩyî drí rĩzó zãâ rĩꞌá Ôvârí rî ị̂njị̃lị́ rĩrĩ gólĩyíkâ rî ꞌbá yî sĩ.

Tã Pétẽrõ drí ꞌẽlé Lídã ꞌálâ gõꞌdá kpá Yópã ꞌálâ rî
32Gõꞌdá kậyị̂ rĩrĩ kâ lâŋõ ãkó ꞌdĩ ꞌbá yî sĩ rî, Pétẽrõ kpã jạ̃rị́bạ̃ ꞌálé Yúdạ̃ yí kâ rî ꞌbá yî trá ndrĩ. Kậyị̂ ãlô sĩ, gólâ drí

ngãzó nĩlí tã lẽ ꞌbá Yésũ ꞌá gólĩyî rĩ ꞌbá Lídã ꞌálâ rî ꞌbá yî lômílí. 33Nĩngá sĩ, jạ̃rị́bạ̃ rî ꞌdĩ ꞌá rî, gólâ drí ãgô ãzâ rú
bê Ãyĩnéyã rî ûsúzó pá lâ yî ôdrã-ôdrã ndrô njị̂-drị̃-lâ-nâ sĩ, gólâ tó ậcị́ kô ngãtá ngbãâ íyî îngálé ûrû gbãrãkã drị̃ị̂
sĩ. 34Gõꞌdá Pétẽrõ ndrê gólâ bê rî, Pétẽrõ drí tã âtázó kĩ, “Ãyĩnéyã, Yésũ Krístõ ꞌbã nî trá âꞌdólé dódó. Mí ngâ ûrû
gbãrãkã drị̃ áníkâ ꞌdĩ êdélé ãꞌdô ró bê dódó.”
Gõꞌdá ꞌwãâ Ãyĩnéyã drí ngãzó ạ̃vũ ûrû gbãrãkã drị̃ íyíkâ êdélé. 35Gõꞌdá tólâ sĩ, õjílã dũû Lídã kâ gõꞌdá kpá õjílã fạ́fạ̃

Sãrónã kâ rî ꞌbá yí kâ bê drí gólâ rî ndrẽzó lậmúꞌá. Tãlâ tã tị̂ drí ậꞌdị́zó ꞌdĩ drí sĩ rî, gólĩyî drí tã lẽzó tã âtî-âtî tãndí
Kúmú Yésũ rî tãsĩ rî ꞌá.

36Gõꞌdá nĩngá sĩ, õkó ãzâ kạ̃nị́sạ̃ kâ bê rĩꞌá jạ̃rị́bạ̃ Yópã kâ rî ꞌá. Õkó rî ꞌdĩ rú lâ Tãbítã.31 Gólâ rî trá kárá rĩꞌá tã ꞌẽꞌẽ
tãndí ꞌẽlé ĩꞌdî õjílã drí gõꞌdá kpá rĩꞌá õjílã ngá ãkó rî ꞌbá yî pãlé. 37Gõꞌdá Pétẽrõ drẽ bê zãâ Lídã ꞌálâ rî, ngá lãzé drí õkó
rî ꞌdĩ ꞌẽzó rõô, gõꞌdá drílâ drãzó. Nĩngá sĩ, õjílã drí lũmvû dãzó ãvõ lâ ꞌdĩ rú, gõꞌdá njị̃zó lâ ꞌbãlé jó ꞌálé ûrú lésĩ gá ãzí
drị̃ị̂ rî ꞌá drílâ ꞌbã ꞌá. 38Võ gólâ Yópã ꞌdĩ rĩꞌá ãnyî Lídã rú. Ĩtí rî, õjílã kạ̃nị́sạ̃ kâ drí ãgô rị̃ jõzó nĩlí Lídã ꞌálâ võrã bê
Pétẽrõ vó, tãlâ gólĩyî ârî trá kĩ, gólâ ãâꞌdô bê Lídã ꞌá tólâ. Gõꞌdá ãgô rị̃ ꞌdî ꞌbá yî câ ĩyî bê tólâ rî, drílĩyî tã âtázó Pétẽrõ
drí kĩ nĩ rî, “Õzõ ĩîcâ trá ní drí rî, ní ânĩ drẽ ꞌwãâ ãmâ ngáá nõlé.”

39 Ĩtí rî, Pétẽrõ drí ngãzó nĩlí Yópã ꞌálâ. Gõꞌdá gólâ câ bê tólâ rî, õjílã drí gólâ rî trõzó jó ꞌálé gá ãzí drị̃ị̂ ûrú lésĩ ãvõ
bê ꞌdĩ ꞌálâ. Gõꞌdá ạ̃yị́zị́ dũû drí rĩzó ĩyî îfílí gbãâ gólâ rú sĩ tólâ ĩzã ꞌẽꞌá ĩyî rõô, gõꞌdá kpá ítá gólĩyî Tãbítã drí lôsélé trá
drẽ Tãbítã rî gógó drí âꞌdózó lị̃fị́ bê rî âtrõzó âꞌdálé Pétẽrõ rî drí ndrẽlé. 40Gõꞌdá nĩngá sĩ, Pétẽrõ ní drí ngãzó õjílã ndrĩ
lôfõlé ĩví ꞌálâ jó rî ꞌdĩ ꞌásĩ vólé. Gõꞌdá ní drí ꞌãꞌî tị̃zó vũdrị́ gõꞌdá rãtáã ꞌẽzó Ôvârí drí. ꞌDĩî vósĩ, gólâ drí rû jãzó gõlé ãvõ
ꞌdî ngálâ tã âtálé kĩ, “Tãbítã, ní ngâ ûrû.”
Nĩngá sĩ, Tãbítã ãvõ ró ꞌdĩ drí lị̃fị́ njị̃zó. Gõꞌdá gólâ ndrê Pétẽrõ bê rî, drílâ ngãzó rĩlí ûrû õdó drị̃ị̂. 41Nĩngá sĩ, Pétẽrõ

drí drị́ lâ rũzó îngálé, tãlâ gólâ ĩîcâ ró bê âdrélé ûrû. Gõꞌdá Pétẽrõ drí ạ̃yị́zị́ ꞌdĩ ꞌbá yî ậzị́zó, gõꞌdá kpá õjílã ãzâ ꞌbá yî
kạ̃nị́sạ̃ kâ rî ꞌbá yí bê Tãbítã rî âꞌdázó gólĩyî drí, gõꞌdá trá rĩꞌá lédrẽ-lédrẽ ró.

42Gõꞌdá nĩngá sĩ, tã tị̂ drí ậꞌdị́zó ꞌdĩ drí lûꞌúzó lậꞌbúlị́ õjílã Yópã kâ drí ndrĩ. Gõꞌdá õjílã dũû gólĩyî lãfálé ꞌásĩ rî ꞌbá yî
drí tã lẽzó Kúmú Yésũ ꞌá. 43 Ĩtí rî, Pétẽrõ drí ꞌẽzó lâ tólâ kậyị̂ dũû, rĩꞌá rĩlí ãgô ãzâ rú bê Sĩmónã rî bê.32

319.36 Tãbítã Rú lâ ãzâ kpá Dórõkã. Gõꞌdá rú rî ꞌdĩ ꞌbá yî ĩtõ lâ yî kĩ ãngbórówá. Úzị̂ gólâ rî rú ĩtí ꞌdĩ, tãlâ gólâ sûsũ ngbóló-ngbóló õzõ
ãngbórówá kâtí.
329.43 Sĩmónã rî nõ gólâ rĩꞌá ínyíríkó êdé ꞌbá ꞌî.

Tã gólâ Ôvârí drí Pétẽrõ rî ꞌbãzó tã íyíkâ âꞌdálé Kõrõnálĩyã drí rî

10 1Ãgô ãzâ bê rú lâ Kõrõnálĩyã, gólâ rî rĩlí jạ̃rị́bạ̃ gólâ Sẽsãréyã rî ꞌálâ. Gólâ rĩꞌá ạ̃jú ꞌbũ ꞌbá Rómã kâ ĩꞌdî, gólâ kpá
ĩꞌdî drị̃-ꞌbá ꞌî ạ̃jú ꞌbũ ꞌbá nyâꞌdî-njị̂ zị̃lị́ ĩyî ạ̃jú ꞌbũ ꞌbá Ĩtálĩyã kâ rî ꞌbá yî drị̃lị́. 2Gólâ âꞌdó kô rĩꞌá õjílã Yúdạ̃ yí kâ ꞌî,

gõꞌdá gólâ rî trá Ôvârí rî ị̂njị̃lị́ õjílã íyíkâ ꞌbã kâ bê ndrĩ rãtáã ꞌẽꞌẽ sĩ. Gõꞌdá gólâ rî trá kpá kárá rĩꞌá ngá ãkó lé ꞌbá Yúdạ̃
yí kâ rî ꞌbá yî pãlé. 3Gõꞌdá kậyị̂ ãlô sĩ, gólâ drí rĩrĩ Ôvârí rî îrátãlé33 rî ꞌá, ꞌwãâ mãlãyíkã Ôvârí kâ drí rû âꞌdázó gólâ drí
tã âꞌdâ ró, gõꞌdá gólâ rî zị̃lị́ kĩ nĩ rî, “Kõrõnálĩyã.”

4Gõꞌdá Kõrõnálĩyã ârî íyî rú bê rî, drílâ ngá ndrẽzó dĩí mãlãyíkã ꞌdî ngálâ. Gõꞌdá gólâ trá ũrị̃ ró rõô. Gõꞌdá gólâ drí
ngãzó tã îjílí kĩ, “Ãmbá, ãꞌdô ꞌî yã?”
Gõꞌdá mãlãyíkã drí tã lôgõzó kĩ nĩ rî, “Ôvârí rĩꞌá ãyĩkõ ró rãtáã áníkâ sĩ gõꞌdá kpá ngá pãpã áníkâ ngá ãkó lé ꞌbá drí

rî tãsĩ. Gõꞌdá gólâ lẽ ní drí tã íyíkâ nị̃lị́ dódó. 5 Ĩtí rî, mí ngâ lãjóꞌbá áníkâ rî ꞌbá yî jõlé Yópã ꞌálâ, nĩꞌá ãgô ãzâ zị̃lị́
Sĩmónã Pétẽrõ rî ậdrị̃lị́ ânĩlí ní ngálâ tã Ôvârí kâ âꞌdálé ní drí. 6Gólâ bê rĩꞌá ãgô ãzâ rú bê Sĩmónã gólâ íyíkâ ínyíríkó
êdé ꞌbá ró rî drí ꞌbã ꞌálâ. ꞌBã gólâkâ ꞌdĩ rĩꞌá ãnyî lị̃mvû ândrê rú.” 7Gõꞌdá nĩngá sĩ, mãlãyíkã ꞌdî drí Kõrõnálĩyã rî âyézó.
Nĩngá sĩ, Kõrõnálĩyã drí lãjóꞌbá íyíkâ rị̃ rî ꞌbá yî ậzị́zó kpá ạ̃jú ꞌbũ ꞌbá ãzâ ãlô gólâ rĩ ꞌbá ngá ꞌẽlé gólâ drí gõꞌdá kpá

gólâ Ôvârí rî ị̂njị̃ ꞌbá ró rî bê. 8Nĩngá sĩ, gólâ drí ngãzó tã mãlãyíkã ꞌdî kâ âtálé gólâ drí ꞌdĩ ngĩlí õjílã gólĩyî nâ gólâ drí
ậzị́lị́ ꞌdĩ ꞌbá yî drí, gõꞌdá drílâ gólĩyî jõzó nĩlí Pétẽrõ rî ậzị́lị́ ânĩlí Yópã lésĩ.

9Kậyị̂ ꞌdĩ vósĩ rî, lãjóꞌbá Kõrõnálĩyã kâ âꞌdô ĩyî bê trá ãnyî ꞌẽꞌá cãlé Yópã rú ị̃tú gạ̃gạ̃lị́gạ̃ sĩ rî, Pétẽrõ drí ngãzó nĩꞌá
mbãlé jó drị̃ bê sãlãrã rî drị̃ị̂ ꞌálâ rĩlí rãtáã ꞌẽlé tólâ. 10Gõꞌdá rãtáã vósĩ rî, lõfó drí gólâ rî ꞌẽzó, gõꞌdá gólâ lẽ nyãsá nyãlé.
Gõꞌdá áâ drẽ nyãsá lâꞌdíꞌá gólâ drí rî, tã drí rû âꞌdázó gólâ drí tã âꞌdâ ró. 11Tã âꞌdâ rî ꞌdĩ ꞌá rî, gólâ ndrê ngá ạ́ngị́ õzõ ítá
bị́ kâtí, âríꞌá ꞌbũû lésĩ. Ítá rî ꞌdĩ rî ânĩlí ókĩzõ úûrû tị̂ lâ sû rî ꞌbá yî trá ꞌdó ûrû. 12Gõꞌdá ítá rî ꞌdĩ ꞌá rî, rĩꞌá kõrõnyã lârâkô
ꞌî dũû, ngá lédrẽ-lédrẽ dị̃ ꞌbá dị̃dị̃ rî ꞌbá yî, gõꞌdá ãríwá yí bê. 13Gõꞌdá nĩngá sĩ, gbórókõ drí ậꞌúzó tã âtálé gólâ drí kĩ nĩ
rî, “Pétẽrõ, ní ngâ ûrû, ní ûfû ró ngá nõ ꞌbá yî, tãlâ ní nyâ ró gólĩyî bê, má fẽ gólĩyî nĩ ní drí ngá nyãnyã ró.”

14Nĩngá sĩ, Pétẽrõ drí ngãzó tã-drị̃ lôgõlé kĩ nĩ rî, “Kó kô, Kúmú, má îcá kô ꞌdĩî ꞌẽlé. Má nyá drẽ kó ngá ãzãkã gólâ
tã ꞌbãꞌbã Ôvârí kâ drí ꞌbãlé trá õnjí ró ãmâ õjílã Yúdạ̃ yí kâ drí nyãlé rî kôꞌdáwá.”

15Gõꞌdá gbórókõ ꞌdî drí ꞌũzó kpá óꞌdí kĩ nĩ rî, “Ngá gólĩyî Ôvârí drí rĩꞌá zị̃lâ tãndí ró õjílã mvá drí nyãlé rî ꞌbá yî, ní
zị̂ kô õnjí ró.”

16Tã rî ꞌdĩ ꞌê rû trá ĩtí ândâlâ nâ. Gõꞌdá ítá ꞌdĩ drí ngãzó gõlé ꞌbũû ꞌálâ.
17Nĩngá sĩ, Pétẽrõ drẽ rĩꞌá tã âꞌdâ rû âꞌdá ꞌbá yî drí ꞌdĩ ĩtõ lâ ị̂sũꞌá rî, gõꞌdá õjílã gólĩyî Kõrõnálĩyã drí âjólé rî ꞌbá yî drí

ꞌbã gólâ Sĩmónã kâ ꞌdĩ ûsúzó gõzó cãlé âdrélé tị́ lâ. 18Nĩngá rî, drílĩyî lạ̃zị́ zị̃zó gõzó tã îjílí kĩ nĩ rî, “Ũmú ãzâ zị̃lị́
Sĩmónã Pétẽrõ rî bê rĩꞌá nõngá yã?”

19 ꞌDĩî Pétẽrõ drẽ zãâ rĩꞌá jó-drị̃ ꞌálâ rĩꞌá tã ị̂sũꞌá tã ꞌdî tãsĩ, ĩtí Líndrí Tãndí Ôvârí kâ drí tã âtázó gólâ drí kĩ nĩ rî, “Ní
ârî drẽ mâ. Õjílã nâ âcâ ĩyî trá rĩꞌá ĩyî ánî lôndãꞌá. 20 Ĩtí rî, mí ngâ ûrû, ârílí vũdrị́ ꞌálâ gólĩyî ngálâ. ꞌDĩî vósĩ, mĩ nĩ
gólĩyí bê. Ámâ nyãányâ ꞌbã gólĩyî nĩ ânĩlí. Bê trá ĩtí rî, ꞌdõvó ní gã kô nĩlí gólĩyí bê. Mí nĩ!”

21Nĩngá sĩ, Pétẽrõ drí ngãzó nĩlí õjílã ꞌdî ꞌbá yî ngálâ gõꞌdá tã âtálé gólĩyî drí kĩ nĩ rî, “Mâ ĩꞌdî õjílã gólâ ãnî drí rĩꞌá
lôndãlâ rî. Nĩ ânĩ má ngálâ ãꞌdô tãsĩ yã?”

22Gõꞌdá õjílã ꞌdî ꞌbá yî drí tã-drị̃ ꞌdî lôgõzó kĩ nĩ rî, “Drị̃-ꞌbá ạ̃jú ꞌbũ ꞌbá Rómã kâ rî kâ rú bê Kõrõnálĩyã rî âjô ãmâ
lãjóꞌbá íyíkâ rî nĩ ní ngálâ. Gólâ rĩꞌá õjílã tãndí ꞌî, gõꞌdá gólâ ị̂njị̃ Ôvârí ị̂njị̃-ị̂njị̃, gõꞌdá õjílã Yúdạ̃ yí kâ ndrĩ ꞌbã lậnjị̃ trá
gólâ rú. Mãlãyíkã Ôvârí kâ ãzâ âtâ tã nĩ gólâ drí tã ꞌbãzó ánî ậzị́zó ânĩlí yí drí ꞌbã ꞌálâ, tãlâ yí ãârî ró tã ní drí ꞌẽꞌá âtálâ
yí drí Ôvârí kâ ró rî.” 23Gõꞌdá nĩngá sĩ, Pétẽrõ drí gólĩyî ậzị́zó ꞌbã ꞌálâ, gõꞌdá drílâ ngá nyãnyã fẽzó gõꞌdá kpá võ ậyị̂ kâ
êdézó gólĩyî drí ậꞌdú kõzó ꞌá lâ.
Cị̃ị́nó lâ sĩ rî, Pétẽrõ yî drí ngãzó nĩlí õjílã ꞌdî ꞌbá yí bê. Gõꞌdá tã lẽ ꞌbá Yésũ kâ ũrûkậ ꞌbá yî Yópã ꞌálâ rî ꞌbá yî drí

nĩzó ĩyî ꞌdũwạ̃ gólĩyí bê. 24Gõꞌdá kậyị̂ ãzâ rî sĩ, drílĩyî cãzó Sẽsãréyã ꞌálâ. Tólâ rî, Kõrõnálĩyã yî trá rĩꞌá gólĩyî tẽꞌá.
Gólâ ậzị̂ õjílã íyíkâ trá gõꞌdá íyî ãzí-ãzí yí bê rû êꞌbélé ĩyí bê võ ãlô ꞌá Pétẽrõ yî drị̃ tẽlé.

25Gõꞌdá Pétẽrõ yî âcâ bê âfílí ạ̃ꞌdị́-drị̃ ꞌá rî, Kõrõnálĩyã drí ngãzó rû ûsúlị́ gólâ bê nĩngá, gõꞌdá drílâ ꞌãꞌî tị̃zó vũdrị́
Pétẽrõ rî ị̂njị̃zó. 26Gõꞌdá Pétẽrõ drí Kõrõnálĩyã rî drị́ rũzó îngálé âdrélé ûrû, gólâ kĩ nĩ rî, “Ní ngâ ûrû, Kõrõnálĩyã. Ní
tị̃ ꞌãꞌî má ândrá vũdrị́ ĩtí kô, tãlâ mâ kpá cé rĩꞌá õjílã mvá ꞌî õzõ ní tí.”

27Gõꞌdá nĩngá sĩ, Pétẽrõ yî drí rĩzó rĩꞌá tã ngĩlí Kõrõnálĩyã bê, gõꞌdá gólĩyî fî bê Kõrõnálĩyã drí jó ꞌálâ rî, gõꞌdá gólâ
drí õjílã ndrẽzó dũû êꞌbê rû ĩyî trá jó ꞌá tólâ. 28Nĩngá sĩ, gólâ drí tã âtázó õjílã rî ꞌdĩ ꞌbá yî drí kĩ nĩ rî, “Ãnî ndrĩ, nĩ nị̃
trá kĩ, lãꞌbí Yúdạ̃ yí kâ rî rí ãmâ âyélé rû êꞌbélé ãnî õjílã lídí bê ngãtá fĩlí ãnî drí ꞌbã ꞌásĩ kô. Gõꞌdá Ôvârí âꞌdâ tã trá má
drí kĩ, õjílã lídí âꞌdó ĩyî kô õnjí ró yí lị̃fị́. 29Gõꞌdá nĩngá sĩ, lãjóꞌbá áníkâ rî ꞌbá yî îjílí bê mâ ânĩlí ní ngálâ rî, má gãá kô
dó ânĩlí, gõꞌdá má ângâ trá ꞌwãâ kôrô ânĩlí. Gõꞌdá nõô rî, má lẽ trá ârílâ dódó cú ní tị̂ sĩ tã gólâ Ôvârí kâ ró ní drí tị̂ jõzó
má vó ânĩꞌá âtálâ ní drí rî.”

30Gõꞌdá Kõrõnálĩyã drí tã âtázó kĩ nĩ rî, “Kậyị̂ sû lậvũ ꞌbá trá nã sĩ ị̃tú-pá nâ lạ̃njạ́túlị́ sĩ rî, má rî trá rãtáã ꞌẽꞌá Ôvârí
drí má drí ꞌbã ꞌá nõngá. Gõꞌdá nyĩî ró, ãgô ãzâ gólâ sõ ítá lậgû-lậgû ꞌî drí âgázó má ândrá íyî âꞌdálé má drí. 31Ãgô rî ꞌdĩ
âtâ úlị́ trá má drí kĩ nĩ rî, ‘Kõrõnálĩyã, Ôvârí ârî rãtáã áníkâ trá, gõꞌdá ngá pãpã áníkâ rĩꞌá ꞌẽlâ õjílã ngá ãkó lé ꞌbá drí rî,
tã lâ sû trá gólâ rú. 32 Ĩtí rî, ní jô lãjóꞌbá áníkâ rî ꞌbá yî Yópã ꞌálâ, tãlâ gólĩyî ạ̃ậzị̂ ró bê ãgô ãzâ zị̃lị́ Sĩmónã Pétẽrõ rî
ânĩlí ní ngálâ. Gólâ bê rĩꞌá Sĩmónã ãzâ gólâ rĩ ꞌbá ínyíríkó êdélé rî drí ꞌbã ꞌálâ lị̃mvû rú ꞌálâ.’ 33 Ĩtí, ꞌwãâ má drí lãjóꞌbá

3310.3 Rãtáã rî ꞌdĩ rĩꞌá ị̃tú-pá nâ ꞌá lạ̃njạ́túlị́ sĩ õjílã Yúdạ̃ yí kâ rî ꞌbá yî drí.

ámákâ rî ꞌbá yî jõzó nĩꞌá ánî ậdrị̃lị́, gõꞌdá nî rĩꞌá õjílã tãndí ꞌî ãmâ drí, ní drí ângázó ânĩlí rî sĩ. Ngbãângbânõ rî, ãmâ
ndrĩ, mã êꞌbê rû trá nõngá Ôvârí ândrá, gõꞌdá mã lẽ úlị́ gólĩyî Kúmú Ôvârí drí fẽlé ní drí âtálé ãmâ drí rî ârílí.”

Úlị́ gólĩyî Pétẽrõ drí ngĩlí Kõrõnálĩyã yî drí rî
34Gõꞌdá nĩngá sĩ, Pétẽrõ drí ngãzó rĩꞌá tã ngĩlí gólĩyî drí kĩ nĩ rî, “Tã pạ̃tị́ị̃ ró, ngbãângbânõ rî, gõꞌdá má nị̃ trá kĩ,

Ôvârí ndrê ꞌbạ̃súrú ndrĩ ꞌdó ngá ãlô ró yí lị̃fị́. 35Gõꞌdá gólâ rĩꞌá ãyĩkõ ró õjílã ãzákôlâ ꞌbạ̃súrú ãzákôlâ ꞌásĩ gólâ íyî ị̂njị̃
ꞌbá gõꞌdá tã tãndí ꞌẽ ꞌbá rî bê. 36Nĩ nị̃ trá ngbãângbânõ tã âtî-âtî tãndí gólâ Ôvârí drí âjólé ãmâ õjílã Ĩsĩrãꞌélẽ kâ drí. Tã
âtî-âtî tãndí ꞌdĩ kĩ, õmbã Ôvârí kâ ãmâ rú rî ậꞌdị̂ trá, tãlâ gólâ âjô Yésũ Krístõ trá drãlé ãmâ pãlé tã õnjí ãmákâ ꞌásĩ.
Gõꞌdá ngbãângbânõ rî, ãmâ tã sû trá Ôvârí rú tã Yésũ kâ ꞌdĩ tãsĩ. Yésũ ĩꞌdî rĩꞌá Kúmú ãmbá ꞌî ꞌbạ̃súrú drị̃lị́ ndrĩ kậkậrậ.
37Gõꞌdá mĩ nị̃ tã gólĩyî Yésũ drí ꞌẽlé trá ꞌbạ̃drị̃ Yúdạ̃ yí kâ ꞌásĩ rî ꞌbá yî kpá trá ndrĩ. Gólâ îtõ rĩꞌá tã rî ꞌdĩ ꞌbá yî ꞌẽlé sị́sị́
ꞌbạ̃drị̃ Gãlĩláyã kâ ꞌálâ kậyị̂ gólâ Yõwánĩ drí rĩzó tã bãbãtízĩ kâ âtálé õjílã drí rî sĩ. 38Gõꞌdá mĩ nị̃ kpá trá kĩ, Ôvârí âjô
Líndrí Tãndí íyíkâ trá gõꞌdá kpá mbârâkã íyíkâ bê Yésũ Nãzãrétã lé ꞌbá ró rî drí, tãlâ gólâ ĩîcâ ró bê nĩꞌá lậmú bê tã
tãndí ꞌẽ bê õjílã drí, gõꞌdá kpá õjílã gólĩyî Sãtánã drí rĩꞌá îkpókpólõlâ rî ꞌbá yî pã bê. Yésũ ꞌê tã rî ꞌdĩ ĩtí, tãlâ Ôvârí bê
rĩꞌá gólâ bê mbârâkã fẽlé gólâ drí tã ꞌdî ꞌbá yî ꞌẽzó.

39 “Ãmâ lãjóꞌbá Yésũ kâ rî ꞌbá yî ndrê tã gólĩyî gólâ drí ꞌẽlé rî trá ꞌbạ̃drị̃ ãmákâ õjílã Yúdạ̃ yí kâ rî ꞌbá yí kâ ꞌásĩ rî trá
ndrĩ ãmâ lị̃fị́ sĩ. Mã âꞌdô îcáꞌá ngbãângbânõ tã âtálé mbị̂mbị̂ gólâ rî tãsĩ. Úfû gólâ, gólâ rî îpâ-îpâ sĩ fê lậlị̂-lậlị̂ drị̃ị̂.
40Gõꞌdá kậyị̂ nâ sĩ rî, Ôvârí drí gólâ rî îngázó õdrã ꞌásĩ, gõꞌdá õjílã ũrûkậ ꞌbá yî ꞌẽzó gólâ rî ndrẽlé ĩyî lị̃fị́ sĩ. 41Gõꞌdá
âꞌdó kô õjílã ndrĩ ndrê ĩyî gólâ trá, cé rĩꞌá ãmâ gólĩyî Ôvârí drí njĩlí trá sị́sị́ tã nô pẽlé õjílã drí rî ꞌbá yî ĩꞌdî. Mã ndrê
gólâ trá, gõꞌdá mã nyâ ngá, gõꞌdá mã mvû ngá kpá trá gólĩyí bê gólâ rî lîdrî-lîdrî õdrã ꞌásĩ rî vósĩ. 42Kậyị̂ rî ꞌdĩ ꞌbá yî sĩ
rî, gólâ âtâ tã ãmâ drí tã âtî-âtî íyíkâ âtázó õjílã drí gõꞌdá õjílã ꞌbãlé nị̃lâ kĩ, rĩꞌá yî rî gógó ĩꞌdî gólâ Ôvârí drí njĩlí tã
õjílã ndrĩ gólĩyî ôdrã ꞌbá trá rî ꞌbá yî gõꞌdá kpá gólĩyî drẽ lédrẽ-lédrẽ ró rî ꞌbá yí kâ kĩlí. 43Ạ̃kû ró nã sĩ, tã ậngũ ꞌbá ndrĩ
gólĩyî Ôvârí kâ rî ꞌbá yî rã ĩyî tã gólâkâ trá. Tã lâ kĩ, gólĩyî ndrĩ tã lẽ ꞌbá trá gólâ ꞌá rî ꞌbá yî, Ôvârí âꞌdô tã õnjí gólĩyíkâ
rî ꞌbá yî âyéꞌá.”

44 Ĩtí rî, Pétẽrõ õtírĩ rĩî drẽ úlị́ âtálé rî, Líndrí Tãndí Ôvârí kâ drí fĩzó gólĩyî ndrĩ nĩngá rĩ ꞌbá ĩyî úlị́ rî ꞌdĩ ꞌbá yî ârílí rî
ꞌbá yî ꞌásĩ. 45Gõꞌdá õjílã Yúdạ̃ yí kâ tã lẽ ꞌbá trá gõꞌdá ânĩ ꞌbá ĩyî kpãâ Pétẽrõ yí bê Yópã lésĩ rî ꞌbá yî, tị̂ lâ yî drí ậꞌdị́zó,
tãlâ Ôvârí fẽ Líndrí Tãndí íyíkâ kpá trá gólĩyî âꞌdó ꞌbá kô õjílã Yúdạ̃ yí kâ ró rî ꞌbá yî drí. 46Gólĩyî ârî ĩyî õjílã lídí ꞌdĩ
ꞌbá yî trá îtõꞌá tã âtálé tị̂ lârâkô ãzâ drílĩyî âtâ-âtâ lâ nị̃lị́ kô sị́sị́ lâ sĩ rî ꞌbá yî sĩ, gõꞌdá gólĩyî kpá rĩꞌá ĩyî Ôvârí rî lûyị́ꞌá.
Gõꞌdá Pétẽrõ drí ngãzó tã âtálé tã lẽ ꞌbá gólĩyî ânĩ ꞌbá kpãâ yí bê rî ꞌbá yî drí kĩ, 47 “Nĩ ndrê drẽ, Líndrí Tãndí Ôvârí

kâ fî trá õjílã nô ꞌbá yî ꞌá kpá õzõ drílâ fĩrĩ sị́sị́ ãmâ ꞌá rî kâtí. ꞌDõvó âꞌdô bê trá ĩtí rî, îcá kô õjílã ãzãkã ãlôlâ drí ãmâ
lôgálé gólĩyî îbábátízãlé.”

48Gõꞌdá nĩngá sĩ, Pétẽrõ drí tã ꞌbãzó õjílã Kõrõnálĩyã kâ ꞌdĩ ꞌbá yî îbábátízãzó, âꞌdólé õjílã Yésũ Krístõ kâ ró.
Gõꞌdá õjílã ꞌdî ꞌbá yî drí gólâ rî îjízó, tãlâ gólâ õrî ró drẽ ĩyí bê kậyị̂ fínyáwá sĩ, gõꞌdá gólâ drí tã-drị̃ lâ lẽzó.

Tã gólâ Pétẽrõ drí lôgõlé tã lẽ ꞌbá Yẽrõsãlémã ꞌálâ rî ꞌbá yî drí Kõrõnálĩyã yî tãsĩ rî

11 1Gõꞌdá nĩngá sĩ, lãjóꞌbá Yésũ kâ Yũdạ́yạ̃ ꞌá gõꞌdá kpá tã lẽ ꞌbá ãzâ ꞌbá yí bê ârî ĩyî tã trá kĩ nĩ rî, õjílã lídí ãzâ ꞌbá
yî lẽ ĩyî tã trá tã âtî-âtî Yésũ kâ ꞌá. 2Gõꞌdá Pétẽrõ nĩlí bê gõlé Yẽrõsãlémã ꞌálâ rî, gólĩyî tã ị̂sũ gólĩyíkâ drí âꞌdólé

kĩ õjílã lídí õꞌdê zãlô bãsã ꞌá gõꞌdá drílĩyî âꞌdózó õjílã Ôvârí kâ ró rî ꞌbá yî drí ngãzó tị̂ ânyálé Pétẽrõ bê. 3Gólĩyî îjî
Pétẽrõ kĩ, “Mí rî ũmú õjílã ꞌdẽ ꞌbá bãsã ꞌá kô rî ꞌbá yí kâ ró gõꞌdá kpá rĩlí ngá nyãlé gólĩyí bê ãꞌdô tãsĩ yã? ꞌDĩî rĩꞌá tã
ányâ ꞌî.”

4Nĩngá sĩ, Pétẽrõ drí ngãzó tã gólĩyî ndrĩ rû ꞌẽ ꞌbá trá rî ꞌbá yî ngĩlí ãkí ãkó ómvórẽ lâ lésĩ gólĩyî drí. 5 Pétẽrõ ngî tã kĩ
nĩ rî, “Mâ trá Yópã ꞌálâ. Gõꞌdá kậyị̂ ãlô sĩ, má õtírĩ rãtáã ndẽê rî, tã drí rû âꞌdázó má drí tã âꞌdâ ró. Tã âꞌdâ rî ꞌdĩ ꞌá rî,
má drí ngá ãzâ õzõ ítá bị́ ạ́ngị́ kâtí rî ndrẽzó âꞌdéꞌá vũdrị́ ꞌbũû lésĩ, ítá rî ꞌdĩ rî âꞌdélé vũdrị́ ókĩzõ úrû gãrã tị̂ lâ sû rî ꞌbá
yî trá rũrũ rî kâtí. Gõꞌdá drílâ âꞌdézó ãnyî má lạ̃gạ́tị́. 6Gõꞌdá má drí ngãzó võ ndrẽlé dódó ítá bị́ rî ꞌdĩ ꞌá. Má drí kõrõnyã
tị̂ lârâkô ndrĩ õmã kâ gõꞌdá ꞌbã kâ bê gõꞌdá ngá gólĩyî dị̃ ꞌbá dị̃dị̃ rî ꞌbá yí bê gõꞌdá ãríwá yí bê ndrẽzó ꞌdó ítá bị́ rî ꞌdĩ ꞌá.
7Nĩngá sĩ, má drí gbórókõ ârízó. Gbórókõ ꞌdî âtâ tã kĩ nĩ rî, ‘Pétẽrõ, mí ngâ ûrû gõꞌdá ní ûfû ngá ꞌdĩ ꞌbá yî nyãlé.’

8 “Ĩtí rî, má gã dó, má kĩ nĩ rî, ‘Kúmú, má lẽé kô ngá ꞌdĩ ꞌẽlé. Má nyá drẽ kô ngá ãzãkã gólâ tã ꞌbãꞌbã gólâ Ôvârí kâ
drí ꞌbãlé trá õnjí ró nyãlé rî kô.’ 9Nĩngá sĩ, gbórókõ ꞌdî drí kpá ậꞌúzó óꞌdí ꞌbũû lésĩ kĩ nĩ rî, ‘Ngá gólĩyî Ôvârí drí zị̃lị́ trá
tãndí ró õjílã mvá drí nyãlé rî ꞌbá yî, ní zị̂ kô õnjí ró.’

10 “Tã ꞌdî ꞌê rû trá ândâlâ nâ, gõꞌdá ngá rî ꞌdĩ ꞌbá yî drí ngãzó gõlé ûrú ꞌálâ.
11 “Nĩngá sĩ, ꞌwãâ ãgô ãzâ ꞌbá yî zãlô nâ, drílĩyî ânĩzó ĩyî ꞌbã gólâ má drí rĩzó rĩlí rî ꞌá. Áâjô gólĩyî má ngálâ ꞌdĩ

Sẽsãréyã lésĩ. 12Gõꞌdá Líndrí Tãndí Ôvârí kâ drí tã âtázó má drí, tãlâ mã õnĩ ró ãgô rî ꞌdĩ ꞌbá yí bê, gólâ kĩ má drí rî,
má õgã kôꞌdáwá nĩlí gólĩyí bê. Ĩtí rî, má drí ngãzó nĩlí gólĩyí bê, gõꞌdá ãmâ ậdrúpị̃ gólĩyî tã lẽ ꞌbá ró njị̂-kázíyá nõ ꞌbá yî
nĩ ĩyî kpá kpãâ ãmá bê. ꞌDĩî vósĩ, ãmâ drí cãzó Kõrõnálĩyã võrã jõ ꞌbá má drí ânĩzó rî drí ꞌbã ꞌálâ gõꞌdá fĩlí drílâ jó ꞌálâ.

13 “Gõꞌdá Kõrõnálĩyã rî ꞌdĩ âtâ tã ãmâ drí kĩ, yí ndrê mãlãyíkã Ôvârí kâ trá rĩꞌá âdréꞌá yí drí ꞌbã ꞌá tã âtáꞌá kĩ nĩ rî, ‘Ní
jô lãjóꞌbá áníkâ rî ꞌbá yî Yópã ꞌálâ, nĩꞌá ãgô ãzâ rĩꞌá zị̃lâ Sĩmónã Pétẽrõ rî ậzị́lị́ ânĩlí ní ngálâ, 14 tãlâ gólâ ãâtâ ró bê tã
gólâ ángô tí rî ĩꞌdî ãnî pãzó lâŋõ tã õnjí kâ ꞌásĩ õjílã áníkâ ꞌbã kâ rî ꞌbá yí bê ndrĩ.’

15 “Ĩtí rî, má drí ngãzó tã âtálé gólĩyî drí, gõꞌdá má õtírĩ drẽ rĩî úlị́ âtálé rî, Líndrí Tãndí Ôvârí kâ drí ânĩzó fĩlí gólĩyî
ꞌá nyé õzõ drílâ fĩrĩ ãmâ ꞌá sị́sị́ rî tí. 16Gõꞌdá úlị́ gólĩyî kúmú ãmákâ Yésũ kâ kĩꞌá nĩ rî, ‘Yõwánĩ ꞌê bãbãtízĩ íyíkâ õjílã
drí rî lũmvû sĩ, gõꞌdá Ôvârí âꞌdô bãbãtízĩ ꞌẽꞌá ãnî drí Líndrí Tãndí íyíkâ sĩ’ rî ꞌbá yî drí âgázó má drị̃ị̂. 17Nĩngá sĩ, mã

ndrê kĩ, Ôvârí fẽ Líndrí Tãndí íyíkâ trá õjílã lídí ꞌdĩ ꞌbá yî drí, té õzõ gólâ drí âfẽrẽ lâ trá sị́sị́ ãmâ drí kậyị̂ gólâ ãmâ drí
tã lẽzó tã âtî-âtî tãndí Kúmú ãmákâ Yésũ Krístõ rî tãsĩ rî ꞌá rî tí. Má âꞌdô îcáꞌá lôsĩ Ôvârí kâ lôgálé ángô tí ró yã?”

18Tólâ sĩ, õjílã gólĩyî rĩ ꞌbá tị̂ ânyálé Pétẽrõ bê sị́sị́ ꞌdĩ ꞌbá yî ârílí bê ĩyî úlị́ ꞌdĩ ꞌbá yî rî, gólĩyî drí tị̂ ânyâ-ânyâ Pétẽrõ
bê ꞌdĩ âyézó. Tã ꞌdî võ lâ ꞌá rî, gólĩyî drí ngãzó rĩꞌá Ôvârí rî lûyị́lị́ kĩ, “Ngbãângbânõ rî, mã ndrê trá kĩ, Ôvârí fẽ lạ́tị̂ trá
õjílã lídí ró rî ꞌbá yî drí drị̃ âdĩzó vólé tã õnjí ĩyíkâ rî ꞌbá yî ꞌásĩ, tãlâ gólĩyî õrî ró ĩyî lédrẽ-lédrẽ ró zãâ gbạ́dú ạ̃dũkũ
ãkó!”

Tã tã lẽ ꞌbá Yésũ ꞌá rî ꞌbá yî drí tã âtî-âtî Yésũ rî tãsĩ rî pẽzó õjílã lídí Ãnĩtĩyókã ꞌálâ rî ꞌbá yî drí rî
19Kậyị̂ lâŋõ drí ꞌdẽzó tã lẽ ꞌbá drị̃ị̂ Sĩtĩfánõ rî õdrã vósĩ rî sĩ, tã lẽ ꞌbá Yésũ ꞌá dũû lậꞌbû ĩyî trá vólé Yẽrõsãlémã ꞌásĩ.

Gólĩyî ꞌásĩ, ãzâ ꞌbá yî nĩ trá cãlé gĩâ Fõnísĩyã ꞌálâ, gõꞌdá ũrûkậ ꞌbá yî Sãyĩpãrásĩ ꞌálâ, gõꞌdá ũrûkậ ꞌbá yî ĩyíkâ Ãnĩtĩyókã
ꞌálâ ró. Gõꞌdá võ rî ꞌdĩ ꞌbá yî ꞌásĩ rî, gólĩyî âtâ tã âtî-âtî Yésũ rî tãsĩ rî trá cé õjílã Yúdạ̃ yí kâ drí. 20 ꞌDĩî vósĩ rî, tã lẽ ꞌbá
Yésũ ꞌá ãzâ ꞌbá yî gólĩyî âꞌdó ꞌbá Sãyĩpãrásĩ lé ꞌbá ró gõꞌdá Kĩrénẽ lé ꞌbá ró rî ꞌbá yí bê drí rãzó Ãnĩtĩyókã ꞌálâ. Gõꞌdá
gólĩyî câ bê tólâ rî, gólĩyî drí tã âtî-âtî tãndí Yésũ rî tãsĩ rî âtázó õjílã Yúdạ̃ yí kâ drí gõꞌdá kpá gólĩyî ꞌbạ̃súrú ãzâ kâ võ
rî ꞌdĩ ꞌá rî ꞌbá yî drí. 21Nĩngá sĩ, Ôvârí drí mbârâkã fẽzó gólĩyî drí lôsĩ íyíkâ ꞌdĩ ꞌẽzó, gõꞌdá ĩtí rî, õjílã dũû drí tã lẽzó tã
âtî-âtî tãndí Kúmú Yésũ rî tãsĩ ꞌdî ꞌá. ꞌDĩî rĩꞌá õjílã Yúdạ̃ yí kâ gõꞌdá kpá gólĩyî õjílã lídí ró rî ꞌbá yí bê.

22Gõꞌdá ꞌdĩî vósĩ rî, õjílã kạ̃nị́sạ̃ kâ Yẽrõsãlémã ꞌálâ rî ꞌbá yî drí tã ꞌdî ârízó, ĩtí gólĩyî drí Bãrãnábã rî jõzó nĩlí
Ãnĩtĩyókã ꞌálâ tã rî ꞌdĩ mbị̂mbị̂ lâ ârílí. 23–24Bãrãnábã rĩꞌá õjílã tãndí ꞌî. Gólâ trá cú rĩꞌá mbârâkã Líndrí Tãndí Ôvârí kâ
rî kâ bê dũû lậvũlị́ kôrô. Ĩtí rî, gólâ lẽ tã trá tã âtî-âtî tãndí Kúmú Yésũ rî tãsĩ rî ꞌá pị̃pị̂sị́lị́ ãlô sĩ. Nĩngá sĩ, gõꞌdá gólâ câ
bê trá Ãnĩtĩyókã ꞌálâ rî, gólâ ndrê trá kĩ, Ôvârí fẽ ândrâ-tãndĩ trá tã lẽ ꞌbá Yésũ ꞌá rî ꞌbá yî drí rõô. Tã ꞌdî tãsĩ rî, gólâ rĩꞌá
ãyĩkõ ró ãmbá, gõꞌdá gólâ drí õjílã rî ꞌdĩ ꞌbá yî lị̃fị́ lâ yî îmbázó rĩlí zãâ õjílã Kúmú Yésũ kâ ró pị̃pị̂sị́lị́ ãlô sĩ. Gõꞌdá
nĩngá sĩ rî, õjílã dũû ãzâ ꞌbá yî drí tã lẽzó kpá tã âtî-âtî tãndí Kúmú Yésũ rî tãsĩ ꞌdî ꞌá.

25Gõꞌdá nĩngá sĩ rî, Bãrãnábã lẽ lôsĩ Ôvârí kâ ꞌẽ ãzí ûsúlị́. Gõꞌdá tã rî ꞌdĩ tãsĩ rî, gólâ drí ngãzó Ãnĩtĩyókã ꞌásĩ nĩlí
lậvũlị́ jẽjẽ ró Tãrásõ ꞌálâ Sóõlõ rî lôndãlé. 26Gõꞌdá gólâ ûsúlị́ bê Sóõlõ rî, drílâ Sóõlõ rî ậdrị̃zó kpãâ ânĩlí Ãnĩtĩyókã ꞌálâ
lôsĩ ꞌẽ ꞌbá ãzí gólâkâ ró. Gõꞌdá gólĩyî kpạ̃rạ̃tị́ drí fĩzó ĩyî õjílã kạ̃nị́sạ̃ kâ ꞌá tólâ ndrô ãlô sĩ rĩꞌá õjílã dũû îmbálé. Gõꞌdá
âꞌdô trá Ãnĩtĩyókã ꞌá tólâ, õjílã kạ̃nị́sạ̃ kâ zị̃zó ĩyî sị́sị́ lâ ró “‘krístõ ꞌbá”’ rî.

27Gõꞌdá kậyị̂ ꞌdĩ ꞌbá yî sĩ rî, tã ậngũ ꞌbá ũrûkậ Ôvârí kâ ró rî ꞌbá yî drí ânĩzó ĩyî Yẽrõsãlémã lésĩ nĩlí Ãnĩtĩyókã ꞌálâ.
28–30Gõꞌdá Líndrí Tãndí Ôvârí kâ drí õjílã ãlô gólĩyî ꞌásĩ zị̃lị́ Ágãbã rî ꞌẽzó âdrélé ûrû tã âtálé kĩ, lõfó õnjí tẽtẽ ãâꞌdô
ꞌdẽꞌá ãngó drị̃ ꞌásĩ ndrĩ. Ĩtí rî, gõꞌdá õjílã kạ̃nị́sạ̃ Ãnĩtĩyókã ꞌálâ rî kâ ârílí bê ĩyî úlị́ Ágãbã kâ ꞌdĩ rî, drílĩyî tã lẽzó ậdị̂
ãmbá ĩyî nyãányâ kâ fẽlé õzõ gólĩyî drí îcálé fẽlé rî tí, ãꞌdô ró bê ĩyî ậdrúpị̃ yî ꞌbạ̃drị̃ Yũdạ́yạ̃ kâ ꞌálâ rî ꞌbá yî pãzó ĩꞌdî sĩ
lâ. Gõꞌdá nĩngá sĩ, gólĩyî drí ậdị̂ rî ꞌdĩ ûꞌdúzó êꞌbélé võ ãlô ꞌá gõꞌdá trõlé fẽlé Bãrãnábã yî drị́gạ́ Sóõlõ bê, tãlâ gólĩyî
õtrõ ró ậdị̂ rî ꞌdĩ fẽlé õjílã ãmbâ-ãmbâ kạ̃nị́sạ̃ kâ Yẽrõsãlémã ꞌálâ rî ꞌbá yî drí. Lõfó õnjí tẽtẽ rî ꞌdĩ ꞌdê trá kậyị̂ gólâ
Kãlõdíyã drí ꞌbãzó drẽ kúmú ạ́ngị́ Rómã kâ ró rî sĩ.

Tã gólâ mãlãyíkã drí Pétẽrõ rî înjízó gạ̃nị́mạ̃ ꞌásĩ rî

12 1Bãrãnábã yî Sóõlõ bê drẽ ĩyî rĩꞌá zãâ Ãnĩtĩyókã ꞌálâ rî, kúmú ạ́ngị́ Ẽródẽ Ãgãrípã drí ngãzó rĩꞌá lâŋõ fẽlé rõô
drị̃-ꞌbá kạ̃nị́sạ̃ kâ Yẽrõsãlémã ꞌálâ rî ꞌbá yî drí. 2Gólâ ꞌbã tã trá õjílã drí Yãkóbã, Yõwánĩ rî ậdrúpị̃ ró rî fũzó vólé

lị́gú mbẽlẽsõ sĩ. 3Gõꞌdá gólâ ndrê bê trá kĩ, tã ꞌdî ũsû trá drị̃-ꞌbá Yúdạ̃ yí kâ rî ꞌbá yî rú rî, gólâ drí kpá ngãzó tã õnjí ãzâ
ꞌẽlé. Gólâ ꞌbã tã lómígówá íyíkâ rî ꞌbá yî drí nĩzó Pétẽrõ rî rũlị́. Pétẽrõ rî rũrũ ꞌdî âꞌdô trá kậyị̂ kãrámã lậvũ-lậvũ kôrô rî
kâ rî sĩ.34 4Gõꞌdá úrúlị́ bê Pétẽrõ trá rî, gólâ rî trõzó ꞌbãlé gạ̃nị́mạ̃ ꞌá gõꞌdá lómígówá mûdrị́-drị̃-lâ-njị̂-kázíyá drí rĩzó ĩyî
gólâ rî vó ndrẽlé, ꞌdĩî gólĩyî rĩꞌá sû sû ị̃tú-pá vósĩ cé.35 Kúmú ạ́ngị́ Ẽródẽ lẽ trá gólâ rî fũlị́ õjílã ândrá gímã lãfálé
kãrámã lậvũ-lậvũ kôrô kâ rî vólé drị̃ lâ ꞌásĩ.

5 Ĩtí, gólâ drí Pétẽrõ rî âyézó ômbê-ômbê ró gạ̃nị́mạ̃ ꞌá. Gõꞌdá õjílã kạ̃nị́sạ̃ kâ ĩyíkâ zãâ rĩꞌá Ôvârí rî îjíꞌá rãtáã ꞌẽꞌẽ sĩ
Pétẽrõ rî pãlé.

6Gõꞌdá ngạ́cị̂ gólâ sị́sị́ kậyị̂ gólâ Ẽródẽ drí tã lẽzó ꞌẽzó Pétẽrõ rî fũlị́ rî sĩ rî, Pétẽrõ rĩꞌá ậꞌdú kõꞌá gạ̃nị́mạ̃ ꞌá lómígówá
rị̃ gólâ rî ômbézó gạ́ rú lâ yî nyãrĩ kãgãꞌdã sĩ rî lãfálé. ꞌDĩî lómígówá ãzâ ꞌbá yî ĩyíkâ rĩꞌá ạ́tị̃ gólâ gạ̃nị́mạ̃ kâ rî vó lâ
ndrẽꞌá. 7Gõꞌdá ꞌwãâ mãlãyíkã Ôvârí kâ drí rû âꞌdázó, gõꞌdá ngá îꞌĩ drí võ îwázó kãꞌdâ-kãꞌdâ jó ꞌálé rî gạ̃nị́mạ̃ kâ ꞌdĩ ꞌásĩ.
Gõꞌdá mãlãyíkã ꞌdî drí ngãzó Pétẽrõ rî ôlólé ậꞌdú ꞌásĩ. Gõꞌdá mãlãyíkã rî ꞌdĩ drí tã âtázó Pétẽrõ drí kĩ nĩ rî, “Mí ngâ drẽ
ꞌwãâ ûrû.” Gõꞌdá nĩngá sĩ rî, nyãrĩ kãgãꞌdá-kágáꞌdâ gólâ rî ômbézó ꞌdĩ ꞌbá yî drí rû înjízó gólâ rî drị́ ômbê ꞌásĩ.

8Gõꞌdá mãlãyíkã ꞌdî drí tã âtázó kĩ nĩ rî, “Ní ômbê gásĩ ítá áníkâ ꞌdĩ kâ, gõꞌdá ní sõ ró káꞌbókã áníkâ ꞌdĩ ꞌbá yî ní pá.”
Gõꞌdá Pétẽrõ ní drí tã âtálé ꞌdĩ ꞌẽzó té ĩtí. Gõꞌdá nĩngá sĩ rî, mãlãyíkã drí tã âtázó kĩ nĩ rî, “Ní sõ ítá áníkâ ạ́ngị́ ꞌdĩ, gõꞌdá
ní ânĩ mã nĩ ró ní bê.” 9 Ĩtí, Pétẽrõ drí ngãzó ꞌdẽlé mãlãyíkã ꞌdî vó fõlé vólé gạ̃nị́mạ̃ ꞌásĩ. Gõꞌdá ꞌdĩî gólâ nị̃ị́ kô ngãtá tã
gólâ mãlãyíkã ꞌdî drí rĩꞌá ꞌẽlâ ꞌdĩ rĩꞌá tã pạ̃tị́ị̃ ꞌî yã rî. Pétẽrõ ị̂sũ íyíkâ kĩ nĩ rî, yí ãâꞌdô rĩꞌá âbĩꞌá. 10Gõꞌdá gólĩyî ngâ bê
âfõlé rî, gólĩyî nĩ sị́sị́ kôrô jó tị́lị́-tị̂ gạ̃nị́mạ̃ gólâ Pétẽrõ rî ômbézó ꞌá lâ rî tị́ sĩ. Gõꞌdá nĩngá sĩ rî, gólĩyî drí nĩzó kôrô jó
tị́lị́-tị̂ ãzâ lómígówá ãzâ ꞌbá yî drí kpá rĩzó âdrélé rî ꞌálâ. Ạ̃dũkũ lâ ró rî, gólĩyî drí âcázó ạ́tị̃ tị̂ ậdị̂ ró ãgã ạ́ngị́ bẽlé bẽ
ạ̃ꞌdị́-drị̃ gạ̃nị́mạ̃ kâ rî kâ tị́, gõꞌdá fõlé vólé nĩꞌá jạ̃rị́bạ̃ ꞌálâ. Ạ́tị̃ rî gógó ꞌdĩ rĩꞌá ậdị̂ njị̃njị̃ ró rî ꞌásĩ. Bê kpálé ĩtí rî, ạ́tị̃ rî
ꞌdĩ drí rû njị̃zó hõwéẽ, tãlâ ꞌdĩî gólĩyî drí îcázó cú fõlé ĩví ꞌálâ gõꞌdá nĩlí lạ́tị̂ ạ́ngị́ jạ̃rị́bạ̃ kâ rî ꞌásĩ. Nĩngá sĩ, nyĩî ró,
mãlãyíkã ꞌdî drí ậvị̃zó Pétẽrõ lạ̃gạ́tị́ sĩ.

3412.3 Kãrámã rî ꞌdĩ úzị̂ kpá kãrámã ãmbãtã ạ̃kú ãkó rî nyã kâ.
3512.4 Lómígówá ꞌdĩ ꞌbá yî lôꞌbãzó võ ꞌásĩ sû sû rĩlí ĩyî Pétẽrõ rî vó ndrẽlé ị̃tú-pá njị̂-kázíyá kậyị̂ kâ sĩ ị̃tú vósĩ cé.

11Nĩngá sĩ, Pétẽrõ nị̃ tã âꞌdó ꞌbá yí drí ꞌdĩ trá, gõꞌdá ĩꞌdî gólâ drí tã âtázó kĩ nĩ rî, “Ngbãângbânõ rî, má nị̃ trá pạ̃tị́ị̃ kĩ,

Ôvârí âjô mãlãyíkã íyíkâ trá ámâ pãlé Ẽródẽ drị́gạ́ sĩ, gõꞌdá kpá rû îzã gólâ drị̃-ꞌbá gólĩyî Yúdạ̃ yí kâ rî ꞌbá yî drí ꞌẽꞌá
ꞌẽlâ má drí rî ꞌbá yî ꞌásĩ.”

12 ꞌDĩî vósĩ, Pétẽrõ nị̃ bê trá kĩ, pạ̃tị́ị̃ Ôvârí pâ yî trá rî, gólâ drí ngãzó nĩlí Yõwánĩ ãzâ gólâ kpá rĩꞌá zị̃lâ Márãkõ rî
ândrê lâ Mãríyã drí ꞌbã ꞌálâ. Gõꞌdá ꞌdĩî õjílã dũû kạ̃nị́sạ̃ kâ êꞌbê rû ĩyî trá tólâ, gõꞌdá rĩꞌá ĩyî rúꞌbạ́ lôꞌbãꞌá Ôvârí drí Pétẽrõ
rî pãzó bê. 13Gõꞌdá Pétẽrõ drí ngãzó ạ́tị̃ tị̂ ạ̃ꞌdị́-drị̃ ꞌdî kâ gãlé kõwã-kõwã, gõꞌdá ízámvá ãzâ gólâ rĩ ꞌbá lôsĩ ꞌẽlé ꞌbã ꞌdî ꞌá
zị̃lị́ Ródã rî drí ngãzó ânĩlí ạ́tị̃ tị̂ ꞌálâ õjílã ạ́tị̃ tị̂ gã ꞌbá ꞌdĩ nị̃lị́. 14Gõꞌdá Pétẽrõ zị̂ lạ̃zị́ bê rî, ízámvá rî ꞌdĩ drí ngãzó gólâ rî
gbórókõ nị̃lị́. Gõꞌdá ãyĩkõ drí cĩzó ízámvá rî ꞌdĩ rú rõô, drílâ ngãzó rãlé gõlé tã lâ âtálé õjílã ãzâ ꞌbá yî drí cú ĩtí drẽ ạ́tị̃
njị̃ ãkó. Gólâ kĩ gólĩyî drí rî, “Pétẽrõ ĩꞌdî rĩꞌá âdréꞌá ĩví ꞌá tólâ.”

15 Ĩtí rî, õjílã ꞌdî ꞌbá yî drí ngãzó tã âtálé ízámvá rî ꞌdĩ drí kĩ, “Nî lîfõ-lîfõ.” Gõꞌdá ízámvá ꞌdĩ drí njũzó zãâ rĩꞌá tã âtálé
õjílã rî ꞌdĩ ꞌbá yî drí kĩ, “Tã pạ̃tị́ị̃ ró, Pétẽrõ ĩꞌdî rĩꞌá âdréꞌá tólâ.” Gõꞌdá gólĩyî drí tã lôgõzó kĩ nĩ rî, “ꞌDĩî âꞌdó Pétẽrõ ĩꞌdî
kô, ꞌdĩî rĩꞌá mãlãyíkã gólâ rĩ ꞌbá gólâ rî vó ndrẽlé rî ĩꞌdî.”

16Gõꞌdá ꞌdĩî Pétẽrõ íyíkâ drẽ zãâ rĩꞌá ạ́tị̃ tị̂ gãꞌá. Ạ̃dũkũ lâ ró rî, gólĩyî drí ạ́tị̃ ꞌdî njị̃zó gõꞌdá Pétẽrõ rî ndrẽzó, gõꞌdá tị̂ lâ
yî drí ậꞌdị́zó ndrú. 17Gõꞌdá nĩngá sĩ, Pétẽrõ drí ngãzó drị́ îngálé îyálé gólĩyî drí, tãlâ gólĩyî õrî ró bê njũrũ. Gõꞌdá drílâ
ngãzó tã gólâ Ôvârí drí íyî âtrõzó vólé gạ̃nị́mạ̃ ꞌásĩ rî ngĩlí gólĩyî drí. Gõꞌdá gólâ drí kpá tã âtázó gólĩyî drí kĩ nĩ rî, “Mĩ
ngî tã rî nõ drị̃-ꞌbá ãmákâ Yãkóbã36 drí gõꞌdá kpá ãmâ ãzí-ãzí yî drí.” Nĩngá sĩ, gólâ drí ngãzó nĩlí võ ãzâ ꞌbá yî ꞌásĩ.

18Gõꞌdá võ âfõ bê ậwúlị́ rî, gạ̃nị́mạ̃ ꞌálâ rî, lómígówá ꞌdĩ ꞌbá yî trá ꞌdó ũrị̃ ândrê bê, tãlâ gólĩyî ûsú Pétẽrõ jó ꞌálé ĩyíkâ
rî ꞌá kôꞌdáwá. Gólĩyî nị̃ị́ tã gólâ rû ꞌẽ ꞌbá Pétẽrõ drí rî kô. 19Nĩngá sĩ, Ẽródẽ drí tã ꞌbãzó gólĩyî drí nĩlí Pétẽrõ rî ndãlé,
gõꞌdá gólĩyî ûsú gólâ kôꞌdáwá. Ĩtí rî, Ẽródẽ drí gólĩyî tị̂ trị̃zó rõô tã îjî-îjî sĩ. Gõꞌdá nĩngá sĩ, drílâ tã ꞌbãzó ãꞌdô ró gólĩyî
ûfúzó vólé.
Tólâ sĩ, Ẽródẽ drí ngãzó nĩlí vólé ꞌbạ̃drị̃ Yũdạ́yạ̃ kâ ꞌdĩ ꞌásĩ nĩlí rĩlí Sẽsãréyã ꞌálâ.

Tã Ôvârí drí kúmú ạ́ngị́ Ẽródẽ rî fũzó rî
20 ꞌDĩî vósĩ rî, kúmú ạ́ngị́ Ẽródẽ rî fĩî drí gĩzó õjílã Tírã kâ rî ꞌbá yî rú Sĩdónã bê. Nĩngá sĩ, õjílã jạ̃rị́bạ̃ rị̃ ꞌdî ꞌbá yí kâ

drí ngãzó nĩlí ĩyî Ẽródẽ rî ngálâ ạ̃wạ̃ gólâ ꞌá ꞌdĩ, sị́ lâ ậꞌdị́lị́. Sị́sị́ lâ ró rî, gólĩyî gî õjílã37 gólâ rĩ ꞌbá ꞌbã kúmú ạ́ngị́ Ẽródẽ
kâ vó lâ ndrẽlé rî lị̃fị́ lâ, tãlâ gólâ õpâ ró bê ĩyî rû êꞌbê ĩyíkâ ꞌdĩ vó lâ rãlé. Õjílã rî ꞌdĩ ꞌbá yî îjî ĩyî tã gólâ tị́ tã ạ̃ꞌdị́ ꞌbãzó
ĩꞌdî gólĩyî lãfálé Ẽródẽ bê, tãlâ ãꞌdô ró îcâ-îcâ ró õjílã ĩyíkâ drí ạ̃drúgú gĩzó ꞌbạ̃drị̃ Ẽródẽ kâ nõ ꞌásĩ.

21 Ĩtí rî, kúmú Ẽródẽ drí ngãzó kậyị̂ rû êꞌbê kâ ꞌdĩ îyálé trậ. Gõꞌdá kậyị̂ rî ꞌdĩ tú rî, gólâ drí ngãzó ítá íyíkâ kũmũ kâ
sõlé, gõꞌdá nĩzó rĩlí kị́tị̃ íyíkâ kũmũ kâ rî drị̃ị̂. Gõꞌdá nĩngá sĩ, drílâ tã âtázó õjílã drí ndrĩ. 22Gõꞌdá nĩngá sĩ, õjílã ârílí bê
úlị́ gólâkâ ꞌdĩ ꞌbá yî rî, gólĩyî drí ngãzó gólâ rî ị̂njị̃lị́ rõô kĩ nĩ rî, “Nõô âꞌdó kô rĩꞌá õjílã mvá ꞌî úlị́ âtáꞌá, gólâ rĩꞌá ôvârí
ꞌî.” 23Nĩngá sĩ, mãlãyíkã Ôvârí kâ drí ânĩzó ꞌwãâ gólâ rî ꞌbãlé âꞌdólé ngá lãzé ró, ị̃ꞌbû drí gólâ rî nyãzó kôrô drãlé
ĩndí-ĩndí ró ạ̃wạ̃lạ̃kạ̃ íyíkâ ꞌdĩ bê, tãlâ gólâ âyê õjílã íyî lûyị́lị́ ĩꞌdî, õzõ Ôvârí kâtí cú ĩtí, tã âtá ãkó gólĩyî drí kĩ nĩ rî, rĩꞌá
cé Ôvârí ĩꞌdî õjílã drí lûyị́lị́.

Tã gólâ tã lẽ ꞌbá Yésũ ꞌá rî ꞌbá yî drí lîzózó âꞌdólé dũû rî
24Kậyị̂ ꞌdĩ ꞌbá yî sĩ rî, tã âtî-âtî tãndí Ôvârí kâ rî drí lậꞌbúzó. Gõꞌdá õjílã dũû drí tã lẽzó ꞌá lâ. Tã lẽ ꞌbá Yésũ ꞌá rî ꞌbá yî

drí âcázó âꞌdólé dũû.
25Gõꞌdá tólâ sĩ, Bãrãnábã yî Sóõlõ bê ndẽ ĩyî lôsĩ ĩyíkâ Yẽrõsãlémã ꞌálâ rî bê rî, gólĩyî drí ngãzó gõlé Ãnĩtĩyókã ꞌálâ.

Gõꞌdá gólĩyî drị̃ Yõwánĩ zị̃lị́ Márãkõ ꞌdĩ kpãâ ĩyí bê.
Tã Bãrãnábã yî njĩzó Sóõlõ bê jõlé võrã bê Yésũ rî tãsĩ rî

13 1Ãnĩtĩyókã gólâ ꞌbạ̃drị̃ Sírĩyã kâ rî ꞌálâ rî ꞌá rî, õjílã kạ̃nị́sạ̃ kâ rî ꞌbá yî lãfálé rî, tã ậngũ ꞌbá Ôvârí kâ ũrûkậ ꞌbá yî
bê rĩꞌá ĩyî gõꞌdá kpá lị̃fị́ îcí ꞌbá úlị́ Ôvârí kâ sĩ rî ꞌbá yí bê. Rú lâ yî rĩꞌá Bãrãnábã gõꞌdá Sĩmónã gólâ zị̃lị́ Nĩgérẽ rî,

gõꞌdá Lũkị́yạ̃ õjílã Kĩrénẽ kâ ró rî, gõꞌdá kpá Mãnéyã gólâ âꞌdó ꞌbá trá lậmû-ãzí kúmú Ẽródẽ Ãnĩtípã kâ ró ꞌdĩmvã
gólĩyíkâ ꞌá rî, gõꞌdá ãzâ lâ drí âꞌdózó Sóõlõ ĩꞌdî. 2Gõꞌdá kậyị̂ ãzâ sĩ, õjílã kạ̃nị́sạ̃ kâ õtírĩ ĩyî rĩî Ôvârí Yãkóvã rî îrátãlé,
gõꞌdá kpá rĩzó ꞌálé ꞌãꞌí ró ngá nyã ãkó rî, Líndrí Tãndí Ôvârí kâ drí tã âtázó gólĩyî drí kĩ, “Mĩ nã Bãrãnábã yî Sóõlõ bê
lôsĩ ꞌẽ ꞌbá ámákâ ró, tãlâ gólĩyî õlậmû ró võ ꞌásĩ ndrĩ lôsĩ gólâ má drí ꞌbãlé gólĩyî drí rî ꞌẽlé ĩꞌdî.” 3 Ĩtí, õjílã kạ̃nị́sạ̃ kâ ꞌdĩ
ꞌbá yî drí tã ꞌdî drị̃ lâ lẽzó. Gõꞌdá kậyị̂ ãzâ sĩ, drílĩyî rĩzó kpá óꞌdí ĩyî ꞌálé ꞌãꞌí ró gõꞌdá rãtáã ꞌẽzó, gõꞌdá drílĩyî drị́ ꞌbãzó
Bãrãnábã yî drị̃ị̂ Sóõlõ bê ândrâ-tãndĩ ró, gõꞌdá gólĩyî jõzó nĩlí ậcị́ gólĩyíkâ ꞌdĩ ꞌá lôsĩ Ôvârí kâ ꞌẽlé.

Tã gólâ Bãrãnábã yî Sóõlõ bê drí tã lôgõzó ójó ãzâ drị̃ị̂
Sãyĩpãrásĩ ꞌálâ rî

4Nĩngá sĩ, Líndrí Tãndí Ôvârí kâ jólé bê Bãrãnábã yî Sóõlõ bê nĩlí rî, gólĩyî drí ngãzó nĩlí jạ̃rị́bạ̃ Sạ̃lũsị́yạ̃ kâ lị̃mvû
ândrê gãrã drị̃ ꞌá rî ꞌálâ. Gõꞌdá tólâ sĩ rî, gólĩyî drí ngãzó nĩlí kõlóngbõ sĩ ꞌbạ̃drị̃ zị̃lị́ Sãyĩpãrásĩ rî ꞌálâ. 5 Ĩtí rî, gólĩyî drí
cãzó jạ̃rị́bạ̃ zị̃lị́ Sãlámĩ rî ꞌálâ, gõꞌdá rĩlí ĩyî rĩꞌá úlị́ Ôvârí kâ pẽ bê jó gólĩyî õjílã Yúdạ̃ yí kâ drí rĩzó tã Ôvârí kâ ârílí
tólâ nã ꞌbá yî ꞌásĩ. Gõꞌdá Yõwánĩ Márãkõ nĩ ꞌbá kpãâ gólĩyí bê rî bê, rĩꞌá gólĩyî pãlé lôsĩ ꞌẽꞌẽ sĩ.

3612.17 Yãkóbã Yãkóbã rî nõ rĩꞌá Yésũ rî ậdrúpị̃ ĩꞌdî. Gólâ rĩꞌá drị̃-ꞌbá kạ̃nị́sạ̃ Yẽrõsãlémã ꞌálâ rî kâ ĩꞌdî.
3712.20 Õjílã drílĩyî lị̃fị́ lâ gĩlí trá ꞌdĩ rú lâ Bãlãsétõ.

6Nĩngá sĩ, ꞌbạ̃drị̃ Sãyĩpãrásĩ ꞌdĩ ꞌá tólâ rî, gólĩyî drí ngãzó nĩlí pá sĩ Sãlámĩ ꞌásĩ cãlé bũúũ jạ̃rị́bạ̃ Páfõ rî ꞌálâ. Nĩngá rî,

gólĩyî drí ójó õnjõ ꞌbá ãzâ kĩ ꞌbá nĩ rî, yí ãâꞌdô tã ậngũ ꞌbá Ôvârí kâ ĩꞌdî rî ûsúzó. Gólâ rĩꞌá õjílã Yúdạ̃ yí kâ ꞌî rú lâ
Bãrã-Yásõwã. Gólâ rî rú ãzâ kpá rĩꞌá Ẽlímã, tã ífí lâ drí âꞌdólé kĩ, ójó rî. 7Gólâ rĩꞌá lậmû-ãzí kúmú Rómã lé ꞌbá kâ gólâ
rĩ ꞌbá ꞌbạ̃drị̃ ꞌdî drị̃lị́ rî kâ. Kúmú rî ꞌdĩ rú lâ rĩꞌá Sẽrãgíyã Póõlõ, gólâ rĩꞌá ãgô tã nị̃ ꞌbá ꞌî. Gõꞌdá nĩngá sĩ, kúmú rî gógó
ꞌdĩ drí ngãzó Bãrãnábã yî Sóõlõ bê ậzị́lị́ ânĩlí yí ngálâ tã âtî-âtî tãndí Ôvârí kâ ꞌdĩ ngĩlí yí drí. 8Gõꞌdá ójó rî ꞌdĩ drí ngãzó
Bãrãnábã yî tị̂ ânyálé Sóõlõ bê, tãlâ ãꞌdô ró bê kúmú ꞌdĩ õzó kô tã lẽlẽ íyíkâ ꞌbãâ tã âtî-âtî tãndí Yésũ rî tãsĩ ꞌdî ꞌá.

9Gõꞌdá nĩngá sĩ, Sóõlõ gólâ zị̃lị́ kpá Póõlõ rî drí võ ndrẽzó mbị̂ ójó rî ꞌdĩ ngálâ tã ị̂sũ õnjí ójó ꞌdĩ kâ nị̃zó, tãlâ Líndrí
Tãndí Ôvârí kâ sõ mbârâkã trá Sóõlõ ꞌá. 10Gõꞌdá drílâ tã âtázó ójó rî ꞌdĩ drí kĩ nĩ rî, “Nî Sãtánã rî mvá nõ! Nî rĩꞌá
ạ̃jú-ꞌbá-ãzí tã ndrĩ âꞌdó ꞌbá tãndí rî kâ ꞌî. Nî rĩꞌá õjílã âdó ꞌbá ꞌî, gõꞌdá rĩzó ậdị̂ gólĩyíkâ nyãlé! Ní rî kárá rĩꞌá tã âtî-âtî
tãndí Ôvârí kâ rî ôjálé ꞌbãlé âꞌdólé õnjõ ró! 11Ngbãângbânõ rî, má âtâ ní drí kĩ, Ôvârí Yãkóvã rî drị́ ꞌẽꞌá lâŋõ fẽlé ní drí.
Gólâ âꞌdô ánî ꞌbãꞌá âꞌdólé lị̃fị́ ãkó, tãlâ ní õzó ngá ãzãkã ndrẽê kôꞌdáwá ãlôwálâ tãkõ.”
Nĩngá sĩ, ꞌwãâ võ drí ậnị́zó ạ̃mvũ ójó rî ꞌdĩ lị̃fị́. Gõꞌdá drílâ ngãzó nĩꞌá õjílã ậnjú bê ãꞌdô ró íyî sẽlé, tãlâ gólâ trá

kũdũ-kũdũ ró. 12Gõꞌdá nĩngá sĩ, kúmú rî ꞌdĩ ndrélé bê tã rî ꞌdĩ rû ꞌẽꞌá rî, gólâ rî tị̂ ậꞌdị̂ trá mbârâkã ꞌdî tãsĩ drílâ tã lẽzó.
Gõꞌdá ĩtí rî, drílâ rû jãzó tã lẽlé tã âtî-âtî tãndí Yésũ rî tãsĩ ꞌdî ꞌá.

Tã gólâ Póõlõ yî Bãrãnábã bê drí ꞌẽlé Ãnĩtĩyókã ãzâ gólâ âꞌdó ꞌbá ãnyî ꞌbạ̃drị̃ zị̃lị́ Pĩsĩdíyã rî ꞌálâ rî
13Gõꞌdá tólâ sĩ, Póõlõ yî drí ngãzó ĩyî ãzí-ãzí yí bê lị̃mvû ândrê drị̃ mbãlé kõlóngbõ sĩ Páfõ rî âyézó ꞌáꞌá lé drị̃ ãzâ rî

lésĩ nĩzó Pẽrógã gólâ âꞌdó ꞌbá jạ̃rị́bạ̃ ró ꞌbạ̃drị̃ zị̃lị́ Pãmbĩlíyã kâ rî ꞌálâ. Nĩngá sĩ, Yõwánĩ Márãkõ âyê gólĩyî tólâ, gõꞌdá
ngãzó gõlé Yẽrõsãlémã ꞌálâ. 14Gõꞌdá Póõlõ yî Bãrãnábã bê drí ngãzó Pẽrógã rî âyélé nĩzó zãâ cãlé Ãnĩtĩyókã ãzâ gólâ
âꞌdó ꞌbá ãnyî ꞌbạ̃drị̃ zị̃lị́ Pĩsĩdíyã rú rî ꞌálâ. Gõꞌdá kậyị̂ gólâ rãtáã Yúdạ̃ yí kâ kâ sĩ rî, gólĩyî drí ngãzó nĩlí jó tã Ôvârí kâ
ârî kâ rî ꞌálâ, gõꞌdá rĩlí ĩyî vũdrị́ ãâꞌdâ ró ĩyî tã bê kĩ, yĩ lẽ õjílã lị̃fị́ îmbálé. 15Gõꞌdá tã ꞌbãꞌbã gólâ Músạ̃ drí îgĩlí gõꞌdá
kpá tã îgĩ gólĩyî tã ậngũ ꞌbá Ôvârí kâ rî ꞌbá yî drí îgĩlí rî ꞌbá yî zị̃zị̃ lâ vósĩ rî, drị̃-ꞌbá gólĩyî jó tã Ôvârí kâ ârî kâ ꞌálâ ꞌdĩ
ꞌbá yí kâ drí ngãzó Póõlõ yî Bãrãnábã bê ậzị́lị́ ânĩlí tã pẽlé ĩyî drí. Gólĩyî kĩ, “Ãmâ ậdrúpị̃ yî, õzõ nĩ ãꞌdô cú úlị́ ãzâ bê
mbârâkã sõlé õjílã ꞌá rî, mã lôꞌbã rúꞌbạ́ ãnî drí, nĩ âtâ.”

16Gõꞌdá nĩngá sĩ, Póõlõ drí ngãzó ûrû, gõꞌdá íyî drị́ îngázó ûrû, tãlâ gólĩyî õrî ró bê njũrũ tã ârílí yí tị́ sĩ, gõꞌdá gólâ
kĩ gólĩyî drí rî, “Ãnî õjílã ãmákâ Ĩsĩrãꞌélẽ kâ gõꞌdá kpá ãnî õjílã lídí ró gólĩyî Ôvârí rî ị̂njị̃ ꞌbá rî yî, nĩ ârî tã má sị́lị́ sĩ
nô. 17Mĩ nị̃ trá dódó kĩ, Ôvârí gólâ ãmâ õjílã Ĩsĩrãꞌélẽ kâ drí rĩꞌá ị̂njị̃lâ rî, gólâ ĩꞌdî ãmâ ạ́ꞌbị́yạ́ yî njĩ ꞌbá âꞌdólé õjílã
íyíkâ ró rî. Kậyị̂ gólĩyî drí ꞌbãzó drẽ rĩꞌá ngá ãwã ró Mạ́sị̃rị̃ ꞌálâ rî, gólâ ꞌê gólĩyî trá lûtị́lị́ âcálé dũû õrĩ mbârâkã bê rî
ró. Gõꞌdá tólâ sĩ, gólâ drí gólĩyî âtrõzó vólé Mạ́sị̃rị̃ ꞌásĩ mbârâkã íyíkâ sĩ. 18Gõꞌdá ꞌdĩî vósĩ rî, gólĩyî âꞌdô bê kpálé
ârîmâ ãkó rî, gólâ rî trá ꞌâ ạ̃ꞌdị́ bê gólĩyî tãsĩ ndrô nyâꞌdî-rị̃ sĩ, ꞌdĩî gólĩyî drí rĩzó drẽ rĩlí õmã ꞌálâ võ ꞌãꞌí ꞌá, nĩꞌá võ
kpã bê nĩngá kô nĩngá rî. 19Nĩngá sĩ, gólâ ꞌê gólĩyî tã trõlé vólé ạ̃wạ̃ sĩ ꞌbạ̃súrú gólĩyî njị̂-drị̃-lâ-rị̃ rĩ ꞌbá rĩlí ꞌbạ̃drị̃ zị̃lị́
Kãnánã rî ꞌálâ rî ꞌbá yî drị́gạ́ sĩ, tãlâ yí fẽ ró ꞌbạ̃drị̃ rî ꞌdĩ gólĩyî nyãányâ kâ ró. 20Tã ꞌdî ꞌbá yî ꞌê rû trá ndrĩ ĩtí ndrô
kámá-sû-nyâꞌdî-rị̃-drị̃-lâ-ngâ-mûdrị́ sĩ.
“Gõꞌdá Ôvârí drí tã kĩ ꞌbá ãzâ ꞌbá yî lôꞌbãzó ãlô-ãlô gólĩyî drị̃lị́ íyî lị̃fị́ ró bũúũ âcálé kậyị̂ tã ậngũ ꞌbá gólâkâ

Sãmõwélẽ kâ rî sĩ. 21Nĩngá sĩ, kậyị̂ Sãmõwélẽ drí âꞌdózó drẽ gólĩyî drị̃lị́ tã ậngũ ꞌbá ró rî, gólĩyî drí gólâ rî îjízó, tãlâ
Ôvârí õꞌbã ró bê õjílã ãzâ âꞌdólé kúmú ạ́ngị́ ró ĩyî drị̃lị́ ndrĩ. Ĩtí, Ôvârí drí ámâ rú-ãzí Sóõlõ Kísĩ rî mvá ró rî njĩzó
âꞌdólé kúmú ạ́ngị́ ró gólĩyî drị̃lị́. Sóõlõ rî ꞌdĩ rĩꞌá ꞌbạ̃súrú Bẽnjĩmónã kâ ꞌásĩ, gõꞌdá gólâ rî trá õjílã Ĩsĩrãꞌélẽ kâ drị̃lị́ ndrô
nyâꞌdî-rị̃ sĩ. 22Gõꞌdá ꞌdĩî vósĩ, Ôvârí drí Sóõlõ rî nãzó vólé, tãlâ Sóõlõ ârí tã Ôvârí kâ kô, gõꞌdá drílâ Dạ̃wúdị̃ rî ꞌbãzó
ĩꞌdî âꞌdólé kúmú ạ́ngị́ ró. Tã Dạ̃wúdị̃ kâ ꞌbã Ôvârí âꞌdólé ãyĩkõ ró, gõꞌdá drílâ úlị́ nõ ꞌbá yî âtázó Dạ̃wúdị̃ rî tãsĩ. Gólâ kĩ
nĩ rî, ‘Dạ̃wúdị̃ Yésẽ rî mvá rî tã ꞌbã mâ trá âꞌdólé ãyĩkõ ró. Tãlâ gólâ rî trá tã gólĩyî má drí lẽlé rî ꞌẽlé ĩꞌdî ndrĩ.’38

23 “Ámâ ậdrúpị̃ yî, má lẽ tã âtálé ãnî drí Dạ̃wúdị̃ rî ózõwá gólâ âꞌdó ꞌbá ãmbá ró rî tãsĩ. Rú lâ Yésũ. Gólâ ĩꞌdî rĩꞌá
Ôvârí drí âjólé õjílã Ĩsĩrãꞌélẽ kâ pãlé tã õnjí gólĩyíkâ rî ꞌbá yî ꞌásĩ, õzõ gólâ drí tã lâ ꞌbãlé trá ạ̃kû ró nã ꞌbá yî sĩ rî kâtí rî
ĩꞌdî. 24Gõꞌdá drẽ sị́sị́ Yésũ îtõó tã ꞌẽꞌẽ íyíkâ tã pẽpẽ kâ ị̃nyạ́kú drị̃ị̂ rî kô rî, Yõwánĩ ngâ trá rĩꞌá tã pẽlé õjílã Ĩsĩrãꞌélẽ kâ
drí kĩ nĩ rî, gólĩyî ãâdĩ drị̃ tã õnjí gólĩyíkâ rî ꞌbá yî ꞌásĩ, gõꞌdá nĩngá sĩ, yí îbábátízã ró gólĩyî bê. 25 ꞌDĩî vósĩ, gõꞌdá
Yõwánĩ âꞌdólé bê ꞌẽꞌá tã ꞌẽꞌẽ ꞌbãlé yí drí ꞌẽlé rî ndẽlé rî, gólâ kĩ õjílã drí rî, ‘Nĩ ị̂sũ ãníkâ bê rî, mâ ãꞌdî ĩꞌdî yã? Má âꞌdó
kô rĩꞌá ꞌdíyî pã ꞌbá ãnî drí rĩꞌá tẽlâ rî ĩꞌdî. Nĩ ârî drẽ, õjílã ãzâ rĩꞌá ânĩꞌá nõngá ꞌdíyî pã ꞌbá ró ámâ vólé drị̃ ꞌásĩ. Ãmbã
gólâkâ rî lậvũ kôrô ámákâ rî drị̃ị̂ sĩ. Má îcá kô zị̃lị́ õjílã tãndí ró ngbãâ káꞌbókã gólâkâ pá ꞌá rî ângílí vólé.’

26 “Ĩtí, má âtâ ãnî drí ámâ ậdrúpị̃ yî, ãnî Ãbãrãyámã rî ózõwá yî ró rî yî, gõꞌdá kpá ãnî õjílã lídí ró rĩ ꞌbá Ôvârí rî
ị̂njị̃lị́ rî ꞌbá yî, ãmâ ĩꞌdî rĩꞌá gólĩyî Ôvârí drí ꞌbãlé tã õjílã pã kâ tã õnjí ꞌásĩ nõ âjózó drílĩyî rî ꞌbá yî ĩꞌdî. 27Tãlâ õjílã
Yẽrõsãlémã kâ drị̃-ꞌbá ĩyíkâ rî ꞌbá yí bê nị̃ị́ kô kĩ nĩ rî, Yésũ ĩꞌdî rĩꞌá ꞌdíyî pã ꞌbá gólâ Ôvârí drí âjólé trá ãngó nõ drị̃ị̂ rî
ĩꞌdî. Gólĩyî rî trá tã âtî-âtî tãndí gólâ tã ậngũ ꞌbá yî drí îgĩlí ĩyî trá ạ̃kû ró nã ꞌbá yî sĩ rî zị̃lị́ kậyị̂ rãtáã kâ vósĩ cé. Ãꞌdô
kpálé ĩtí rî, tã ífí tã âtî-âtî tãndí ꞌdĩ kâ fí gólĩyî drị̃ị̂ kô. Ĩꞌdî tãlâ gólĩyî rĩꞌá cú ĩtí tã lâ nị̃ ãkó, gólĩyî drí Yésũ rî ạ̃lị̃ âŋõzó
fũlị́. Ĩtí rî, gólĩyî drí úlị́ tã ậngũ ꞌbá ꞌdĩ ꞌbá yí kâ ꞌdĩ ꞌẽzó âꞌdólé tã pạ̃tị́ị̃ ró. 28Kpálé gólĩyî ûsúlị́ bê tã õnjí Yésũ drí ꞌẽlé
trá tã kĩzó gólâ rú gólâ rî fũzó tã lâ tãsĩ kôꞌdáwá rî, gólĩyî drí kúmú Pĩlátõ rî îjízó, tãlâ Yésũ rî ꞌbãlé úfû ró bê.

29 “Tólâ sĩ, gólĩyî drí tã ndrĩ gólĩyî tã ậngũ ꞌbá drí âtálé trá kĩꞌá nĩ rî, âꞌdô âꞌdóꞌá Yésũ rú rî ꞌẽzó. Ạ̃dũkũ lâ ró rî, gólĩyî
drí gólâ rî îpázó fê lậlị̂-lậlị̂ drị̃ị̂ drãlé vólé. ꞌDĩî vósĩ, gólĩyî drí ãvõ lâ trõzó vólé fê lậlị̂-lậlị̂ drị̃ị̂ sĩ, gõꞌdá nĩzó ꞌbãlâ ũgị́
gólâ rĩzó ãvõ ꞌbãlé rî ꞌá. 30Gõꞌdá Ôvârí ꞌê gólâ kpá trá lîdrílí vólé õdrã rî ꞌdĩ ꞌásĩ. 31Vó lâ ꞌásĩ, gólĩyî nĩ ꞌbá trá sị́sị́ lâ sĩ

3813.22 1 Sãmõwélẽ 13.14, Ĩsáyã 44.28



20 Tã ꞌẼꞌẽ 13
gólâ bê ꞌbạ̃drị̃ Gãlĩláyã kâ rî ꞌásĩ jạ̃rị́bạ̃ Yẽrõsãlémã kâ rî ꞌálâ rî ndrê ĩyî gólâ trá kpá óꞌdí kậyị̂ dũû sĩ. Ngbãângbânõ
õjílã rî ꞌdĩ ꞌbá yî trá rĩꞌá tã âtáꞌá õjílã Ĩsĩrãꞌélẽ kâ drí ndrĩ tã rî ꞌdĩ tãsĩ.

32 “Gõꞌdá ãꞌdô ãmâ tãsĩ rî, mã ânĩ trá tã âtî-âtî tãndí Ôvârí ngá lésĩ nô âtálé ãnî drí, tãlâ mĩ nị̃ ró bê kĩ, tã gólâ Ôvârí
drí âtálé trá ãmâ ạ́ꞌbị́yạ́ yî drí kĩ nĩ rî, yí âꞌdô ꞌẽꞌá lâ rî, 33 gõꞌdá ngbãângbânõ rî, gólâ ꞌê trá ãmâ gólĩyî ózõwá yî drí. Gólâ
ꞌbã Yésũ trá lîdrílí õdrã ꞌásĩ. Úlị́ rî Ôvârí kâ ꞌdĩ trá rĩꞌá îgĩ-îgĩ lâ ró Lôngó rị̃ lâ ró Yésũ rî tãsĩ rî ꞌá. Lôngó rî rĩꞌá nõtí,
‘Ãndrõ nô ꞌásĩ rî, õjílã âꞌdô tã nị̃ꞌá.
Nî rĩꞌá ámâ mvá ꞌî lôsĩ ámákâ ꞌẽlé.’

Lôngó 2.7
34Nĩngá sĩ, Ôvârí âtâ úlị́ nõ ꞌbá yî trá ạ̃kû ró nã ꞌbá yî sĩ Yésũ rî lîdrî-lîdrî õdrã ꞌásĩ rî tãsĩ kĩ nĩ rî, gólâ rî ãvõ õŋá
kôꞌdáwá. Gólâ kĩ,
‘Tã pạ̃tị́ị̃ ró, tã tãndí gólĩyî má drí tã lâ ꞌbãlé trá Dạ̃wúdị̃ drí kĩ nĩ rî,

má âꞌdô ꞌẽꞌá lâ gólâ rî ózõwá yî drí rî, má âꞌdô ꞌẽꞌá lâ ãnî drí.’
Ĩsáyã 55.3

Tã tãndí ꞌdĩ rĩꞌá ĩꞌdî nõ, Yésũ lîdrî trá õdrã ꞌásĩ lédrẽ-lédrẽ ró âꞌdólé tã êdé ꞌbá ró õjílã lãfálé Ôvârí bê rî ꞌá. 35Tã rî ꞌdĩ
tãsĩ, Dạ̃wúdị̃ drí kpá úlị́ âtázó Ôvârí drí kĩ nĩ rî,
‘Ní îcá kô rû ị̂ꞌbũ ꞌbá tãndí áníkâ rúꞌbạ́ ĩnyĩrĩkõ lâ âyélé ŋãlé lóꞌdé ꞌá.’

Lôngó 16.10
36Úlị́ ꞌdĩ ꞌbá yî îcá kô âꞌdólé Dạ̃wúdị̃ rî tãsĩ, tãlâ mã nị̃ trá kĩ nĩ rî, Dạ̃wúdị̃ ꞌê trá tã gólâ Ôvârí drí lẽlé trá gólâ drí ꞌẽlé
drẽ gólâ rĩꞌá lédrẽ-lédrẽ ró rî ĩꞌdî. ꞌDĩî vósĩ, gólâ drí drãzó, gõꞌdá gólâ rî ãvõ trõzó ꞌbãlé ạ́ꞌbị́yạ́ lâ yî lạ̃gạ́tị́, gõꞌdá gólâ rî
ãvõ drí ŋãzó ŋãŋã. 37Gõꞌdá rĩꞌá Yésũ ĩꞌdî gólâ Ôvârí drí ꞌẽlé lîdrílí õdrã ꞌásĩ rî. Gólâ rî ãvõ ĩꞌdî gólâ ŋã ꞌbá kôꞌdáwá lóꞌdé
ꞌá rî. Ĩꞌdî ĩtí, úlị́ Dạ̃wúdị̃ kâ ꞌdĩ ꞌbá yî rĩꞌá Yésũ rî tãsĩ. Âꞌdó kô yî Dạ̃wúdị̃ rî tãsĩ.

38 “Ámâ ậdrúpị̃ yî, tã nô õfî ãnî drị̃ị̂, õzõ nĩ õlẽ tã Yésũ ꞌá rî, Ôvârí âꞌdô îcáꞌá tã õnjí ãníkâ âyélé. 39 Sị́sị́ nã rî sĩ, tã
ꞌbãꞌbã Músạ̃ kâ rî îcá kô ãnî ꞌbãlé âꞌdólé drị̃-bạ́lạ́yị̂ ró tã õnjí ãníkâ rî ꞌbá yî ꞌásĩ, gõꞌdá õjílã gólâ tã lẽ ꞌbá trá Yésũ ꞌá rî
gólâ trá rĩꞌá drị̃-bạ́lạ́yị̂ ró lâŋõ tã õnjí gólâkâ rî ꞌbá yí kâ ꞌásĩ ndrĩ. 40–41 Ĩtí rî, má âtâ ãnî drí nõtí. Ãnî lị̃fị́ õmbâ ãnî rú,
tãlâ tã gólĩyî Ôvârí drí âtálé trá ạ̃kû ró nã sĩ tã ậngũ ꞌbá íyíkâ rî ꞌbá yî tị́ sĩ rî õzó rû ꞌẽê ãnî drí kô. Gólĩyî âtâ trá kĩ nĩ rî,
‘Ãnî õjílã gólĩyî úlị́ gólĩyî ámákâ ró rî gũ ꞌbá gũgũ rî ꞌbá yî, ꞌdõvó nĩ ndrê,

gõꞌdá ãnî tị̂ ạ̃ậꞌdị̂ ró, tãlâ tã gólâ má drí ꞌẽꞌá ꞌẽlâ kậyị̂ ãníkâ rî ꞌbá yî sĩ rî,
õzõ kpálé õjílã ãzâ õngî tã ífí lâ ãnî drí rî, nĩ îcá kô tã lẽlé ꞌá lâ.

Ĩtí rî, ꞌdõvó, nĩ ôdrã, tãlâ nĩ ârí tã kôꞌdáwá.’ ”
Hãbákã 1.5

Nõô rĩꞌá tã âtâ-âtâ ạ̃dũkũ Póõlõ kâ ĩꞌdî.
42Gõꞌdá nĩngá sĩ, Póõlõ yî Bãrãnábã bê ngâ ĩyî bê nĩlí vólé jó tã Ôvârí kâ ârî kâ rî ꞌásĩ úlị́ ꞌdĩ vósĩ rî, õjílã drí ngãzó

gólĩyî ậzị́lị́, gólĩyî ãâgõ ró kpá óꞌdí kậyị̂ njị̂-drị̃-lâ-rị̃ vósĩ, kậyị̂ ãzâ rãtáã kâ rî sĩ âꞌdólé tã gólĩyî ꞌdĩ ꞌbá yî ĩtõ lâ ngĩlí óꞌdí
ĩyî drí. 43Nĩngá sĩ, õjílã drí ngãzó lậꞌbúlị́ vólé jó tã Ôvârí kâ ârî kâ rî ꞌásĩ gõlé ꞌbã ꞌásĩ. Gõꞌdá õjílã dũû gólĩyî lãfálé ꞌásĩ
âꞌdó ꞌbá Yúdạ̃ yî ró gõꞌdá kpá õjílã lídí39 ró rî ꞌbá yî drí ngãzó nĩlí ĩyî Póõlõ yî vósĩ Bãrãnábã bê. Gõꞌdá Póõlõ yî drí
ngãzó Bãrãnábã bê tã Yésũ kâ âtálé õjílã rî ꞌdĩ ꞌbá yî drí, gõꞌdá gólĩyî drí kpá mbârâkã sõzó õjílã rî ꞌdĩ ꞌbá yî ꞌá, tãlâ
gólĩyî ãâdrê ró bê gạ́gạ́ tã lẽlẽ sĩ mbârâkã Ôvârí kâ rî sĩ.

44Gõꞌdá nĩngá sĩ, kậyị̂ ãzâ gólâ rãtáã kâ rî sĩ, õjílã dũû jạ̃rị́bạ̃ ꞌdî kâ rî ꞌbá yî drí ngãzó ânĩlí ĩyî tã âtî-âtî tãndí Ôvârí
kâ ârílí. 45Gõꞌdá õjílã Yúdạ̃ yí kâ ũrûkậ ꞌbá yî ndrê ĩyî õjílã dũû ꞌdĩ ꞌbá yî bê rî, tã lâ yî drí âgízó gólĩyî lị̃fị́, gõꞌdá drílĩyî
ꞌdẽzó rĩꞌá tị̂ ânyálé õnjí lâ ró úlị́ Póõlõ kâ rî rú, gõꞌdá kpá Póõlõ rî gógó lôꞌdâ-lôꞌdâ bê. 46Nĩngá sĩ, Póõlõ yî Bãrãnábã
bê õtírĩ tã Yúdạ̃ ꞌdĩ ꞌbá yî drí tã âtî-âtî Yésũ rî tãsĩ rî gãzó rî ndrẽê rî, gólĩyî drí ngãzó úlị́ âtálé trạ̃kũ-trạ̃kũ Yúdạ̃ rî ꞌdĩ
ꞌbá yî drí kĩ nĩ rî, “Ôvârí lẽ trá ãmâ drí úlị́ íyíkâ pẽlé sị́sị́ ãnî drí, gõꞌdá nĩ gã trá dó, gõꞌdá nĩ lẽé tã lâ kô fĩlí ãnî drị̃ị̂ ãnî
ꞌbãlé rĩlí lédrẽ-lédrẽ ró zãâ ạ̃dũkũ ãkó. Tãlâ tã ârí ãkõ ãníkâ sĩ, mã âꞌdô ãnî âyéꞌá, gõꞌdá nĩzó õjílã lídí ró rî ꞌbá yî ngálâ.
47Kúmú Ôvârí âfẽ tã ꞌbãꞌbã nô trá ãmâ drí,
‘Má ꞌbã trá tã ꞌbãꞌbã ró ãnî drí âꞌdólé võ îꞌĩ-îꞌĩ kâtí õjílã lídí ró rî ꞌbá yî drí,

tãlâ lạ́tị̂ pạ̃tị́ị̃ rî âꞌdálé õjílã ꞌbạ̃drị̃ ndrĩ kâ drí, tãlâ ꞌdĩî õpâ ró gólĩyî bê tã õnjí gólĩyíkâ rî ꞌbá yî ꞌásĩ.’ ”
Ĩsáyã 49.6

48Gõꞌdá õjílã lídí ꞌdĩ ꞌbá yî ârílí bê ĩyî úlị́ Póõlõ kâ ꞌdĩ rî, ãyĩkõ drí cĩzó gólĩyî rú rõô, gõꞌdá drílĩyî ĩyî nyãányâ fẽzó
Ôvârí drí úlị́ gólâkâ drí sĩ. Gõꞌdá õjílã ndrĩ gólĩyî Ôvârí drí lẽlé rĩlí rĩrĩ óꞌdí ạ̃dũkũ ãkó rî sĩ õjílã íyíkâ ró rî ꞌbá yî drí tã
lẽzó tã âtî-âtî Yésũ rî tãsĩ rî ꞌá.

49Tólâ sĩ, tã lẽ ꞌbá gólĩyî óꞌdí ró ꞌdĩ ꞌbá yî drí ngãzó ĩyî nĩlí lậmú bê ꞌbạ̃drị̃ ꞌdî ꞌásĩ kậkậrậ nĩꞌá tã âtî-âtî Ôvârí kâ ꞌdĩ pẽ
bê õjílã drí. Ĩtí rî, tã âtî-âtî rî ꞌdĩ drí lậꞌbúzó võ âꞌdó ꞌbá ꞌbạ̃drị̃ ꞌdî ꞌá rî ꞌbá yî ꞌásĩ ndrĩ. 50Gõꞌdá Yúdạ̃ yî ngâ ĩyíkâ gõꞌdá
nĩꞌá tã îcí bê ĩꞌdî drị̃-ꞌbá jạ̃rị́bạ̃ ꞌdî kâ rî ꞌbá yî ꞌá, õkó ãmbâ-ãmbâ gólĩyî ĩyî jã ꞌbá Ôvârí rî ị̂njị̃lị́ âꞌdô tã Yúdạ̃ yí kâ vó ró
ãzâ ꞌbá yí bê, tãlâ ꞌdĩî gólĩyî õꞌbã ró bê Póõlõ yî Bãrãnábã bê ĩzã kõkõ ꞌá. Gólĩyî drí Póõlõ yî drõzó Bãrãnábã bê vólé ĩyî
drí ꞌbạ̃drị̃ ꞌásĩ. 51Nĩngá sĩ, Póõlõ yî Bãrãnábã bê âyélé bê võ ꞌdî rî, gólĩyî drí tạ̃pị́lị́ndrị́ gólâ võ ꞌdî kâ ꞌdĩ yãzó vólé ĩyî pá
ágálé ꞌásĩ tã õnjí âꞌdâ-âꞌdâ ró õjílã ꞌdî ꞌbá yî rú. Tólâ sĩ, gólĩyî drí ngãzó nĩlí jạ̃rị́bạ̃ zị̃lị́ Ĩkõníyã ꞌbạ̃drị̃ Lĩkõníyã kâ ꞌá rî
ꞌálâ. 52Gõꞌdá tã lẽ ꞌbá gólĩyî lâkí ꞌbá Ãnĩtĩyókã ꞌálâ rî ꞌbá yî rî trá ãyĩkõ ãmbá sĩ mbârâkã Líndrí Tãndí Ôvârí kâ rî kâ sĩ.

3913.43 Õjílã lídí ꞌdĩ ꞌbá yî ôjâ ĩyî trá Ôvârí rî ị̂njị̃lị́ âꞌdô tã Yúdạ̃ yî kâ vó ró.

Tã gólĩyî rû ꞌẽ ꞌbá Ĩkõníyã ꞌálâ rî

14 1Nĩngá sĩ, Ĩkõníyã ꞌá tólâ rî, tã drí rû ꞌẽzó Póõlõ yî drí Bãrãnábã bê kpá nyé õzõ drílâ rû ꞌẽrẽ gólĩyî drí Ãnĩtĩyókã
ꞌálâ rî kâtí. Gólĩyî ngâ nĩlí jó Yúdạ̃ yí kâ rĩzó tã Ôvârí kâ ârílí ꞌá lâ rî ꞌálâ, gõꞌdá gólĩyî drí úlị́ Ôvârí kâ âtázó tólâ

mbârâkã sĩ, âꞌdólé Yúdạ̃ yî dũû gõꞌdá kpá õjílã lídí ró rî ꞌbá yî drí tã lẽzó Yésũ ꞌá. 2Gõꞌdá Yúdạ̃ yî ãzâ ꞌbá yî gólĩyî tã
âtî-âtî Yésũ rî tãsĩ rî gã ꞌbá dó rî yî drí ngãzó nĩlí ĩyî õjílã dũû ꞌbạ̃súrú jạ̃rị́bạ̃ ꞌdî kâ ãzâ ꞌbá yî ꞌbãlé âꞌdólé ạ̃wạ̃ ró Póõlõ
yî rú Bãrãnábã bê, õzõ õjílã Ãnĩtĩyókã ꞌálâ rî yî drí ꞌẽlé rî kâtí. 3Gõꞌdá kpálé ĩtí rî, Póõlõ yî Bãrãnábã bê drí rĩzó ĩyî tólâ
kậyị̂ dũû sĩ gõꞌdá rĩlí tã âtî-âtî tã õnjí âyê-âyê kâ cú ĩtí ngá ãzâ ãkó Kúmú Yésũ rî tãsĩ rî âtálé mbârâkã sĩ ũrị̃ ãkó õjílã
drí. Yésũ fẽ mbârâkã trá gólĩyî drí tã gólĩyî tị̂ drí ậꞌdị́zó rî ꞌbá yî ꞌẽzó, ãꞌdô ró bê kĩ, tã âtî-âtî gólĩyíkâ âꞌdálé tã pạ̃tị́ị̃ ró.
4Tã ndrĩ ꞌdî ꞌbá yî tãsĩ rî, õjílã jạ̃rị́bạ̃ ꞌdî kâ drí âcázó âꞌdólé lãfálé cãcã ró. Ũrûkậ lâ yî ậtị̃ ĩyíkâ Póõlõ yî ĩꞌdî Bãrãnábã
bê, gõꞌdá ãzâ ꞌbá yî ậtị̃ ĩyíkâ Yúdạ̃ yî gólĩyî tã âtî-âtî ꞌdĩ gã ꞌbá dó rî yî ĩꞌdî.

5Nĩngá sĩ, õjílã Yúdạ̃ yí kâ ꞌdĩ ꞌbá yî drí ngãzó tã ị̂ꞌbị̃lị́ õjílã gólĩyî õjílã lídí ró rî ꞌbá yí bê gõꞌdá kpá drị̃-ꞌbá jạ̃rị́bạ̃ ꞌdî
kâ rî ꞌbá yí bê tí ãꞌdô ró bê ꞌdẽzó Póõlõ yî drị̃ị̂ gólĩyî lûvũlị́ kúnị́ mvá sĩ ûfúlị́ vólé. 6Gõꞌdá Póõlõ yî ârílí bê tã tã ꞌbãlé
trá ꞌdĩ tãsĩ ĩtí rî, gólĩyî drí ngãzó Ĩkõníyã rî âyélé gõzó rãlé jạ̃rị́bạ̃ Lĩkõníyã kâ ãzâ ꞌbá yî ꞌálâ. 7Lĩkõníyã ꞌá tólâ rî, gólĩyî
nĩ sị́sị́ jạ̃rị́bạ̃ Lísĩtrã kâ rî ꞌálâ, gõꞌdá nĩngá sĩ, Dérẽbẽ ꞌálâ, gólĩyî lậmû kpá trá jạ̃rị́bạ̃ mvá gólĩyî âꞌdó ꞌbá ãnyî tólâ nã ꞌbá
yî ꞌásĩ. Võ rî ꞌdĩ ꞌbá yî ꞌásĩ ndrĩ rî, gólĩyî rî trá tã âtî-âtî tãndí Yésũ rî tãsĩ rî pẽ bê õjílã drí.

Tã gólĩyî rû ꞌẽ ꞌbá Lísĩtrã ꞌálâ rî
8Gõꞌdá nĩngá sĩ, jạ̃rị́bạ̃ Lísĩtrã kâ ꞌdĩ ꞌá tólâ rî, ãgô ãzâ bê rĩꞌá õŋõ ró. Gólâ tó ậcị́ kô ãlôwálâ tị̃rị̃ lâ ꞌásĩ. 9Kậyị̂ ãlô sĩ,

Póõlõ drẽ rĩꞌá zãâ Lísĩtrã ꞌálâ tã Yésũ kâ pẽꞌá õjílã drí rî, ãgô ꞌdĩ bê rĩꞌá tólâ tã Póõlõ drí rĩꞌá pẽlâ ꞌdĩ âríꞌá. Gõꞌdá Póõlõ
drí võ ndrẽzó kôrô mbị̂ gólâ drị̃ị̂. Ĩtí rî, Póõlõ rî drí nị̃zó lâ kĩ, ãgô rî ꞌdĩ lẽ tã trá mbârâkã Yésũ kâ ꞌá, tãlâ Ôvârí õpâ ró
yî bê. 10Âꞌdô bê trá ĩtí rî, Póõlõ drí ngãzó tã âtálé ûrû ãgô rî ꞌdĩ drí kĩ, “Mí ngâ âdrélé mbị̂mbị̂ ûrû ánî pá drị̃ị̂.”
Gõꞌdá nĩngá sĩ, ãgô rî ꞌdĩ drí ngãzó ạ̃vũ ûrû gõꞌdá kôrô lậmú bê íyî pá sĩ. 11Gõꞌdá nĩngá sĩ, õjílã tị́lị́lị́ gólĩyî tã Póõlõ

kâ ꞌẽlé tị̂ drí ậꞌdị́zó drílâ sĩ ꞌdî ndrẽ ꞌbá rî ꞌbá yî drí ngãzó rĩꞌá ôtrélé ûrû tị̂ ĩyíkâ Lĩkõníyã lé ꞌbá kâ sĩ kĩ, “Mĩ ndrê
mbârâkã ãgô nõ ꞌbá yí kâ. Ôvârí gólĩyî rû jã ꞌbá trá âꞌdólé õjílã mvá ró rî ânĩ ĩyî trá ãmâ ngálâ vũdrị́ ꞌá nõlé.” 12Gõꞌdá
ĩtí rî, gólĩyî drí ôvârí ạ́ngị́ gólĩyíkâ rú bê Zéyõ rî rú lâ âpázó Bãrãnábã drị̃ị̂ gõꞌdá ôvârí ãzâ rú bê Ẽrémẽ40 rî rú lâ âpázó
íyíkâ Póõlõ drị̃ị̂, tãlâ Póõlõ tã pẽ ꞌbá ꞌî. 13Ôvârí ãbãrãdãgõ Zéyõ ꞌdĩ, jó ạ́ngị́ gólâ õjílã drí rĩzó ĩyî ị̂njị̃lâ rî âꞌdô trá ĩví
ꞌálâ jạ̃rị́bạ̃ ꞌdî ꞌásĩ. Gõꞌdá õjílã gólâ kõrõnyã lị̃ ꞌbá ró ôvârí Zéyõ ꞌdĩ drí rî drí ị́tị́ ãgô ró rî ꞌbá yî âtrõzó rị̃, gõꞌdá kpá gólâ
drí fê fõô âtrõzó ânĩzó ĩꞌdí bê lâ ạ́tị̃ jạ̃rị́bạ̃ kâ ꞌdĩ tị́ ꞌálâ, nĩzó ĩꞌdí bê lâ jó ạ́ngị́ ꞌdĩ ꞌá. Kõrõnyã lị̃ ꞌbá rî ꞌdĩ gõꞌdá õjílã bê
ndrĩ, lẽ ĩyî tã trá kõrõnyã ꞌdî ꞌbá yî lị̃lị́ lị̃lị̃ ngá fẽfẽ ró Bãrãnábã yî drí Póõlõ bê ôvârí yî ró.

14Gõꞌdá Bãrãnábã yî Póõlõ bê ndrê ĩyî bê tã õjílã ꞌdî ꞌbá yí kâ ꞌẽꞌá ꞌẽlâ ĩyî drí ꞌdĩ rî, drílĩyî ngãzó ítá ĩyî rú rî ꞌbá yî
ôsĩlí rãá rãá. ꞌDĩî âꞌdálâ kĩ, yĩ lẽé tã-drị̃ gólĩyíkâ ꞌẽꞌá ꞌẽlâ ꞌdĩ kôꞌdáwá. Gõꞌdá ĩtí rî, Bãrãnábã rî gógó yî Póõlõ bê drí
ngãzó rãlé ĩyî nĩlí ꞌbẽlé õꞌbí lãfálé ꞌá tã âtâ-âtâ bê ûrû kĩ, 15 “Ãnî õjílã, nĩ rî nõ ãꞌdô ꞌẽꞌá yã? Nĩ lị̂ kõrõnyã kô âꞌdólé ngá
fẽfẽ ró ãmâ ị̂njị̃lị́! Ãmâ rĩꞌá cé õjílã mvá ꞌî õzõ ãnî tí! Ãmâ âꞌdó kô ôvârí ꞌî!”
ꞌDĩî vósĩ rî, õjílã õꞌbí ꞌdĩ ꞌbá yî õtírĩ ngãâ úlị́ Póõlõ yí kâ ârílí rî, Póõlõ yî drí tã âtázó gólĩyî drí kĩ, “Mã ânĩ trá nõngá

tã âtî-âtî tãndí Ôvârí pạ̃tị́ị̃ gólâ lédrẽ-lédrẽ ró rî kâ rî pẽlé ĩꞌdî ãnî drí, tãlâ nĩ ãâyê ró bê ôvârí tãkó ãnî drí rĩzó lậnjị̃ ꞌbãlé
rú lâ ꞌá ꞌdĩ ꞌbá yî. Gõꞌdá võ lâ ꞌá rî, nĩ ị̂njị̃ cé Ôvârí pạ̃tị́ị̃ rî ĩꞌdî. Gólâ ĩꞌdî ꞌbũû ꞌbã ꞌbá ị̃nyạ́kú drị̃ bê gõꞌdá lị̃mvû lôꞌbã ꞌbá
ngá-tị̂ ꞌá lâ rî ꞌbá yí bê ndrĩ rî. 16Ạ̃kû ró rî, gólâ âyê õjílã ndrĩ tã gólĩyî nyãányâ drí lẽlé rî ꞌbá yî ꞌẽlé ĩꞌdî. 17Gõꞌdá gólâ
rî trá kárá rĩꞌá âꞌdô-âꞌdô tãndí íyíkâ âꞌdálé ãnî drí tã tãndí gólĩyî gólâ drí ꞌẽlé trá ãnî drí rî sĩ. Gólâ ꞌbã ôzê trá ꞌdị̃lị́ ãnî drí
ndrĩ, gõꞌdá gólâ ꞌbã ngá-ạ̃rú ạ́mvú ꞌá rî ꞌbá yî lõꞌwâ lôfõlé âꞌdólé tãndí ró, tãlâ ãnî ndrĩ ãꞌdô ró bê cú ngá-ĩyínyâ bê rõô
nyãlé, gõzó âꞌdólé rĩlí ndrĩ ãyĩkõ sĩ. Ĩtí rî, nĩ ị̂njị̃ cé gólâ ĩꞌdî.” 18 Póõlõ yî âtálé bê úlị́ rî ꞌdĩ ꞌbá yî kpálé ĩtí rî, gólĩyî ûsû
tã ꞌdî trá âmbâ-âmbâ ró õjílã ꞌdî ꞌbá yî îkízó kõrõnyã ꞌdî ꞌbá yî lị̃lị́, tãlâ ĩyî ị̂njị̃zó. Ạ̃dũkũ lâ ró, gólĩyî drí õjílã ꞌdî ꞌbá yî
îkízó.

19Gõꞌdá kậyị̂ ãzâ sĩ, Yúdạ̃ yî ũrûkậ ꞌbá yî gólĩyî âꞌdó ꞌbá õmbã ró Póõlõ rú rî ꞌbá yî drí ângázó ânĩlí ĩyî Lísĩtrã ꞌálâ
Ãnĩtĩyókã Pĩsĩdíyã ꞌálâ rî lésĩ, gõꞌdá kpá Ĩkõníyã lésĩ. Gõꞌdá drílĩyî tã sõzó õjílã dũû ꞌá, tãlâ gólĩyî ũlûvũ ró bê Póõlõ
fũlị́ vólé kúnị́ mvá sĩ. Nĩngá sĩ, drílĩyî Póõlõ rî lûvũzó kúnị́ mvá sĩ kpõlõmvẽ vũdrị́. ꞌDĩî vósĩ, gólĩyî drí ngãzó gólâ rî
sẽlé vólé jạ̃rị́bạ̃ ꞌdî ꞌásĩ, tãlâ gólĩyî ị̂sũ ĩyíkâ kĩ, gólâ õdrã trá. Tákõ, Póõlõ, ní drãá ánîngá kôꞌdáwá. 20Gõꞌdá ꞌdĩî vósĩ rî,
õjílã gólĩyî tã lẽ ꞌbá trá úlị́ Póõlõ kâ Yésũ rî tãsĩ rî ꞌbá yî ꞌá rî drí ânĩzó ĩyî âdrélé gbãâ Póõlõ rú sĩ. Gólĩyî õtírĩ rĩî âdrélé
tólâ rî, gólâ drí ngãzó ûrû gõꞌdá nĩlí gõlé vólé jạ̃rị́bạ̃ ꞌdî ꞌálâ. Gõꞌdá kậyị̂ drị̃zõ lâ vósĩ, Póõlõ yî Bãrãnábã bê drí ngãzó
nĩlí Dérẽbẽ ꞌálâ.

Tã ạ̃mbúkũ ậcị́ Póõlõ yí kâ Bãrãnábã bê rî tãsĩ
21Nĩngá sĩ, Póõlõ yî Bãrãnábã bê drí tã âtî-âtî tãndí Ôvârí kâ âtázó õjílã drí Dérẽbẽ ꞌá tólâ. Gõꞌdá tã âtî-âtî gólĩyíkâ

ꞌdĩ tãsĩ rî, õjílã dũû drí tã lẽzó Yésũ ꞌá. Póõlõ yî drí rĩzó tã Yésũ kâ îmbálé tã lẽ ꞌbá ꞌdĩ ꞌbá yî drí. Gõꞌdá nĩngá sĩ rî,
gólĩyî drí ngãzó nĩꞌá gõlé Lísĩtrã ꞌálâ, Ĩkõníyã ꞌálâ gõꞌdá Ãnĩtĩyókã gólâ Pĩsĩdíyã ꞌálâ rî ꞌálâ. 22Võ rî ꞌdĩ ꞌbá yî ꞌásĩ
ãlô-ãlô, gólĩyî pẽ úlị́ trá tã lẽ ꞌbá Yésũ ꞌá rî ꞌbá yî drí, tãlâ gólĩyî îcílí gõꞌdá kpá mbârâkã lôfílí gólĩyî ꞌá, rĩzó tã lẽlé
pị̃pị̂sị́lị́ ãlô rî sĩ Yésũ ꞌá. Ĩtí rî, Póõlõ yî Bãrãnábã bê kĩ, “Ãmâ ndrĩ, mã âꞌdô lâŋõ ûsúꞌá rõô ãngó nõ ꞌá õjílã gólĩyî tã lẽ

4014.12 Õjílã jạ̃rị́bạ̃ ꞌdî ꞌá rî ꞌbá yî ị̂sũ ĩyî tã ányâ ró kĩ, ôvârí ãꞌdô bê dũû. Tã ị̂sũ gólâ lãꞌbí gólĩyíkâ vó ró kĩ nĩ rî, Zéyõ íyíkâ ôvârí gólâ rĩ ꞌbá
kúmú ró ôvârí gólĩyíkâ drị̃ị̂ rî ĩꞌdî, gõꞌdá Ẽrémẽ íyíkâ ôvârí gólâ tã pẽ ꞌbá ró rî ĩꞌdî lãjóꞌbá ôvârí kâ ãzâ ꞌbá yî drí ndrĩ.

ꞌbá kô Yésũ ꞌá rî drị́gạ́ sĩ sị́sị́ drẽ mã cá kô ꞌbũû ꞌálâ, võ gólâ Ôvârí drí êdélé ãmâ drí gõzó rĩlí ꞌá lâ gólâ bê kũmũ ạ́ngị́
gólâkâ zẽlé rî ꞌá.” 23Võ ãlô-ãlô ꞌásĩ, Póõlõ yî Bãrãnábã bê êpẽ ĩyî õjílã ãzâ ꞌbá yî ꞌbãlé âꞌdólé drị̃-ꞌbá ró õjílã kạ̃nị́sạ̃ kâ rî
ꞌbá yî drị̃lị́. Gólĩyî ꞌê rãtáã trá õjílã ꞌdî ꞌbá yí bê, gõꞌdá gólĩyî drí ndrĩ rĩzó kpá ꞌálé ꞌãꞌí ró. Drị̃-ꞌbá ꞌdĩ ꞌbá yî fẽ ĩyî nyãányâ
trá lị̃fị́ ꞌbãꞌbã sĩ Ôvârí drị̃ị̂. Ĩtí rî, Póõlõ yî Bãrãnábã bê ꞌbã gólĩyî trá Ôvârí drị́gạ́, tãlâ gólâ õndrê ró bê gólĩyî vó dódó.

24Gõꞌdá nĩngá sĩ, Póõlõ yî Bãrãnábã bê drí ngãzó ậcị́ tõlé ĩyî kôrô ꞌbạ̃drị̃ Pĩsĩdíyã kâ rî ꞌásĩ, gõꞌdá cãlé ꞌbạ̃drị̃
Pãmbĩlíyã kâ rî ꞌálâ. 25Gõꞌdá ꞌbạ̃drị̃ ꞌdî ꞌá tólâ rî, drílĩyî úlị́ Ôvârí kâ âtázó õjílã drí jạ̃rị́bạ̃ Pẽrógã kâ ꞌálâ. Gõꞌdá drílĩyî
lậvũzó nĩlí jạ̃rị́bạ̃ Ãtãlíyã rî ꞌálâ. 26Gõꞌdá nĩngá sĩ rî, gólĩyî drí ngãzó mbãlé kõlóngbõ ꞌá nĩzó gõlé vólé Ãnĩtĩyókã ꞌálâ
ꞌbạ̃drị̃ Sírĩyã kâ rî ꞌálâ, kạ̃nị́sạ̃ gólâ gólĩyî âjózó rî lésĩ, tãlâ lôsĩ Ôvârí drí fẽlé gólĩyî drí ꞌẽlé mbârâkã íyíkâ sĩ rî ndẽ rû
trá.

27 Ĩtí, gólĩyî âcâ bê rî, gólĩyî drí ngãzó õjílã kạ̃nị́sạ̃ kâ êꞌbélé ndrĩ kpãkã ãlô tã âtázó gólĩyî drí tã ndrĩ gólĩyî Ôvârí drí
ꞌẽlé trá gólĩyî sĩ rî tãsĩ. Võ ꞌásĩ ndrĩ rî, Ôvârí ꞌê õjílã dũû trá tã lẽlé Yésũ ꞌá, õjílã Yúdạ̃ yí kâ gõꞌdá kpá gólĩyî âꞌdó ꞌbá kô
õjílã Yúdạ̃ yí kâ ró rî yí bê. 28 ꞌDĩî vósĩ, Póõlõ yî Bãrãnábã bê drí rĩzó ĩyî õjílã kạ̃nị́sạ̃ kâ gólĩyî Ãnĩtĩyókã ꞌálâ ꞌdĩ ꞌbá yí
bê párá dũû sĩ.

Tã ị̂ꞌbị̃-ị̂ꞌbị̃ Yẽrõsãlémã ꞌálâ õjílã lídí gólĩyî tã lẽlẽ bê Yésũ ꞌá
rî ꞌbá yî tãsĩ

15 1Gõꞌdá nĩngá sĩ, õjílã ũrûkậ Yúdạ̃ yí kâ gólĩyî tã lẽ ꞌbá trá Yésũ ꞌá rî drí âcázó Ãnĩtĩyókã ꞌálâ ꞌbạ̃drị̃ Yũdạ́yạ̃ kâ rî
lésĩ. Gõꞌdá gólĩyî drí ngãzó rĩꞌá õjílã kạ̃nị́sạ̃ kâ îmbálé kĩ, “Ãnî õjílã gólĩyî âꞌdó ꞌbá kô Yúdạ̃ ró rî, õzõ nĩ õꞌdê bãsã

ꞌá kôꞌdáwá tã ꞌbãꞌbã gólâ Músạ̃ drí îgĩlí trá ạ̃kû ró nã vó ró rî, Ôvârí îcá kô ãnî pãlé tã õnjí ãníkâ rî ꞌbá yî ꞌásĩ.” 2Gõꞌdá
Póõlõ yî Bãrãnábã bê drí ngãzó ĩyî rĩꞌá tị̂ ânyálé rõô mbârâkã sĩ tã îmbâ-îmbâ õjílã ꞌdî ꞌbá yí kâ rú. Gólĩyî kĩ nĩ rî, “Âꞌdó
kô mbị̂ tã Músạ̃ kâ lậnjị̃ lâ ꞌbãlé õjílã lídí nõ ꞌbá yî drị̃ị̂.” Gõꞌdá õjílã kạ̃nị́sạ̃ kâ drí tã lẽzó lãjóꞌbá Yésũ kâ drí tã ꞌdî kĩlí
Yẽrõsãlémã ꞌálâ. Drílĩyî Póõlõ yî Bãrãnábã bê gõꞌdá õjílã ũrûkậ gólĩyî lãfálé ꞌásĩ rî êpẽzó nĩlí Yẽrõsãlémã ꞌálâ, nĩꞌá tã
ꞌdî ôjálé lãjóꞌbá Yésũ kâ rî ꞌbá yí bê, gõꞌdá kpá õjílã ãmbâ-ãmbâ kạ̃nị́sạ̃ kâ tólâ nã ꞌbá yí bê. 3Nĩngá sĩ, õjílã kạ̃nị́sạ̃ kâ
Ãnĩtĩyókã kâ rî ꞌbá yî jólé bê gólĩyî nĩlí Yẽrõsãlémã ꞌálâ rî, gólĩyî drí ngãzó nĩlí kôrô ꞌbạ̃drị̃ Fõnísĩyã kâ rî ꞌbá yî ꞌásĩ
Sãmárĩyã bê. Gõꞌdá ꞌbạ̃drị̃ rî ꞌdĩ ꞌbá yî ꞌásĩ rî, gólĩyî rî trá tã Ôvârí kâ âꞌdálé tã lẽ ꞌbá Yésũ ꞌá rî ꞌbá yî drí kĩ, õjílã gólĩyî
õjílã lídí ró rî ꞌbá yî jâ ĩyî rû trá tã lẽlé Yésũ ꞌá rî, gõꞌdá tã lẽ ꞌbá ꞌdĩ ꞌbá yî drí âꞌdózó ndrĩ ãyĩkõ ró ãmbá tãlâ tã ꞌdî tãsĩ.

4Gõꞌdá nĩngá sĩ, gólĩyî cálé bê Yẽrõsãlémã ꞌálâ rî, õjílã kạ̃nị́sạ̃ kâ drị̃-ꞌbá ĩyíkâ rî ꞌbá yí bê gõꞌdá kpá lãjóꞌbá Yésũ kâ
rî ꞌbá yí bê drí gólĩyî trõzó pị̃pị̂sị́lị́ ạ̃ꞌdị́ sĩ ũmú ró. Gõꞌdá nĩngá rî, Póõlõ yî drí ngãzó tã lârâkô gólĩyî Ôvârí drí ꞌẽlé ĩyî
nyãányâ sĩ ꞌdî ꞌbá yî ngĩlí õjílã rî ꞌdĩ ꞌbá yî drí, tãlâ õꞌê ró bê õjílã lídí ꞌdĩ ꞌbá yî tã lẽlẽ ĩyíkâ ꞌbãlé tã âtî-âtî Yésũ rî tãsĩ rî
ꞌá. 5Gõꞌdá Pạ̃rúsị̃ ũrûkậ tã lẽ ꞌbá trá ĩyî Yésũ ꞌá rî ꞌbá yî drí ngãzó tã âtálé kĩ, “Õjílã lídí gólĩyî tã lẽ ꞌbá Yésũ ꞌá rî, nĩ ꞌbã
tã gólĩyî drí ꞌdẽlé bãsã ꞌá, gõꞌdá gólĩyî drí tã ꞌbãꞌbã gólĩyî Músạ̃ drí îgĩlí trá rî ꞌbá yî ꞌẽlé ndrĩ.”

6Tã rî ꞌdĩ tãsĩ, lãjóꞌbá Yésũ kâ gõꞌdá drị̃-ꞌbá õjílã kạ̃nị́sạ̃ kâ ũrûkậ ꞌbá yí bê drí ngãzó ĩyî rû êꞌbélé võ ãlô ꞌá tã ꞌdî drị̃ lâ
ôjálé. 7Gõꞌdá úlị́ gólĩyî drí âtálé trá mãní ĩyî võ ꞌásĩ ꞌdî vósĩ rî, Pétẽrõ drí ngãzó âdrélé ûrû gõꞌdá tã âtálé gólĩyî drí kĩ nĩ
rî, “Ámâ ậdrúpị̃ yî, nĩ nị̃ trá kĩ, sị́sị́ rî, Ôvârí njĩ mâ trá ãnî lãfálé ꞌásĩ, tãlâ õjílã gólĩyî õjílã lídí ró ũrûkậ ꞌbá yî ãârî ró bê
tã âtî-âtî tãndí gólâ nõ má sị́lị́ sĩ. Gõꞌdá nĩngá sĩ, gólĩyî õlẽ ró tã bê Yésũ ꞌá. 8Ôvârí gólâ tã ị̂sũ õjílã kâ rî nị̃ ꞌbá ndrĩ rî,
âꞌdâ tã trá kĩ, yí lẽ gólĩyî õjílã lídí ró ꞌdĩ trá õjílã íyíkâ ró Líndrí Tãndí íyíkâ âfẽ-âfẽ lâ sĩ gólĩyî drí, té õzõ gólâ drí
âfẽlé trá ãmâ drí sị́sị́ rî kâtí. Gólâ ꞌê tã rî ꞌdĩ trá ĩtí, tãlâ âꞌdálé ãmâ õjílã Yúdạ̃ yí kâ drí kĩ, gólâ lẽ gólĩyî trá kpá õjílã
íyíkâ ró. 9Gólâ ꞌé gólĩyî kô ngĩî ãmâ rú sĩ. Gólâ nị̃ trá kĩ, gólĩyî lẽ tã trá Yésũ ꞌá. Ĩꞌdî gólâ drí tã õnjí gólĩyíkâ rî ꞌbá yî
âyézó. 10Gõꞌdá bê trá ĩtí rî, nĩ lẽ Ôvârí rî ûjũlị́ ãꞌdô tãsĩ yã? Nĩ lẽ tã lậnjị̃-lậnjị̃ gólâ ꞌbãlé ãmâ ạ́ꞌbị́yạ́ yî drí ꞌẽlé tíbê ãmâ
nyãányâ drí îcálé ꞌẽlâ kô rî ꞌbãlé tã lẽ ꞌbá yî drị̃ị̂ ãꞌdô tãsĩ yã? 11Kúmú ãmákâ Yésũ rĩꞌá ꞌâ ạ̃ꞌdị́ tã âyê-âyê kâ bê ãmâ õjílã
Yúdạ̃ yí kâ drí ãmâ ꞌbãlé tã lẽlé úlị́ gólâkâ ꞌá cú ĩtí, gõꞌdá kpá ãmâ pãlé. Gõꞌdá ngbãângbânõ rî, gólâ ꞌê trá kpá tã ãlôlâ
ꞌdĩ ĩꞌdî õjílã gólĩyî âꞌdó ꞌbá kô Yúdạ̃ yî ró rî ꞌbá yî drí.”

12Gõꞌdá úlị́ Pétẽrõ kâ ꞌdĩ ꞌbá yî ꞌásĩ rî, õjílã cé tị̂tị̂ drí rĩzó njũrũ. ꞌDĩî vósĩ rî, Bãrãnábã yî Póõlõ bê drí ngãzó ĩyî rĩꞌá tã
gólĩyî Ôvârí drí ꞌẽlé õjílã lídí lãfálé ꞌá rî ꞌbá yî ngĩlí. Ôvârí ꞌbã gólĩyî trá tã tị̂ drí ậꞌdị́zó drí lâ sĩ rî ꞌẽlé, ãꞌdô ró bê gólĩyî
õjílã lídí ró rî ꞌbá yî drí rû jãzó tã lẽlé Yésũ ꞌá.

13Nĩngá sĩ, Bãrãnábã yî Póõlõ bê ndẽ bê úlị́ ngĩngĩ rî, drị̃-ꞌbá kạ̃nị́sạ̃ kâ Yãkóbã drí ngãzó tã âtálé kĩ, “Ámâ ãzí-ãzí
yî, nĩ ârî drẽ úlị́ má tị́ nõ. 14 Sĩmónã Pétẽrõ ngî tã gólâ lạ́tị̂ sị́sị́ nã sĩ Ôvârí drí õjílã lídí lôvó ꞌbãzó, õjílã njĩzó gólĩyî
lãfálé ꞌásĩ âꞌdólé õjílã íyíkâ ró rî trá. 15Gõꞌdá úlị́ Ôvârí kâ gólâ tã ậngũ ꞌbá gólâkâ rî ꞌbá yî drí îgĩlí trá ạ̃kû ró nã sĩ rî âtâ
kpá tã ãlôlâ ꞌdĩ ĩꞌdî kĩ nĩ rî,

16–17 ‘Sị́sị́ ꞌálâ, má âꞌdô âgõꞌá ꞌbạ̃súrú Dạ̃wúdị̃ kâ gólâ rû îzã ꞌbá trá rî êdélé óꞌdí.
Âꞌdô âꞌdóꞌá mbârâkã bê óꞌdí sị́sị́ rî kâtí.
Má âꞌdô pávó óꞌdí njị̃ꞌá õjílã ndrĩ drí ámâ ị̂njị̃zó,

õzõ jó ûfúlị́ gõzó bẽlâ óꞌdí ró rî kâtí.
Má âꞌdô ꞌẽꞌá lâ ĩtí, tãlâ ꞌbạ̃súrú ndrĩ ũnị̃ ró bê kĩ,

mâ rĩꞌá kúmú ạ́ngị́ ꞌî gólĩyî drị̃lị́.
Tã ꞌdî tãsĩ rî, õjílã lídí gólĩyî má drí ꞌbãlé trá âꞌdólé õjílã ámâ nyãányâ kâ ró rî ꞌbá yî ãânĩ ró ĩyî bê má ngálâ.’

Ãmósẽ 9.11-12
18 ꞌDĩî rĩꞌá Ôvârí rî tị̂-võ ꞌî, gõꞌdá gólâ ꞌbã ãmâ trá nị̃lâ kậyị̂ ạ̃kû nã ꞌbá yî sĩ.

19 “Ãꞌdô tã ị̂sũ ámákâ rî vó ró rî, má âtâ kĩ, õjílã lídí gólĩyî tã lẽ ꞌbá trá Yésũ ꞌá ꞌdĩ ꞌbá yî, mã âyê gólĩyî

îkpókpólõ-îkpókpólõ ꞌdẽꞌdẽ bãsã ꞌá rî sĩ tã ꞌbãꞌbã Músạ̃ kâ rî ꞌbá yí bê. 20 ꞌDĩî võ lâ ꞌá rî, mã îgĩ wárãgã gólĩyî drí úlị́ nõ
ꞌbá yî sĩ kĩ, ꞌdõvó gólĩyî õnyâ ãꞌwá gólâ fẽlé ôvârí ãbãrãdãgõ drí rî kôꞌdáwá, tãlâ ãꞌwá rî ꞌdĩ rĩꞌá õnjí ró õjílã Ôvârí kâ rî
ꞌbá yî lị̃fị́ drị̃ lâ yî ꞌá. Gõꞌdá gólĩyî õnyâ kõrõnyã gólĩyî ômbê lâ yî lị̃lị́ lị̃lị̃ kôꞌdáwá rî kô, gõꞌdá kpá rî, gólĩyî õnyâ ngá
gólĩyî ãrí bê rî kôꞌdáwá. Gõꞌdá gólĩyî õꞌbã õjílã gólâ âꞌdó ꞌbá kô gólĩyî õkó ró ngãtá ágó ró rî kô ậꞌdú kõzó ĩꞌdí bê lâ.
21Mĩ ndrê drẽ, tã ꞌbãꞌbã gólĩyî Músạ̃ drí îgĩlí trá ạ̃kû ró ạ̃kû ró nã sĩ gólâ lạ́tị̂ rĩrĩ tãndí rî kâ âꞌdá ꞌbá rî, mã rî trá tã ꞌdî
ꞌbá yî zị̃lị́ kậyị̂ rãtáã kâ vósĩ cé jó ãmákâ rĩzó tã Ôvârí kâ ârílí rî ꞌá, võ ꞌásĩ ndrĩ tã ꞌbãꞌbã ꞌdî ꞌbá yî nị̃lị́ dódó. Mã âꞌdô tã
ꞌdî îgĩꞌá gólĩyî drí, tãlâ gólĩyî ũnị̃ ró rĩrĩ ãmákâ rî bê.”

Tã wárãgã lãjóꞌbá drí îgĩlí õjílã lídí gólĩyî tã lẽ ꞌbá trá Yésũ ꞌá
rî ꞌbá yî drí rî tãsĩ

22Gõꞌdá lãjóꞌbá Yésũ kâ gõꞌdá õjílã ndrĩ kạ̃nị́sạ̃ kâ drị̃-ꞌbá sị́sị́-lésĩ ĩyíkâ rî ꞌbá yí bê drí tã ị̂sũ ꞌbãzó õjílã ãzâ ꞌbá yî
êpẽzó ĩyî lãfálé ꞌásĩ âꞌdólé jõlé Ãnĩtĩyókã ꞌálâ Póõlõ yí bê gõꞌdá kpá Bãrãnábã bê tã pạ̃tị́ị̃ âꞌdálé õjílã Ãnĩtĩyókã kâ drí.
Gólĩyî êpẽ drị̃-ꞌbá ĩyíkâ rî ꞌbá yî rị̃, Sílã yî ĩꞌdî Yúdạ̃ gólâ rĩꞌá zị̃lâ Bãrãsábã rî bê. 23Nĩngá sĩ, gólĩyî drí wárãgã îgĩzó
õjílã ꞌdî ꞌbá yî drí trõlé kpãâ. Gõꞌdá nõô rĩꞌá úlị́ wárãgã rî ꞌdĩ ꞌá rî ĩꞌdî.

Ãmâ lãjóꞌbá Yésũ kâ rî ꞌbá yî gõꞌdá drị̃-ꞌbá kạ̃nị́sạ̃ kâ rî ꞌbá yí bê rĩꞌá ĩyî ãnî ậdrúpị̃ yî ĩꞌdî. Ĩꞌdî mã îgĩ wárãgã nô ãnî
õjílã kạ̃nị́sạ̃ Ãnĩtĩyókã kâ gõꞌdá jạ̃rị́bạ̃ ãzâ ꞌbá yî Sírĩyã kâ gõꞌdá kpá Sĩlísĩyã kâ gólĩyî âꞌdó ꞌbá Yúdạ̃ ró kô rî ꞌbá yî
drí. Mã ꞌê nî-bê-yã ãnî drí.

24Mã ârî trá kĩ, õjílã ãzâ ꞌbá yî nĩ ĩyî trá ãnî ngálâ nõngá sĩ, gõꞌdá îkpókpólõ ĩyî ãnî trá úlị́ ĩyíkâ rî ꞌbá yî sĩ. Gõꞌdá
gólĩyî pẽé ĩyî úlị́ rî ꞌdĩ ꞌbá yî kô drị́-ãcê ãmákâ sĩ. 25Tãlâ tã ãnî îkpókpólõzó ꞌdĩ tãsĩ rî, ãmâ drí rû êꞌbézó ãmâ võ ꞌásĩ
gõꞌdá tã ị̂ꞌbị̃lị́ õjílã ãzâ ꞌbá yî êpẽzó jõlé ãnî ngálâ, Bãrãnábã yî gõꞌdá Póõlõ bê gólĩyî ãmâ drí lôvó lâ yî ꞌbãlé tákányĩ
rî ꞌbá yî, 26 gõꞌdá kpá ĩyî nyãányâ fẽ ꞌbá trá lôsĩ kúmú ãmákâ Yésũ Krístõ kâ ꞌẽlé pị̃pị̂sị́lị́ ãlô sĩ rî. 27 Ĩtí rî, ãmâ bí
Yúdạ̃ yî jõꞌá Sílã bê ãnî ngálâ Póõlõ yí bê. Gólĩyî âꞌdô tã ãlôlâ ãmâ drí îgĩlí wárãgã nô ꞌá nõ ngĩꞌá trá ãnî drí ĩyî
tị̂ nyãányâ sĩ. 28Líndrí Tãndí Ôvârí kâ ꞌbã ãmâ trá tã-drị̃ lẽlé kĩ, âꞌdó kô ãmâ drí ngá lậnjị̃ ꞌbãlé ãnî drị̃ị̂. Gõꞌdá tã
gólĩyî îcá ꞌbá ãnî drí ꞌẽlé rî rĩꞌá ĩyî ĩꞌdî nõ: 29Nĩ nyâ kõrõnyã gólĩyî fẽlé ngá fẽfẽ ró ôvârí ãbãrãdãgõ drí rî kô, nĩ nyâ
kõrõnyã gólĩyî ômbê lâ yî lị̃lị́ lị̃lị̃ kôꞌdáwá rî ꞌbá yî kô, nĩ nyâ ngá gólĩyî ãrí bê rî kô, gõꞌdá nĩ ꞌbã õjílã gólĩyî âꞌdó ꞌbá
kô ãnî õkó ró ngãtá ágó ró rî kô ậꞌdú kõzó ĩꞌdí bê lâ. Õzõ nĩ õrî trá cú ĩtí tã rî ꞌdĩ ꞌbá yî ꞌẽ ãkó rî, ꞌdĩî nĩ ꞌê trá dódó.41
ꞌDĩî rĩꞌá ngá gólĩyî ãmâ drí lẽlé âtálé ãnî drí rî ꞌbá yî ĩꞌdî. Ĩꞌdî ꞌdĩ.
30Tólâ sĩ, õjílã kạ̃nị́sạ̃ kâ Yẽrõsãlémã ꞌálâ rî ꞌbá yî drí ngãzó õjílã ꞌdî ꞌbá yî jõlé wárãgã ꞌdî trõlé fẽlé õjílã gólĩyî

kạ̃nị́sạ̃ Ãnĩtĩyókã kâ ꞌálâ rî ꞌbá yî drí. Õjílã ꞌdî ꞌbá yî câ bê Ãnĩtĩyókã ꞌálâ rî, gólĩyî êꞌbê õjílã kạ̃nị́sạ̃ kâ ꞌdĩ ꞌbá yî kpãkã
ãlô gõꞌdá wárãgã ꞌdî fẽzó drílĩyî. 31Gõꞌdá nĩngá sĩ, õjílã kạ̃nị́sạ̃ kâ ꞌdĩ ꞌbá yî zị́lị́ bê ĩyî wárãgã rî ꞌdĩ rî, drílâ gólĩyî ꞌbãzó
âꞌdólé ãyĩkõ ró rõô, tãlâ tã îgĩlí ꞌá lâ rî ꞌbá yî sõ mbârâkã trá gólĩyî ꞌá. 32Gõꞌdá ꞌdĩî vósĩ rî, Yúdạ̃ yî Sílã bê drí rĩzó õjílã
ꞌdî ꞌbá yí bê kậyị̂ dũû sĩ. Gólĩyî rĩꞌá õjílã gólĩyî tã Ôvârí kâ ngĩ ꞌbá ngbálí-ngbálí rî ꞌbá yî ĩꞌdî. Nĩngá sĩ, úlị́ gólĩyíkâ ꞌdĩ
ꞌbá yî drí õjílã tólâ nã ꞌbá yî pãzó tã lẽlẽ gólĩyíkâ Yésũ ꞌá rî ꞌbãlé âdrélé gạ́gạ́ rákã fê kâtí.

33–34Gõꞌdá ạ̃dũkũ lâ ró rî, tã lẽ ꞌbá Yésũ ꞌá ꞌdĩ ꞌbá yî drí gólĩyî jõzó gõlé vólé rúꞌbạ́ ạ̃ꞌdị́ sĩ õjílã kạ̃nị́sạ̃ kâ Yẽrõsãlémã
ꞌálâ gólĩyî âjó ꞌbá rî ꞌbá yî ngálâ.42

35Gõꞌdá Póõlõ yî Bãrãnábã bê drí rĩzó ĩyî kậyị̂ dũû sĩ Ãnĩtĩyókã ꞌá. Gólĩyî gõꞌdá õjílã ãzâ ꞌbá yí bê rî ĩyî trá rĩꞌá õjílã
îmbá bê gõꞌdá kpá tã âtî-âtî tãndí Kúmú Yésũ rî tãsĩ rî pẽ bê.

Tã Póõlõ yî drí lãfálé cãzó Bãrãnábã bê rî
36 ꞌDĩî vósĩ, Póõlõ drí tã âtázó Bãrãnábã drí kĩ, “ꞌDõvó mã nĩ gõlé tã lẽ ꞌbá kúmú ãmákâ Yésũ ꞌá rî ꞌbá yî lômílí võ

kậkậrậ gólĩyî ãmâ drí tã âtî-âtî tãndí Yésũ rî tãsĩ rî pẽzó sị́sị́ ꞌálâ sĩ rî ꞌásĩ, tãlâ mã ndrê ró tã lẽlẽ gólĩyíkâ bê.” 37Gõꞌdá
Bãrãnábã lẽ trá Yõwánĩ Márãkõ rî drị̃lị́ kpãâ ĩyí bê. 38Gõꞌdá Póõlõ kĩ nĩ rî, âꞌdó kô tãndí ró gólâ drí nĩzó kpãâ ĩyí bê,
tãlâ sị́sị́ nã sĩ gólâ âyê ĩyî trá Pãmbĩlíyã ꞌálâ cú ĩtí ĩyî drí drẽ lôsĩ ꞌdî ꞌẽ ãkó ndẽlé. 39Nĩngá sĩ, tị̂ ânyâ-ânyâ ândrê drí
ꞌdẽzó gólĩyî lãfálé ꞌá tã rî ꞌdĩ tãsĩ, té gólĩyî drí lãfálé cãzó. Bãrãnábã yî Yõwánĩ bê drí ngãzó gõlé ĩyî kõlóngbõ sĩ ꞌbạ̃drị̃
Sãyĩpãrásĩ kâ rî ꞌálâ. 40Gõꞌdá Póõlõ drí Sílã rî njĩzó nĩlí yí bê. Gõꞌdá nĩngá sĩ, õjílã kạ̃nị́sạ̃ kâ tólâ Ãnĩtĩyókã ꞌálâ rî drí
rãtáã ꞌẽzó Ôvârí drí gólĩyî vó ndrẽzó. 41Gõꞌdá Póõlõ yî Sílã bê drí ngãzó nĩlí kôrô ꞌbạ̃drị̃ gólĩyî Sírĩyã kâ Sĩlísĩyã bê rî
ꞌásĩ. Võ ꞌásĩ cé tị̂tị̂, gólĩyî nĩ ĩyî trá zãâ tã lẽ ꞌbá Yésũ ꞌá rî ꞌbá yî lị̃fị́ lâ yî îcí bê, tãlâ gólĩyî õrî ró bê pị̃pị̂sị́lị́ ị̂dû-ị̂dû sĩ tã
lẽlẽ Yésũ ꞌá rî ꞌá.

Tã Póõlõ yî gõꞌdá Sílã bê drí Tĩmátĩyã rî drị̃zó ậcị́ tõlé ĩyí bê rî

16 1Gõꞌdá nĩngá sĩ, Póõlõ yî Sílã bê drí ngãzó ĩyî rĩꞌá nĩlí ậcị́ ĩyíkâ ꞌá, gõꞌdá gólĩyî drí cãzó jạ̃rị́bạ̃ gólâ zị̃lị́ Dérẽbẽ rî
ꞌálâ, gõꞌdá drílĩyî nĩzó cãlé jạ̃rị́bạ̃ zị̃lị́ Lísĩtrã rî ꞌálâ. Gõꞌdá tã lẽ ꞌbá ãzâ bê rĩꞌá Lísĩtrã ꞌá tólâ, rú lâ Tĩmátĩyã, gólâ

rî ândrê rĩꞌá õjílã Yúdạ̃ yí kâ gólâ tã lẽ ꞌbá trá Yésũ ꞌá rî ĩꞌdî. Gõꞌdá gólâ rî átá íyíkâ Gị̃rị́kị̃ lé ꞌbá ꞌî. 2Tĩmátĩyã rî gógó
ꞌdĩ, õjílã kạ̃nị́sạ̃ Lísĩtrã kâ gõꞌdá Ĩkõníyã kâ bê ꞌbã ĩyî gólâ rî lậnjị̃ rõô, gõꞌdá gólĩyî âtâ tã trá kĩ nĩ rî, gólâ ãâꞌdô rĩꞌá õjílã
tãndí ꞌî. 3Tã ꞌdî tãsĩ rî, Póõlõ lẽ Tĩmátĩyã rî ꞌdĩ trá nĩlí ĩyí bê lôsĩ ꞌẽ ꞌbá ãzí ró. Gõꞌdá õjílã Yúdạ̃ yí kâ gólĩyî rĩ ꞌbá ꞌbạ̃drị̃

4115.29 Óꞌbãá õjílã lídí ꞌdĩ ꞌbá yî ꞌdẽlé kô bãsã ꞌá.
4215.33-34 Gõꞌdá Sílã ꞌbã tã ị̂sũ íyíkâ trá rĩzó ãkpã Ãnĩtĩyókã ꞌá.

rî ꞌdĩ ꞌá rî ꞌbá yî nị̃ ĩyî trá kĩ, Tĩmátĩyã rĩꞌá Gị̃rị́kị̃ mvá ꞌî, gõꞌdá gólâ ꞌdé drẽ bãsã ꞌá kô. Gõꞌdá ĩtí rî, Póõlõ drí gólâ rî
ꞌbẽzó bãsã ꞌá, õjílã Yúdạ̃ yí kâ õzó gólâ rî gãâ kô dó.

4Nĩngá sĩ, Póõlõ yî drí nĩzó kôrô jạ̃rị́bạ̃ ꞌbạ̃drị̃ ꞌdî kâ rî ꞌbá yî ꞌásĩ. Gõꞌdá võ ꞌdî ꞌbá yî ꞌásĩ cé tị̂tị̂ rî, gólĩyî fẽ wárãgã bị́
lãjóꞌbá Yésũ kâ rî ꞌbá yí kâ, gõꞌdá kpá õjílã ãmbâ-ãmbâ kạ̃nị́sạ̃ Yẽrõsãlémã ꞌálâ rî ꞌbá yí kâ bê trá õjílã kạ̃nị́sạ̃ kâ rî ꞌbá
yî drí. Gõꞌdá gólĩyî kĩ gólĩyî drí rî, gólĩyî õꞌê tã wárãgã bị́ rî ꞌdĩ ꞌá rî ꞌbá yî. 5Gõꞌdá bê trá ĩtí rî, õjílã kạ̃nị́sạ̃ rî ꞌdĩ ꞌbá yí
kâ ꞌdĩ ꞌbá yî drí rĩzó tã lẽlẽ sĩ Yésũ ꞌá pị̃pị̂sị́lị́ ị̂dû-ị̂dû sĩ. Kậyị̂ vósĩ cé rî, õjílã ãzâ ꞌbá yî drí rĩzó tã lẽlẽ ĩyíkâ ꞌbãlé Yésũ
ꞌá. Ĩtí rî, tã lẽ ꞌbá Yésũ ꞌá rî ꞌbá yî drí rĩzó lîzólé dũû. Nĩngá sĩ, gólĩyî drí ĩyî lôfízó õjílã kạ̃nị́sạ̃ kâ ꞌdĩ ꞌbá yî lãfálé.

Tã gólâ Ôvârí drí âꞌdálé Póõlõ drí âbĩ-âbĩ ꞌá nĩzó Mẽkẽdónĩyã ꞌálâ rî
6Gõꞌdá nĩngá sĩ rî, Líndrí Tãndí Ôvârí kâ drí Póõlõ yî lôgázó dó nĩlí Ásĩyã ꞌálâ nĩlí tã âtî-âtî Ôvârí kâ pẽlé õjílã tólâ

nã ꞌbá yî drí. Gõꞌdá bê trá ĩtí rî, gólĩyî drí nĩzó kôrô ꞌbạ̃drị̃ Fãrĩgíyã kâ gólâ âꞌdó ꞌbá Gãlãtíyã ꞌálâ rî ꞌásĩ. 7Gõꞌdá ꞌdĩî
vósĩ, gólĩyî âcálé bê ẽsê-drị̃ Mĩsíyã kâ ꞌá rî, gólĩyî ꞌê trá nĩlí kôrô ꞌbạ̃drị̃ Bĩtĩníyã kâ rî ꞌásĩ rî, gõꞌdá Líndrí Tãndí Ôvârí
kâ drí gólĩyî lôgázó dó nĩlí kôrô tólâ sĩ ró. 8Nĩngá sĩ, gólĩyî drí ngãzó nĩlí kôrô ꞌbạ̃drị̃ zị̃lị́ Mĩsíyã rî ꞌásĩ, bũúũ cãlé
jạ̃rị́bạ̃ zị̃lị́ Trówã rî ꞌálâ. 9Gõꞌdá ngạ́cị̂ lâ ꞌdĩ sĩ rî, Póõlõ drí ngãzó âbĩlí. Âbĩ-âbĩ rî ꞌdĩ ꞌá rî, gólâ drí ãgô ãzâ ꞌbạ̃drị̃
Mẽkẽdónĩyã kâ lésĩ rî ndrẽzó rĩꞌá âdréꞌá, gõꞌdá kpá rĩꞌá gólâ rî zị̃ꞌá kĩ, “Ní ânĩ ãmâ pãlé Mẽkẽdónĩyã ꞌá nõlé.”

10Âbĩ-âbĩ Póõlõ kâ ꞌdĩ vósĩ rî, ãmâ43 drí ãmâ êdézó njãâ, tãlâ nĩzó ꞌwãâ Mẽkẽdónĩyã ꞌálâ, tãlâ âbĩ-âbĩ ꞌdî âꞌdâ tã trá
ãmâ drí kĩ, Ôvârí jô ãmâ trá nĩlí tã âtî-âtî tãndí íyíkâ pẽlé õjílã ꞌbạ̃drị̃ ꞌdî kâ drí.

Tã gólâ Lúdị̃yạ̃ drí tã lẽzó Yésũ ꞌá Fị̃lị́pị̃ ꞌálâ rî
11Gõꞌdá nĩngá sĩ, ãmâ drí ngãzó mbãlé kõlóngbõ ꞌá Trówã ꞌá tólâ, gõꞌdá nĩlí kõlóngbõ rî ꞌdĩ sĩ cãlé îkîmâ ândrê zị̃lị́

Sãmõtrákẽ rî ꞌálâ. Gõꞌdá kậyị̂ ꞌdĩ vósĩ, ãmâ drí ậcị́ îngázó zãâ kõlóngbõ sĩ nĩlí cãlé jạ̃rị́bạ̃ zị̃lị́ Nẽyãpólĩ rî ꞌálâ. 12Gõꞌdá
tólâ sĩ, ãmâ drí nĩzó pá sĩ Fị̃lị́pị̃ ꞌálâ. Gõꞌdá ãmbã Fị̃lị́pị̃ rî ꞌdĩ kâ lậvũ gạ̃rạ̃ jạ̃rị́bạ̃ ãzâ ꞌbá yî ꞌbạ̃drị̃ Mẽkẽdónĩyã kâ rî ꞌbá
yí kâ drị̃ị̂ sĩ. Õjílã Fị̃lị́pị̃ kâ ãmbá võ lâ yî rĩꞌá ĩyî Rómã lé ꞌbá ꞌî. Gõꞌdá ãmâ drí rĩzó tólâ kậyị̂ fínyáwá sĩ.

13Gõꞌdá kậyị̂ rãtáã kâ sĩ, ãmâ drí fõzó jạ̃rị́bạ̃ ꞌálé ꞌásĩ áyágá tị́ ꞌálâ, tãlâ mã ârî tã trá kĩ, võ rãtáã kâ Yúdạ̃ yî drí rî bê
tólâ. Gõꞌdá tólâ rî, mã ûsû õkó ãzâ ꞌbá yî êꞌbê ĩyî rû trá rãtáã ꞌẽlé. Ĩtí rî, ãmâ drí rĩzó vũdrị́ tã pẽlé õkó ꞌdĩ ꞌbá yî drí.
14Nĩngá rî, õkó ãzâ bê rĩꞌá gólĩyî lãfálé rú lâ Lúdị̃yạ̃. Gólâ rĩꞌá Tĩyãtírã lé ꞌbá ꞌî, gõꞌdá gólâ ítá lạ́múrị̃-lạ́múrị̃ tãndí rî
lậzị́ ꞌbá lâ ꞌî. Gõꞌdá gólâ kpá rĩꞌá õjílã lídí gólâ Ôvârí rî ị̂njị̃ ꞌbá ró rî ĩꞌdî. Ĩtí rî, Póõlõ pẽlé bê tã âtî-âtî Yésũ rî tãsĩ rî õkó
dĩ ꞌbá yî drí rî, Ôvârí drí Lúdị̃yạ̃ rî ꞌbãzó tã Póõlõ kâ ꞌdĩ ârílí dódó, gõꞌdá gólâ drí tã lẽzó Yésũ ꞌá.

15Gõꞌdá ꞌdĩî vósĩ rî, ãmâ drí gólĩyî îbábátízãzó õjílã gólâkâ ꞌbã kâ rî ꞌbá yí bê. Ĩtí rî, gólâ drí ngãzó tã âtálé ãmâ drí kĩ,
“Õzõ nĩ õndrê trá kĩ, má õlẽ tã trá Yésũ ꞌá rî, ꞌdõvó nĩ ânĩ má drí ꞌbã ꞌálâ, gõꞌdá rĩlí ũmú ámákâ ró.” Nĩngá sĩ, gólâ drí
ãmâ vó ndrẽzó dódó ũmú íyíkâ rî ꞌbá yî ró.

Tã gólâ Póõlõ yî ꞌbãzó gạ̃nị́mạ̃ ꞌá Sílã bê rî
16Kậyị̂ ãzâ sĩ, ãmâ kpá trá rĩꞌá nĩꞌá võ rãtáã kâ ꞌálâ óꞌdí, gõꞌdá ãmâ drí ízámvá ãzâ gólâ líndrí õnjí bê rî ûsúzó. Líndrí

õnjí ꞌdĩ rî gólâ rî ꞌbãlé tã gólĩyî ꞌẽ ꞌbá âꞌdólé ạ̃tị́ ꞌálâ rî ꞌbá yî ngĩlí õjílã drí. Gólâ rĩꞌá rạ̃gị́ị̃ ꞌî, ĩtí rî, gólâ rî lị́pị̂ yî rî ĩyî trá
rĩꞌá ậdị̂ ûsúlị́ gólâ drị̃ị̂ tã ậngũ-ậngũ gólâkâ ꞌdĩ sĩ. 17 Ízámvá rî ꞌdĩ rî trá ãmâ vó lôbẽlé, gõꞌdá nĩꞌá ôtré bê õjílã drí kĩ,
“Ãgô nõ ꞌbá yî rĩꞌá ĩyî rû ị̂ꞌbũ ꞌbá Ôvârí gólâ ꞌbãlé bê ãmbá ꞌbũû ꞌálâ rî kâ ĩꞌdî. Gólĩyî âꞌdô lạ́tị̂ ꞌdíyî pã kâ âꞌdáꞌá nĩ ãnî
drí.” 18Gólâ ꞌê tã rî ꞌdĩ trá kậyị̂ dũû sĩ, gõꞌdá tã líndrí õnjí ꞌdĩ kâ drí ngãzó Póõlõ rî îkpókpólõlé rõô. Gõꞌdá nĩngá sĩ,
gólâ drí rû jãzó tã âtálé líndrí õnjí ꞌdĩ drí kĩ, “Má ꞌbã tã ní drí drị́-ãcê Yésũ Krístõ kâ rî sĩ, ní âfõ vólé ízámvá nõ ꞌásĩ.”
Nĩngá sĩ ꞌwãâ, líndrí õnjí ꞌdĩ drí âfõzó ízámvá rî ꞌdĩ ꞌásĩ.

19Gõꞌdá ízámvá rî ꞌdĩ lị́pị̂ lâ yî ndrélé bê ĩyî kĩ, yĩ ûsú gõꞌdá ậdị̂ ízámvá ꞌdĩ drị̃ị̂ kô rî, gólĩyî drí âꞌdózó õmbã ró, tãlâ
Póõlõ drô líndrí gólâ mbârâkã fẽ ꞌbá ízámvá ꞌdĩ drí rî trá vólé. Gõꞌdá ízámvá ꞌdĩ lị́pị̂ lâ yî drí ngãzó Póõlõ yî rũlị́ Sílã bê
gólĩyî trõlé fẽlé õjílã jạ̃rị́bạ̃ kâ võ tã kĩ ꞌbá kâ ꞌá rî ꞌbá yî drí. 20Gõꞌdá tólâ rî, gólĩyî drí tã âtázó tã kĩ ꞌbá ꞌdĩ ꞌbá yî drí kĩ,
“Ãgô nõ ꞌbá yî rĩꞌá ĩyî õjílã Yúdạ̃ yí kâ ĩꞌdî, gõꞌdá gólĩyî rĩꞌá õjílã îkpókpólõꞌá ĩyî jạ̃rị́bạ̃ ꞌá nõngá. 21Gólĩyî rĩꞌá õjílã lị̃fị́
îcíꞌá lãꞌbí gólâ ãmâ drí gãlé dó rî yî sĩ. Ãmâ õjílã Rómã lé ꞌbá îcá kô lãꞌbí gólĩyíkâ ꞌdĩ ꞌẽlé.”

22Gõꞌdá bê trá ĩtí rî, õjílã tị́lị́lị́ rû êꞌbé ꞌbá ꞌdĩ ꞌbá yî drí ngãzó tã âtálé Póõlõ yî rú Sílã bê. Gõꞌdá tã kĩ ꞌbá ꞌdĩ ꞌbá yî drí
lómígówá ꞌbãzó ítá gólĩyíkâ ôsĩlí trãáã trãáã vólé gõꞌdá kpá gólĩyî cãlé pị̃drị́gú sĩ. 23 Ĩtí, lómígówá ꞌdĩ ꞌbá yî drí gólĩyî
cãzó õnjí lâ drị̃ị̂ gõꞌdá trõlé ꞌbãlé gạ̃nị́mạ̃ ꞌá. Gõꞌdá tã kĩ ꞌbá ꞌdĩ ꞌbá yî drí tã ꞌbãzó õjílã gạ̃nị́mạ̃ kâ drí õjílã ãzâ ndrẽlé
ꞌbãlé gólĩyî vó lôkílí dódó, tãlâ gólĩyî õzó îcá kô rãlé vólé gạ̃nị́mạ̃ ꞌásĩ. 24Drị̃-ꞌbá gạ̃nị́mạ̃ kâ ꞌdĩ ârî úlị́ tã kĩ ꞌbá kâ ꞌdĩ bê
rî, gólâ drí gólĩyî trõzó sõlé jó ꞌá gạ̃nị́mạ̃ ító ꞌâ ꞌá, gõꞌdá pá lâ yî îcízó gạ́gạ́ fê lãlã rị̃ lãfálé nyãrĩ sĩ.

Tã gólâ drị̃-ꞌbá gạ̃nị́mạ̃ kâ drí rû jãzó tã lẽlé Yésũ ꞌá rî
25Ngạ́cị̂ ító ꞌâ ꞌá, Póõlõ yî Sílã bê rĩꞌá rãtáã ꞌẽꞌá gõꞌdá kpá lôngó ngõꞌá ĩyî Ôvârí rî ị̂njị̃zó. Gõꞌdá õjílã gạ̃nị́mạ̃ kâ ãzâ

ꞌbá yî rĩꞌá tã gólĩyíkâ ꞌdĩ âríꞌá. 26Gõꞌdá ạ̃trũkũꞌdũ ró, ạ̃gbị̃gbị̃ drí ngãzó rĩꞌá võ îyálé gbị̃ gbị̃ gbị̃, mbârâkã lâ lậvũ trá
kôrô. Gõꞌdá võ gólâ gạ̃nị́mạ̃ ꞌá rî ngâ trá ndrĩ ꞌdó rĩꞌá rû îyálé õnjí lâ ró. Gõꞌdá ạ́tị̃ drí rû njị̃zó ndrĩ hûwậ-hûwậ, gõꞌdá
kpá nyãrĩ õjílã gólĩyî gạ̃nị́mạ̃ ꞌá rî ꞌbá yî pá rî drí âtĩzó ngbá vólé. 27Ạ̃gbị̃gbị̃ îyâ võ bê rî, drị̃-ꞌbá gạ̃nị́mạ̃ kâ drí ngãzó
nĩlí võ lômílí gạ̃nị́mạ̃ ꞌásĩ. Gólâ õtírĩ võ ndrẽê rî, ạ́tị̃ njị̃ rû trá ndrĩ hûwậ. Gólâ ị̂sũ tã trá kĩ, õjílã gólĩyî gạ̃nị́mạ̃ ꞌá rî ꞌbá

4316.10 Ãmâ Úlị́ nõ rî, Lúkạ̃ gólâ tíbê búkũ nô îgĩ ꞌbá nõ rî âꞌdálé Póõlõ yí bê.

yî õrâ ĩyî trá ndrĩ vólé. Ĩtí rî, gólâ drí lị́gú ândrê mbẽlẽsõ íyíkâ âtrõzó ꞌẽzó íyî fũlị́ ĩꞌdî sĩ lâ.44 28Gõꞌdá Póõlõ drí trẽzó
ûrû gólâ drí kĩ, “Ní lôfõ ánî ãrí ꞌá ãkpã nĩ kô. Ãmâ drẽ bê ndrĩ rĩꞌá nõ.”

29Nĩngá sĩ, drị̃-ꞌbá ꞌdĩ drí tã ꞌbãzó lạ̃sị́ îꞌĩlí âfẽlé, gõꞌdá drílâ ngãzó rãlé nĩꞌá jó gólâ Póõlõ yî drí ꞌbãzó ꞌá lâ Sílã bê rî
ꞌálâ. Tólâ rî, gólâ drí ngãzó ꞌãꞌî tị̃lị́ gólĩyî ândrá, ꞌdĩî rúꞌbạ́ lâ rĩꞌá lẽꞌá kpã kpã kpã ũrị̃ drí sĩ, tãlâ gólâ ndrê mbârâkã
Ôvârí kâ trá. 30Nĩngá sĩ, gólâ drí gólĩyî trõzó lôfõlé ĩví ꞌálâ gõꞌdá tã âtázó gólĩyî drí kĩ, “Ãmbá yî, má âꞌdô ãꞌdô ꞌẽꞌá ĩꞌdî
Ôvârí drí ámâ pãzó yã?”

31Gõꞌdá ĩtí rî, Póõlõ yî drí tã ꞌdî drị̃ lâ lôgõzó gólâ drí kĩ, “Ní lẽ tã Kúmú Yésũ ꞌá, gõꞌdá gólâ âꞌdô ãnî pãꞌá kpá õjílã
áníkâ ꞌbã kâ rî ꞌbá yí bê ndrĩ.”

32Nĩngá sĩ, gólĩyî drí ngãzó tã âtî-âtî tãndí Kúmú Yésũ rî tãsĩ rî ngĩlí ãgô rî ꞌdĩ drí õjílã gólâkâ ꞌbã kâ bê ndrĩ. 33Gõꞌdá
ngạ́cị̂ ãlôlâ ꞌdĩ sĩ rî, ãgô rî ꞌdĩ drí lãzé gólĩyî drí ûsúlị́ gólĩyî cãrẽ ꞌá rî ꞌbá yî jĩzó ngbángbá. Nĩngá sĩ, Póõlõ yî drí drị̃-ꞌbá
rî ꞌdĩ îbábátízãzó õjílã gólâkâ ꞌbã kâ bê ndrĩ. 34Gõꞌdá vó lâ sĩ, gólâ drí gólĩyî trõzó yî rî gógó drí ꞌbã ꞌálâ gõꞌdá ngá
nyãnyã fẽzó gólĩyî drí. Nĩngá sĩ rî, õjílã gólâkâ ꞌbã kâ rî ꞌbá yî drí âꞌdózó ndrĩ ꞌdó ãyĩkõ ró, tãlâ gólĩyî lẽ tã trá Yésũ ꞌá.

35Cị̃ị́nó lâ ꞌdĩ sĩ rî, tã kĩ ꞌbá jạ̃rị́bạ̃ ꞌdî kâ rî ꞌbá yî drí ngãzó drị̃-ꞌbá ạ̃jú ꞌbũ ꞌbá ĩyíkâ rî ꞌbá yí kâ rî jõzó tã âtî-âtî bê
drị̃-ꞌbá gạ̃nị́mạ̃ ꞌdî kâ ꞌdĩ drí kĩ, ꞌdõvó ãgô rị̃ ꞌdî ꞌbá yî ãâfõ vólé. 36Gõꞌdá drị̃-ꞌbá gạ̃nị́mạ̃ kâ ꞌdĩ drí nĩzó úlị́ ꞌdĩ ꞌbá yî ngĩlí
Póõlõ yî drí kĩ, “Tã kĩ ꞌbá âjô ĩyî tã trá kĩ, nĩ ãâꞌdô nĩꞌá cú ĩtí drị̃-bạ́lạ́yị̂ ró. Bê trá ĩtí rî, nĩ âfõ gõꞌdá mĩ nĩ ró rúꞌbạ́ ạ̃ꞌdị́
sĩ.”

37Gõꞌdá nĩngá sĩ, Póõlõ drí tã âtázó trậ drị̃-ꞌbá gạ̃nị́mạ̃ kâ ꞌdĩ drí drị̃-ꞌbá ạ̃jú ꞌbũ ꞌbá kâ âjólé ꞌdĩ ꞌbá yí bê kĩ, “Ãmâ
gólĩyî nyãányâ lâ Rómã kâ ró rî ꞌbá yî ĩꞌdî.45 Rĩꞌá õnjí ró lâŋõ fẽlé õjílã Rómã kâ drí drẽ tã kĩkĩ ãkó. Gõꞌdá âꞌdô bê
kpálé ĩtí rî, tã kĩ ꞌbá ꞌdĩ ꞌbá yî ꞌbã ĩyî tã trá lâŋõ fẽlé ãmâ drí õꞌbí lị̃fị́ drị̃ ꞌá ãmâ lârâkô ꞌẽꞌẽ sĩ lãcácá sĩ cú ĩtí tã ãmákâ kĩ
ãkó tãndí ró. Gólĩyî ꞌbã ãmâ gạ̃nị́mạ̃ ꞌá nõngá tãkó. Gõꞌdá ngbãângbânõ rî, gólĩyî lẽ trá ãmâ lôfõlé jõlé vólé õꞌbí lị̃fị́ drị̃
ãkó. Tã ꞌdî sú kô. Gólĩyî nyãányâ âꞌdô ânĩꞌá nĩ ãmâ lôfõlé vólé nõngá sĩ.”

38Nĩngá sĩ, drị̃-ꞌbá ạ̃jú ꞌbũ ꞌbá kâ ꞌdĩ ꞌbá yî drí ngãzó gõlé úlị́ Póõlõ kâ ꞌdĩ ꞌbá yî trõlé nĩꞌá âtálâ tã kĩ ꞌbá ꞌdĩ ꞌbá yî drí.
Gõꞌdá tã kĩ ꞌbá ꞌdĩ ꞌbá yî ârílí bê kĩꞌá nĩ rî, Póõlõ yî Sílã bê rĩꞌá ĩyî õjílã Rómã kâ ĩꞌdî rî, ũrị̃ drí fĩzó gólĩyî ꞌá. 39Tã rî ꞌdĩ
tãsĩ rî, gólĩyî nyãányâ drí ngãzó nĩlí gạ̃nị́mạ̃ ꞌálâ Póõlõ yî îjílí âꞌdólé tã âyélé ĩyî drí. Gõꞌdá gólĩyî drí Póõlõ yî lôfõzó
Sílã bê vólé gạ̃nị́mạ̃ ꞌásĩ, gõꞌdá gólĩyî drí Póõlõ yî îjízó fõlé vólé jạ̃rị́bạ̃ ĩyíkâ ꞌásĩ. 40 Ĩtí lâ ꞌdĩ ró, Póõlõ yî drí ngãzó
gạ̃nị́mạ̃ âyélé. Sị́sị́ gólĩyî ngâ nĩlí Lúdị̃yạ̃ drí ꞌbã ꞌálâ gólĩyî tã lẽ ꞌbá trá Yésũ ꞌá rî lômílí. Gõꞌdá gólĩyî âꞌdólé bê rĩꞌá rãtáã
ꞌẽꞌá ĩyî kpãkã ãlô rî, Póõlõ yî Sílã bê drí tã lẽ ꞌbá Yésũ ꞌá ꞌdĩ ꞌbá yî lị̃fị́ lâ yî îcízó âdrélé gạ́gạ́ rákã fê kâtí kậyị̂ lâŋõ kâ
ꞌá. Gõꞌdá ꞌdĩî vósĩ, Póõlõ yî Sílã bê drí ngãzó ĩyî jạ̃rị́bạ̃ ꞌdî âyélé nĩzó Tẽsãlõníkã ꞌálâ.

Tã gólâ õjílã Yúdạ̃ yí kâ Tẽsãlõníkã ꞌá rî ũrûkậ ꞌbá yî drí õmbã ꞌẽzó Póõlõ yî rú rî

17 1Gõꞌdá nĩngá sĩ rî, Póõlõ yî drí ngãzó nĩlí Sílã bê kôrô jạ̃rị́bạ̃ zị̃lị́ ĩyî Ãmbĩpólã gõꞌdá Ãpõlõníyã bê rî ꞌbá yî ꞌásĩ,
gõꞌdá gólĩyî drí cãzó jạ̃rị́bạ̃ zị̃lị́ Tẽsãlõníkã rî ꞌálâ. Gõꞌdá jó õjílã Yúdạ̃ yí kâ drí rĩzó tã Ôvârí kâ ârílí ꞌá lâ rî bê rĩꞌá

tólâ. 2 Ĩtí rî, Póõlõ yî drí nĩzó tólâ nĩꞌá fĩlí õjílã Yúdạ̃ yí kâ rî ꞌbá yî lãfálé, õzõ gólĩyî drí rĩꞌá ꞌẽlâ rî kâtí. Kậyị̂ rãtáã kâ
gólĩyî drí ꞌẽlé tólâ ândâlâ nâ nã sĩ rî, gólĩyî drí nĩzó tólâ úlị́ Ôvârí kâ îgĩlí trá ꞌdíyî pã ꞌbá tãsĩ rî ꞌbá yî ngĩlí õjílã tólâ nã
ꞌbá yí bê. 3Úlị́ rî ꞌdĩ ꞌbá yî sĩ rî, Póõlõ âꞌdâ tã trá kĩ, îcâ trá ꞌdíyî pã ꞌbá gólâ Ôvârí drí âjólé ãngó nõ ꞌá rî drí lâŋõ ûsúlị́,
tãlâ gólâ õdrã ró, gõꞌdá õlîdrî ró kpá õdrã ꞌásĩ. Nĩngá sĩ, gólâ drí tã âtázó kpá kĩ, “Yésũ rî gólâ má drí tã lâ âtálé ãnî drí
ꞌdĩ gólâ rĩꞌá ꞌdíyî pã ꞌbá gólâ Ôvârí drí tã lâ ꞌbãlé âjólé rî ĩꞌdî.” 4Gõꞌdá õjílã Yúdạ̃ yí kâ ꞌdĩ ꞌbá yî ũrûkậ lâ yî drí úlị́
Póõlõ kâ ꞌdĩ ꞌbá yî tã-drị̃ lâ lẽzó. Gõꞌdá gólĩyî drí rû êꞌbézó Póõlõ yí bê kpãkã ãlô âꞌdólé õjílã Yésũ kâ ró. Õjílã Gị̃rị́kị̃
kâ ũrûkậ ꞌbá yî rĩ ꞌbá Ôvârí rî ị̂njị̃lị́ rî drí kpá ĩyî lôfízó gólĩyî lãfálé, ꞌdó õkó gólĩyî dũû ãmbâ-ãmbâ ró rî ꞌbá yí bê.

5Gõꞌdá nĩngá sĩ, tã rî ꞌdĩ drí âgízó õjílã Yúdạ̃ yí kâ ũrûkậ ꞌbá yî lị̃fị́, tãlâ õjílã dũû trá rĩꞌá rû êꞌbéꞌá Póõlõ yí bê. Ĩtí rî,
õjílã Yúdạ̃ yí kâ ꞌdĩ ꞌbá yî drí ngãzó rĩꞌá tã âsé ꞌbá ũrûkậ ꞌbá yî rĩ ꞌbá ĩyíkâ kó kárá võ ngá lậzị̂ kâ ꞌásĩ tãkó ngá ꞌẽ ãkó rî
yî ậzị́lị́ gólĩyî ꞌbãlé âꞌdólé ạ̃wạ̃ ró Póõlõ yí bê. Nĩngá sĩ, tã âsé ꞌbá ꞌdĩ ꞌbá yî drí rû êꞌbézó õjílã Yúdạ̃ yí kâ ꞌdĩ ꞌbá yí bê
âꞌdólé õꞌbí ạ̃wạ̃ kâ rî ró, nĩꞌá ôtré bê kôrô jạ̃rị́bạ̃ ꞌásĩ. Gõꞌdá gólĩyî drí nĩzó ꞌdẽlé Yásõnã drí ꞌbã ꞌálâ ạ̃wạ̃ bê. Gólĩyî fî nĩꞌá
Póõlõ yî lôndãlé rũlị́, ãꞌdô ró bê ódrí tã gólĩyíkâ kĩzó. 6Gõꞌdá nĩngá rî, gólĩyî ûsú Póõlõ yî kô. Gbõ gólĩyî drí Yásõnã rî
rũzó ĩꞌdî õjílã ũrûkậ ꞌbá yî tã lẽ ꞌbá trá Yésũ ꞌá rî ꞌbá yí bê gõꞌdá gólĩyî trõlé âjílí tã kĩ ꞌbá gólĩyíkâ rî ꞌbá yî ândrá. Gõꞌdá
gólĩyî drí ngãzó ôtrélé tị̂-võ âŋõ-âŋõ bê tã kĩ ꞌbá ꞌdĩ ꞌbá yî ândrá kĩ nĩ rî, “Õjílã gólĩyî rĩ ꞌbá õjílã îkpókpólõlé võ ꞌásĩ
ndrĩ rî ꞌbá yî ânĩ ĩyî kpá trá nõngá. 7Gólĩyî rî tã gólĩyî tã ꞌbãꞌbã kúmú ãmbâ-ãmbâ Rómã kâ rî ꞌbá yî drí ꞌbãlé trá ꞌẽlé kô
rî ꞌbá yî ꞌẽlé. Mĩ ndrê drẽ, gólĩyî kĩ nĩ rî, õjílã ãzâ ãâꞌdô bê rĩꞌá kúmú ạ́ngị́ ꞌî kúmú Rómã kâ rî võ lâ ꞌá, õjílã ꞌdî ãâꞌdô
íyíkâ rĩꞌá zị̃lâ Yésũ rî ĩꞌdî. Gõꞌdá Yásõnã rî gógó nõ ndrê gólĩyî vó trá ũmú ró yí drí ꞌbã ꞌálâ.”

8Nĩngá sĩ rî, tã kĩ ꞌbá ꞌdĩ ꞌbá yî gõꞌdá õꞌbí ꞌdĩ ꞌbá yí bê drí ngãzó ĩyî ꞌdó ạ̃wạ̃ ró tãlâ úlị́ ꞌdĩ ꞌbá yî tãsĩ. 9 Ĩtí rî, gólĩyî drí
Yásõnã rî ꞌbãzó ậdị̂ fẽlé, ãꞌdô ró bê gólĩyî âyézó. Gõꞌdá gólĩyî kĩ, Póõlõ yî õꞌê gõꞌdá lâŋõ ãzâ óꞌdí kô. ꞌDĩî vósĩ, gólĩyî
drí drị́ yĩzó Yásõnã yî rú sĩ.

10Gõꞌdá câ trá võ drí ậnị́rị̃ sĩ ꞌdî, tã lẽ ꞌbá Yésũ ꞌá rî ꞌbá yî drí ngãzó Póõlõ yî jõlé Sílã bê nĩlí jạ̃rị́bạ̃ gólâ Bẽríyã rî
ꞌálâ. Gõꞌdá Bẽríyã ꞌá tólâ rî, Póõlõ yî drí ngãzó nĩlí jó õjílã Yúdạ̃ yí kâ drí rĩzó tã Ôvârí kâ ârílí ꞌá lâ rî ꞌálâ tã Yésũ kâ
âtálé gólĩyî drí. 11Gõꞌdá õjílã Yúdạ̃ yí kâ rî ꞌdĩ ꞌbá yî drí úlị́ Póõlõ kâ ârízó dódó. Gãá ĩyî tã âtî-âtî Póõlõ yí kâ ꞌdĩ õzõ
õjílã Yúdạ̃ yí kâ ũrûkậ ꞌbá yî gólĩyî Tẽsãlõníkã ꞌálâ rî ꞌbá yî drí gãrẽ lâ tí kôꞌdáwá. ꞌDĩî võ lâ ꞌá rî, gólĩyî lẽ trá rõô tã rî
ꞌdĩ ârílí Póõlõ yî tị́ sĩ. Kậyị̂ vósĩ cé, gólĩyî rî trá tã îgĩ-îgĩ Ôvârí kâ zị̃lị́. Ĩtí rî, drílĩyî ndrẽzó lâ kĩ, úlị́ tã îgĩ-îgĩ Ôvârí kâ

4416.27 Rĩꞌá õnjí ró drị̃-ꞌbá gạ̃nị́mạ̃ kâ drí õjílã gạ̃nị́mạ̃ ꞌá rî ꞌbá yî âyézó rãlé.
4516.37 Âꞌdólé õjílã Rómã kâ ró rî, ꞌdĩî rĩꞌá âꞌdô tã lânjã õjílã drí rĩꞌá ꞌẽlâ rî vó ró. Gõꞌdá rĩꞌá õnjí ró tã õnjí ꞌẽzó gólĩyî rú.

ꞌá ꞌdĩ ꞌbá yî ꞌbê drị̃ trá úlị́ gólĩyî Póõlõ yí kâ Sílã bê rĩꞌá âtálâ rî bê. 12Gõꞌdá ndrê ĩyî bê tã îmbâ ꞌdĩ mbị̂ rî, õjílã Yúdạ̃ yí
kâ dũû tólâ rî ꞌbá yî drí tã lẽzó Yésũ ꞌá, gõꞌdá kpá ãgô Gị̃rị́kị̃ kâ ũrûkậ ꞌbá yî gõꞌdá õkó ãmbâ-ãmbâ Gị̃rị́kị̃ kâ rî ꞌbá yí bê
drí kpá tã lẽzó Yésũ ꞌá.

13Gõꞌdá nĩngá sĩ, õjílã Yúdạ̃ yí kâ Tẽsãlõníkã ꞌálâ gólĩyî tã ꞌbã ꞌbá Póõlõ yî rú rî ârî ĩyî bê kĩ Póõlõ kpá trá rĩꞌá úlị́
Ôvârí kâ pẽꞌá Bẽríyã ꞌálâ rî, gólĩyî drí ngãzó nĩꞌá cãlé tólâ õjílã êꞌbélé tị́lị́lị́ ró, tãlâ gólĩyî õngâ ró bê ạ̃wạ̃ ró Póõlõ yí bê.
14–15Bê trá ĩtí rî, ꞌwãâ tã lẽ ꞌbá Yésũ ꞌá rî ꞌbá yî drí Póõlõ rî jãzó vólé jạ̃rị́bạ̃ ꞌásĩ tã lẽ ꞌbá ũrûkậ ꞌbá yí bê. Gõꞌdá Sílã yî
Tĩmátĩyã bê rî ĩyíkâ ãkpãkãꞌdã Bẽríyã ꞌá tólâ. Gõꞌdá nĩngá sĩ, tã lẽ ꞌbá Bẽríyã kâ gólĩyî Póõlõ rî âjí ꞌbá rî ꞌbá yî drí
ngãzó nĩlí lị̃mvû ândrê tị́ ꞌálâ. Gõꞌdá drílĩyî gólâ rî âjízó kõlóngbõ sĩ ậcị́ ạ́ngị́ gólâkâ ꞌdĩ ꞌá bũúũ jạ̃rị́bạ̃ zị̃lị́ Átẽnã rî ꞌálâ.
ꞌDĩî vósĩ, Póõlõ drí õjílã ꞌdî ꞌbá yî jõzó gõlé vólé tã ꞌbãlé Sílã yî drí Tĩmátĩyã bê ânĩlí ꞌwãâ yí ngálâ Átẽnã ꞌálâ.

Lạ́tị̂ gólâ Póõlõ drí õjílã îmbázó Átẽnã ꞌálâ rî
16Gõꞌdá Póõlõ drẽ bê rĩꞌá Átẽnã ꞌálâ Sílã yî tẽꞌá Tĩmátĩyã bê rî, gólâ drí ôvârí ãbãrãdãgõ líndrí ndrẽzó dũû jạ̃rị́bạ̃ ꞌdî

ꞌá. Tã ꞌdî drí gólâ rî ꞌbãzó âꞌdólé tã ị̂sũ ró rõô. 17Tã rî ꞌdĩ tãsĩ rî, gólâ rî trá kárá nĩlí jó õjílã Yúdạ̃ yí kâ drí rĩzó tã Ôvârí
kâ ârílí ꞌá lâ rî ꞌálâ, rĩꞌá tã âtálé Yésũ rî tãsĩ gólĩyí bê gõꞌdá kpá õjílã lídí gólĩyî Ôvârí rî îrátã ꞌbá ró tólâ nã ꞌbá yí bê.
Kậyị̂ vósĩ cé, gólâ rî kpá nĩlí võ ngá lậzị̂ kâ ꞌálâ tã Yésũ kâ ngĩlí gólĩyî ânĩ ꞌbá tólâ nã ꞌbá yí bê, 18 gõꞌdá kpá lị̃fị́ îcí ꞌbá
gólĩyî zị̃lị́ Ẽpĩkórĩyã46 gõꞌdá kpá ũrûkậ ꞌbá yî zị̃lị́ Sĩtówã47 rî yí bê. Tãlâ tã ngĩngĩ rî ꞌdĩ ꞌbá yî tãsĩ rî, õjílã ũrûkậ ꞌbá yî
kĩ, “Tí ãgô rî nõ cê rû nõ ꞌẽꞌá ãꞌdô tã pẽlé ĩꞌdî úlị́ fạ́rạ́ngạ́ngạ́ íyíkâ nõ ꞌbá yí bê nõ yã?” Gõꞌdá ũrûkậ ꞌbá yî kĩ ĩyíkâ,
“Ngãlẽ ngãtá gólâ rî tã pẽlé ôvârí ãbãrãdãgõ ãzâ ꞌbá yî tãsĩ yã?” Gólĩyî âtâ tã trá ĩtí lâ ꞌdĩ kâtí, tãlâ Póõlõ rî trá tã pẽlé
Yésũ rî tãsĩ gõꞌdá kpá gólâ rî lîdrî-lîdrî õdrã ꞌásĩ rî tãsĩ.

19 Ĩtí rî, gólĩyî drí gólâ rî ậzị́zó ânĩlí tã pẽlé tã îmbá ꞌbá gólĩyíkâ zị̃lị́ Ãrĩyópãgõ rî ꞌbá yî drí,48 gõꞌdá gólĩyî kĩ mãnísĩ
rî, “Mã lẽ tã îmbâ-îmbâ óꞌdí áníkâ ꞌdĩ ârílí. 20Tã ũrûkậ ní drí âtálé rî ꞌbá yî, mã ârí kó kô sị́sị́ lâ sĩ. Ãmâ rĩꞌá lârõ-lârõ ró
drí lâ sĩ. Nĩngá sĩ rî, mã lẽ ĩtõ lâ yî nị̃lị́.” 21Gólĩyî âtâ tã ꞌdî ĩtí, tãlâ õjílã Átẽnã kâ gõꞌdá õjílã ndrĩ ꞌbạ̃drị̃ ãzâ ꞌbá yî ꞌásĩ
rî ꞌbá yí bê tólâ rî ꞌbá yî lẽ ĩyî ãmbá lâ tã gólâ rĩzó rĩꞌá tã âtálé gõꞌdá kpá tã ârílí tã óꞌdí tãsĩ rî ĩꞌdî tákányĩ.

22–23Nĩngá sĩ, Póõlõ drí ngãzó âdrélé õjílã rû êꞌbé ꞌbá ꞌdĩ ꞌbá yî ândrá gõꞌdá tã âtálé gólĩyî drí ndrĩ kĩ, “Ãnî õjílã
Átẽnã kâ, má kpã jạ̃rị́bạ̃ ꞌálé ãníkâ rî trá ndrĩ, gõꞌdá má ndrê ôvârí líndrí dũû ãníkâ rî ꞌbá yî trá. Tãlâ tã ꞌdî tãsĩ rî, má nị̃
trá kĩ, ãnî rĩꞌá õjílã gólĩyî ôvârí ãníkâ ꞌdĩ ꞌbá yî ị̂njị̃ ꞌbá rõô rî yî ĩꞌdî. Gõꞌdá kpá má ndrê võ gólâ kõrõnyã lị̃ kâ ôvârí ãzâ
drí rî trá tã îgĩ-îgĩ nô ꞌbá yí bê drị̃ lâ ꞌá,

VÕ ÔVÂRÍ GÓLÂ NỊ̃LỊ́ KÔ RÎ Ị̂NJỊ̃ZÓ RÎ
Gõꞌdá Ôvârí gólâ ãnî drí ị̂njị̃lị́ cú ĩtí nị̃ ãkó lâ kĩ gólâ ãꞌdî ĩꞌdî yã rî, gólâ ĩꞌdî Ôvârí gólâ má drí ânĩzó nõngá tã pẽlé ãnî
drí tã lâ sĩ rî ĩꞌdî.

24 “Ôvârí rî ꞌdĩ rĩꞌá Ôvârí pạ̃tị́ị̃ ꞌî. Gólâ ꞌbã ꞌbũû nĩ ị̃nyạ́kú drị̃ bê gõꞌdá ngá ndrĩ ꞌá lâ rî ꞌbá yí bê, gõꞌdá gólâ ĩꞌdî rĩꞌá
kúmú ꞌî, drị́-ãcê bê ngá lédrẽ-lédrẽ ꞌá lâ rî ꞌbá yî drị̃ị̂ ndrĩ. Bê trá ĩtí rî, gólâ rí jó gólĩyî õjílã drí ꞌdị̃lị́ nĩ Ôvârí drí rî ꞌá kô.
25Gólâ ꞌbã õjílã nĩ kõrõnyã bê ndrĩ rĩlí lédrẽ-lédrẽ ró gõꞌdá gólâ âfẽ ngá-tị̂ cé tị̂tị̂ gólĩyî drí âꞌdózó ĩzã lâ bê rî kpá nĩ
gólĩyî drí. Nĩngá sĩ, gólâ rĩꞌá ĩzã ãkó õjílã mvá drí ngá ãzãkã fẽzó ngãtá ꞌẽzó yí drí íyî pãlé. 26Ạ̃kû ró rî, gólâ ꞌbã ãgô
ãzâ Ádãmã trá âꞌdólé ạ́ꞌbị́yạ́ õjílã mvá kâ ró ndrĩ. Gõꞌdá tólâ sĩ rî, gólâ drí õjílã ꞌbãzó nĩlí nĩꞌá rĩlí võ ꞌásĩ ndrĩ ãngó drị̃ị̂
sĩ. Gõꞌdá drẽ sị́sị́ gólâ ꞌbãá õjílã drẽ kpá kôꞌdáwá rî, gólâ nị̃ võ gólĩyî õjílã rî ꞌdĩ ꞌbá yî drí ꞌẽzó rĩlí rî ꞌbá yî trá ãlô-ãlô,
gõꞌdá gólâ nị̃ kậyị̂ gólĩyî drí ꞌẽꞌá ꞌẽlâ ị̃nyạ́kú drị̃ị̂ rî ꞌbá yî kpá trá ndrĩ. 27Gólâ ꞌê tã ꞌdî ĩtí, tãlâ ꞌdĩî õzõ ngãtá õjílã ãzâ ꞌbá
yî õlôndã ĩyî yî rî, gólĩyî ạ̃ậnjû ró võ bê dîrî gõꞌdá ạ̃dũkũ lâ ró rî, gólĩyî ãâcâ ró ngũ yí rú. Nĩ ndrê drẽ, gólâ bê rĩꞌá ãnyî
ãmâ lạ̃gạ́tị́ ãlô-ãlô. 28Rĩꞌá õzõ õjílã ãníkâ ãzâ drí âtálé trá rî kâtí kĩ, ‘Gólâ ĩꞌdî ãmâ ꞌbã ꞌbá âꞌdólé lédrẽ-lédrẽ ró gõꞌdá rĩlí
zãâ ạ̃tị́lị́ ạ̃tị́lị́ ró lậmúlị́ ãngó nõ drị̃ị̂ sĩ.’ Gõꞌdá kpá rĩꞌá õzõ úlị́ lôngó ngõ ꞌbá ãníkâ ãzâ ꞌbá yí kâ rî ꞌbá yí kâtí kĩ, ‘Ãmâ
ndrĩ rĩꞌá ꞌdĩyímvá gólâkâ ĩꞌdî.’

29 “Ĩtí rî, õzõ ãmâ ãꞌdô fí ꞌdĩyímvá Ôvârí kâ ĩꞌdî rî, âꞌdó kô rĩꞌá ãmâ drí tãndí ró ãmâ drí tã ị̂sũzó kĩ nĩ rî, gólâ rĩꞌá ngá
ãzákôlâ gólâ õjílã tã nị̃ ꞌbá ró rî drí dị̃lị́ nĩ ậdị̂ ꞌásĩ ngãtá pãlé fê ꞌásĩ rî ĩꞌdî kô. ꞌDĩî cé rĩꞌá tã nị̃ ãkõ ꞌî. 30Gõꞌdá Ôvârí ndrê
võ trá tậyị̂ kậyị̂ gólĩyî sị́sị́ drẽ õjílã drí íyî nị̃zó kôꞌdáwá rî ꞌbá yî drị̃ị̂ sĩ. Gõꞌdá ngbãângbânõ rî, gólâ ꞌbã tã trá õjílã drí
ndrĩ võ ꞌásĩ ãkí ãkó drị̃ âdĩlí tã õnjí ĩyíkâ rî ꞌbá yî ꞌásĩ âꞌdólé cé íyî ị̂njị̃lị́ ĩꞌdî, tãlâ yí õzó lâŋõ fẽê kô gólĩyî drí. 31Nĩ ârî
drẽ, gólâ ꞌbã kậyị̂ íyíkâ trá tã õjílã ndrĩ ãngó nõ kâ nõ ꞌbá yí kâ kĩzó mbị̂mbị̂. Kậyị̂ rî ꞌdĩ sĩ, gólâ âꞌdô õjílã gólâ drí njĩlí
trá âꞌdólé tã kĩ ꞌbá ró ꞌdĩ ꞌbãꞌá tã õjílã kâ kĩlí. Gõꞌdá gólâ âꞌdâ õjílã rî ꞌdĩ trá õjílã drí ãkí ãkó tã kĩ ꞌbá gólĩyíkâ ró, õjílã rî
ꞌdĩ ꞌẽꞌẽ lâ sĩ lîdrílí õdrã ꞌásĩ.”

32 Ĩtí, õjílã rû êꞌbé ꞌbá ꞌdĩ ârílí ĩyî bê úlị́ Póõlõ kâ õjílã lîdrî-lîdrî kâ õdrã ꞌásĩ ꞌdî rî, gólĩyî ũrûkậ ꞌbá yî drí gólâ rî gũzó.
Gõꞌdá ãzâ ꞌbá yî kĩ, “Mã lẽ nî tã âꞌdálé rõô ãmâ drí tã ꞌdî tãsĩ kậyị̂ ãzâ sĩ.” 33Gõꞌdá tólâ sĩ, Póõlõ drí ngãzó nĩlí vólé rû
êꞌbê võ ꞌdî ꞌásĩ. 34Gõꞌdá õjílã ũrûkậ ꞌbá yî drí ĩyî lôfízó gólâ bê, gõꞌdá tã lẽzó Yésũ ꞌá. Ãlô õjílã rî ꞌdĩ ꞌbá yî ꞌásĩ rî ãzâ rú
lâ úzị̂ Dĩyõnósĩyã, gólâ tã îmbá ꞌbá Ãrĩyópãgõ kâ ĩꞌdî. Gólĩyî õkó zị̃lị́ Dãmãrí rî ꞌbá yí bê gõꞌdá kpá õjílã ãzâ ꞌbá yí bê.

4617.18 Ẽpĩkórĩyã yî Õjílã ꞌdî ꞌbá yî lị̃fị́ îcí ꞌbá gólĩyî rĩ ꞌbá ngá ĩyî ꞌbã ꞌbá âꞌdólé ãyĩkõ ró rî lôndãlé rî yî ĩꞌdî. Gólĩyî lẽé tã-drị̃ kĩꞌá nĩ rî, Ôvârí
ãâꞌdô bê rĩꞌá rî kô.
4717.18 Sĩtówã yî Gólĩyî ĩyíkâ ĩꞌdî lị̃fị́ îcí ꞌbá gólĩyî tã ị̂sũ bê kĩ, lạ́tị̂ tã pạ̃tị́ị̃ ûsû kâ ãâꞌdô tã ị̂sũ õjílã kâ ĩꞌdî. Tã ị̂sũ gólĩyíkâ ꞌá rî, ngá ndrĩ ãngó
nõ ꞌá rî ãâꞌdô rĩꞌá ĩyî ôvârí ꞌî. Gólĩyî gã ngá ãyĩkõ kâ trá dó tãlâ mbârâkã sõlé ĩyî nyãányâ ꞌá.
4817.19 Ãrĩyópãgõ Únị́ gólâ rĩzó tã îmbá ꞌbá ꞌdĩ ꞌbá yî îmbálâ drị̃ lâ ꞌdĩ, úzị̂ rú lâ kpá Ãrĩyópãgõ.

Tã gólâ Póõlõ drí rĩꞌá ꞌẽlâ Kõrínĩtõ ꞌálâ párá dũû sĩ rî

18 1Gõꞌdá kậyị̂ ãzâ sĩ, Póõlõ drí ngãzó Átẽnã ꞌásĩ nĩlí jạ̃rị́bạ̃ zị̃lị́ Kõrínĩtõ rî ꞌálâ. 2Tólâ rî, gólâ drí ꞌbạ̃drị̃ ãzí õjílã
Yúdạ̃ kâ ró ãzâ rú bê Ãkõwílã rî ûsúzó. Útị̂ Ãkõwílã rî ꞌdĩ trá ꞌbạ̃drị̃ zị̃lị́ Pónĩtõ rî ꞌálâ. Sị́sị́ rî, gólâ rî trá Rómã

ꞌálâ. Gõꞌdá kúmú ạ́ngị́ Rómã kâ zị̃lị́ Kãlõdíyã rî ꞌbã tã trá kĩ, õjílã Yúdạ̃ yí kâ ndrĩ õfõ vólé Rómã ꞌásĩ. Nĩngá sĩ, tãlâ tã
ꞌdî tãsĩ rî, Ãkõwílã rî ꞌdĩ drí ngãzó fõlé vólé ꞌbạ̃drị̃ Ĩtálĩyã kâ ꞌásĩ õkó lâ Pĩrĩsílã bê. Gólĩyî âcâ drẽ ngbãâ ꞌdĩ Kõrínĩtõ ꞌá
nĩngá. 3 Ĩtí, Póõlõ drí ngãzó nĩlí gólĩyî lômílí tólâ Kõrínĩtõ ꞌálâ. Gõꞌdá tãlâ lôsĩ gólĩyíkâ gũgũ ítá ꞌásĩ rî lôsê kâ ꞌdélé bê
trá dã gólâkâ bê rî, gólâ drí rĩzó gólĩyí bê tólâ lôsĩ gũgũ lôsê kâ ꞌdĩ ꞌẽlé gólĩyí bê. 4Kậyị̂ rãtáã kâ vósĩ cé, gólâ rî trá nĩlí
jó tã Ôvârí kâ ârî kâ rî ꞌálâ tã ngĩlí õjílã bê tólâ, ꞌdĩî rĩꞌá õjílã Yúdạ̃ yí kâ gõꞌdá kpá ꞌbạ̃súrú ãzâ ꞌbá yí bê, ãꞌdô ró yí drí
gólĩyî jãzó tã lẽlé Yésũ ꞌá.

5Gõꞌdá nĩngá sĩ, Sílã yî Tĩmátĩyã bê drí âcázó ĩyî Mẽkẽdónĩyã lésĩ. ꞌDĩî vósĩ, Póõlõ îcâ trá rĩlí cú ĩtí lôsĩ ítá lôsê kâ
gũgũ ró rî ꞌẽ ãkó, gõꞌdá rĩlí tã âtî-âtî Ôvârí kâ pẽlé ĩꞌdî õjílã Yúdạ̃ yí kâ drí kĩ, Yésũ ĩꞌdî ꞌdíyî pã ꞌbá gólâ Ôvârí drí
âjólé trá ãngó nõ ꞌá rî. 6Gõꞌdá õjílã Yúdạ̃ yí kâ ãzâ ꞌbá yî ânyâ ĩyî tị̂ trá ạ̃wạ̃ sĩ gólâ bê. Tãlâ tã ꞌdî tãsĩ rî, drílâ ngãzó
tạ̃pị́lị́ndrị́ îyálé ngbõô ítá íyíkâ ꞌásĩ lãmbé ró gólĩyî rú kĩ nĩ rî, Ôvârí gã gólĩyî trá dó. Gõꞌdá gólâ sõ drị́-mbílí trá gólĩyî
lị̃fị́ kĩ nĩ rî, “Õzõ nĩ ạ̃ậvị̃ lạ́tị̂ Ôvârí drí ꞌẽzó ãnî pãlé lâŋõ tã õnjí kâ ꞌásĩ rî trá rî, ꞌdĩî cé tã ãnî nyãányâ kâ ĩꞌdî. Má ûjũ trá
kpị̃ị̂ ãnî pãlé. Ngbãângbânõ zãâ nĩꞌá ạ̃tị́ ꞌálâ, má âꞌdô nĩꞌá tã Ôvârí kâ pẽ bê õjílã ꞌbạ̃súrú ãzâ ꞌbá yí kâ rî ꞌbá yî drí.”

7Nĩngá sĩ, gólâ drí ngãzó gólĩyî âyélé jó gólĩyíkâ tã Ôvârí kâ ârî kâ ꞌdĩ ꞌá, gõꞌdá nĩzó õjílã ꞌbạ̃súrú ãzâ kâ rú bê Tĩtíyõ
Yõsétõ gólâ Ôvârí ị̂njị̃ ꞌbá ró rî drí ꞌbã ꞌálâ tã pẽlé õjílã drí tólâ. Jó gólâkâ rĩꞌá ãnyî jó rĩzó tã Ôvârí kâ ârílí ꞌdĩ rú.
8Gõꞌdá drị̃-ꞌbá gólâ jó tã ârî kâ ꞌdĩ kâ zị̃lị́ Kĩrísĩpõ gõꞌdá õjílã íyíkâ ꞌbã kâ bê ndrĩ drí tã lẽzó ĩyî Kúmú Yésũ ꞌá. Kõrínĩtõ
lé ꞌbá dũû ãzâ ꞌbá yî drí úlị́ Póõlõ kâ Yésũ rî tãsĩ rî ârízó. Gõꞌdá gólĩyî drí tã lẽzó Yésũ ꞌá, gõꞌdá gólĩyî îbábátízãzó.

9Gõꞌdá ngạ́cị̂ ãzâ sĩ, Kúmú Yésũ drí íyî âꞌdázó Póõlõ drí âbĩ-âbĩ ꞌá. Gólâ kĩ Póõlõ drí rî, “Ní âꞌdô kô ũrị̃ ró ãmâ
ạ̃jú-ꞌbá-ãzí yî drí, mí nĩ zãâ ạ̃tị́ ꞌálâ tã âtî-âtî ámákâ pẽ bê õjílã drí, ní cî ánî lãndrâ kô tã ámâ tãsĩ rî drị̃ị̂. 10Mâ bê rĩꞌá
njãâ âdrélé ndũû ní ngá lésĩ, õzõ õjílã ãzãkã õꞌê trá ánî dõlé rî. Mí rî nõngá, tãlâ õjílã má drí zĩlí âꞌdólé õjílã ámákâ ró
rî bê dũû jạ̃rị́bạ̃ nô ꞌá nõngá.” 11 Ĩtí rî, Póõlõ drí rĩzó Kõrínĩtõ ꞌá tólâ ndrô ãlô párá njị̂-kázíyá rĩꞌá õjílã lị̃fị́ îmbálé tã
âtî-âtî Ôvârí ngá lésĩ Yésũ rî tãsĩ rî sĩ. Ĩtí rî, pạ̃tị́ị̃ õjílã dũû drí âꞌdózó õjílã Yésũ kâ ró.

12Gõꞌdá õjílã Yúdạ̃ yí kâ gólĩyî Póõlõ rî gã ꞌbá dó rî ꞌbá yî drí ngãzó rû êꞌbélé ãlô Póõlõ rî êdrẽlé tã pẽpẽ ꞌásĩ tã õnjí
ꞌẽꞌẽ sĩ gólâ drí. Drílĩyî gólâ rî rũzó trõlé âjílí võ tã kĩ kâ rî ꞌálâ tã lâ kĩlí. Kúmú ãzâ zị̃lị́ Gãlíyõ rî trá drị́-ãcê bê kúmú ró
ꞌbạ̃drị̃ Gị̃rị́kị̃49 kâ ꞌdĩ drị̃ị̂ ndrĩ. 13Nĩngá rî, gólĩyî drí tã ꞌbãzó Póõlõ rú kúmú Gãlíyõ ândrá kĩ, “Ãgô nõ rî rĩꞌá tã pẽ bê
õjílã drí Ôvârí ị̂njị̃zó tã gólĩyî tã ꞌbãꞌbã drí lôgálé dó õjílã drí ꞌẽlé rî ꞌbá yî sĩ.”

14Gõꞌdá Póõlõ ꞌélé bê tã âtálé rî, Gãlíyõ, ní gõ ní ngâ nĩ kôrô tã âtálé sị́sị́. Ní kĩ nĩ rî, “Ãnî õjílã Yúdạ̃ yí kâ rî ꞌbá yî,
nĩ ârî drẽ úlị́ má tị́ sĩ nô. Tí õzõ nĩ ãâtrõ ãgô nõ âjílí má ândrá nõngá nõ ngãtá tã ꞌẽꞌẽ gólâkâ õnjí ró ũrûkậ ꞌbá yî mị̃rị̃ rú
rî tãsĩ yã ngã tãlâ tã âdô-âdô gólâkâ ũrûkậ ꞌbá yî mị̃rị̃ rú rî tãsĩ yã rî, tí âꞌdô âꞌdóꞌá tãndí ró má drí úlị́ ãníkâ rî ꞌbá yî
ârízó. 15Gõꞌdá tã rî gógó nõ íyîngá trá cé úlị́ yî tãsĩ, rú yî tãsĩ gõꞌdá tã ꞌbãꞌbã ãnî õjílã nyãányâ Yúdạ̃ yí kâ rî ꞌbá yí kâ rî
tãsĩ rî. Bê trá ĩtí rî, nĩ âꞌdô ãnîngá vó lâ âtíꞌá ãnî. Ãꞌdô mâ rî, má gã trá dó tã ꞌdî ꞌbá yî kĩlí.” 16Gõꞌdá nĩngá sĩ, gólâ drí
gólĩyî drõzó vólé võ tã kĩ kâ ꞌdĩ ꞌásĩ.

17Nĩngá sĩ, õjílã dũû rĩ ꞌbá tólâ rî ꞌbá yî drí ngãzó ꞌdẽlé Sõsõténĩ gólâ âꞌdó ꞌbá õjílã ãmbá ró jó Yúdạ̃ yí kâ rĩzó tã
Ôvârí kâ ârílí rî kâ rî drị̃ị̂. Gólĩyî drí Sõsõténĩ rî cãzó võ tã kĩ kâ ꞌdĩ ꞌá tólâ. Gõꞌdá Gãlíyõ ndrê tã rî ꞌdĩ bê rî, gólâ jâ
íyîngá ũgúlị́ ĩꞌdî tã rî ꞌdĩ drí.

Ậcị́ Póõlõ kâ Kõrínĩtõ ꞌásĩ gõzó Ãnĩtĩyókã gólâ âꞌdó ꞌbá ꞌbạ̃drị̃ zị̃lị́ Sírĩyã rî ꞌá rî ꞌálâ rî
18–19Gõꞌdá nĩngá sĩ, Póõlõ drí rĩzó Kõrínĩtõ ꞌá tólâ tã lẽ ꞌbá Yésũ ꞌá ꞌdĩ ꞌbá yí bê kậyị̂ dũû sĩ. Gõꞌdá drílâ ngãzó

mí-rî-gbõ ꞌẽlé tã lẽ ꞌbá ꞌdĩ ꞌbá yî drí gõꞌdá ngãzó nĩlí Sẽnẽkõréyã ꞌálâ pá sĩ ãzí-ãzí lâ yí bê, nĩꞌá kõlóngbõ ûsúlị́ íyî njị̃lị́
âjílí ꞌbạ̃drị̃ Sírĩyã ꞌdĩ ꞌálâ. Ãzí-ãzí ꞌdĩ ꞌbá yî rĩꞌá Ãkõwílã yî ĩꞌdî õkó lâ Pĩrĩsílã bê. Gólĩyî lẽ nĩlí bũúũ Ẽfésõ ꞌálâ, gõꞌdá
Póõlõ lẽ íyíkâ nĩlí lậvũlị́ bũúũ Yẽrõsãlémã ꞌálâ, gõꞌdá gõlé tólâ sĩ jạ̃rị́bạ̃ íyíkâ Ãnĩtĩyókã ꞌálâ. Sẽnẽkõréyã ꞌá tólâ rî, gólâ
fâ íyî drị̃-ꞌbí trá vólé, tãlâ lãtrítrí gólâ drí ꞌbãlé Ôvârí drí rî kậyị̂ lâ ndẽ rû trá.50 Gõꞌdá ĩtí rî, Póõlõ yî drí ngãzó nĩlí vólé
kõlóngbõ sĩ. Póõlõ yî âcâ bê jạ̃rị́bạ̃ Ẽfésõ ꞌá rî, gólâ drí ngãzó Ãkõwílã yî âyélé nĩzó jó tã Ôvârí kâ ârî kâ Ẽfésõ ꞌá tólâ
rî ꞌá tã Yésũ rî tãsĩ rî ngĩlí õjílã Yúdạ̃ yí kâ tólâ nã ꞌbá yí bê. 20Õjílã rî ꞌdĩ ꞌbá yî îjî ĩyî gólâ trá rĩlí ĩyí bê kậyị̂ dũû sĩ,
gõꞌdá Póõlõ lẽé tã-drị̃ lâ kô. 21Gólâ ꞌê mí-rî-gbõ ĩꞌdî õjílã rî ꞌdĩ ꞌbá yî drí gõꞌdá tã âtázó gólĩyî drí kĩ nĩ rî, “Õzõ Ôvârí
õlôpê mâ trá rî, má âꞌdô âgõꞌá trá ãnî ngálâ ị̃zạ́tú.” Gõꞌdá Póõlõ drí kõlóngbõ ûsúzó tólâ íyî njị̃lị́, tãlâ yí lôpê ró ậcị́
íyíkâ ạ̃tị́ ꞌálâ nĩzó Yẽrõsãlémã ꞌálâ. Ĩtí, drílâ ngãzó Ẽfésõ lésĩ kõlóngbõ sĩ nĩlí Yũdạ́yạ̃ ꞌálâ.

22Gõꞌdá gólâ câ bê trá jạ̃rị́bạ̃ gólâ Sẽsãréyã rî ꞌá rî, gólâ drí ngãzó âfõlé kõlóngbõ ꞌásĩ gõꞌdá nĩlí Yẽrõsãlémã ꞌálâ pá sĩ
nî-bê-yã fẽlé õjílã kạ̃nị́sạ̃ kâ rî ꞌbá yî drí tólâ. Nĩngá sĩ, gólâ drí lậvũzó nĩlí Ãnĩtĩyókã ꞌálâ, 23 gõꞌdá rĩlí tólâ kậyị̂ fínyáwá
sĩ. Gõꞌdá nĩngá sĩ rî, gólâ drí ngãzó ậcị́ îtõlé kpá óꞌdí kôrô ꞌbạ̃drị̃ Gãlãtíyã kâ gõꞌdá Fãrĩgíyã bê rî ꞌbá yî ꞌásĩ õjílã kạ̃nị́sạ̃
kâ lị̃fị́ lâ yî îcí bê, tãlâ gólĩyî pị̃pị̂sị́lị́ ãꞌdô ró bê ị̂dû-ị̂dû ró.

4918.12 ꞌBạ̃drị̃ Gị̃rị́kị̃ kâ ꞌdĩ úzị̂ rú lâ Ãkáyã. Jạ̃rị́bạ̃ Kõrínĩtõ ꞌdĩ rĩꞌá Ãkáyã rî ꞌdĩ ꞌá.
5018.18-19 Nĩ zị̂ búkũ ꞌDíyî Lãlã kâ kápĩtã 6 tã lãtrítrí kâ tãsĩ.

Tã Ãpólõ gólâ rĩ ꞌbá õjílã îmbálé Yésũ rî tãsĩ Ẽfésõ ꞌálâ rî tãsĩ
24Kậyị̂ ꞌdĩ ꞌbá yî sĩ, õjílã Yúdạ̃ yí kâ ãzâ rú bê Ãpólõ rî drí âcázó Ẽfésõ ꞌá. Útị̂ Ãpólõ rî ꞌdĩ Ãlẽkẽzãndĩríyã51 ꞌálâ.

Gólâ îcâ trá úlị́ pẽlé dódó, gõꞌdá gólâ nị̃ tã îgĩ-îgĩ Ôvârí kâ kpá trá tãndí ró. 25 Íîcî gólâ trá lạ́tị̂ mbị̂ sĩ kĩ, Kúmú Yésũ
ãâꞌdô ĩꞌdî ꞌdíyî pã ꞌbá ꞌî tã õnjí ꞌásĩ. Gõꞌdá gólâ rî gógó îcî õjílã lị̃fị́ trá pị̃pị̂sị́lị́ ãlô sĩ tã ndrĩ gólĩyî gólâ drí nị̃lị́ trá Yésũ rî
tãsĩ rî ꞌbá yî sĩ. Gõꞌdá bãbãtízĩ ãlô gólâ drí nị̃lị́ trá rî rĩꞌá gólâ Yõwánĩ drí rĩꞌá ꞌẽlâ trá õjílã drí rî ĩꞌdî. Gólâ nị̃ị́ bãbãtízĩ
gólâ Líndrí Tãndí Ôvârí kâ drí fĩzó tã lẽ ꞌbá ꞌá rî drẽ kô. 26Kậyị̂ ãzâ sĩ, Ãpólõ rĩꞌá tã Ôvârí kâ âtáꞌá drị̃-bạ́lạ́yị̂ ró jó tã
Ôvârí kâ ârî kâ ꞌá rî, Ãkõwílã yî Pĩrĩsílã bê drí gólâ rî gbórókõ ârízó. Nĩngá sĩ, gólĩyî drí gólâ rî trõzó ĩyî drí ꞌbã ꞌálâ,
nĩꞌá tã âtî-âtî tãndí Ôvârí kâ Yésũ rî tãsĩ rî ngĩlí mbị̂mbị̂ ró rõô Ãpólõ rî gógó drí.

27 ꞌDĩî vósĩ, Ãpólõ lẽ trá nĩlí ꞌbạ̃drị̃ gólâ Gị̃rị́kị̃ kâ rî ꞌálâ tã âtî-âtî tãndí Yésũ rî tãsĩ rî pẽlé tólâ. Gõꞌdá nĩngá sĩ, õjílã
kạ̃nị́sạ̃ kâ Ẽfésõ kâ tólâ rî ꞌbá yî drí gólâ rî pãzó wárãgã îgĩ-îgĩ sĩ õjílã kạ̃nị́sạ̃ kâ ꞌbạ̃drị̃ Gị̃rị́kị̃ kâ ꞌálâ rî ꞌbá yî drí, tãlâ
gólĩyî õtrõ ró bê gólâ drị́ rị̃ sĩ tã îmbá ꞌbá Ôvârí kâ ró. Gõꞌdá Ãpólõ câ bê tólâ rî, gólâ drí rĩzó ngá pãpã ꞌẽlé rõô õjílã
gólĩyî tã lẽ ꞌbá trá Yésũ ꞌá pị̃pị̂sị́lị́ tãndĩ Ôvârí kâ rî sĩ rî ꞌbá yî drí. 28Gólâ rî kpá trá tã ngĩlí õjílã Yúdạ̃ yí kâ ãzâ ꞌbá yí
bê õꞌbí lãfálé ꞌá lị̃fị́ lõmbâ sĩ gõzó tã trõlé gólĩyî tị́ sĩ, tã gólĩyî úlị́ Ôvârí kâ âꞌdá ꞌbá mbị̂ trậ kĩ, Yésũ ãâꞌdô ĩꞌdî ꞌdíyî pã
ꞌbá gólâ Ôvârí drí âjólé trá ãngó drị̃ ꞌá rî ꞌbá yî sĩ.

Tã Líndrí Tãndí Ôvârí kâ drí fĩzó tã lẽ ꞌbá Ẽfésõ ꞌálâ rî ꞌbá yî ꞌá rî

19 1Õzõ Ãpólõ drí âꞌdózó drẽ Kõrínĩtõ ꞌálâ õjílã lị̃fị́ îcíꞌá rî tí rî, Póõlõ rî gógó rî trá ậcị́ tõlé lạ́tị̂ kôrô Fãrĩgíyã ꞌásĩ rî
ꞌásĩ, nĩꞌá ꞌbạ̃drị̃ mvá ãzâ ꞌbá yî ꞌásĩ cãlé jạ̃rị́bạ̃ gólâ Ẽfésõ rî ꞌálâ. Gõꞌdá gólâ câ bê Ẽfésõ ꞌá tólâ rî, gólâ drí tã lẽ ꞌbá

ũrûkậ ꞌbá yî ûsúzó tólâ. 2Gõꞌdá gólâ drí tã îjízó gólĩyî tị́ kĩ nĩ rî, “Ĩtí rî, ãnî drí tã lẽzó Yésũ ꞌá rî sĩ rî, Líndrí Tãndí
Ôvârí kâ fî fí té trá mbârâkã bê ãnî ꞌásĩ yã?”
Gõꞌdá nĩngá sĩ, gólĩyî lôgõ tã ꞌdî drị̃ lâ kĩ, “ꞌÉꞌẽ, mã ârí tã kĩꞌá nĩ rî Líndrí Tãndí Ôvârí kâ ãâꞌdô bê fĩlí rĩlí õjílã mvá

ꞌásĩ rî kôꞌdáwá.”
3Nĩngá sĩ, Póõlõ ârílí bê tã kĩꞌá nĩ, gólĩyî nị̃ị́ tã drẽ kô Líndrí Tãndí Ôvârí kâ tãsĩ rî, gólâ drí gólĩyî îjízó kĩ, “Gõꞌdá

íîbábátízã ãnî ángô tí ró yã?” Gõꞌdá gólĩyî lôgõ tã-drị̃ kĩ, “Íîbábátízã ãmâ gbõ cé õzõ Yõwánĩ drí rĩrĩ õjílã îbábátízãlé rî
kâtí.”

4Nĩngá sĩ, gólâ drí tã âtázó kĩ, “Yõwánĩ ꞌdĩ îbábátízã õjílã âꞌdálâ kĩ, gólĩyî ãâdĩ ĩyî drị̃ trá tã õnjí ĩyíkâ rî ꞌbá yî ꞌásĩ,
gõꞌdá Yõwánĩ rî gógó âtâ tã kpá õjílã Ĩsĩrãꞌélẽ kâ drí tã lẽzó gólâ ãlô kĩꞌá nĩ rî, ãâꞌdô âcáꞌá lôsĩ ꞌẽlé yí vó rî ꞌá kĩ, ꞌdĩî rĩꞌá
Yésũ ĩꞌdî.”

5Gõꞌdá õjílã ꞌdî ꞌbá yî ârílí bê ĩyî úlị́ Póõlõ kâ âtálé Yésũ rî tãsĩ rî, drílĩyî tã lẽzó tã âtî-âtî tãndí ꞌdĩ ꞌá, gõꞌdá Póõlõ drí
gólĩyî îbábátízãzó Kúmú Yésũ rî rú sĩ. 6Nĩngá sĩ, Póõlõ drí drị́ ꞌbãzó gólĩyî drị̃ị̂, gõꞌdá Líndrí Tãndí Ôvârí kâ drí fĩzó
gólĩyî ꞌásĩ mbârâkã bê gólĩyî ꞌbãlé úlị́ âtálé tị̂ lídí ãzâ ꞌbá yî sĩ gõꞌdá tã âtî-âtî tãndí Ôvârí kâ pẽ bê. 7Õjílã rî ꞌdĩ ꞌbá yî
ndrĩ ꞌdó rĩꞌá õzõ mûdrị́-drị̃-lâ-ngâ-rị̃ kâtí.

8Nĩngá sĩ, Póõlõ rî trá kárá rĩꞌá nĩlí kậyị̂ õjílã Yúdạ̃ yí kâ drí rĩzó rãtáã ꞌẽlé Ôvârí drí rî vósĩ cé jó tã Ôvârí kâ ârî kâ rî
ꞌálâ cú ĩtí ũrị̃ ãkó, tã âtálé õjílã tólâ nã ꞌbá yî drí gõꞌdá kpá tã ngĩlí gólĩyí bê, tãlâ gólĩyî ĩîcâ ró bê âꞌdólé rĩlí kũmũ Ôvârí
kâ rî zẽlé. Gólâ rî trá tã ꞌdî ꞌẽlé ĩtí tólâ párá nâ sĩ. 9Gõꞌdá õjílã ãzâ ꞌbá yî bê tólâ rĩꞌá ĩyî drị̃ âmbâ-âmbâ bê, gõꞌdá gólĩyî
gã tã âtî-âtî gólâkâ ꞌdĩ trá dó. Gólĩyî âtâ tã, õnjí ró õjílã dũû drí lạ́tị̂ gólâ Yésũ drí âꞌdálé ꞌdẽzó ꞌá lâ sĩ rî tãsĩ. Tãlâ tã rî
ꞌdĩ tãsĩ rî, Póõlõ drí drị́ yĩzó gólĩyî rú sĩ gõꞌdá cé gólĩyî tã ârí ꞌbá ꞌdũwạ̃ yí bê rî ꞌbá yî trõzó ĩꞌdî. Nĩngá sĩ, gólĩyî drí
ngãzó nĩlí jó lị̃fị́ îcî kâ ãgô zị̃lị́ Tĩránã rî kâ rî ꞌálâ. Gõꞌdá jó ꞌdĩ ꞌá rî, Póõlõ drí rĩzó tã Yésũ kâ îmbálé õjílã tólâ nã ꞌbá yî
drí kậyị̂ vósĩ cé. 10Gólâ rî trá tã ꞌdî îmbálé ĩtí ndrô rị̃ sĩ. Tãlâ tã ꞌdî tãsĩ rî, õjílã dũû gólĩyî rĩ ꞌbá ĩyî ꞌbạ̃drị̃ ndrĩ Ásĩyã kâ
rî ꞌásĩ, gõꞌdá õjílã Yúdạ̃ yí kâ gõꞌdá kpá Gị̃rị́kị̃ kâ rî ꞌbá yí bê ârî ĩyî tã âtî-âtî tãndí trá Kúmú Yésũ rî tãsĩ.

Tã gólâ Sẽkévã rî mvá yî drí rû cẽzó kpị̃ị̂ líndrí õnjí lôfõlé ãgô ãzâ ꞌásĩ rî
11Kậyị̂ ꞌdĩ ꞌbá yî sĩ rî, Ôvârí ꞌbã Póõlõ trá âꞌdólé rĩꞌá tã tíbê õjílã tị̂ drí ậꞌdị́zó drílâ sĩ rõô rî ꞌbá yî ꞌẽlé. 12Õzõ gõꞌdá

õjílã õtrõ gbõ cé ítá Póõlõ drí sõlé trá yí rú rî ĩꞌdî, ngãtá ítá úrị̃ lĩ kâ gólâkâ rî ĩꞌdî fẽlé ngá lãzé ꞌbá drí dõlé rî, ngá lãzé
gólĩyíkâ ꞌdĩ drí kĩzó. Gõꞌdá kpá ĩtí, gólĩyî líndrí õnjí drí ômbélé trá rî ꞌbá yî drí âꞌdózó kpá tãndí ró cé ítá ꞌdĩ ꞌbá yî dõdõ
lâ sĩ.

13Nĩngá sĩ, õjílã Yúdạ̃ yí kâ ũrûkậ ꞌbá yî bê rĩꞌá ĩyî tólâ kárá nĩꞌá ĩyî ậcị́ tõ bê dîrî, gõꞌdá nĩꞌá ĩyî úlị́ âtá bê kĩ nĩ rî, yĩ
ĩîcâ trá líndrí õnjí lôfõlé vólé õjílã ꞌásĩ. Gólĩyî ûjũ trá líndrí õnjí lôfõlé õjílã ꞌásĩ Kúmú Yésũ rî rú sĩ kĩ nĩ rî, “Má
ꞌbã tã ní drí mbârâkã Yésũ gólâ Póõlõ drí rĩꞌá tã âtálé tã lâ sĩ rî kâ sĩ.” 14Õjílã gólĩyî tã ꞌẽ ꞌbá ĩtí rî rĩꞌá ĩyî ꞌdĩyímvá
njị̂-drị̃-lâ-rị̃ drị̃-ꞌbá ạ́ngị́ lãꞌbí ꞌẽ kâ zị̃lị́ Sẽkévã rî kâ ĩꞌdî. 15Nĩngá sĩ, kậyị̂ ãzâ sĩ, gólĩyî drí tã ꞌbãzó ꞌẽzó líndrí õnjí ãzâ
drõlé vólé ãgô ãzâ ꞌásĩ. Gõꞌdá líndrí õnjí rî ꞌdĩ drí tã-drị̃ lôgõzó gólĩyî drí kĩ nĩ rî, “Mã nị̃ mbârâkã Yésũ kâ trá, gõꞌdá
mã nị̃ tã kpá trá Póõlõ lãjóꞌbá Yésũ kâ ró rî tãsĩ. Gõꞌdá ãnî rî gógó nyãányâ lâ ĩyíkâ ãꞌdî yî ĩꞌdî yã?” 16Nĩngá sĩ, líndrí
õnjí ꞌdĩ drí mbârâkã fẽzó ãgô ꞌdĩ drí ꞌdẽzó gólĩyî drị̃ị̂, gõꞌdá ãgô ꞌdĩ drí ngãzó gólĩyî lûvũlị́ ngbá vũdrị́ sĩ gõꞌdá gólĩyî
cãzó õnjí lâ drị̃ị̂ ítá gólĩyíkâ ôsĩzó ngbá vólé. Nĩngá sĩ rî, gólĩyî drí ĩyî pãzó rãlé vólé ꞌbã ꞌdî ꞌásĩ ũndú ró. 17Gõꞌdá nĩngá
sĩ, õjílã Yúdạ̃ yí kâ ndrĩ gõꞌdá õjílã Gị̃rị́kị̃ kâ bê gólĩyî rĩ ꞌbá Ẽfésõ ꞌálâ rî ꞌbá yî drí tã ꞌdî ârízó. Gõꞌdá gólĩyî drí âꞌdózó
ũrị̃ ró, gõꞌdá drílĩyî mbârâkã Kúmú Yésũ kâ rî rõzó rõô.

5118.24 Ãlẽkẽzãndĩríyã Nõô rĩꞌá jạ̃rị́bạ̃ ạ́ngị́ Mạ́sị̃rị̃ kâ gólâ âꞌdó ꞌbá lị̃fị́ îcî tãndí bê rî ĩꞌdî.



Tã ꞌẼꞌẽ 19 29
18Gõꞌdá nĩngá sĩ, gólĩyî tã lẽ ꞌbá trá Yésũ ꞌá rî ꞌbá yî drí võ lâ ûsúzó kĩ, rĩꞌá õnjí ró gólĩyî drí rĩzó cú ngá õjõ kâ bê

gõꞌdá kpá ngá ãlókõ kâ ngãtá lạ̃ndrị́ kâ bê. 19Gõꞌdá õjílã dũû gólĩyî lãfálé ꞌásĩ rĩ ꞌbá ĩyî tã õjõ kâ ꞌẽlé kpá tã ãlókõ kâ
ꞌẽlé sị́sị́ rî ꞌbá yî drí búkũ ĩyíkâ õjõ kâ kpá ngá ãlókõ kâ rî âtrõzó lôzãlé ngbá vólé õjílã lị̃fị́ drị̃ ꞌá ãlô-ãlô. Búkũ gólĩyíkâ
ꞌdĩ ꞌbá yî rĩꞌá cú úlị́ gbạ̃wũ kâ rî ꞌbá yí bê gõꞌdá kpá cú rĩꞌá tã îmbâ lârâkô gólĩyî tã õjõ kâ rî ꞌbá yî tãsĩ rî ꞌbá yí bê. Lâgî
búkũ lôzãlé trá ꞌdĩ ꞌbá yí kâ ólã bê rî, âcâ rĩꞌá rõô.52

20 Ĩtí rî, mbârâkã tã ꞌẽꞌẽ ꞌdî ꞌbá yí kâ gạ̃rạ̃ ꞌdî drí õjílã dũû ꞌbãzó tã lẽlé úlị́ Kúmú Yésũ kâ ꞌá, gõꞌdá kpá tã âtî-âtî tãndí
Yésũ kâ drí lậꞌbúzó mbârâkã bê ãmbá.

Tã Póõlõ drí ꞌẽzó nĩlí Yẽrõsãlémã ꞌálâ gõꞌdá kpá Rómã ꞌálâ rî
21Tã ꞌdî vósĩ rî, Póõlõ drí tã ị̂sũzó íyî nyãányâ sĩ ꞌẽzó nĩlí ậcị́ tõlé kôrô Mẽkẽdónĩyã ꞌásĩ, ꞌbạ̃drị̃ Gị̃rị́kị̃ kâ bê gõꞌdá kpá

ạ̃dũkũ lâ ró rî nĩlí Yẽrõsãlémã ꞌálâ. Tã ꞌdî tãsĩ rî, Póõlõ drí úlị́ âtázó kĩ nĩ rî, “Nĩnĩ ámákâ Yẽrõsãlémã ꞌálâ rî vósĩ rî, má
lẽ âgõlé cãlé bũúũ jạ̃rị́bạ̃ ạ́ngị́ Rómã kâ rî lômílí.” 22Nĩngá sĩ, Póõlõ rî drí ngãzó Tĩmátĩyã yî Ẽrésĩtõ bê íyî pã ꞌbá ró rî
yî jõlé nĩlí sị́sị́ ꞌálâ Mẽkẽdónĩyã ꞌálâ, gõ gólâ rî gógó drí íyíkâ rĩzó drẽ ãkpã nĩngá kậyị̂ fínyáwá sĩ jạ̃rị́bạ̃ Ẽfésõ rî ꞌá.

Tã gólâ Dẽmétrĩyõ drí Ẽfésõ lé ꞌbá ꞌẽzó ngãlé ạ̃wạ̃ ró rî
23Kậyị̂ Póõlõ drí rĩzó Ẽfésõ ꞌálâ rî ꞌbá yî sĩ rî, õjílã Ẽfésõ kâ drí rû êꞌbézó ạ̃wạ̃lạ̃kạ̃ bê tákányĩ gõꞌdá ôtrê-ôtrê bê tã

âtî-âtî tãndí Yésũ rî tãsĩ rî rú. 24Tã ꞌdî ꞌê rû trá nõtí. Óká ꞌbá ãzâ bê rú lâ Dẽmétrĩyõ. Gólâ rî trá líndrí õnyíkõ jó ôvârí
ãbãrãdãgõ zị̃lị́ Ãrĩtĩmísã rî kâ êdélé dáãbõ mvẽêmvê ꞌásĩ rî, gõꞌdá gólĩyî rĩ ꞌbá lôsĩ ꞌẽlé gólâ bê rî ûsû ĩyî lãfâ rõô lôsĩ rî
ꞌdĩ ꞌásĩ. 25Gõꞌdá Dẽmétrĩyõ rî ꞌdĩ ndrélé bê õjílã dũû ꞌdó rĩꞌá tã lẽꞌá Yésũ ꞌá rî, drílâ âꞌdózó õmbã ró. Drílâ ngãzó lôsĩ ꞌẽ
ꞌbá íyíkâ ꞌdĩ ꞌbá yî ậzị́lị́ rû êꞌbélé võ ãlô ꞌá kpá gólĩyî ãzâ ꞌbá yî rĩ ꞌbá lôsĩ ãlô ꞌdĩ ꞌẽlé rî ꞌbá yí bê.
Gõꞌdá gólâ drí tã âtázó gólĩyî drí kĩ nĩ rî, “Ãnî õjílã, mĩ nị̃ trá kĩ, mã rî lãfâ ãmákâ ûsúlị́ lôsĩ nô ꞌásĩ. 26Gõꞌdá mĩ ndrê

kpá trá, gõꞌdá nĩ ârî kpá trá tã ãgô gólâ Póõlõ ꞌdĩ kâ rĩꞌá ꞌẽlâ rî, gólâ âtâ kĩ nĩ rî, ngá gólĩyî ãmâ õjílã mvá drí rĩꞌá êdélâ
rî ꞌbá yî ãâꞌdó ĩyî kó kô ngá gólĩyî õjílã drí ị̂njị̃lị́ ôvârí ró rî ꞌbá yî ĩꞌdî. Ĩtí lâ ꞌdĩ ró rî, gólâ ꞌê õjílã dũû trá úlị́ íyíkâ ꞌdĩ ꞌbá
yî lẽlé, Ẽfésõ ꞌá nõngá gõꞌdá kpá ꞌbạ̃drị̃ ngõlõ Ásĩyã kâ nõ ꞌásĩ ndrĩ! 27Má nị̃ị́ kô ngãtá tã rî ꞌdĩ tãsĩ rî, õjílã âꞌdô ngá
gólĩyî ãmâ drí rĩꞌá ꞌẽlâ rî ꞌbá yî ndrẽꞌá âꞌdólé cú ĩtí tã ífí ãkó lâ ró, gõꞌdá ngãtá gólĩyî âyé gĩgĩ lâ yî kô yã rî! Gõꞌdá ãꞌdô
trá ĩtí rî, gólĩyî âꞌdô îcáꞌá âtálâ kĩ, jó ândrê Ãrĩtĩmísã kâ ãâꞌdô kpá trá rĩꞌá tã ífí ãkó, gõꞌdá gólĩyî âꞌdô kpá úlị́ ányâ âtáꞌá
ôvârí ãmákâ õkó ró gólâ ngbãângbânõ õjílã ndrĩ Ásĩyã kâ gõꞌdá kpá ꞌbạ̃drị̃ ãzâ ꞌbá yí kâ bê drí rĩꞌá ị̂njị̃lâ rî rú, ãꞌdô ró
bê ãmbã gólâkâ îzãlé!”

28Gõꞌdá õjílã ârílí bê tã ꞌdî rî, gólĩyî drí ngãzó õmbã ró rõô, gõꞌdá rĩꞌá ôtrélé kĩ, “Ãrĩtĩmísã ĩꞌdî ôvârí ãmâ gólĩyî
Ẽfésõ lé ꞌbá ró rî ꞌbá yí kâ! Gólâ rĩꞌá gạ̃rạ̃ lậvũlị́ kôrô!”

29Nĩngá sĩ, õjílã ndrĩ jạ̃rị́bạ̃ kâ drí ngãzó rû êꞌbélé ĩyî ạ̃wạ̃ bê, gõꞌdá gólĩyî drí Gáyõ yî Ãrĩsĩtãrókõ bê âꞌdó ꞌbá
lậmû-ãzí Póõlõ kâ ró rî ꞌbá yî rũzó.53 Gólĩyî ngâ nĩlí ꞌwãâ õjílã rị̃ ꞌdî ꞌbá yí bê võ gólĩyíkâ rû êꞌbê kâ rî ꞌálâ.

30Gõꞌdá nĩngá sĩ, Póõlõ ârî tã bê tã ꞌdî tãsĩ rî, gólâ lẽ trá nĩlí lậmû-ãzí gólâkâ ꞌdĩ ꞌbá yî pãlé õjílã rû êꞌbé ꞌbá ngbạ̃ꞌũ ꞌdî
ꞌbá yî drị́gạ́ sĩ, gõꞌdá tã lẽ ꞌbá Yésũ ꞌá rî ꞌbá yî lôgâ gólâ dó nĩlí. 31Gõꞌdá kpá õjílã ãmbâ-ãmbâ ũrûkậ ꞌbá yî Ẽfésõ kâ,
gólĩyî âꞌdó ꞌbá gólâ rî rû-lẽ-ãzí ró rî ꞌbá yî drí tã âtízó gólâ drí kĩ, gólâ õnĩ tólâ kô. Tã ꞌdî tãsĩ rî, Póõlõ nĩí gõꞌdá tólâ kô.

32Gõꞌdá võ rû êꞌbê kâ ꞌdĩ ꞌá tólâ rî, õjílã dũû ꞌdĩ ꞌbá yî drẽ zãâ ôtréꞌá ãzí-vó ãzí-vó. Ũrûkậ lâ yî ôtrê tã ãzâ ꞌbá yî sĩ,
gõꞌdá ũrûkậ lâ yî ôtrê ĩyíkâ tã ãzâ ꞌbá yî sĩ, tãlâ ãmbá lâ gólĩyî ꞌásĩ rî ꞌbá yî nị̃ị́ ĩyî tã ífí ĩyî drí rû êꞌbézó rî kôꞌdáwá.
33Gõꞌdá nĩngá sĩ, õjílã Yúdạ̃ yí kâ drí ãgô ãzâ gólĩyî lãfálé ꞌásĩ zị̃lị́ Ãlẽkẽzándã rî ꞌbãzó nĩꞌá âdrélé õꞌbí ândrá âꞌdólé tã
âtá ꞌbá ró ĩyî ngá lésĩ. Õjílã ũrûkậ ꞌbá yî drí tã gólâ ꞌẽꞌá nĩꞌá âtálâ rî âtázó gólâ drí. Nĩngá sĩ, Ãlẽkẽzándã rî drí drị́
îngázó ûrû õjílã drí rĩzó bê njũrũ, tãlâ yí ngî ró bê tã ĩyî ngá lésĩ gólĩyî drí. 34Gõꞌdá õjílã nị̃ ĩyî bê kĩ, gólâ rĩꞌá õjílã
Yúdạ̃ yí kâ ꞌî rî, gólĩyî drí ngãzó kpãkã ãlô rĩꞌá ôtrélé kĩ nĩ rî, “Cé Ãrĩtĩmísã ĩꞌdî gólâ ôvârí ãmákâ õkó ró rî! Gólâ rĩꞌá
ôvârí ãmbá ꞌî gạ̃rạ̃ lậvũlị́ kôrô!” Ĩtí rî, gólĩyî rî trá ôtrélé ị̃tú-pá rị̃ sĩ.

35Nĩngá sĩ, ạ̃dũkũ lâ ró rî, gólâ tã îgĩ ꞌbá ãmbá jạ̃rị́bạ̃ kâ ró rî drí ngãzó ânĩlí gólĩyî ꞌbãlé rĩlí njũrũ. Gõꞌdá drílâ tã
âtázó kĩ, “Ãnî õjílã ámákâ Ẽfésõ kâ ró rî ꞌbá yî, õjílã cé tị̂tị̂ nị̃ trá kĩ nĩ rî, ãmâ Ẽfésõ lé ꞌbá ĩꞌdî rĩ ꞌbá jó ândrê gólâ rĩzó
Ãrĩtĩmísã rî ị̂njị̃lị́ rî vó lâ ndrẽlé rî. Mã ndrê ãmákâ kúnị́ mvá lânjã âꞌdé ꞌbá trá ûrú lésĩ gólâ ãmâ drí ị̂njị̃lị́ Ãrĩtĩmísã ró
rî vó lâ ĩꞌdî. 36Ógãá tị̂ tã ꞌdî ꞌbá yî drị̃ị̂ kô. Ĩtí rî, îcâ trá ãnî drí âgízó tị́tị́ ró gõꞌdá âꞌdó kô tã õnjí ꞌẽzó ĩꞌdî tã ꞌdî ꞌbá yî tãsĩ.
37Gõꞌdá ãgô rị̃ nô ꞌbá yî tãsĩ rî, kpálé gólĩyî ûgũú ngá kô jó ôvârí ãmákâ rî kâ ꞌásĩ gõꞌdá gólĩyî ꞌdá ôvârí ãmákâ õkó ró
Ãrĩtĩmísã kpálé kôꞌdáwá rî, nĩ rû gólĩyî trá âtrõlé âjílí nõngá.

38 “Nĩngá sĩ, õzõ Dẽmétrĩyõ õjílã íyíkâ rî ꞌbá yí bê ãꞌdô ĩyî cú tã bê ꞌbãlé õjílã ãzâ rú rî, gólĩyî âꞌdô õjílã rî ꞌdĩ âtrõꞌá
ꞌbãlé kúmú ândrá kậyị̂ gólâ tã kĩ kâ rî sĩ gõꞌdá tã rî ꞌdĩ ngĩzó dódó kúmú drí. 39Gõꞌdá õzõ ãnî ndrĩ õlẽ kpá tã ãzâ ꞌẽlé tã
ꞌdî tãsĩ rî, ĩtí rî, trá rĩꞌá tãndí ró ãmâ drí õjílã ndrĩ jạ̃rị́bạ̃ nô kâ êꞌbézó kĩlâ mbị̂mbị̂ ró. 40Ạ̃wạ̃ gólâ ãnî ndrĩ drí ꞌẽlé trá
ãndrõ rî tãsĩ rî, mâ ũrị̃ ró, tãlâ õjílã ãzâ âꞌdô nĩꞌá tã ꞌbãlé ãmâ rú kúmú ạ́ngị́ Rómã kâ ândrá tã lâ sĩ. Ạ̃wạ̃ ꞌdî tã ífí lâ
yûꞌdạ́wạ́, gõꞌdá mã îcá kô ngĩlâ kúmú Rómã kâ drí mbị̂mbị̂ ró.” 41Gõꞌdá tã îgĩ ꞌbá ãmbá ꞌdĩ ndẽ tã âtâ-âtâ bê trá rî, gólâ
drí ngãzó õjílã ꞌbãlé lậꞌbúlị́ gõlé ĩyî drí ꞌbã ꞌásĩ.

5219.19 Õjílã drí lâgî lâ ꞌdĩ ûsúzó rî, âꞌdô ngá ꞌẽꞌá kậyị̂ kútũ nyâꞌdî-rị̃-drị̃-lâ-mûdrị́.
5319.29 Gólĩyî kpạ̃rạ̃tị́ âꞌdô trá Mẽkẽdónĩyã lé ꞌbá ꞌî.

Tã gólâ Póõlõ drí ngãzó nĩlí tã lẽ ꞌbá yî lômílí ꞌbạ̃drị̃ Mẽkẽdónĩyã kâ rî ꞌálâ, gõꞌdá kpá jạ̃rị́bạ̃ Kõrínĩtõ kâ rî bê rî

20 1Gõꞌdá õjílã Ẽfésõ kâ ndẽlé bê ạ̃wạ̃ ũjạ́ ĩyíkâ ꞌdĩ rî, Póõlõ drí ngãzó tã lẽ ꞌbá Yésũ ꞌá rî ꞌbá yî êꞌbélé tũ võ ãlô ꞌá.
Gõꞌdá drílâ tã âtázó gólĩyî drí, tãlâ gólĩyî õrî ró bê pị̃pị̂sị́lị́ ậtũ-ậtũ sĩ. ꞌDĩî vósĩ, gólâ drí mí-rî-gbõ ꞌẽzó gólĩyî drí

gõꞌdá ngãzó nĩlí Mẽkẽdónĩyã ꞌálâ. 2Mẽkẽdónĩyã ꞌálâ rî, gólâ tô ậcị́ trá nĩꞌá mbârâkã sõ bê gólĩyî tã lẽ ꞌbá trá Yésũ ꞌá rî
ꞌbá yî ꞌá úlị́ tãndí rî ꞌbá yî sĩ. ꞌDĩî vósĩ rî, gólâ drí ngãzó lậvũlị́ jạ̃rị́bạ̃ Kõrínĩtõ ꞌbạ̃drị̃ Gị̃rị́kị̃ kâ ꞌá rî ꞌálâ. 3Gõꞌdá gólâ drí
rĩzó jạ̃rị́bạ̃ Kõrínĩtõ ꞌdĩ ꞌá tólâ párá nâ sĩ. Gõꞌdá tólâ sĩ rî, gólâ lẽ trá ângálé âgõlé ꞌbạ̃drị̃ Sírĩyã kâ ꞌálâ kõlóngbõ sĩ gõzó
Yẽrõsãlémã ꞌálâ. Gõꞌdá gólâ ârî tã kĩ, õjílã Yúdạ̃ yí kâ ũrûkậ ꞌbá yî Gị̃rị́kị̃ ꞌálâ rî ꞌbá yî ậyị̂ ĩyî tã trá ꞌẽzó gólâ rî fũlị́. Tã
rî ꞌdĩ tãsĩ rî, gólâ drí ngãzó gõlé vólé pá sĩ kôrô ꞌbạ̃drị̃ Mẽkẽdónĩyã kâ rî ꞌásĩ.

4Gõꞌdá gólĩyî nĩ ꞌbá kpãâ gólâ bê rî ꞌbá yî rĩꞌá Sõpãtérã Pírã rî mvá ró gólâ Bẽríyã lé ꞌbá ró rî, Ãrĩsĩtãrókõ gõꞌdá
Sẽkóndõ bê gólĩyî Tẽsãlõníkã lé ꞌbá ꞌî, gõꞌdá nĩngá sĩ, Gáyõ ãzâ Dérẽbẽ lé ꞌbá ró rî, gõꞌdá Tĩmátĩyã, gõꞌdá Tĩkíkõ yî
Trõfímõ bê, gólĩyî ĩyíkâ kpạ̃rạ̃tị́ Ásĩyã lé ꞌbá ꞌî. 5Õjílã rî ꞌdĩ ꞌbá yî lậvũ ĩyíkâ sị́sị́ ạ̃tị́ ꞌálâ kõlóngbõ sĩ ãmâ54 tẽlé Póõlõ
bê Trówã ꞌálâ. 6Mã rî trá jạ̃rị́bạ̃ Fị̃lị́pị̃ rî ꞌá kãrámã gólâ rĩzó ãmbãtã gólâ rĩꞌá ꞌbẽlâ cú ĩtí ạ̃kú ãkó rî nyãlé rî ꞌẽlé tólâ.
ꞌDĩî vósĩ rî, ãmâ drí Fị̃lị́pị̃ rî âyézó. Trõ ãmâ rĩꞌá kậyị̂ njị̂ kõlóngbõ sĩ cãzó õjílã gólĩyî lậvũ ꞌbá sị́sị́ ꞌálâ rî ꞌbá yî ûsúlị́
Trówã ꞌálâ ãmâ tẽrẽ ꞌá. Gõꞌdá nĩngá rî, ãmâ drí ꞌẽzó lâ kậyị̂ njị̂-drị̃-lâ-rị̃.

Tã gólâ Póõlõ drí Yũtúkũ rî lîdrízó Trówã ꞌálâ rî
7Kậyị̂ õjílã Yúdạ̃ yí kâ rãtáã ꞌẽ kâ rî vósĩ lạ̃njạ́túlị́ sĩ rî, ãmâ drí ngãzó rû êꞌbélé rãtáã ꞌâ ậmû kâ tãsĩ. Gõꞌdá Póõlõ drí

úlị́ Ôvârí kâ pẽzó õjílã drí. Gólâ lẽ trá ngãlé lậvũlị́ tólâ sĩ ị̃drú rî kâtí. Ĩtí rî, gólâ drí rĩzó tã Ôvârí kâ pẽlé õjílã drí bũúũ
ãꞌbí ító ꞌá. 8Mã êꞌbê rû trá jó ꞌálé lạ̃kũ gólâ ûrú lésĩ ãzí drị̃ị̂ lámbã dũû drí rĩzó kõlé rî ꞌá. 9Nĩngá sĩ, ágá ãzâ rú lâ
Yũtúkũ gólâ rĩ ꞌbá ũpị̃ ãbẽ kâ ꞌá rî, ậꞌdú drí ậsị́zó lị̃fị́ lâ ꞌá lâŋõ rĩrĩ kâ ꞌdĩ drí sĩ. ꞌDĩî Póõlõ drẽ zãâ rĩꞌá tã pẽꞌá ạ̃tị́lị́ ạ̃tị́lị́ ró
rõô. Gõꞌdá ạ̃dũkũ lâ ró rî, Yũtúkũ drí gbõ lîtĩzó âꞌdélé ꞌyárá ũpị̃ ꞌásĩ ị̃nyạ́kú drị̃ị̂.
Gõꞌdá õjílã ngâ bê nĩlí gólâ rî îngálé ûrû rî, gólĩyî gõ ûsû gólâ trá kĩní-kínî ãvõ ró. 10Nĩngá sĩ, Póõlõ drí ngãzó nĩlí rû

ûtúlị́ gólâ drị̃ị̂ gõꞌdá rĩꞌá rúꞌbạ́ lâ ậnjúlị́. Gõꞌdá Póõlõ rî drí tã âtázó õjílã drí, tãlâ gólĩyî ãâyê ró ãwó ngõngõ. Gólâ kĩ,
“Nĩ âyê ãwó, gólâ lîdrî trá.”

11Gõꞌdá nĩngá sĩ, Póõlõ drí ngãzó mbãlé gõlé ûrú ꞌálâ jó ꞌdĩ ꞌá tólâ kpá óꞌdí ãmbãtã ꞌâ ậmû kâ rî nyãlé ngá mvũmvũ
bê tã lẽ ꞌbá Yésũ ꞌá rî ꞌbá yí bê, gõꞌdá kpá rĩlí tã ngĩlí gbíyá ãcê ró bũúũ võ drí ậwúzó. Gõꞌdá vólé drị̃ lâ ꞌásĩ rî, gólâ drí
ngãzó nĩlí.

12Nĩngá sĩ, õjílã ꞌdî ꞌbá yî drí ágá Yũtúkũ Póõlõ drí lîdrílí trá ꞌdĩ drị̃zó âjílí gõlé yí drí ꞌbã ꞌálâ, ꞌdĩî gólĩyî gõꞌdá trá ꞌdó
ãyĩkõ ró tãlâ tã ꞌdî tãsĩ.

Tã Póõlõ drí nĩzó Mẽlétõ ꞌálâ gõꞌdá úlị́ ạ̃dũkũ íyíkâ âtálé drị̃-ꞌbá kạ̃nị́sạ̃ kâ Ẽfésõ ꞌálâ rî ꞌbá yî drí rî
13Nĩngá sĩ, Póõlõ drí tã âtázó ãmâ drí nĩzó mbãlé kõlóngbõ ândrê ꞌá gõꞌdá nĩlí ạ̃tị́lị́ ró, tãlâ gólâ lẽ íyíkâ võ kĩlí pá sĩ

mbị̂ nĩlí Ãsósõ ꞌálâ. Ĩtí rî, ãmâ drí ãmákâ nĩzó lîgõ bê kõlóngbõ sĩ cãlé Ãsósõ ꞌálâ gólâ rî ûsúlị́ tólâ. 14Gõꞌdá mã ûsû
gólâ bê tólâ rî, gólâ drí mbãzó fĩlí ãmá bê kõlóngbõ ꞌá. Gõꞌdá ãmâ drí nĩzó zãâ Mĩtõlénẽ ꞌálâ ậꞌdú kõlé tólâ. 15Gõꞌdá
cị̃ị́nó ãzâ rî sĩ rî, ãmâ drí ngãzó nĩlí kõlóngbõ sĩ tólâ sĩ cãlé ãnyî ꞌbạ̃drị̃ zị̃lị́ Kíyõ rî rú. Kậyị̂ ãzâ rî sĩ rî, ãmâ drí nĩzó
zãâ kõlóngbõ sĩ Sámõ ꞌálâ. Gõꞌdá drị̃zõ lâ sĩ rî, ãmâ drí nĩzó nĩꞌá cãlé jạ̃rị́bạ̃ zị̃lị́ Mẽlétõ rî ꞌálâ. 16 Póõlõ lẽ trá nĩlí
kôrô mbị̂ Mẽlétõ ꞌálâ cú ĩtí cã ãkó Ẽfésõ ꞌálâ,55 tãlâ yí õzó kô nĩî lîpí bê ꞌbạ̃drị̃ Ásĩyã kâ ꞌdĩ ꞌásĩ. Gólâ lẽ nĩlí ꞌwãâꞌwâ
Yẽrõsãlémã ꞌálâ, tãlâ õzõ ĩîcâ trá rî yí drí âꞌdózó bê Yẽrõsãlémã ꞌálâ kậyị̂ Pẽnĩtãkósĩtĩ kâ sĩ.

17Gõꞌdá nĩngá sĩ, Póõlõ drí ngãzó tã âtílí drị̃-ꞌbá kạ̃nị́sạ̃ kâ Ẽfésõ ꞌálâ rî ꞌbá yî drí ânĩzó íyî ûsúlị́ Mẽlétõ ꞌá tólâ.
18Gõꞌdá drị̃-ꞌbá ꞌdĩ ꞌbá yî câ bê tólâ rî, Póõlõ drí nî-bê-yã fẽzó gólĩyî drí, gõꞌdá gólâ drí tã âtázó gólĩyî drí kĩ, “Ãnî
nyãányâ nị̃ rĩrĩ ámákâ má drí rĩzó rĩlí kậyị̂ vósĩ ndrĩ, má drí âꞌdózó ãní bê kậyị̂ drị̃-káká má drí âcázó ꞌbạ̃drị̃ ãníkâ
Ásĩyã kâ rî ꞌá, bũúũ cãlé kậyị̂ gólâ má drí lậvũzó rî sĩ rî trá. 19Má ꞌê lôsĩ Kúmú Yésũ kâ trá rû lôgõ dã rî sĩ. Má ngô
ãwó trá rõô Ôvârí drí ãnî tãsĩ, tãlâ nĩ ãâdrê ró bê pị̃pị̂sị́lị́ ậtũ-ậtũ sĩ kậyị̂ lâŋõ kâ rî sĩ. Gõꞌdá mâ rî gógó ûsû lâŋõ kpá trá
rõô õjílã Yúdạ̃ yí kâ gólĩyî tã ậyị́ ꞌbá trá má rú rî yî drị́gạ́ sĩ, ndrô gólĩyî má drí rĩzó lôsĩ Ôvârí kâ ꞌẽlé ãnî lãfálé rî ꞌbá yî
sĩ. 20Lâŋõ rî ꞌdĩ âꞌdô bê kpálé ĩtí rî, má rî trá zãâ rĩꞌá tã âtî-âtî tãndí Ôvârí kâ pẽlé ãnî drí, gõꞌdá kpá ãnî îmbálé õꞌbí
lãfálé gõꞌdá kpá ãnî drí ꞌbã ꞌásĩ, cú ĩtí tã Ôvârí drí ꞌẽlé trá ãnî pãzó rî ãzãkã lâ lôkí ãkó ãlôwálâ ãnî drí. 21Má âtâ úlị́ trá
ngbálí-ngbálí õjílã drí ndrĩ, âꞌdó kô cé õjílã Yúdạ̃ yí kâ drí. Má âtâ tã trá gólĩyî drí drị̃ âdĩzó vólé tã õnjí gólĩyíkâ rî ꞌbá
yî ꞌásĩ, tãlâ gólĩyî ị̃ị̂njị̃ ró Ôvârí gõꞌdá kpá tã lẽlé Kúmú ãmákâ Yésũ ꞌá.

22 “Ngbãângbânõ rî, má âtâ ãnî drí kĩ, Líndrí Tãndí Ôvârí kâ trá ámâ jõꞌá ĩꞌdî nõ nĩlí Yẽrõsãlémã ꞌálâ, gõꞌdá má nị̃ị́ tã
õjílã drí ꞌẽꞌá ꞌẽlâ má drí tólâ rî kô. 23Gõꞌdá má nị̃ cé tã nô ꞌbá yî ĩꞌdî, jạ̃rị́bạ̃ gólĩyî cé tị̂tị̂ má drí rĩzó trá ꞌá lâ ꞌásĩ rî ꞌbá yî
ꞌásĩ rî, Líndrí Tãndí Ôvârí kâ rî âꞌdâ tã trá má drí kĩ nĩ rî, kậyị̂ ãzâ sĩ, õjílã âꞌdô ĩyî ámâ vũꞌá gạ̃nị́mạ̃ ꞌá gõꞌdá ámâ ꞌbãlé
lâŋõ ûsúlị́. 24Gõꞌdá tã ị̂sũ ámákâ rĩꞌá ị̂sũlâ rî ꞌá rî, âꞌdó kô rĩꞌá tã ạ́ngị́ ꞌî õzõ má õdrã ngãtá má õdrã kôꞌdáwá rî. Tã ạ́ngị́
má drí rî rĩꞌá lôsĩ gólâ Kúmú Yésũ drí tã lâ ꞌbãlé trá má drí ꞌẽlé rî ndẽlé bũúũ kậyị̂ má drí drãzó rî sĩ. ꞌDĩî rĩꞌá tã âtî-âtî
tã tãndí Ôvârí drí ꞌẽlé trá õjílã pãzó rî tãsĩ rî ĩꞌdî. 25 Sị́sị́ lâ sĩ rî, má rî trá gbíyá rõô ãnî lãfálé tã âtálé ãnî drí kũmũ ạ́ngị́
Ôvârí kâ tãsĩ.

5420.5 Ãmâ Úlị́ nõ tã ífí lâ Lúkạ̃ yî Póõlõ bê.
5520.16 Tã ꞌdî tãsĩ, sị́sị́ rî, gólâ zĩ kõlóngbõ gólâ nĩ ꞌbá kôrô mbị̂ Mẽlétõ ꞌálâ âdré ãkó Ẽfésõ ꞌá rî ĩꞌdî.

“Gõꞌdá ngbãângbânõ rî, nĩ ndré ámâ lị̃fị́ gõꞌdá kó kô óꞌdí. 26–27 Ĩtí rî, má âtâ tã gólĩyî ndrĩ Ôvârí drí lẽlé ꞌẽlâ rî trá ãnî

drí. Má cí tị̂ tã ãzãkã drị̃ị̂ ãnî drí kô. Bê trá ĩtí rî, má âtâ ãnî drí ãndrõ, õzõ nĩ ãâyê rĩrĩ lạ́tị̂ mbị̂ ró rî kâ trá gõꞌdá lâŋõ
ûsúzó rî, ꞌdĩî âꞌdó gõꞌdá kô tã ꞌẽꞌẽ ányâ ámákâ rî tãsĩ. Gõꞌdá ꞌdĩî rĩꞌá tã ãnî nyãányâ kâ rî ĩꞌdî.

28 “Gõꞌdá ĩtí rî, nĩ ndrê ãnî vó dódó ndrĩ ꞌdó õjílã kạ̃nị́sạ̃ kâ gólĩyî Líndrí Tãndí Ôvârí kâ drí ãnî ꞌbãlé trá vó lâ yî
ndrẽlé rî ꞌbá yí bê. Nĩ îmbâ tã mbị̂ Yésũ kâ gólĩyî drí ngbálí-ngbálí, gõꞌdá kpá gólĩyî ậtị̃zó õzõ lôkí ꞌbá drí kạ́bị̃lị́kị̃ íyíkâ
ậtị̃rị̃ kâtí, tãlâ gólĩyî rĩꞌá õjílã Ôvârí kâ ĩꞌdî gõꞌdá gólâ gî gólĩyî trá âꞌdólé íyíkâ ró õdrã mvá lâ Yésũ kâ rî sĩ. 29Má nị̃ trá
kĩ, má ãâyê ãnî trá rî, vólé drị̃ lâ ꞌásĩ, õjílã ãzâ ꞌbá yî âꞌdô ânĩꞌá ãnî ngálâ tã ányâ îmbálé õjílã kạ̃nị́sạ̃ kâ âdólé tã lẽlẽ
gólĩyíkâ îzãlé, õzõ kõrõnyã õnjí drí kạ́bị̃lị́kị̃ rũrị̃ fũlị́ nyãlé rî kâtí. 30Gõꞌdá õjílã ãzâ ꞌbá yî ãnî lãfálé sĩ âꞌdô kpá ngãꞌá
rĩꞌá õnjõ âdólé, tãlâ õjílã kạ̃nị́sạ̃ kâ ꞌbãlé ꞌdẽlé ĩyî vósĩ Yésũ rî võ ꞌá. 31Tãlâ tã rî ꞌdĩ tãsĩ rî, nĩ ꞌê lôsĩ Ôvârí kâ ꞌdĩ lị̃fị́
lõmbâ sĩ, tã ꞌdî õjá kô ãnî drị̃ sĩ. Nĩ ꞌê tã õzõ má drí ꞌẽlé trá rî kâtí. Má rî trá ãnî îmbálé ndrĩ ãlô-ãlô õjílã ãlô rî âyé ãkó
ndrô nâ sĩ. ꞌDĩî rĩꞌá ngạ́cị̂ ị̃tú bê ndrĩ. Gõꞌdá má ngô ãwó kpá trá rõô ãnî tãsĩ, ãꞌdô ró bê ãnî drí ꞌdẽzó tã Ôvârí kâ vósĩ
pị̃pị̂sị́lị́ ãlô rî sĩ.

32 “Ĩtí ngbãângbânõ rî, má fẽ ãnî Ôvârí drị́gạ́, gólâ õndrê ró bê ãnî vó. Gõꞌdá má âtî ãnî úlị́ gólâkâ ârílí ꞌẽlé, tãlâ úlị́ rî
ꞌdĩ ꞌbá yî õꞌbã ró ãnî bê tã lânjã gólâkâ gólâ rî gógó drí âfẽlé cú ĩtí tãkó ãnî drí rî nị̃lị́. Tã âtî-âtî rî ꞌdĩ âꞌdô ãnî ꞌbãꞌá âdrélé
pị̃pị̂sị́lị́ ị̂dû-ị̂dû sĩ, tãlâ Ôvârí ĩîcâ ró bê ândrâ-tãndĩ gólĩyî gólâ drí lẽlé ꞌẽꞌá fẽlâ õjílã íyíkâ drí ndrĩ rî fẽlé ãnî drí ạ̃tị́ ꞌálâ.

33 “Mĩ nị̃ tã gólĩyî má drí ꞌẽlé sị́sị́ rî ꞌbá yî trá ndrĩ, má âꞌdó kô lãfâ ngãtá ítá lôvó bê trõlé ãnî ãzãkã drị́gạ́ sĩ. 34Ãnî rî
gógó nyãányâ lâ nị̃ trá kĩ, kậyị̂ ndrĩ má drí rĩzó trá ãnî lãfálé rî sĩ rî, má rî trá ngá ꞌẽlé ámâ drị́ sĩ ngá gólĩyî ndrĩ ãmâ
drí lẽlé ãmâ ãzí-ãzí yí bê rî ûsúzó. 35 Ĩtí lâ ꞌdĩ ró rî, má âꞌdâ trá ãnî drí kĩ, kậyị̂ vósĩ cé nĩ õꞌê lôsĩ mbârâkã sĩ, ãꞌdô ró bê
gólĩyî îcá ꞌbá ngá ꞌẽlé kôꞌdáwá rî ꞌbá yî pãzó. Gõꞌdá kpá úlị́ Kúmú ãmákâ Yésũ kâ nõ ꞌbá yî õrî ãnî drị̃ị̂. Gólâ kĩ nĩ rî,
‘Õjílã gólâ ngá fẽ ꞌbá rî âꞌdô ândrâ-tãndĩ Ôvârí kâ ûsúꞌá rõô lậvũlị́ õjílã gólâ rĩ ꞌbá ngá trõlé rî drị̃ị̂ sĩ.’ ”

36Nĩngá sĩ, Póõlõ ndẽ tã drílâ rĩꞌá âtálâ ꞌdĩ ꞌbá yî bê rî, gólĩyî ndrĩ drị̃-ꞌbá kạ̃nị́sạ̃ kâ rî ꞌbá yí bê drí ngãzó ĩyî ꞌãꞌî tị̃lị́
vũdrị́ gõꞌdá rãtáã ꞌẽzó Ôvârí drí. 37Nĩngá sĩ, gólĩyî ndrĩ ꞌdó drí Póõlõ rî âmvózó gõꞌdá mí-rî-gbõ ꞌẽzó gólâ drí ãwó
ngõngõ rõô rî sĩ. 38Gólĩyî trá tã ị̂sũ ró ãmbá, tãlâ gólâ âtâ tã trá kĩ nĩ rî, gólĩyî ĩîcá gõꞌdá kô íyî ndrẽlé óꞌdí. ꞌDĩî vósĩ,
gólĩyî drí gólâ rî vó ꞌbãzó nĩlí mbãlé fĩlí kõlóngbõ ꞌálâ.

Tã ậcị́ Póõlõ yí kâ Yẽrõsãlémã ꞌálâ rî tãsĩ

21 1Gõꞌdá tólâ sĩ, ãmâ drí mí-rî-gbõ ꞌẽzó drị̃-ꞌbá Ẽfésõ lésĩ rî ꞌbá yî drí tã ị̂sũ ãmbá sĩ. Gõꞌdá ãmâ drí ngãzó nĩlí
Mẽlétõ ꞌásĩ kõlóngbõ sĩ lậvũlị́ ậcị́ ãmákâ bê Yẽrõsãlémã ꞌálâ. Mã ngâ nĩlí kôrô mbị̂ lị̃mvû ândrê drị̃ị̂ sĩ, gõꞌdá

ãmâ drí cãzó ãkîrĩ zị̃lị́ Kósã rî ꞌálâ. Ĩtí drị̃zõ lâ sĩ rî, ãmâ drí ngãzó nĩlí nĩngá sĩ ãkîrĩ zị̃lị́ Ródã rî ꞌálâ. Gõꞌdá cị̃ị́nó lâ sĩ,
ãmâ drí nĩzó jạ̃rị́bạ̃ zị̃lị́ Pãtárã rî ꞌálâ. 2Tólâ rî, ãmâ drí kõlóngbõ ãmâ drí ânĩzó ĩꞌdî sĩ lâ ꞌdĩ âyézó, gõꞌdá kõlóngbõ
ândrê ãzâ ûsúzó. Kõlóngbõ ꞌdî rî nĩꞌá võ mvá zị̃lị́ Fõnísĩyã ꞌbạ̃drị̃ Sírĩyã kâ ꞌá rî ꞌálâ. Gõꞌdá bê ĩtí rî, ãmâ drí mbãzó fĩlí
kõlóngbõ ꞌdî ꞌá, gõꞌdá nĩzó lị̃mvû ândrê drị̃ị̂ sĩ kậyị̂ dũû sĩ. 3 Ĩtí ró rî, ãmâ drí nĩzó zãâ zãâ, gõꞌdá nĩngá sĩ, ãmâ drí ꞌbạ̃drị̃
zị̃lị́ Sãyĩpãrásĩ rî ndrẽzó jẽjẽ ró. Gõꞌdá ãmâ drí lậvũzó ꞌbạ̃drị̃ rî ꞌdĩ rú sĩ gõlé ãmâ drị́-lị̃jị́ drị̃ị̂ ró nĩꞌá cãlé ꞌbạ̃drị̃ Sírĩyã rî
ꞌálâ. Gõꞌdá ãmâ drí cãzó âdrélé jạ̃rị́bạ̃ zị̃lị́ Tírã rî ꞌá ꞌbạ̃drị̃ Sírĩyã ꞌdĩ ꞌá nĩngá, tãlâ õjílã gólĩyî kõlóngbõ kâ ꞌdĩ ꞌbá yî lẽ ĩyî
ngá lậnjị̃ ĩyíkâ kõlóngbõ rî ꞌdĩ ꞌá rî ꞌbá yî îrílí ndrĩ vólé kõlóngbõ ꞌásĩ gõꞌdá rĩzó nĩngá kậyị̂ dũû sĩ.

4Tírã ꞌá nĩngá rî, ãmâ drí ngãzó nĩlí tã lẽ ꞌbá Yésũ ꞌá nĩngá rî ꞌbá yî ûsúlị́. Gõꞌdá ãmâ drí rĩzó gólĩyí bê nĩngá kậyị̂
njị̂-drị̃-lâ-rị̃ sĩ. Gõꞌdá nĩngá rî, gólĩyî drí tã âꞌdázó Póõlõ drí ngbálí-ngbálí kĩ, gólâ õnĩ Yẽrõsãlémã ꞌálâ kô, tãlâ Líndrí
Tãndí Ôvârí kâ âꞌdâ tã trá gólĩyî drí kĩ, Póõlõ âꞌdô lâŋõ ûsúꞌá tólâ. 5Gõꞌdá kậyị̂ kõlóngbõ ꞌdî kâ ꞌẽꞌá ꞌẽlâ Tírã ꞌá nĩngá rî
ndẽlé bê rû trá rî, ãmâ drí ãmâ êdézó njãâ ngãlé nĩlí. Ĩtí rî, õjílã ndrĩ õkó lâ yí bê gõꞌdá kpá mvá lâ yî ãmâ drí rĩzó trá
gólĩyí bê ꞌdĩ ꞌbá yî drí ãmâ vó ꞌbãzó jạ̃rị́bạ̃ ꞌásĩ lạ́tị̂ ꞌá. Nĩngá sĩ, mã âcâ bê lị̃mvû ândrê tị́ rî, ãmâ gólĩyí bê ndrĩ drí ngãzó
ꞌãꞌî tị̃lị́ lị̃mvû ândrê sínyítã bê ꞌdĩ tị́ rãtáã ꞌẽzó Ôvârí drí. ꞌDĩî vósĩ rî, ãmâ drí ngãzó mí-nĩ-gbõ ꞌẽlé ãmâ vó ꞌásĩ. 6Nĩngá sĩ
rî, ãmâ drí ãmákâ mbãzó fĩlí kõlóngbõ ꞌá, gõꞌdá gólĩyî drí ĩyíkâ gbõ ngãzó gõlé lậꞌbúlị́ ĩyî drí ꞌbã ꞌásĩ.

7Gõꞌdá tólâ sĩ rî, ãmâ drí nĩzó Tírã ꞌásĩ Póõlõ yí bê zãâ gõꞌdá nĩꞌá cãlé Pẽtõlẽmáyã ꞌálâ. Nĩngá rî, ãmâ drí nĩzó
nî-bê-yã ꞌẽlé tã lẽ ꞌbá Yésũ kâ nĩngá ꞌdĩ ꞌbá yî drí gõꞌdá ậꞌdú kõzó gólĩyí bê kậyị̂ ãlô. 8Gõꞌdá drị̃zõ lâ sĩ rî, ãmâ drí nĩzó
zãâ kõlóngbõ sĩ gõꞌdá cãlé Sẽsãréyã ꞌálâ. Nĩngá rî, ãmâ drí ngãzó nĩlí rĩlí Fílĩpõ ãgô gólâ tã âtî-âtî tãndí Yésũ kâ pẽ ꞌbá
ró rî drí ꞌbã ꞌálâ. Gólâ kpá ĩꞌdî ãlô õjílã njị̂-drị̃-lâ-rị̃ gólĩyî tã lẽ ꞌbá Yésũ ꞌá rî ꞌbá yî drí njĩlí trá Yẽrõsãlémã ꞌálâ ngá
nyãnyã fẽlé õkó gólĩyî ạ̃yị́zị́ ró rî ꞌbá yî drí rî ĩꞌdî. 9Gólâ rĩꞌá cú mvá ãnjó ágó ãkó rî ꞌbá yí bê sû ndrĩ ꞌdó ĩyî tã Ôvârí kâ
ngĩ ꞌbá ꞌî tã ậngũ ꞌbá ró. 10Mã rî gólĩyí bê tólâ kậyị̂ fínyáwá sĩ. Gõꞌdá tã ậngũ ꞌbá ãzâ rú lâ Ágãbã, gólâ drí âcázó
Yẽrõsãlémã lésĩ. 11Gólâ ânĩ trá ãmâ válâ Fílĩpõ drí ꞌbã ꞌálâ. Gõꞌdá gólâ drí gásĩ Póõlõ kâ âtĩzó Póõlõ pị́ sĩ, íyî pá gõꞌdá
íyî drị́ bê ômbézó ĩꞌdî sĩ lâ, gõꞌdá ngãzó tã âtálé kĩ, “Nõô rĩꞌá tã gólâ Líndrí Tãndí drí âꞌdálé trá kĩꞌá nĩ rî, õjílã gólâ gásĩ
ị́pị̂ kâ nõ drí âꞌdólé gólâkâ rî, õjílã Yúdạ̃ yí kâ âꞌdô gólâ rî ômbéꞌá õzõ nõô kâtí Yẽrõsãlémã ꞌálâ gõꞌdá trõlé fẽlé Rómã
lé ꞌbá yî drí ômbélé ꞌbãlé gạ̃nị́mạ̃ ꞌá.”

12Gõꞌdá mã ârî bê úlị́ ꞌdĩ ꞌbá yî rî, ãmâ gõꞌdá tã lẽ ꞌbá Yésũ kâ ãzâ ꞌbá yî tólâ rî ꞌbá yí bê drí ngãzó rû lôꞌbãlé Póõlõ rú
ândálé ândâ, tãlâ gólâ õzó nĩî kô Yẽrõsãlémã ꞌálâ. 13Gõꞌdá gólâ lôgõ íyîngá tã-drị̃ ãmâ drí kĩ nĩ rî, “Mĩ rî rĩꞌá ãwó
ngõlé ĩtí ꞌdĩ ãꞌdô tãsĩ yã? Mĩ rî rĩꞌá ámâ fũlị́ ĩzã sĩ nõtí ãꞌdô tãsĩ yã? Âꞌdô bê trá ĩtí rî, mâ trá ngãꞌá nĩlí. Má âꞌdó kô ũrị̃ ró
gạ̃nị́mạ̃ Yẽrõsãlémã kâ tãsĩ, gõꞌdá má âꞌdó kpá kô õdrã ũrị̃ bê drãlé tólâ Kúmú Yésũ rî tãsĩ.”

14Nĩngá sĩ rî, mã îcá gõꞌdá kô tã lôgõlé gólâ drí. Ĩtí rî, ãmâ drí gbõ úlị́ âtâ-âtâ gólâ drí rî âyézó vólé tã rî ꞌdĩ tãsĩ.
Gólâ ãmâ drí âtálé rî cé “Ôvârí drí lẽlé rî vó ró.”

15Rĩrĩ gólâkâ tólâ rî vósĩ, ãmâ drí ngá ãmákâ rî ꞌbá yî êdézó njãâ ngãzó nĩlí Yẽrõsãlémã ꞌálâ. 16Nĩngá sĩ, tã lẽ ꞌbá
Yésũ ꞌá Sẽsãréyã kâ rî ꞌbá yî drí ngãzó ãmâ âjílí lạ́tị̂ nĩzó Yẽrõsãlémã ꞌálâ rî drị̃ị̂. Gólĩyî trõ ãmâ âjílí bũúũ cãlé tã lẽ ꞌbá



32 Tã ꞌẼꞌẽ 21
ãzâ rú bê Mĩnãsónã rî drí ꞌbã ꞌálâ rĩlí tólâ tãkõ. Mĩnãsónã rĩꞌá Sãyĩpãrásĩ lé ꞌbá ró gólâ âꞌdó ꞌbá tã lẽ ꞌbá Yésũ kâ ạ̃kû ró
nã rî ĩꞌdî.

Tã gólâ drị̃-ꞌbá kạ̃nị́sạ̃ kâ Yẽrõsãlémã ꞌálâ rî ꞌbá yî drí lẽlé Póõlõ drí ꞌẽlé íyî nyãányâ âꞌdálé tã mbị̂ ꞌbá ró rî
17Gõꞌdá ãmâ Póõlõ yí bê, mã câ bê Yẽrõsãlémã ꞌá rî, õjílã kạ̃nị́sạ̃ kâ tólâ nã ꞌbá yî drí ânĩzó nî-bê-yã fẽlé ãmâ drí

ãyĩkõ sĩ. 18Nĩngá sĩ, drị̃zõ lâ sĩ rî, ãmâ Póõlõ yí bê drí ngãzó nĩlí drị̃-ꞌbá Yãkóbã yî ndrẽlé, gõꞌdá õjílã kạ̃nị́sạ̃ kâ rî ꞌbá
yî drí kpá rû êꞌbézó ndrĩ ãmá bê tólâ. 19 Ĩtí rî, Póõlõ drí ngãzó nî-bê-yã fẽlé gólĩyî drí, gõꞌdá kpá tã tãndí ndrĩ gólĩyî
Ôvârí drí ꞌẽlé trá õjílã lídí gólĩyî âꞌdó ꞌbá Yúdạ̃ ró kô rî ꞌbá yî lãfálé ꞌá rî ꞌbá yî ngĩlí sị́rú-sị́rú, tãlâ lôsĩ gólâ drí ꞌẽlé trá
gólĩyî lãfálé ꞌá rî sĩ. 20Gõꞌdá Yãkóbã yî ârî tã Póõlõ drí ngĩlí ꞌdĩ ꞌbá yî bê rî, gólĩyî drí Ôvârí rî lûyị́zó ãmbá, tãlâ õjílã
lídí dũû lẽ ĩyî tã trá Yésũ ꞌá võ ꞌásĩ ndrĩ.
Gõꞌdá nĩngá sĩ, gólĩyî drí ngãzó tã âtálé Póõlõ drí kĩ nĩ rî, “Ãmâ ậdrúpị̃, ãmâ rĩꞌá ãyĩkõ ró rõô tã Ôvârí drí ꞌẽlé lôsĩ

áníkâ sĩ rî tãsĩ. Gõꞌdá kpá jạ̃rị́bạ̃ ãmákâ ꞌá nõngá õjílã dũû Yúdạ̃ yí kâ lẽ ĩyî tã trá Yésũ ꞌá, gõꞌdá gólĩyî ndrĩ rĩꞌá ngíyá ró
tã ꞌbãꞌbã Músạ̃ kâ ị̂njị̃lị́ kôrô. 21Õjílã rî ꞌdĩ ꞌbá yî ârî úlị́ fã-fã trá ní rú kĩ nĩ rî, ní õrî tã îmbálé kĩ, õjílã Yúdạ̃ yí kâ gólĩyî
rĩ ꞌbá õjílã lídí lãfálé rî ꞌbá yî õꞌê ĩyî tã ꞌbãꞌbã ꞌdî ꞌbá yî kô, gõꞌdá kpá ꞌdĩyímvá lâ yî drí ꞌdẽlé bãsã ꞌá gõꞌdá kô, kpá kô
lãꞌbí ãmákâ rî ꞌbá yî ꞌdãlé ãlôwálâ. 22Nõô rî gólĩyî âꞌdô tã âríꞌá kĩ, ní âcâ trá nõngá. Gõꞌdá bê trá ĩtí rî, mã âꞌdô tã ní drí
îcáꞌá ꞌẽꞌá ꞌẽlâ tã lâ sĩ rî âꞌdáꞌá ní drí. 23–24Rĩꞌá dó kĩ, ní ꞌê ngá gólâ ãmâ drí âtálé ní drí nõ tã âꞌdálé kĩ, nî zãâ rĩꞌá tã ꞌbãꞌbã
Músạ̃ kâ rî ꞌbá yî ꞌẽꞌá. Ãgô ãzâ ꞌbá yî ãmákâ bê sû rĩꞌá ĩyî nõngá. Gólĩyî ꞌbã lãtrítrí trá Ôvârí drí. Ngbãângbânõ, gólĩyî lẽ
trá lãtrítrí ꞌdĩ ndẽlé dódó. Mĩ nĩ gólĩyí bê jó ạ́ngị́ Ôvârí kâ rî ꞌálâ. Tólâ nĩ ꞌdâ lãꞌbí ꞌdíyî âꞌdâ kâ ngbángbá Ôvârí rî lị̃fị́ drị̃
ꞌá rî gólĩyí bê. Nĩngá sĩ, ní fẽ ró lãfâ lãꞌbí rî ꞌdĩ ꞌdã kâ drị̃-ꞌbá lãꞌbí ꞌẽ kâ drí gólĩyî tãsĩ ndrĩ, tãlâ gólĩyî õfâ ró ĩyî drị̃-ꞌbí
lãmbé ró kĩ nĩ rî, yĩ âtî lãtrítrí ĩyíkâ Ôvârí drí rî trá. ꞌDĩî rî âꞌdô âꞌdáꞌá lâ õjílã ãlô-ãlô drí kĩ, tã âꞌbã-âꞌbã ní rú rî rĩꞌá õnjõ
ꞌî. Mí rî lãꞌbí Músạ̃ yí kâ rî ꞌẽlé ĩꞌdî.

25 “Gõꞌdá õjílã lídí gólĩyî tã lẽ ꞌbá trá Yésũ ꞌá rî ꞌbá yî tãsĩ rî, mí nị̃ trá ngbãângbânõ kĩ, mã jô wárãgã trá ạ̃kû ró ạ̃kû
ró nã sĩ tã ꞌbãꞌbã bê kĩ, gólĩyî õnyâ ãꞌwá gólâ ômbê lâ lị̃lị́ lị̃lị̃ kô rî kôꞌdáwá, gõꞌdá gólĩyî õnyâ ngá ãrí drí ꞌbãzó drẽ bê ꞌá
lâ rî kô, gõꞌdá kpá gólĩyî õꞌbã õjílã gólĩyî âꞌdó ꞌbá kô ĩyî õkó ró ngãtá ĩyî ágó ró rî kô ĩyî ũgúlị́ ậꞌdú kõzó ĩꞌdí bê lâ. Îcá
kô gólĩyî drí lãꞌbí Yúdạ̃ yí kâ ꞌẽlé ndrĩ.”

26Gõꞌdá Póõlõ drí tã ꞌdî ꞌẽzó té ĩtí. Cị̃ị́nó ãzâ rî sĩ, Póõlõ yî drí ngãzó nĩlí jó ạ́ngị́ Ôvârí kâ ꞌálâ ãgô gólĩyî sû ꞌdĩ ꞌbá yí
bê lãꞌbí ꞌdíyî âꞌdâ kâ ngbángbá ró Ôvârí rî lị̃fị́ drị̃ ꞌá ꞌdĩ ꞌdãlé gólĩyí bê. Nĩngá sĩ, Póõlõ drí ngãzó nĩlí jó ꞌálâ tã âtálé
drị̃-ꞌbá lãꞌbí ꞌẽ kâ drí kậyị̂ ꞌbãzó kõrõnyã zãzó lãꞌbí gólĩyíkâ ꞌdĩ vó lâ âtízó.

Tã gólâ õjílã Yúdạ̃ yí kâ drí âꞌdózó õmbã ró Póõlõ rú
gõꞌdá ꞌẽzó gólâ rî fũlị́ rî

27Nĩngá sĩ, Póõlõ yî drẽ rĩꞌá jó ạ́ngị́ Ôvârí kâ rî ꞌá kậyị̂ njị̂-drị̃-lâ-rị̃ lãꞌbí âꞌdózó ngbángbá Ôvârí ágálé rî kâ drí rû
ndẽrẽ rî sĩ, Yúdạ̃ yî ũrûkậ gólĩyî ânĩ ꞌbá trá Ásĩyã lésĩ jó ạ́ngị́ Ôvârí kâ ꞌdĩ ꞌá rî drí ĩyî Póõlõ rî ndrẽzó. Gõꞌdá gólĩyî drí
ngãzó tã ꞌbẽlé õjílã õꞌbí ró ꞌdĩ ꞌbá yî drí, tãlâ gólĩyî ãꞌdô ró bê ạ̃wạ̃ ró Póõlõ bê. Ĩtí rî, gólĩyî drí ngãzó ꞌdẽlé Póõlõ rî rũlị́
ạ̃wạ̃ sĩ. 28Gõꞌdá nĩngá sĩ, gólĩyî drí ngãzó tã rî ꞌdĩ îyálé kĩ nĩ rî, “Õjílã ãmákâ Yúdạ̃ yí kâ, nĩ pâ ãmâ lâŋõ fẽlé ãgô nõ
drí. Nõô rĩꞌá ãgô rî gógó gólâ rĩ ꞌbá õjílã îmbálé võ ꞌásĩ cé tị̂tị̂ kĩ nĩ rî, õjílã ãmákâ, gõꞌdá tã ꞌbãꞌbã Músạ̃ kâ rî ꞌbá yî,
gõꞌdá jó ạ́ngị́ Ôvârí kâ ãmákâ nõ ãâꞌdô ĩyî ndrĩ rĩꞌá tã ífí ãkó rî ĩꞌdî.56 Gõꞌdá ngbãângbânõ rî, gólâ ânĩ kpá trá õjílã lídí
lôfílí jó ạ́ngị́ ãmâ drí rĩzó Ôvârí ị̂njị̃lị́ nõ ꞌá îzãlâ.” 29Gólĩyî âtâ tã ĩtí, tãlâ sị́sị́ gólĩyî ndrê Trõfímõ gólâ õjílã lídí Ẽfésõ
kâ ró rî trá lậmúꞌá ĩyî Póõlõ bê jạ̃rị́bạ̃ ꞌásĩ. Gõꞌdá ĩtí rî, gólĩyî ị̂sũ tã trá ányâ ró kĩ nĩ rî, Póõlõ ãâtrõ gólâ nĩ âjílí jó ạ́ngị́
Ôvârí kâ rî ꞌá.

30Gõꞌdá nĩngá sĩ, õjílã võ rî ꞌdĩ ꞌá nĩngá rî ꞌbá yî ndrĩ kậkậrậ drí ngãzó rû âmõlé ạ̃wạ̃ sĩ. Ĩtí gólĩyî drí ngãzó ꞌdũwạ̃
kpãkã ãlô ꞌdẽlé Póõlõ rî rũlị́. Gõꞌdá drílĩyî gólâ rî sẽzó vólé jó ạ́ngị́ Ôvârí kâ ꞌdĩ ꞌásĩ, gõꞌdá ạ́tị̃ jó ạ́ngị́ ꞌdĩ kâ rî ꞌbá yî
âꞌbãzó kpạ̃ạ́kũ kpạ̃ạ́kũ. 31Nĩngá sĩ, gólĩyî trá ꞌẽꞌá Póõlõ rî fũlị́ lãcácá sĩ, gõꞌdá õjílã ãzâ drí ngãzó nĩꞌá tã ꞌdî ngõlé ãmbá
ạ̃jú ꞌbũ ꞌbá kâ Rómã kâ drí kĩ, õjílã ndrĩ Yẽrõsãlémã kâ ꞌdĩ ꞌbá yî êꞌbê rû ĩyî trá ạ̃wạ̃ bê. 32Gõꞌdá ãmbá rî ꞌdĩ ârî tã rî ꞌdĩ
bê ĩtí rî, ꞌwãâ gólâ drí ngãzó nĩlí ạ̃jú ꞌbũ ꞌbá íyíkâ rî ꞌdĩ ꞌbá yí bê õꞌbí rî ꞌdĩ lâpẽlé vólé. Gõꞌdá õꞌbí rî ꞌdĩ ꞌbá yî ndrê ĩyî ạ̃jú
ꞌbũ ꞌbá ꞌdĩ ꞌbá yî bê rî, drílĩyî Póõlõ rî cãcã âyézó.

33Nĩngá sĩ rî, ãmbá ꞌdĩ drí ânĩzó ãnyî Póõlõ rú gõꞌdá gólâ rî rũlị́. Nĩngá sĩ, gólâ drí tã ꞌbãzó ạ̃jú ꞌbũ ꞌbá ꞌdĩ ꞌbá yî drí
Póõlõ rî ômbézó nyãrĩ ạ́ngị́ ạ́ngị́ rị̃ sĩ. Gõꞌdá gólâ drí ngãzó tã îjílí kĩ, Póõlõ ãâꞌdô íyíkâ ãꞌdî ĩꞌdî yã, gõꞌdá tã õnjí gólâkâ
ꞌẽlé trá rî ãꞌdô ꞌî yã. 34Gõꞌdá õjílã ũrûkậ ꞌbá yî ôtrê ĩyíkâ úlị́ ãzâ ꞌbá yî ĩꞌdî, gõꞌdá ũrûkậ ꞌbá yî ôtrê ĩyíkâ úlị́ ngĩíngî ãzâ
ꞌbá yî ĩꞌdî. Gõꞌdá úlị́ ꞌdĩ ꞌbá yî ndrĩ trá tã ífí ãkó. Ĩtí rî, ãmbá ꞌdĩ îcá gõꞌdá kô tã lôgõ tã îjî íyíkâ ꞌdĩ kâ ûsúlị́ mbị̂. Gõꞌdá tã
rî ꞌdĩ tãsĩ rî, gólâ drí tã ꞌbãzó ạ̃jú ꞌbũ ꞌbá íyíkâ ꞌdĩ ꞌbá yî drí Póõlõ rî trõzó âjílí ûrú ꞌálâ nĩzó ạ̃ꞌdị́-drị̃ ĩyíkâ ꞌbáráŋã bê dîrî
yí rú sĩ rî ꞌá. 35Gõꞌdá nĩngá sĩ, ạ̃jú ꞌbũ ꞌbá ꞌdĩ ꞌbá yî drí cãzó Póõlõ bê bũúũ pá tõ võ rĩzó mbãlé ûrú ꞌálâ rõvõ ró rî drị̃ị̂
sĩ. Gõꞌdá ĩtí rî, õjílã trá rĩꞌá ĩyî ꞌẽꞌá Póõlõ rî sẽlé õmbã sĩ gólĩyî drị́gạ́ sĩ vólé. Bê trá ĩtí rî, ạ̃jú ꞌbũ ꞌbá ꞌdĩ ꞌbá yî drí gólâ rî
njị̃zó lôpélé ûrú ꞌálâ ró pá tõ võ drị̃ ꞌálâ. 36Nĩngá sĩ, õjílã ꞌdî ꞌbá yî drí ꞌdẽzó zãâ gólĩyî vó ôtrê-ôtrê bê kĩ nĩ rî, “Úfû
gólâ fũfũ vólé!”

5621.28 Tãlâ gólĩyî Ásĩyã lésĩ rî ꞌbá yî nị̃ tã Póõlõ drí rĩꞌá ꞌẽlâ õjílã lídí lãfálé rî trá. Póõlõ rî trá tã âtálé, îcâ trá õjílã lídí ꞌdĩ ꞌbá yî drí cé tã lẽlé
Yésũ ꞌá lãꞌbí Yúdạ̃ yí kâ ꞌẽ ãkó.

Tã gólâ Póõlõ drí íyî nyãányâ âꞌdázó õjílã Yúdạ̃ yí kâ drí kĩ,
yí ãꞌdô gólĩyî ãzí-ãzí ꞌî rî

37Ạ̃jú ꞌbũ ꞌbá ꞌdĩ ꞌbá yî ꞌê ĩyî bê ꞌẽꞌá Póõlõ rî lôfílí ĩyî drí ạ̃ꞌdị́-drị̃ ꞌálâ rî, Póõlõ drí ngãzó tã âtálé ãmbá gólĩyíkâ rî drí
Gị̃rị́kị̃ tị̂ sĩ kĩ, “Ãmbá, ní âyê drẽ mâ tã âtálé ní drí.”
Ĩtí rî, ãmbá ꞌdĩ drí tã âtázó kĩ nĩ rî, “Mí nị̃ Gị̃rị́kị̃ tị̂ trá! 38 Ĩtí rî, ní âꞌdó kô Mạ́sị̃rị̃ lé ꞌbá gólâ ạ̃kû ró ạ̃jú ꞌbũ ꞌbá trá mị́rị̃

ãmákâ Rómã kâ bê gólâ rã ꞌbá trá õmã ꞌálâ õjílã ꞌdíyî ûfú ꞌbá ró rî bê kútũ-sû rî ĩꞌdî yã?”
39Gõꞌdá Póõlõ kĩ, “Ĩtí kô! Mâ rĩꞌá õjílã Yúdạ̃ yí kâ ĩꞌdî. Útị̂ mâ Tãrásõ ꞌálâ, Tãrásõ ꞌdĩ rĩꞌá jạ̃rị́bạ̃ ꞌbạ̃drị̃ Sĩlísĩyã kâ tã

lâ drí âꞌdólé lậnjị̃-lậnjị̃ ró rî ĩꞌdî. Ãyẽ, ní âyê mâ tã âꞌdálé õjílã nô ꞌbá yî drí.”
40Gõꞌdá ĩtí rî, ãmbá ꞌdĩ drí gólâ rî âyézó tã pẽlé õjílã ꞌdî ꞌbá yî drí. Nĩngá rî, gólâ drí ngãzó âdrélé ûrû pá tõ võ drị̃ị̂,

gõꞌdá íyî drị́ îngázó ûrû õjílã ꞌbãlé âꞌdólé njũrũ. Vó lâ sĩ, gólâ drí tã âtázó gólĩyî drí tị̂ Ị́bũrũ kâ sĩ.

22 1Gólâ kĩ gólĩyî drí rî, “Ámâ átá yî ámâ ậdrúpị̃ yî, nĩ îgâ drẽ bị́ má ngálâ, má âꞌdâ ró drẽ tã mbị̂ ámákâ ãnî drí.”
2Õꞌbí ꞌdĩ ꞌbá yî ârílí bê ĩyî gólâ rĩꞌá tã ngĩꞌá tị̂ ĩyî nyãányâ kâ Ị́bũrũ kâ rî sĩ ĩtí rî, gólĩyî drí gõzó rĩlí tị́tị́ ró rõô.

3Gõꞌdá nĩngá sĩ, gólâ drí tã âtázó kĩ nĩ rî, “Mâ rî gógó rĩꞌá õjílã Yúdạ̃ yí kâ ꞌî. Útị̂ mâ jạ̃rị́bạ̃ Tãrásõ gólâ âꞌdó ꞌbá ꞌbạ̃drị̃
Sĩlísĩyã kâ ꞌá rî ꞌálâ. Gõꞌdá má mbâ Yẽrõsãlémã ꞌá nõngá. Gãmãlélẽ57 îcî ámâ lị̃fị́ nĩ tã ꞌbãꞌbã gólĩyî Ôvârí drí fẽlé trá
ãmâ ạ́ꞌbị́yạ́ yî drí rî ꞌbá yî ị̂njị̃lị́ ꞌẽlé kpádí-kpádí. Mâ rĩꞌá kậyị̂ vósĩ cé njãâ úlị́ Ôvârí kâ rî ꞌbá yî ârílí ꞌẽlé, nyé õzõ ãnî drí
âꞌdórẽ ãndrõ njãâ ꞌẽlâ rî tí. 4Nĩngá sĩ, má fẽ lâŋõ trá õjílã gólĩyî ꞌdẽ ꞌbá trá lạ́tị̂ gólâ Yésũ kâ rî vó rî yî drí õnjí lâ ró rõô.
Má ꞌê ũrûkậ lâ yî trá ôdrãlé, gõꞌdá ũrûkậ ꞌbá yî õkó ãgô bê má ûrû gólĩyî trá ômbélé vũlị́ gạ̃nị́mạ̃ ꞌá. 5Drị̃-ꞌbá Yúdạ̃ yí
kâ rî ꞌbá yî gõꞌdá sị́sị́ lé ꞌbá ãmákâ rî ꞌbá yí bê ndrĩ îcâ ĩyî trá âꞌdálâ ãnî drí kĩ, úlị́ ámákâ ꞌdĩ ꞌbá yî rĩꞌá tã mbị̂ ꞌî. Gõꞌdá
gólĩyî ĩꞌdî rĩꞌá õjílã tíbê wárãgã îgĩ ꞌbá fẽlé má drị́gạ́ trõlé nĩꞌá fẽlâ õjílã ãmákâ Yúdạ̃ yí kâ rî ꞌbá yî drí Dãmãsékẽ ꞌálâ,
ãꞌdô ró bê õjílã Yésũ kâ tólâ nã ꞌbá yî ûrúzó lâŋõ fẽzó gólĩyî drí rî.

6 “Gõꞌdá mâ bê rĩꞌá nĩꞌá lạ́tị̂ drị̃ị̂ sĩ Dãmãsékẽ ꞌálâ rî, gõꞌdá má âcâ bê ãnyî jạ̃rị́bạ̃ ândrê ꞌdĩ ꞌá, ị̃tú gbílí-gbílí sĩ rî,
ạ̃trũkũꞌdũ ró, võ drí lậgúzó võ îwálé ámâ gãrã ꞌásĩ ꞌbũû lésĩ ngá îꞌĩlí má rú sĩ dîrî. 7Nĩngá sĩ rî, má drí ꞌdẽzó vũdrị́, gõꞌdá
má drí gbórókõ úlị́ âtâ-âtâ bê ârízó tã âtáꞌá má drí kĩ nĩ rî, ‘Sóõlõ, Sóõlõ, ní rî rĩꞌá lâŋõ õnjí fẽlé má drí rõô ãꞌdô tãsĩ
yã?’ 8Gõꞌdá nĩngá sĩ, má drí tã âtázó kĩ, ‘Kúmú, nî ãꞌdî ĩꞌdî yã?’ Gõꞌdá gbórókõ ꞌdî drí tã lôgõzó má drí kĩ nĩ rî, ‘Mâ
Yésũ ĩꞌdî. Mâ gólâ ní drí rĩzó lâŋõ fẽlé drílâ rî ĩꞌdî.’ 9Õjílã gólĩyî má bê rî ꞌbá yî ndrê ĩyî võ îꞌĩ kạ̃ꞌdậ-kạ̃ꞌdậ ꞌdĩ kpá trá.
Lé ĩtí rî, gólĩyî ârí úlị́ gólĩyî âtálé má drí rî kôꞌdáwá.

10 “Nĩngá sĩ, má drí tã îjízó kĩ nĩ rî, ‘Kúmú, bê trá ĩtí rî, má âꞌdô îcáꞌá ãꞌdô ꞌẽlé ĩꞌdî yã?’ Gõꞌdá ĩtí rî, Kúmú Yésũ drí
ngãzó tã âtálé má drí kĩ nĩ rî, ‘Ní ngâ ûrû nĩlí Dãmãsékẽ ꞌálâ. Tólâ rî, õjílã ãzâ bê âꞌdô tã ndrĩ gólĩyî Ôvârí drí ꞌbãlé ní
drí ꞌẽlé rî ꞌbá yî âtáꞌá ní drí ꞌẽlé.’ 11Võ îꞌĩ-îꞌĩ tíbê kạ̃ꞌdậ-kạ̃ꞌdậ ꞌdĩ ꞌbã mâ trá âꞌdólé lị̃fị́ ũdúdû ró. Nĩngá sĩ rî, õjílã gólĩyî
má bê rî ꞌbá yî drí ámâ drị́ rũzó rĩzó ámâ sẽlé kũdũ-kũdũ nĩzó fĩlí má bê Dãmãsékẽ ꞌálâ.

12 “Gõꞌdá ãgô ãzâ bê Dãmãsékẽ ꞌá tólâ, rú lâ Ãnãníyã. Gólâ rĩꞌá Ôvârí rî ị̂njị̃ ꞌbá ꞌî gõꞌdá kpá tã ꞌbãꞌbã Ôvârí kâ rî ârí
ꞌbá lâ ꞌî. Õjílã ãmákâ Yúdạ̃ yí kâ ndrĩ âꞌdó ꞌbá tólâ rî ꞌbá yî ꞌbã ĩyî lậnjị̃ trá gólâ rú õjílã tãndí mbị̂mbị̂ rî ró. 13Nĩngá sĩ,
drílâ ânĩzó âcálé jó má drí rĩzó ꞌá lâ rî ꞌá, drílâ âdrézó ámâ gãrã drị̃ ꞌá gõꞌdá ngãlé tã âtálé kĩ nĩ rî, ‘Sóõlõ, ámâ ậdrúpị̃,
ꞌdõvó ánî lị̃fị́ ũnjị̃ rû võ ndrẽlé óꞌdí.’ Gõꞌdá ĩtí rî, ámâ lị̃fị́ drí rû njị̃zó võ ndrẽlé kpá óꞌdí, gõꞌdá má drí ngá ndrẽzó gólâ
ngálâ.

14 “Gõꞌdá nĩngá rî, Ãnãníyã drí ngãzó tã âtálé kĩ nĩ rî, ‘Ôvârí gólâ ãmâ ạ́ꞌbị́yạ́ yî drí rĩꞌá ị̂njị̃lâ rî njĩ nî nĩ, tãlâ tã yí drí
lẽlé ní drí ꞌẽꞌá ꞌẽlâ rî nị̃lị́. Gólâ njĩ nî pávó mbị̂ ꞌdíyî pã kâ rî âꞌdálé õjílã drí. Tã ꞌdî tãsĩ, Yésũ âꞌdâ rû trá ní drí úlị́ âtâ-âtâ
sĩ íyî âꞌdálé ní drí ꞌdíyî pã ꞌbá gólâ tã mbị̂ ꞌbá ró rî ró. 15Nõô rĩꞌá tã gólâ Yésũ drí ánî njĩzó ꞌẽlâ rî ĩꞌdî, tãlâ ní âꞌdâ ró bê
tã gólâ ní drí ndrẽlé trá gólâ rî tãsĩ gõꞌdá ârílí kpá trá gólâ tị́ sĩ rî õjílã drí ndrĩ. 16Bê trá ĩtí rî, ní tẽ ngá ãzâ gõꞌdá kô
ãlôlâ. Ní ngâ íîbábátízã ró nî. Ní ꞌê rãtáã Ôvârí drí, tãlâ gólâ ãâyê ró nî tã õnjí áníkâ rî ꞌbá yî ꞌásĩ.’

17–18 “Gõꞌdá ꞌdĩî vósĩ rî, má drí ângázó âgõlé Yẽrõsãlémã ꞌá nõngá. Gõꞌdá kậyị̂ ãzâ sĩ, má nĩ bê jó ạ́ngị́ Ôvârí kâ rî
ꞌálâ rãtáã ꞌẽlé rî, Kúmú Yésũ drí rû âꞌdázó má drí õzõ âbĩ-âbĩ kâtí. Tã âꞌdâ ꞌdĩ ꞌá rî, gólâ kĩ, ‘Õjílã jạ̃rị́bạ̃ nô kâ îcá ĩyî kô
tã ní drí âtálé ámâ tãsĩ rî ârílí. Ĩtí rî, mí ngâ ꞌwãâꞌwâ võ nô âyélé.’ 19Gõꞌdá má drí tã âtázó gólâ drí kĩ, ‘Gõꞌdá kúmú, má
îcá kô nĩlí vólé. Õjílã võ ꞌásĩ ndrĩ nị̃ ĩyî trá kĩ, sị́sị́ nã sĩ rî, má tô ậcị́ trá võ drị̃ị̂ ꞌásĩ gbãâ, nĩꞌá tã lẽ ꞌbá trá ní ꞌá rî ꞌbá yî
ûrú bê jó dũûdû rĩzó tã Ôvârí kâ ârílí rî ꞌbá yî ꞌásĩ, gõꞌdá kpá gólĩyî cã bê. 20Gõꞌdá gólĩyî fúlị́ bê Sĩtĩfánõ trá tã lẽlẽ
gólâkâ ní ꞌá rî tãsĩ rî, ꞌdĩî mâ bê rĩꞌá tólâ tã-drị̃ gólâ rî fũfũ kâ ꞌdĩ lẽꞌá gõꞌdá kpá rĩꞌá ítá ạ́ngị́ gólĩyî gólâ rî fũ ꞌbá ꞌdĩ ꞌbá yí
kâ vó lâ ndrẽꞌá.’ 21Nĩngá sĩ, Yésũ drí tã âtázó má drí kĩ, ‘Mí ngâ ûrû nĩlí. Mâ rĩꞌá ánî jõꞌá jẽjẽ ró tã ámákâ pẽlé gólĩyî
âꞌdó ꞌbá õjílã lídí ró rî ꞌbá yî drí, tãlâ gólĩyî ãꞌdô ró bê õjílã ámákâ ró.’ ”

22Õꞌbí ꞌdĩ ꞌbá yî rî ĩyî trá rĩꞌá úlị́ Póõlõ kâ ꞌdĩ ꞌbá yî ârílí, gõꞌdá gólĩyî ârî úlị́ ꞌdĩ ꞌbá yî õjílã lídí tãsĩ bê rî, gólĩyî drí
ngãzó rĩꞌá ôtrélé kĩ nĩ rî, “Úfû gólâ! Âꞌdó kô rĩꞌá mbị̂ õjílã gólâ lârâkô bê ĩtí ꞌdĩ drí rĩzó lédrẽ-lédrẽ ró ãngó nõ ꞌá!”
23Õꞌbí ꞌdĩ ꞌbá yî rî ĩyî trá ôtrélé ûrû ạ̃wạ̃ sĩ. Gólĩyî nĩꞌá ítá ĩyíkâ îyá bê gõꞌdá kpá tạ̃pị́lị́ndrị́ lôdã bê ûrû sĩ ạ̃wạ̃ sĩ. 24Tã rî
ꞌdĩ tãsĩ rî, drị̃-ꞌbá ạ̃jú ꞌbũ ꞌbá ꞌdĩ ꞌbá yí kâ drí tã ꞌbãzó ạ̃jú ꞌbũ ꞌbá íyíkâ rî ꞌbá yî drí Póõlõ rî âtrõzó lôfílí ạ̃ꞌdị́-drị̃ ĩyíkâ rî
ꞌálâ. Gólâ ꞌbã tã kpá trá gólĩyî drí, tãlâ Póõlõ rî cãzó ônjóróꞌbí sĩ, tãlâ gólâ õlôfõ ró tã õnjí gólâ drí ꞌẽlé õꞌbí ꞌdĩ ꞌbá yî ꞌbã
ꞌbá ôtrélé ạ̃wạ̃ sĩ gólâ rú rî. 25Gõꞌdá ạ̃jú ꞌbũ ꞌbá ꞌdĩ ꞌbá yî drẽ zãâ gólâ rî ômbéꞌá cãlé rî, gólâ drí ngãzó tã âtálé drị̃-ꞌbá
ạ̃jú ꞌbũ ꞌbá kâ ãzâ âꞌdó ꞌbá tólâ nã drí kĩ nĩ rî, “Ĩtí rî, tã ꞌbãꞌbã Rómã kâ lôgá ãnî kô õjílã gólâ âꞌdó ꞌbá pạ̃tị́ị̃ ró Rómã kâ
rî cãlé cú ĩtí tã gólâkâ kĩ ãkó yã?”

5722.3 Nĩ zị̂ Tã ꞌẼꞌẽ 5.34 tã Gãmãlélẽ kâ tãsĩ.



34 Tã ꞌẼꞌẽ 22–23
26Gõꞌdá drị̃-ꞌbá ạ̃jú ꞌbũ ꞌbá kâ ꞌdĩ ârî úlị́ ꞌdĩ ꞌbá yî bê rî, gólâ drí gõzó ngãlé nĩlí drị̃-ꞌbá ãmbá ạ̃jú ꞌbũ ꞌbá kâ rî ngálâ,

gõꞌdá gólâ rî îjílí kĩ, “Mí nị̃ tã õnjí gólâ ãmâ drí ꞌẽꞌá ꞌẽlâ nõ trá yã? Ãgô gólâ nãâ rî rĩꞌá õjílã pạ̃tị́ị̃ Rómã kâ ꞌî. Ní lẽ fí
ãmâ drí gólâ rî cãlé yã?”58

27Nĩngá sĩ, ãmbá rî ꞌdĩ drí ngãzó nĩlí Póõlõ ngálâ gólâ rî îjílí, “Ní âꞌdâ drẽ tã má drí, nî fí rĩꞌá õjílã pạ̃tị́ị̃ Rómã kâ ꞌî
yã?” Gõꞌdá Póõlõ drí tã-drị̃ lôgõzó kĩ nĩ rî, “Ãwô, mâ õjílã pạ̃tị́ị̃ Rómã kâ ꞌî.”

28Gõꞌdá nĩngá sĩ rî, drị̃-ꞌbá ãmbá ꞌdĩ drí tã âtázó kĩ, “Mâ rî gógó nõ fẽ ậdị̂ ạ́ngị́ ĩꞌdî má drí âꞌdózó õjílã Rómã kâ ró.”
Gõꞌdá Póõlõ drí tã âtázó kĩ, “Ámâ tãsĩ rî, útị̂ mâ trá õjílã Rómã kâ ró.”

29Gõꞌdá nĩngá sĩ, ạ̃jú ꞌbũ ꞌbá gólĩyî ꞌẽ ꞌbá Póõlõ rî cãlé rî ꞌbá yî drí ngãzó lôwãlé gõlé vólé ũrị̃ drí sĩ, gõꞌdá drị̃-ꞌbá ꞌdĩ
drí kpá âꞌdózó ũrị̃ ró, tãlâ gólâ ꞌbã tã ꞌbãꞌbã trá Póõlõ gólâ õjílã Rómã kâ ró rî ômbézó.

Tã gólâ Póõlõ drí âtálé tã kĩ ꞌbá Yúdạ̃ yí kâ rî ꞌbá yî ândrá rî
30Drị̃zõ ãzâ rî sĩ rî, drị̃-ꞌbá ạ́ngị́ ꞌdĩ lẽ drẽ zãâ tã ífí gólâ õjílã Yúdạ̃ yí kâ rî ꞌbá yî drí tã ꞌbãzó yí ândrá Póõlõ rú rî nị̃lị́

mbị̂mbị̂. Nĩngá sĩ, gólâ drí Póõlõ rî lôfõzó vólé gạ̃nị́mạ̃ ꞌásĩ, gõꞌdá drílâ tã ꞌbãzó drị̃-ꞌbá ạ́ngị́ ạ́ngị́ Yúdạ̃ yí kâ rî ꞌbá yî
drí rû êꞌbélé võ tã kĩ kâ Yúdạ̃ yí kâ rî ꞌá, tãlâ tã Póõlõ kâ rî kĩlí. Gõꞌdá nĩngá sĩ, gólâ drí Póõlõ rî âtrõzó ꞌbãlé âdrélé
gólĩyî ândrá ndrĩ tã lâ kĩlí.

23 1Gõꞌdá nĩngá sĩ, Póõlõ drí võ ndrẽzó mbị̂ õjílã gólĩyî rû êꞌbé ꞌbá tã íyíkâ kĩlí ꞌdĩ ꞌbá yî ngálâ, gõꞌdá tã âtázó gólĩyî
drí kĩ nĩ rî, “Ámâ ậdrúpị̃ yî, tã ị̂sũ ámákâ vó ró rî, má nị̃ trá kĩ, má rî trá ị̃nyạ́kú drị̃ nô ꞌá õjílã tãndí rî ró Ôvârí

ândrá lôsĩ gólâkâ má drí ꞌẽlé trá gólâ drí rî tãsĩ bũúũ âcálé ị̃tú ãndrõ nô ꞌá.”
2Gõꞌdá nĩngá sĩ, ãgô ãzâ rú bê Ãnãníyã gólâ ãmbá drị̃-ꞌbá lãꞌbí ꞌẽ kâ rî ꞌbá yí kâ drí tã ꞌbãzó õjílã âdré ꞌbá ĩyî Póõlõ rî

gãrã ꞌá rî ꞌbá yî drí, gólĩyî õsâ ró gólâ tị̂ ꞌá, tãlâ tã ị̂sũ gólĩyíkâ ꞌá rî, Póõlõ õlẽ trá íyî nyãányâ ꞌbãlé õjílã ãmbá ró.
3Nĩngá sĩ, Póõlõ drí tã âtázó kĩ, “Nî, tã pạ̃tị́ị̃ ró, Ôvârí âꞌdô kpá ánî sãꞌá, nî rû ôjá ꞌbá ró nõ, nî ĩꞌdî rĩꞌá õzõ ãbẽ ạ̃kû âgã
ꞌbá trá trạ̃ậtrậ gólâ gõꞌdá ndrũzó lâ ófó sĩ mvẽlé kpírí-kpírí, tãlâ ũsû ró bê lị̃fị́ drị̃ ꞌá rî kâtí. Mí rî tólâ ámâ tã kĩlí tã
ꞌbãꞌbã gólĩyî Ôvârí drí fẽlé Músạ̃ drí rî ꞌbá yî sĩ, gõꞌdá nî rî gógó, ní ró áníkâ tã ꞌbãꞌbã rî ꞌdĩ ꞌbá yî kôꞌdáwá, ĩꞌdî ní drí tã
ꞌbãzó õjílã drí ámâ sãzó tị̂ ꞌá ꞌdĩ ãkpãkãꞌdã úlị́ ámákâ drí ndẽ ãkó.”

4Gõꞌdá õjílã âꞌdó ꞌbá tólâ ãnyî Póõlõ bê rî ꞌbá yî drí gólâ rî îjízó kĩ nĩ rî, “Ní ꞌdâ drị̃-ꞌbá gólâ Ôvârí drí ꞌbãlé trá ãmbá
drị̃-ꞌbá lãꞌbí ꞌẽ kâ rî ꞌbá yí kâ ró rî ãꞌdô tãsĩ yã?”

5 Ĩtí, Póõlõ drí tã-drị̃ lôgõzó gólĩyî drí kĩ nĩ rî, “Má nị̃ị́ kô kĩ, ãgô ꞌdĩ rĩꞌá drị̃-ꞌbá ạ́ngị́ ꞌî drị̃-ꞌbá lãꞌbí ꞌẽ kâ rî ꞌbá yî drị̃lị́.
Rĩꞌá tã îgĩ-îgĩ Ôvârí kâ ꞌá kĩ, ‘Ní âtâ tã kô õnjí ró drị̃-ꞌbá õjílã áníkâ rî ꞌbá yî drị̃lị́ rî rú.’ ”59

6–8Gõꞌdá Póõlõ nị̃ trá kĩ nĩ rî, tã kĩ ꞌbá ꞌdĩ ꞌbá yî, ũrûkậ ꞌbá yî rĩꞌá ĩyî Sạ̃dúsị̃ ꞌî, gõꞌdá ũrûkậ ꞌbá yî ĩyíkâ Pạ̃rúsị̃ ꞌî.
Sạ̃dúsị̃ yî âtâ ĩyíkâ kĩ nĩ rî, õjílã õlîdrí kô õdrã ꞌásĩ, gõꞌdá mãlãyíkã ãâꞌdô kpá yûꞌdạ́wạ́, gõꞌdá õjílã líndrí ãâꞌdô kpá
yûꞌdạ́wạ́. Gõꞌdá Pạ̃rúsị̃ yî lẽ ĩyíkâ tã-drị̃ tã ꞌdî ꞌbá yí kâ rî ndrĩ. Ĩtí rî, Póõlõ drí ngãzó tã âtálé gólĩyî drí ngbạ́lạ́-ngbạ́lạ́ kĩ,
“Ámâ ậdrúpị̃ yî, mâ Pạ̃rúsị̃ ꞌî, gõꞌdá ámâ átá kpá Pạ̃rúsị̃ ꞌî. Gõꞌdá ngbãângbânõ rî, áâ trá tã ámákâ kĩꞌá nõngá, tãlâ má nị̃
trá kĩ, õjílã gólâ drã ꞌbá trá rî âꞌdô lîdríꞌá õdrã ꞌásĩ.” Gõꞌdá Póõlõ âtâ úlị́ ꞌdĩ ꞌbá yî bê rî, gólĩyî âꞌdó ꞌbá Pạ̃rúsị̃ ró rî ꞌbá yî
drí ngãzó ĩyî rĩꞌá lâwãlé gólĩyî Sạ̃dúsị̃ ró rî ꞌbá yí bê, tãlâ tã kĩꞌá nĩ rî õjílã ãâꞌdô lîdríꞌá õdrã ꞌásĩ rî tãsĩ. Ĩtí rî, tã kĩ ꞌbá ꞌdĩ
ꞌbá yî drí lãfálé cãzó. 9Gõꞌdá nĩngá sĩ, gbálálá ạ̃wạ̃ kâ gõꞌdá trá rõô. Gõꞌdá lãꞌbí îmbá ꞌbá ũrûkậ ꞌbá yî âꞌdó ꞌbá ĩyî
Pạ̃rúsị̃ ró rî yî drí ngãzó ĩyî ûrû lâwãlé ạ̃wạ̃ sĩ Sạ̃dúsị̃ yí bê. Gólĩyî kĩ nĩ rî, “Mã ûsú tã õnjí ãzãkã kô ãgô nõ rú. Ngãtá
mãlãyíkã âtâ úlị́ nĩ gólâ drí ngã lãjóꞌbá Ôvârí kâ yã rî.”

10Nĩngá sĩ, tã kĩ ꞌbá ꞌdĩ ꞌbá yî drí ngãzó ạ̃wạ̃ bê. Gõꞌdá Pạ̃rúsị̃ yî drí rĩzó Póõlõ rî lâsélé ĩyî lãfálé ꞌásĩ Sạ̃dúsị̃ yí bê.
Gõꞌdá tã rî ꞌdĩ tãsĩ rî, drị̃-ꞌbá ạ̃jú ꞌbũ ꞌbá yí kâ ꞌdĩ drí âꞌdózó ũrị̃ ró kĩ, áâꞌdô Póõlõ rî fũꞌá gólâ rî lâsê-lâsê ꞌdĩ sĩ. Ĩtí rî, gólâ
drí tã ꞌbãzó ạ̃jú ꞌbũ ꞌbá íyíkâ rî ꞌbá yî drí õnĩ ró ĩyî fĩlí gólĩyî lãfálé ꞌá Póõlõ rî ânjólé ânĩzó gólâ bê ạ̃ꞌdị́-drị̃ ĩyíkâ rî ꞌálâ.

11Gõꞌdá tã ꞌdî ꞌbá yî vólé drị̃ lâ ꞌásĩ ngạ́cị̂ lâ ꞌdĩ sĩ rî, Kúmú Yésũ drí íyî âꞌdázó Póõlõ drí gõꞌdá tã âtázó gólâ drí kĩ nĩ
rî, “Ní ị̂dû ánî fĩî! Tãlâ ní pẽ úlị́ ámákâ trá õjílã drí Yẽrõsãlémã ꞌá nõngá. Ĩtí rî, má âꞌdô kpá ánî ꞌbãꞌá nĩlí úlị́ ámákâ
pẽlé õjílã drí jạ̃rị́bạ̃ ạ́ngị́ Rómã kâ nã ꞌá tólâ.”

Tã gólâ Yúdạ̃ yî drí tã ậyị́zó ômbélé ngóló ꞌẽzó Póõlõ rî fũlị́ rî
12Cị̃ị́nó drị̃zõ lâ ãzâ rî sĩ rî, õjílã Yúdạ̃ yí kâ ũrûkậ ꞌbá yî drí rû êꞌbézó tã ậyị́lị́ Póõlõ rú. Gólĩyî ꞌbã tã trá lãtrítrí ró kĩ

nĩ rî, yĩ õnyá ngá kô, gõꞌdá yĩ ũmvú ngá mvũmvũ kpá kô, té õzõ yĩ ĩîcâ trá Póõlõ rî fũlị́ rî vósĩ. 13Õjílã gólĩyî lãtrítrí
ꞌdĩ îtrí ꞌbá rî ꞌbá yî rĩꞌá kôrô nyâꞌdî-rị̃ drị̃ị̂ sĩ. 14Gõꞌdá nĩngá sĩ, gólĩyî drí ngãzó nĩlí drị̃-ꞌbá lãꞌbí ꞌẽ ꞌbá kâ rî ꞌbá yî ngálâ
gólĩyî âꞌdó ꞌbá sị́sị́-lésĩ rî ꞌbá yí bê tã âꞌdálé gólĩyî drí kĩ nĩ rî, “Mã ꞌbã tã trá ꞌdó kpãkã ãlô lãtrítrí ró kĩ, mã îcá kô ngá
ãzãkã nyãlé ngá mvũmvũ bê té õzõ mã ũfû Póõlõ rî ꞌdĩ trá rî vósĩ. 15Nĩngá sĩ ꞌdõvó, ãnî gõꞌdá tã kĩ ꞌbá ãzâ ꞌbá yí bê, nĩ
jô tã âtî-âtî drị̃-ꞌbá ạ̃jú ꞌbũ ꞌbá Rómã kâ rî ꞌbá yî drị̃lị́ rî drí kĩ, nĩ lẽ tã Póõlõ kâ ꞌdĩ ífí lâ ûsúlị́ dódó, gólâ ĩînjî drị́ Póõlõ
rú sĩ ânĩlí âdrélé ãnî ândrá tị̂ lâ îjílí. Ĩtí rî, mã âꞌdô ãmákâ rû lậpị́ꞌá pávó gãrã drị̃ ꞌá njãâ Póõlõ rî fũlị́ drẽ ãkpãkãꞌdã gólâ
cá drẽ ãnî rú kô.”

16Gõꞌdá Póõlõ rî ádrã, îzó lâ rî mvá ró rî drí tã ậyị́lị́ trá Póõlõ rú ꞌdĩ ârízó. Nĩngá sĩ, drílâ ngãzó nĩlí fĩlí ạ̃ꞌdị́-drị̃ ạ̃jú
ꞌbũ ꞌbá Rómã kâ ꞌdĩ ꞌbá yí kâ rî ꞌálâ, nĩꞌá Póõlõ rî ûsúlị́, tãlâ tã ậyị́lị́ trá gólâ rú ꞌdĩ âtálé gólâ drí. 17Gõꞌdá ĩtí, Póõlõ ârî tã
rî ꞌdĩ bê rî, gólâ drí ngãzó drị̃-ꞌbá ạ̃jú ꞌbũ ꞌbá kâ ãzâ zị̃lị́ gõꞌdá tã âtázó drị̃-ꞌbá rî ꞌdĩ drí kĩ, “Ágá nõ rĩꞌá cú tã lậnjị̃-lậnjị̃
bê âtálé ãmbá ãnî drị̃lị́ rî drí. Ĩtí rî, ní trõ gólâ âjílí ãmbá rî ꞌdĩ ngálâ.”

5822.26 Tã ꞌbãꞌbã Rómã kâ âyé õjílã Rómã kâ kô cãlé drẽ cú ĩtí ókí drẽ tã õnjí gólâkâ rî kô.
5923.5 Âfõ-âfõ 22.28



Tã ꞌẼꞌẽ 23–24 35
18Gõꞌdá nĩngá sĩ, drị̃-ꞌbá ꞌdĩ drí ágá rî ꞌdĩ drị̃zó âjílí ãmbá rî ꞌdĩ ngálâ gõꞌdá tã âtázó ãmbá rî ꞌdĩ drí kĩ, “Póõlõ gólâ

ꞌbãlé gạ̃nị́mạ̃ ꞌá rî zị̂ mâ gõꞌdá tã âtázó má drí kĩ, ágá nõ âꞌdô rĩꞌá cú tã lậnjị̃-lậnjị̃ bê âtálé ní drí. Gõꞌdá má ạ̃ậdrị̃ gólâ
âjílí ní ngálâ.”

19Gõꞌdá ãmbá rî ꞌdĩ drí ágá rî ꞌdĩ drị́ lâ rũzó sẽlé fínyáwá gãrã drị̃ị̂ ĩyî rị̃-wálâ gõꞌdá gólâ rî îjízó ị̃nị́nị̂ ró kĩ nĩ rî, “Ní
lẽ ãꞌdô tã âtálé má drí yã?”

20Gõꞌdá ágá rî ꞌdĩ drí tã lôgõzó ãmbá rî ꞌdĩ drí kĩ, “Õjílã Yúdạ̃ yí kâ ũrûkậ ꞌbá yî êꞌbê ĩyî rû trá ãlô ꞌẽꞌá ánî îjílí Póõlõ
rî âjólé âdrélé ĩyî ândrá rû êꞌbê ĩyíkâ ị̃drú rî ꞌá, tãlâ yĩ ĩîjî ró bê gólâ tã îjî-îjî ũrûkậ ꞌbá yî sĩ, ãꞌdô ró bê tã gólâkâ kĩzó
mbị̂mbị̂. 21 Ĩtí rî, ní lẽ tã-drị̃ gólĩyíkâ ꞌdĩ kô. Ãgô gólĩyíkâ ãzâ ꞌbá yî bê rĩꞌá ĩyî kôrô nyâꞌdî-rị̃ drị̃ị̂ sĩ, gólĩyî lậpị̂ ĩyî trá
pávó gãrã drị̃ ꞌásĩ Póõlõ rî rũlị́ fũlị́ vólé. Gólĩyî îtrî lãtrítrí trá kĩ nĩ rî, yĩ õnyá ngá kô ngá mvũmvũ bê té õzõ yĩ ũfû
Póõlõ trá rî ĩꞌdî. Gõꞌdá ngbãângbânõ rî, gólĩyî rĩꞌá tótó tã ní drí ꞌbãꞌá lôgõꞌá lâ rî tẽꞌá ĩꞌdî.”

22Gõꞌdá nĩngá sĩ, ãmbá ꞌdĩ drí drị́-mbílí sõzó ágá ꞌdĩ lị̃fị́, gõꞌdá tã âtázó drílâ kĩ nĩ rî, “Ní âtâ tã kô õjílã ãzãkã drí kĩ,
ní pẽ tã rî ꞌdĩ trá má drí.” Nĩngá sĩ, ãmbá rî ꞌdĩ drí ágá rî ꞌdĩ jõzó vólé.

23Tólâ sĩ, gólâ drí drị̃-ꞌbá ạ̃jú ꞌbũ ꞌbá kâ yí zẽlé rị̃ rî ꞌbá yî ậzị́zó ânĩlí yí ngálâ. Gõꞌdá gólâ drí tã âtázó gólĩyî drí kĩ nĩ
rî, “Nĩ ậzị̂ ạ̃jú ꞌbũ ꞌbá ãníkâ rî ꞌbá yî kámá-rị̃ gõꞌdá kpá nyâꞌdî-nâ-drị̃-lâ-mûdrị́ ạ̃jú ꞌbũ ꞌbá gólĩyî rã ꞌbá bê õsánĩ drị̃ị̂ rî
ꞌbá yî, gõꞌdá kpá õjílã gólĩyî ạ̃jú bê rî ꞌbá yî kámá-rị̃ ꞌdó rû êꞌbélé võ ãlô ꞌá âꞌdólé njãâ ngãlé nĩlí Sẽsãréyã ꞌálâ ị̃tú-pá
njị̂-drị̃-lâ-sû ngạ́cị̂ nõ rî kâ sĩ. 24Gõꞌdá mĩ ꞌbã õsánĩ ãzâ ꞌbá yî kpá njãâ Póõlõ yî drí nĩzó drị̃ lâ ꞌá ĩyî, tãlâ nĩ îcâ ró bê
gólâ rî âjílí kúmú ạ́ngị́ Fẽlíkã ngálâ cú ĩtí tã õnjí ûsú ãkó lạ́tị̂ ꞌá.”

25Gõꞌdá nĩngá sĩ, gólâ drí wárãgã îgĩzó jõlé gólĩyí bê kĩ nĩ rî,
26Mâ Kãlõdíyã Lĩsíyã îgĩ wárãgã nô nĩ nî kúmú ãmákâ Fẽlíkã drí. Má ꞌê nî-bê-yã ãmbá ãmbá ní drí. 27Ãgô nõ má

drí rĩꞌá jõlâ ní ngálâ nõ, gólâ rĩꞌá ãgô tíbê õjílã Yúdạ̃ yí kâ rî ꞌbá yî drí rũlị́ trá gõꞌdá lẽlé trá fũlâ rî ĩꞌdî. Gõꞌdá má ûsû
vó lâ trá kĩ nĩ rî, gólâ ãâꞌdô fí õjílã pạ̃tị́ị̃ Rómã kâ ĩꞌdî. Bê trá ĩtí rî, má drí ngãzó ạ̃jú ꞌbũ ꞌbá ámákâ rî ꞌbá yî jõlé, nĩꞌá
gólâ rî âpálé õjílã Yúdạ̃ yí kâ ꞌdĩ ꞌbá yî drị́gạ́ sĩ. 28Nĩngá sĩ, má lẽ trá tã gólâ gólĩyî drí tã âꞌbãzó gólâ rú tã lâ sĩ nị̃lị́ rî,
má drí gólâ rî trõzó âjílí rû êꞌbê gólĩyíkâ võ tã kĩ kâ rî ꞌálâ. 29 Ĩtí rî, má ûsû trá rû êꞌbê võ rî ꞌdĩ ꞌá kĩ, áâꞌbã tã gólâ rú tã
ũrûkậ fínyáwá tã ꞌbãꞌbã gólĩyî nyãányâ kâ rî tãsĩ. Âꞌdó kô rĩꞌá tã lậnjị̃-lậnjị̃ ꞌî gólâ rî fũzó ngã kpálé ômbélé ꞌbãlé
gạ̃nị́mạ̃ ꞌá. 30Gõꞌdá ꞌdĩî vósĩ, ágá ãzâ drí ngãzó tã âꞌdálé má drí kĩ nĩ rî, õjílã Yúdạ̃ yí kâ ꞌdĩ ꞌbá yî ậyị̂ ĩyî tã trá ãgô nõ
rú fũlị́ vólé. Ĩtí rî, má drí gólâ rî jõzó ꞌwãâ ní ngáá tólâ, gõꞌdá má ꞌbã tã kpá trá gólĩyî tã ậyị́ ꞌbá trá gólâ rú rî ꞌbá yî drí
nĩzó ní ngálâ, tãlâ tã gólĩyî drí âꞌbãlé ãgô rî rú ꞌdĩ ngĩlí ní drí ĩyî tị̂ sĩ. ꞌDĩî tã má drí ꞌbãlé ní drí nị̃lị́ rî ĩꞌdî. Ĩꞌdî ꞌdĩ.
31Gõꞌdá nĩngá sĩ, ạ̃jú ꞌbũ ꞌbá tị́lị́lị́ ꞌdĩ ꞌbá yî drí tã gólâ ꞌbãlé trá ĩyî drí ꞌẽlé rî ꞌẽzó. Gólĩyî trõ Póõlõ trá ngạ́cị̂ ꞌdĩ sĩ âjílí

bũúũ jạ̃rị́bạ̃ Ãnĩtĩpátrõ kâ rî ꞌálâ. 32Gõꞌdá kậyị̂ ãzâ sĩ rî, ạ̃jú ꞌbũ ꞌbá ũrûkậ ꞌbá yî pá sĩ rî ꞌbá yî drí ngãzó gõlé ĩyî drí rĩ-võ
ꞌá Yẽrõsãlémã ꞌálâ. Gõꞌdá gólĩyî õsánĩ drị̃ị̂ rî ꞌbá yî lậvũ ĩyíkâ zãâ ạ̃tị́ ꞌálâ Póõlõ yí bê. 33Gõꞌdá gólĩyî drí nĩzó cãlé
Sẽsãréyã ꞌálâ. Gõꞌdá gólĩyî drí wárãgã ꞌdî fẽzó kúmú ạ́ngị́ Fẽlíkã drí, gõꞌdá Póõlõ rî fẽzó âyélé gólâ drị́gạ́. 34Nĩngá sĩ,
kúmú ạ́ngị́ Fẽlíkã drí ngãzó wárãgã rî ꞌdĩ zị̃lị́. Gõꞌdá drílâ Póõlõ rî îjízó ꞌbạ̃drị̃ gólâ rî tị̃zó ꞌálâ ꞌá rî tãsĩ. Nĩngá sĩ, Póõlõ
drí tã-drị̃ lôgõzó drílâ kĩ, úũtị̂ yî Sĩlísĩyã ꞌálâ. 35Gõꞌdá nĩngá sĩ, Fẽlíkã drí tã âtázó gólâ drí kĩ nĩ rî, “Tãndí ró! Õzõ
gólĩyî tã âꞌbã ꞌbá ní rú ꞌdĩ ꞌbá yî ãâcâ trá rî, má âꞌdô tã áníkâ kĩꞌá trá.”
Ĩtí rî, gólâ drí tã ꞌbãzó ạ̃jú ꞌbũ ꞌbá íyíkâ rî ꞌbá yî drí Póõlõ rî vó ndrẽlé dódó jó ạ́ngị́ ãzâ kúmú Ẽródẽ kâ ró rî ꞌá.

Tã Póõlõ drí âdrézó kúmú ạ́ngị́ Fẽlíkã ândrá rî

24 1Gõꞌdá kậyị̂ njị̂ vólé drị̃ ꞌásĩ rî, ãmbá drị̃-ꞌbá lãꞌbí ꞌẽ ꞌbá kâ rî ꞌbá yí kâ gólâ rú bê Ãnãníyã rî drí ngãzó nĩlí ĩyî
gólĩyî rĩ ꞌbá âdrélé sị́sị́-lésĩ ró rî ꞌbá yí bê Sẽsãréyã ꞌálâ, ꞌdĩî ãgô ãzâ rú bê Tẽrãtólõ gólâ tã lôpé ꞌbá ró tã kĩ ꞌbá drí

rî nĩ kpá kpãâ Ãnãníyã yí bê. Gõꞌdá nĩngá sĩ, gólĩyî câ bê Sẽsãréyã ꞌálâ rî, gólĩyî drí nĩzó kúmú ạ́ngị́ Fẽlíkã ngálâ tã
âŋõlé gólâ ândrá Póõlõ rú. 2 Ĩtí rî, kúmú Fẽlíkã drí Póõlõ rî ậzị́zó ânĩlí âdrélé ĩyî ândrá. Nĩngá sĩ, Póõlõ drí ânĩzó âdrélé
õzõ ꞌbãlé trá ꞌdĩ kâtí. Gõꞌdá nĩngá sĩ, Tẽrãtólõ drí ngãzó tã Yúdạ̃ yí kâ ngĩlí Fẽlíkã ândrá kĩ nĩ rî, “Kúmú ạ́ngị́ ãmákâ, nî
trá ĩꞌdî drị́-ãcê bê ꞌbạ̃drị̃ ãmákâ nõ drị̃lị́ tã nị̃nị̃ bê rõô. Gõꞌdá ní ꞌê tã tãndí kpá trá dũû ꞌbạ̃drị̃ ãmákâ ꞌá. Ní ꞌbã õjílã
ãmákâ trá rĩlí tã ạ̃ꞌdị́ sĩ ndrô ãmbá sĩ. 3Tãlâ tã rî ꞌdĩ ꞌbá yî tãsĩ rî, ãmâ rĩꞌá ãyĩkõ ãmbá bê kũmũ áníkâ tãsĩ. Gõꞌdá ĩtí rî,
mã lûyị̂ nî ãwô-ĩtí ꞌẽꞌẽ sĩ ạ̃dũkũ ãkó. 4Bê trá ĩtí rî, má lẽé kô ị̃tú-pá áníkâ ꞌbãlé nĩlí tãkó ĩtí, gõꞌdá má lôꞌbã rúꞌbạ́ ní drí
úlị́ ámákâ kútúwạ́ nõ ꞌbá yî ârílí. 5Mã ûsû trá nõngá õjílã ãmákâ rî ꞌbá yí bê kĩ, ãgô Póõlõ nõ rĩꞌá ãgô gólâ lâŋõ âsé ꞌbá
rî ĩꞌdî. Gólâ ꞌbã õjílã ãmákâ Yúdạ̃ yí kâ ngãlé õmbã ró mị̃rị̃ Rómã kâ rú võ ꞌásĩ ndrĩ. Gólâ kpá ĩꞌdî rĩꞌá drị̃-ꞌbá ꞌî õjílã
ãmâ drí zị̃lị́ “‘õjílã Nãzãrétã kâ rî ꞌbá yî”’60 drí rî. 6–7Gólâ ûjũ kpá trá jó ạ́ngị́ Ôvârí kâ Yẽrõsãlémã ꞌálâ rî îzãlé, gõꞌdá
mã rû gólâ cú ãkpãkãꞌdã drẽ gólâ ꞌé tã rî ꞌdĩ kô.61 8Õzõ ánî nyãányâ ĩîjî tã îjî nĩ gólâ tị́ rî, ní âꞌdô tã gólĩyî ãmâ drí âtálé
gólâ rú ní drí nõ ꞌbá yî ûsúꞌá ndrĩ ꞌdó tã pạ̃tị́-pạ̃tị̃ ró.”

9Gõꞌdá nĩngá sĩ, Tẽrãtólõ ndẽ úlị́ íyíkâ rĩꞌá âtálâ rî ꞌbá yî bê rî, Yúdạ̃ yî ãzâ ꞌbá yî drí tã ãlôlâ rãlé Póõlõ rú ꞌdĩ ꞌbá yî
âtázó kĩ, rĩꞌá tã mbị̂ ꞌî.

10Nĩngá sĩ, Fẽlíkã drí ngãzó tã âꞌdálé Póõlõ drí ngãlé ûrû tã ngĩlí. Ĩtí rî, Póõlõ drí ngãzó âdrélé ûrû gõꞌdá tã âtálé kĩ,
“Kúmú ãmákâ ró rî, má nị̃ trá kĩ nĩ rî, nî trá rĩꞌá tã kĩ ꞌbá ꞌî õjílã ãmákâ rî ꞌbá yî drị̃lị́ ndrô ãmbá sĩ. Bê trá ĩtí rî, mâ rĩꞌá
ãyĩkõ ró tã ámákâ rî ngĩlí trậ ní drí sị́rú-sị́rú. 11Õzõ ní ĩîjî õjílã ãzâ ꞌbá yî tị́ rî, ní âꞌdô ûsúꞌá lâ cú ĩtí lâŋõ ãkó kĩ, lậvũ
trá cé kậyị̂ mûdrị́-drị̃-lâ-ngâ-rị̃ ĩꞌdî má drí nĩzó Ôvârí rî ị̂njị̃lị́ Yẽrõsãlémã ꞌá tólâ rî. 12Gõꞌdá õjílã gólĩyî tã âŋõ ꞌbá má rú
ꞌdĩ ꞌbá yî ûsú mâ kô tị̂ ânyáꞌá tã ꞌbãꞌbã gólĩyíkâ rú õjílã bê jó ạ́ngị́ Ôvârí kâ rî ꞌá. Gólĩyî ûsú mâ kpá kô tã sõꞌá õjílã ꞌá,

6024.5 Õjílã Yúdạ̃ yí kâ zị̂ tã lẽ ꞌbá rî ꞌbá yî õjílã Nãzãrétã kâ rî ꞌbá yî, tãlâ gólĩyî lẽ tã trá Yésũ Nãzãrétã lé ꞌbá ró rî ꞌá.
6124.6-7 Tã ꞌẼꞌẽ 21.27-29 âꞌdô tã ị̂sũ Yúdạ̃ yí kâ âꞌdáꞌá.

tãlâ gólĩyî õngâ ró bê õmbã ró jó tã Ôvârí kâ ârî kâ rî ꞌbá yî ꞌásĩ jạ̃rị́bạ̃ ꞌdî ꞌá. 13Gólĩyî rĩꞌá cú ĩtí tã ãzãkã ãkó âꞌdálé ní
drí kĩ, tã gólĩyî drí âŋõlé má rú rî rĩꞌá ĩyî tã pạ̃tị́-pạ̃tị̃ ꞌî.

14 “Tã pạ̃tị́ị̃ rî ĩꞌdî rĩꞌá nõ, má ị̂njị̃ Ôvârí gólâ ãmâ ạ́ꞌbị́yạ́ yî Yúdạ̃ yî ró rî ꞌbá yî drí kpá rĩꞌá ị̂njị̃lâ rî ĩꞌdî, lạ́tị̂ gólâ Yésũ
kâ rî vó ró. Ĩtí ró rî, õjílã ꞌdî ꞌbá yî âtâ ĩyî kĩ, ãâꞌdô rĩꞌá ányâ ró. Gõꞌdá má lẽ tã trá úlị́ gólĩyî ndrĩ îgĩlí trá búkũ gólĩyî tã
ꞌbãꞌbã Ôvârí kâ bê yí ꞌá rî ꞌbá yî ꞌá gõꞌdá kpá búkũ tã ậngũ ꞌbá gólâkâ rî ꞌbá yí kâ ꞌá. 15Gõꞌdá mâ kpá rĩꞌá lị̃fị́ ꞌbãꞌbã bê
Ôvârí drị̃ị̂ kĩ, pạ̃tị́ị̃ gólâ âꞌdô õjílã ndrĩ tã tãndí ꞌbá gõꞌdá kpá õnjí rî ꞌbá yí bê lîdríꞌá õdrã ꞌásĩ. Gõꞌdá õjílã Yúdạ̃ yí kâ nõ
ꞌbá yî kpá rĩꞌá ĩyî lị̃fị́ ꞌbãꞌbã bê gólâ drị̃ị̂ tã ꞌdî tãsĩ. 16Gõꞌdá tãlâ tã ꞌdî tãsĩ rî, mâ rĩꞌá kárá rû cẽꞌá rõô, ãꞌdô ró bê rĩzó õjílã
tã mbị̂ ꞌbá ró Ôvârí ândrá gõꞌdá kpá õjílã ândrá.

17 “Má rî bê trá võ ãzâ ꞌbá yî ꞌásĩ ndrô dũû sĩ rî, má drí ngãzó gõlé tólâ Yẽrõsãlémã ꞌálâ ậdị̂ âtrõlé õjílã ãmákâ Yúdạ̃
yí kâ gólĩyî ĩzã ró rî yî drí, gõꞌdá kpá ngá fẽfẽ ró fẽlé Ôvârí drí jó ạ́ngị́ gólâkâ ꞌá. 18Gõꞌdá má drí rĩrĩ lãꞌbí ꞌdíyî âꞌdâ kâ
âꞌdólé ngbángbá Ôvârí rî lị̃fị́ drị̃ ꞌá rî ꞌẽrẽ ꞌá jó ạ́ngị́ Ôvârí kâ ꞌdĩ ꞌá rî, õjílã ꞌdî ꞌbá yî ũrûkậ lâ yî ûsû ĩyî mâ trá tólâ. Gõꞌdá
ꞌdĩî rĩꞌá, õjílã tị́lị́lị́ êꞌbé rû drẽ bê kô má rú rî, gõꞌdá õmbã drẽ kpá yûꞌdạ́wạ́. 19Gõꞌdá Yúdạ̃ yî ũrûkậ ꞌbá yî Ásĩyã lésĩ rî
ꞌbá yî bê rĩꞌá Yẽrõsãlémã ꞌá tólâ. Gõꞌdá gólĩyî nyãányâ âtâ tã nĩ má rú. Õzõ gólĩyî õlẽ trá ícícíyá ꞌẽlé má rú tãlâ óõfẽ ró
lâŋõ bê má drí rî, ꞌdõvó gólĩyî ãânĩ ĩyî nõlé ícícíyá ꞌẽlé má rú ní ândrá. 20Õjílã nô ꞌbá yî gólĩyî ânĩ ꞌbá kpá trá nõngá nõ,
ꞌdõvó gólĩyî ãâtâ ní drí ngãtá gólĩyî nị̃ tã õnjí ãzãkã trá gólĩyî drí ûsúlị́ trá tã ámákâ kĩlí rû êꞌbê gólĩyî nyãányâ kâ rî tú
rî. 21Gõꞌdá rû êꞌbê rî ꞌdĩ ꞌá rî, tã ãlô gólĩyî drí ûsúlị́ má rú rî rĩꞌá úlị́ gólĩyî má drí âtálé trá kĩꞌá nĩ rî, ‘Mĩ rî tã ámákâ kĩlí
ãndrõ nô, tãlâ má lẽ tã trá kĩ, õjílã gólĩyî ôdrã ꞌbá trá rî ꞌbá yî ãâꞌdô lîdríꞌá ĩyî õdrã ꞌásĩ’ rî drí rî ĩꞌdî. Nĩ ị̂sũ tã kĩ, úlị́ má
drí âtálé tã ámákâ âꞌdálé ngbálí-ngbálí tã kĩ ꞌbá ꞌdĩ ꞌbá yî ândrá rî rĩꞌá õnjí ró yã? Úlị́ ámákâ ạ̃dũkũ lâ ĩꞌdî ꞌdĩ.”

22Gõꞌdá Fẽlíkã nị̃ tã trá tãndí ró tã îmbâ lạ́tị̂ Yésũ kâ rî tãsĩ. Ĩtí rî, gólâ drí rû êꞌbê ꞌdĩ ndẽzó cú ĩtí tã gólâ âŋõlé Póõlõ
rú ꞌdĩ kĩ ãkó. Gólâ kĩ nĩ rî, “Lĩsíyã drị̃-ꞌbá ạ́ngị́ ạ̃jú ꞌbũ ꞌbá kâ ꞌdĩ õtírĩ âcá rî, má âꞌdô tã ꞌdî kĩꞌá trá.”

23Nĩngá sĩ, gólâ drí tã ꞌbãzó drị̃-ꞌbá ạ̃jú ꞌbũ ꞌbá kâ ãzâ drí kĩ nĩ rî, “Nĩ ndrê Póõlõ rî vó gạ̃nị́mạ̃ ꞌá, gõꞌdá gólâ õrî
drị̃-bạ́lạ́yị̂ ró. Gõꞌdá nĩ âyê õjílã kpá ngá âꞌdó ꞌbá bê rî ꞌbá yî âjílí gólâ drí.”

24Gõꞌdá kậyị̂ fínyáwá vólé drị̃ ꞌásĩ, Fẽlíkã yî õkó lâ Dõrõsílã õjílã Yúdạ̃ kâ ró rî bê drí tã jõzó ĩyî, Póõlõ ãânĩ ró
gạ̃nị́mạ̃ lésĩ tã âtálé ĩyí bê. Nĩngá sĩ, Póõlõ âcâ bê rî, Fẽlíkã yî drí úlị́ Póõlõ kâ tã lẽlẽ Yésũ Krístõ ꞌá ꞌdĩ tãsĩ rî ârízó.
25Tólâ sĩ, Póõlõ drí kpá tã âtázó rĩrĩ tãndí gólâ sũ ꞌbá Ôvârí rú rî tãsĩ gõꞌdá ꞌdíyî nyãányâ ậtũ-ậtũ gõꞌdá kậyị̂ Yésũ kâ
ꞌẽzó âgõlé tã õjílã ndrĩ kâ kĩlí rî tãsĩ. Fẽlíkã ârílí bê tã kĩꞌá nĩ, Ôvârí âꞌdô rĩrĩ õjílã kâ kĩꞌá rî, gólâ drí âꞌdózó ũrị̃ ró rõô.
Ĩtí rî, gólâ drí tã âtázó Póõlõ drí kĩ, “Ní gõ drẽ tãkõ vólé. Má âꞌdô ánî ậzị́ꞌá trá ânĩlí má ngálâ óꞌdí õzõ má ũûsû ị̃tú-pá
tãndí trá rî.”

26Úlị́ Póõlõ kâ ꞌdĩ ꞌbã Fẽlíkã trá âꞌdólé ũrị̃ ró, kpálé rî, Fẽlíkã lẽ kpá rõô Póõlõ drí íyî lị̃fị́ gĩlí ậdị̂ sĩ. Tã rî ꞌdĩ tãsĩ,
gólâ rî trá kárá Póõlõ rî ậzị́lị́ ânĩlí yí ngálâ. Gõꞌdá gólĩyî drí rĩzó úlị́ âtálé Póõlõ bê.

27Gõꞌdá ndrô rị̃ vólé drị̃ ꞌásĩ, õjílã ãzâ rú lâ Põrõsíyã Fésĩtõ rî ꞌbãzó kúmú ạ́ngị́ ró õjílã Yúdạ̃ yí kâ drị̃lị́ Fẽlíkã rî võ
ꞌá. Gõꞌdá Fẽlíkã kpálé trá ꞌẽꞌá nĩlí vólé rî, gólâ înjí Póõlõ kôꞌdáwá gạ̃nị́mạ̃ ꞌásĩ, tãlâ gólâ lẽ íyî tã ũsû ró bê õjílã Yúdạ̃ yí
kâ rú.

Tã Póõlõ drí âdrézó kúmú ạ́ngị́ Fésĩtõ ândrá rî

25 1Kậyị̂ nâ Fésĩtõ drí âcázó trá ꞌbạ̃drị̃ ꞌdî ꞌá rî vósĩ, drílâ ngãzó Sẽsãréyã ꞌásĩ nĩlí Yẽrõsãlémã ꞌálâ. 2Gõꞌdá
Yẽrõsãlémã ꞌálâ rî, drị̃-ꞌbá ạ́ngị́ lãꞌbí ꞌẽ ꞌbá kâ rî ꞌbá yî gõꞌdá kpá drị̃-ꞌbá Yúdạ̃ yí kâ ãzâ ꞌbá yí bê drí ngãzó nĩlí ĩyî

kúmú Fésĩtõ ngálâ, nĩꞌá tã âtálé gólâ drí tã gólĩyî drí âꞌbãlé trá Póõlõ rú ꞌdĩ ꞌbá yî tãsĩ. 3Gólĩyî îjî kúmú Fésĩtõ trá tã
ĩyíkâ rî lẽlé cé ĩꞌdî, gólâ ãâjô ró Póõlõ ânĩlí Yẽrõsãlémã ꞌálâ. Gólĩyî âtâ tã ꞌdî ĩtí, tãlâ gólĩyî ậyị̂ tã trá Póõlõ rî fũzó lạ́tị̂
drị̃ị̂ nĩrĩ Yẽrõsãlémã ꞌálâ rî ꞌá.

4Gõꞌdá kúmú Fésĩtõ drí tã âtázó gólĩyî drí kĩ nĩ rî, “Lómígówá ámákâ rî ꞌbá yî rĩꞌá Póõlõ rî lôkíꞌá gạ̃nị́mạ̃ ꞌá Sẽsãréyã
ꞌálâ. Gõꞌdá ámâ nyãányâ lẽ trá gõlé vólé tólâ ngbãângbânõ. 5Õzõ gólâ õꞌê tã õnjí trá rî, ꞌdõvó drị̃-ꞌbá ãníkâ rî ꞌbá yî ãânĩ
ícícíyá ꞌẽlé gólâ rú tólâ.”

6 Ĩtí rî, kúmú Fésĩtõ drí rĩzó tólâ cãlé õzõ kậyị̂ njị̂-drị̃-lâ-nâ, ngãtá kpá mûdrị́ kâtí. Vó lâ sĩ, drílâ ngãzó gõlé Sẽsãréyã
ꞌálâ. Gõꞌdá drị̃zõ ãzâ rî sĩ, gólâ drí rĩzó võ tã kĩ kâ rî ꞌá, gõꞌdá drílâ võrã jõzó Póõlõ vó ânĩlí yí ngálâ. 7Gõꞌdá nĩngá sĩ,
Póõlõ âcâ bê võ tã kĩ kâ ꞌdĩ ꞌá rî, drị̃-ꞌbá Yúdạ̃ yí kâ gólĩyî ânĩ ꞌbá Yẽrõsãlémã lésĩ rî ꞌbá yî drí ngãzó ĩyî âdrélé gbãâ
gólâ rú sĩ, gõꞌdá rĩꞌá ĩyî tã õnjî-õnjî âtálé tã gólâ drí ꞌẽlé rî rú. Gõꞌdá gólĩyî îcá kô úlị́ ĩyíkâ Póõlõ rú rî ꞌbá yî ꞌbãlé âꞌdólé
pạ̃tị́ị̃ mbị̂mbị̂ ró. 8 Ĩtí rî, Póõlõ drí ngãzó tã íyíkâ rî ꞌbá yî ngĩlí kĩ nĩ rî, “Má ị̂njị̃ tã ꞌbãꞌbã gólĩyî Yúdạ̃ yí kâ rî ꞌbá yî trá
cú ĩtí tã õnjí ãzãkã ãkó. Má îzãá jó Ôvârí kâ kôꞌdáwá, gõꞌdá má âtá tã õnjí kpá kôꞌdáwá kúmú ạ́ngị́ Rómã kâ rú.”

9Gõꞌdá kúmú Fésĩtõ lẽ õjílã Yúdạ̃ yí kâ ꞌbãlé âꞌdólé ãyĩkõ ró yí drị́gạ́ sĩ. Ĩꞌdî gólâ drí tã lôgõzó Póõlõ drí kĩ, “Ní lẽ
tã-drị̃ trá ngãzó nĩlí Yẽrõsãlémã ꞌálâ, tãlâ má drí tã ánî tãsĩ rî kĩzó bê tólâ yã?”

10Gõꞌdá nĩngá sĩ, Póõlõ drí tã-drị̃ lôgõzó kĩ nĩ rî, “Võ nô nõngá rĩꞌá võ tã kĩ kâ kúmú ạ́ngị́ Rómã kâ rî kâ ĩꞌdî, gõꞌdá
mâ rĩꞌá õjílã Rómã kâ ꞌî. Nõô rĩꞌá võ mbị̂ tíbê tã ámákâ kĩzó rî ĩꞌdî. Má ꞌé tã ãzãkã õnjí lâ ró õjílã Yúdạ̃ yí kâ rú kô, õzõ
ní drí nị̃rị̃ lâ trá rî tí. 11Tí õzõ má õꞌê tã ãzâ ꞌbá yî trá õnjí ró ámâ fũzó tã lâ ꞌá rî, má îjí nî kô ámâ pãlé õdrã rî ꞌdĩ ꞌásĩ.
Gõꞌdá tã gólĩyî õjílã nô ꞌbá yî drí tã âtrõzó âꞌbãlé má rú tã lâ sĩ nô, õzõ ní õndrê tã gólĩyíkâ ꞌdĩ õnjõ ró rî, ꞌdĩî âꞌdó kô
rĩꞌá tã mbị̂ ró ámâ trõzó fẽlé vólé gólĩyî drị́gạ́. Má lôꞌbã rúꞌbạ́ ní drí, kúmú ạ́ngị́ Rómã kâ õkî tã ámákâ nĩ.”

12Gõꞌdá nĩngá sĩ, kúmú Fésĩtõ drí ngãzó nĩlí tã ꞌdî ífí lâ ôjálé õjílã íyíkâ gólĩyî tã lôgõ ꞌbá ró yí drí rî ꞌbá yí bê. Ĩtí rî,
drílâ tã lôgõzó Póõlõ drí kĩ, “Âꞌdó kô õnjí ró. Ní lôꞌbã rúꞌbạ́ trá ãmbá, kúmú ạ́ngị́ ãmákâ Rómã ꞌálâ rî ãârî ró tã áníkâ
ꞌdĩ rî, ĩtí rî, ní âꞌdô nĩꞌá gólâ ngáá tólâ.”

Tã gólâ kúmú Fésĩtõ yî drí tã Póõlõ kâ âtázó kúmú ạ́ngị́
Ãgãrípã bê rî

13Kậyị̂ fínyáwá vósĩ, kúmú ạ́ngị́ Ãgãrípã62 drí nĩzó Sẽsãréyã ꞌálâ îzó lâ Bẽrẽnísĩ bê, nĩꞌá kúmú Fésĩtõ rî lậgúlị́ kúmú
óꞌdí ró. 14Gõꞌdá gólĩyî rílí bê tólâ gbíyá ãcê rî, Fésĩtõ drí tã Póõlõ kâ ngĩzó Ãgãrípã drí kĩ nĩ rî, “Õjílã ãzâ drẽ zãâ bê
rĩꞌá nõngá, gólâ Fẽlíkã drí ꞌbãlé gạ̃nị́mạ̃ ꞌá ạ̃kû ró nã sĩ rî. 15Mã nĩlí bê Yẽrõsãlémã ꞌálâ rî, drị̃-ꞌbá gólĩyî lãꞌbí ꞌẽ ꞌbá kâ rî
ꞌbá yî gõꞌdá sị́sị́ lé ꞌbá Yúdạ̃ yí kâ rî ꞌbá yî ꞌbã ĩyî tã trá má ândrá gólâ rú. Gõꞌdá ĩtí rî, gólĩyî îjî mâ trá tã gólâkâ kĩlí, tãlâ
ãꞌdô ró bê gólâ rî fũzó vólé. 16Gõꞌdá má lôgõ tã gólĩyî drí kĩ nĩ rî, rĩꞌá lãꞌbí ãmâ õjílã Rómã kâ rî ꞌbá yí kâ ĩꞌdî, sị́sị́ õjílã
zị̃lị́ âdrélé kúmú ândrá gólĩyî tã ꞌbã ꞌbá gólâ rú rî ꞌbá yí bê, tãlâ gólâ õngî ró bê tã íyíkâ cú íyî tị̂ sĩ. Gõꞌdá ĩtí rî, má fẽé
õjílã kô gólĩyî tã ꞌbã ꞌbá trá gólâ rú rî ꞌbá yî drị́gạ́ drẽ cú ĩtí má ndẽé tã rî ꞌdĩ kô.

17 “Âꞌdólé bê trá ĩtí rî, mã âcâ bê nõngá gólĩyî tã ꞌbã ꞌbá ãgô ꞌdĩ rú ꞌdĩ ꞌbá yí bê rî, mã njãá kô. Drị̃zõ ãzâ rî sĩ rî, má
drí kôrô ngãzó nĩlí rĩlí võ tã kĩ kâ rî ꞌálâ, gõzó tã ꞌbãlé ãgô ꞌdĩ âtrõzó âjílí âdrélé má ândrá. 18Má ị̂sũ ámákâ kĩ, õjílã
gólĩyî tã ꞌbã ꞌbá gólâ rú ꞌdĩ ꞌbá yî ãâꞌdô ĩyî tã ꞌbãꞌá kĩ, gólâ õrî trá tã õnjí ꞌẽlé. Gõꞌdá ꞌdĩî gólĩyî ꞌé kô. 19 ꞌDĩî võ lâ ꞌá rî,
gólĩyî ânyâ tị̂ cé gólâ rú, tãlâ tã ũrûkậ gólĩyíkâ Ôvârí ĩyíkâ rî ị̂njị̃ kâ rî tãsĩ gõꞌdá kpá Yésũ ãgô ãzákôlâ ꞌdĩ ró rî tãsĩ.
Yésũ rî ꞌdĩ drã trá ạ̃kû ró, gõꞌdá ãgô Póõlõ ꞌdĩ âꞌbã tã kĩ nĩ rî, gólâ õlîdrî trá gõꞌdá ãâꞌdô bê rĩꞌá lédrẽ-lédrẽ ró. 20Gõꞌdá
mã nị̃ị́ tã mbị̂ ûsúlị́ tã Póõlõ kâ ꞌdĩ tãsĩ rî kô. Ĩtí rî, má drí Póõlõ rî îjízó ngãtá gólâ âꞌdô îcáꞌá tã lẽlé nĩzó Yẽrõsãlémã
ꞌálâ má drí tã gólâkâ kĩzó bê yã rî. 21Gõꞌdá nĩngá sĩ rî, gólâ drí ngãzó rúꞌbạ́ lôꞌbãlé kĩ, má ĩîcâ trá íyî vó ndrẽlé bũúũ
má ĩîcâ ró bê íyî jõlé Rómã ꞌálâ kúmú ạ́ngị́ ãmákâ drí tólâ tã íyíkâ kĩlí. Nĩngá sĩ, má drí tã ꞌbãzó lómígówá yî drí gólâ
rî lôkílí nõngá bũúũ õzõ ĩîcâ trá má drí gólâ rî jõzó kúmú ãmákâ ạ́ngị́ ró ꞌdĩ ngálâ rî.”

22Gõꞌdá nĩngá sĩ, Ãgãrípã drí tã âtázó kĩ, “Ámâ nyãányâ lẽ kpá tã ãgô ꞌdĩ kâ ârílí.”
Gõꞌdá Fésĩtõ drí tã-drị̃ lôgõzó drílâ kĩ, “Ní âꞌdô úlị́ gólâkâ âríꞌá trá ị̃drú.”

Tã gólâ Póõlõ rî âtrõzó âjílí kúmú ạ́ngị́ Ãgãrípã ândrá
tãlâ tã gólâkâ ârízó bê rî

23Gõꞌdá kậyị̂ ãzâ sĩ rî, kúmú ạ́ngị́ Ãgãrípã yî Bẽrẽnísĩ bê drí ânĩzó ĩyî âcálé fĩlí õjílã ãmbâ-ãmbâ ró jó ạ́ngị́ rû êꞌbê kâ
rî ꞌá. Õjílã dũû gólĩyî âdré ꞌbá ndị́rị́ pávó gãrã ꞌásĩ rî ꞌbá yî drí gólĩyî lậgúzó tãndí ró kôrô. Gõꞌdá gólĩyî drí fĩzó jó rû
êꞌbê kâ ꞌdĩ ꞌá drị̃-ꞌbá ạ̃jú ꞌbũ ꞌbá drị̃lị́ rî ꞌbá yí bê, gõꞌdá kpá õjílã jạ̃rị́bạ̃ ꞌdî kâ lậnjị̃ ꞌbá lậnjị̃ rî ꞌbá yí bê. Nĩngá sĩ, Fésĩtõ
drí tã ꞌbãzó Póõlõ rî âtrõzó âjílí âdrélé ĩyî ândrá.

24Nĩngá sĩ, kúmú Fésĩtõ drí tã âtázó kĩ nĩ rî, “Kúmú ạ́ngị́ Ãgãrípã gõꞌdá kpá ãnî gólĩyî rû êꞌbé ꞌbá trá ãmá bê nõngá
nõ ꞌbá yî, nĩ ndrê drẽ võ ãgô nõ ngálâ. Gólâ ĩꞌdî rĩꞌá ãgô õjílã ndrĩ Yúdạ̃ yí kâ Yẽrõsãlémã ꞌálâ gõꞌdá kpá nõngá nõ ꞌbá
yî drí rĩꞌá ícícíyá ꞌẽlé rú lâ rî ĩꞌdî. Gõꞌdá gólĩyî rî trá ôtrélé tã âtâ-âtâ bê má drí kĩ nĩ rî, má ũfû gólâ vólé. 25Gõꞌdá tã
gólâkâ tãsĩ rî, ámâ nyãányâ ûsú tã ãzãkã gólâ drí ꞌẽlé trá õnjí ró, gólâ rî ꞌbã ꞌbá âꞌdólé fũlị́ fũfũ tã lâ sĩ rî kô. Gõꞌdá nĩngá
sĩ, Póõlõ lôꞌbã rúꞌbạ́ trá tã îjílí kĩ, kúmú ạ́ngị́ ãmákâ Rómã ꞌálâ rî ãâꞌdô tã íyíkâ rî kĩꞌá nĩ. Ĩtí rî, má ị̂sũ tã trá gólâ rî jõzó
Rómã ꞌá tólâ. 26Gõꞌdá má nị̃ị́ úlị́ gólĩyî má drí ꞌẽꞌá îgĩlâ wárãgã ꞌá jõlé kúmú ạ́ngị́ nã drí gólâ rî tãsĩ rî drẽ kô. Gõꞌdá bê
ĩtí rî, má âtrõ gólâ trá ãndrõ nõngá ãnî õjílã ândrá gõꞌdá ngîngî lâ nî kúmú Ãgãrípã ândrá, tãlâ mã ndrê ró tã gólâkâ bê
kpãkã ãlô. Nĩngá sĩ rî, má âꞌdô îcáꞌá cú tã ũrûkậ ꞌbá yî ûsúlị́ gólâ rî tãsĩ îgĩlí wárãgã ꞌá kúmú ạ́ngị́ nã drí, 27 tãlâ má nị̃
trá kĩ, âꞌdó kô rĩꞌá dó õjílã gạ̃nị́mạ̃ ꞌá rî jõzó kúmú ạ́ngị́ drí Rómã ꞌálâ cú ĩtí tã õnjí gólâkâ rî ꞌbá yî ngĩ ãkó.”

Tã Póõlõ drí úlị́ íyî nyãányâ kâ âtázó kúmú ạ́ngị́ Ãgãrípã ândrá rî

26 1Gõꞌdá nĩngá sĩ, kúmú ạ́ngị́ Ãgãrípã drí Póõlõ rî âyézó úlị́ yí ngá lésĩ rî ꞌbá yî âtálé. Nĩngá sĩ, Póõlõ drí ngãzó
íyî drị́ îngálé ûrû, gõꞌdá ngãzó tã íyíkâ rî ꞌbá yî ngĩlí kĩ nĩ rî, 2 “Kúmú Ãgãrípã, mâ rĩꞌá ãyĩkõ ró ãmbá ãndrõ nô,

tãlâ trá rĩꞌá ní ândrá ĩꞌdî má drí îcázó tã gólâ Yúdạ̃ yí kâ lôꞌbãlé trá má rú nõ ngĩlí. 3Mâ rĩꞌá ãyĩkõ ró ngîngî lâ tã ámákâ
nõ ngĩlí ní drí kúmú, tãlâ nî rĩꞌá õjílã gólâ lãꞌbí Yúdạ̃ yí kâ nị̃ ꞌbá ndrĩ gõꞌdá kpá tã gólĩyî ãmâ drí tã-drị̃ lẽzó tã lâ sĩ kô
ãmâ lãfálé ꞌásĩ rî ꞌbá yí bê. Bê trá ĩtí rî, má lôꞌbã rúꞌbạ́ ní drí úlị́ ámákâ nõ ꞌbá yî ârílí mãnísĩ dódó.

4 “Õjílã Yúdạ̃ yí kâ ndrĩ nị̃ ĩyî rĩrĩ tãndí ámákâ rî ꞌbá yî trá ndrĩ õjílã ámâ nyãányâ kâ Yúdạ̃ yî ró rî ꞌbá yî lãfálé kó
ꞌdĩmvã ꞌásĩ, sị́sị́ lâ rĩꞌá ꞌbạ̃drị̃ ámâ nyãányâ kâ rî ꞌá, gõꞌdá kpá Yẽrõsãlémã ꞌálâ. 5Õzõ gólĩyî õlẽ trá tã mbị̂mbị̂ rî âtálé ĩꞌdî
ámâ tãsĩ rî, gólĩyî âꞌdô âtáꞌá lâ kĩ nĩ rî, yĩ nị̃ trá kĩ, má rî trá rĩlí Pạ̃rúsị̃ tãndí ró. Âꞌdô Pạ̃rúsị̃ yí kâ rî vó ró rî, má rî trá
ûjũlị́ kárá rõô rĩꞌá tã ꞌbãꞌbã gólĩyî Ôvârí kâ rî ꞌbá yî ꞌbãlé ꞌẽlé ndrĩ kôrô õjílã ãzâ ꞌbá yî drị̃ị̂ sĩ. 6Bê trá ĩtí rî, má drí lị̃fị́
ꞌbãzó tã kĩꞌá nĩ rî, Ôvârí ãâꞌdô õjílã ꞌẽꞌá lîdrílí õdrã ꞌásĩ õzõ gólâ drí âtálé trá ạ̃kû ró ạ̃kû ró nã ꞌbá yî sĩ, ãmâ ạ́ꞌbị́yạ́ yî drí
rî kâtí rî drị̃ị̂. Gõꞌdá ngbãângbânõ rî, áâtrõ mâ âdrélé ní ândrá ãndrõ nô rî tã lîdrî-lîdrî rî gógó ꞌdĩ kâ tãsĩ. 7Gõꞌdá õjílã
Yúdạ̃ yí kâ ꞌbạ̃súrú mûdrị́-drị̃-lâ-ngâ-rị̃ rî ꞌbá yî ndrĩ ûjũ ĩyî Ôvârí rî ị̂njị̃lị́ kậyị̂ vósĩ cé, ãꞌdô ró bê ĩyî drí îcázó Ôvârí rî
ndrẽlé õjílã lîdrírĩ ꞌá ị̃zạ́tú. Gólĩyî ꞌbã lị̃fị́ drị̃ lâ kĩ, pạ̃tị́ị̃ Ôvârí âꞌdô õjílã ꞌẽꞌá lîdrílí õdrã ꞌásĩ. Gõꞌdá ngbãângbânõ, Yúdạ̃
yî ꞌdĩ ꞌbá yî nyãányâ lâ rĩꞌá ĩyî ãlôlâ gólĩyî tã âtá ꞌbá má rú tãlâ tã lẽlẽ ámákâ tã ꞌdî ꞌá rî tãsĩ rî yî ĩꞌdî. 8Ãnî õjílã ndrĩ, nĩ
rî tã ị̂sũlị́ kĩ, Ôvârí ãâꞌdô rĩꞌá cú ĩtí mbârâkã ãkó õjílã lîdrízó õdrã ꞌásĩ rî ãꞌdô tãsĩ yã?

9 “Mâ rî gógó nyãányâ lâ kpá ị̂sũ tã trá sị́sị́ nã sĩ kĩ, rĩꞌá tã mbị̂ ꞌî má drí rĩzó õjílã gólĩyî tã lẽ ꞌbá trá Yésũ Nãzãrétã
kâ rî ꞌá rî ꞌbá yî îkpókpólõlé. 10Nĩngá sĩ, má îkpókpólõ õjílã ꞌdî ꞌbá yî trá Yẽrõsãlémã ꞌálâ. Drị̃-ꞌbá lãꞌbí ꞌẽ ꞌbá kâ rî ꞌbá yî

6225.13 Ãgãrípã Nõô rĩꞌá kúmú Ẽródẽ rî ózõwá rî mvá ĩꞌdî.

drí drị́-ãcê fẽzó má drí tã lẽ ꞌbá dũû Yésũ ꞌá rî ꞌbá yî ûrúzó ômbélé ꞌbãlé gạ̃nị́mạ̃ ꞌá. Õzõ gõꞌdá óõkî tã gólĩyíkâ trá kĩ,
gólĩyî õdrã rî, má drí kpá tã-drị̃ lẽzó tã rî ꞌdĩ ꞌá. 11Má rî trá kậyị̂ vósĩ kárá rĩꞌá lâŋõ fẽlé gólĩyî drí jó gólĩyî drí rĩzó tã
Ôvârí kâ ârílí rî ꞌásĩ ndrĩ, ãꞌdô ró bê gólĩyî ꞌbãlé tã lẽlẽ ĩyíkâ Yésũ ꞌá rî gãlé dó. Mâ trá õmbã ró rõô gólĩyí bê. Ĩtí rî,
õmbã ámákâ ꞌbã mâ trá nĩlí jạ̃rị́bạ̃ ãtrâ ãzâ ꞌbá yî ꞌásĩ nĩꞌá gólĩyî ûrú bê.

12 “Gõꞌdá tãlâ tã ꞌdî tãsĩ rî, drị̃-ꞌbá lãꞌbí ꞌẽ ꞌbá kâ rî ꞌbá yî drí drị́-ãcê fẽzó má drí wárãgã bê nĩzó tã ãlôlâ ꞌdĩ ꞌbá yî ꞌẽlé
gólĩyî tã lẽ ꞌbá ró rî ꞌbá yî drí kpá Dãmãsékẽ ꞌálâ. 13Óõ kúmú Ãgãrípã, mâ bê drẽ rĩꞌá nĩꞌá lạ́tị̂ drị̃ị̂ sĩ Dãmãsékẽ ꞌálâ rî,
ị̃tú gbílí-gbílí sĩ, má drí võ îꞌĩ-îꞌĩ ndrẽzó lậgû-lậgû ró kãngbê-kãngbê kôrô ị̃tú drị̃ị̂ sĩ. Îwâ võ ꞌbũû lésĩ gõꞌdá võ îꞌĩlí ãmâ
gãrã ꞌásĩ gbãâ õjílã má bê rî ꞌbá yí bê. 14Gõꞌdá tãlâ ngá îꞌĩ ꞌdî tãsĩ rî, ãmâ drí ngãzó ndrĩ lôꞌdélé ị̃nyạ́kú drị̃ị̂. Nĩngá sĩ rî,
má drí gbórókõ ârízó úlị́ âtáꞌá má drí tị̂ ãmákâ Yúdạ̃ yí kâ sĩ kĩ nĩ rî, ‘Sóõlõ, Sóõlõ, ní rî lâŋõ fẽlé má drí ãꞌdô tãsĩ yã?
Õzõ ní ũꞌbû ạ̃jú má bê rî, ní rî ꞌdĩ lâŋõ sõꞌá ãkpã ánî ífífí rú!’

15 “Nĩngá sĩ, má drí tã lôgõzó drílâ kĩ nĩ rî, ‘Kúmú, nî ãꞌdî ĩꞌdî yã?’
“Gõꞌdá ĩtí rî, gbórókõ rî ꞌdĩ drí tã kõzó má tị́ kĩ, ‘Mâ Yésũ gólâ ní drí rĩzó lâŋõ fẽlé drílâ rî ĩꞌdî. 16Gõꞌdá ní ngâ ûrû.

Má âꞌdâ mâ trá ní drí ãndrõ ánî ꞌbãlé âꞌdólé lãjóꞌbá ámákâ ró. ꞌDõvó ní ꞌdê nĩlí tã gólâ ní drí ndrẽlé trá ámâ tãsĩ ãndrõ
nô nõ pẽlé õjílã drí gõꞌdá kpá tã gólâ má drí ꞌẽꞌá âꞌdálâ ní drí ị̃zạ́tú rî. 17Má âꞌdô ánî pãꞌá õjílã ánî nyãányâ Yúdạ̃ yí kâ
drị́gạ́ sĩ gõꞌdá kpá õjílã lídí ãzâ ꞌbá yí bê. Má jô nî gólĩyî ngálâ 18 gólĩyî ꞌbãlé tã nị̃lị́ ámâ tãsĩ. Gõꞌdá ní âꞌdô gólĩyî ꞌbãꞌá
rû jãlé âfõlé ị́nị́rị́kúwạ́ Sãtánã kâ rî ꞌásĩ ânĩlí võ îꞌĩ-îꞌĩ Ôvârí kâ rî ꞌá, tãlâ gólĩyî ꞌbãlé tã lẽlé má ꞌá. Ĩtí rî, Ôvârí âꞌdô gólĩyî
âyéꞌá tã õnjí gólĩyíkâ rî ꞌbá yî ꞌásĩ. Gõꞌdá gólâ âꞌdô gólĩyî ꞌbãꞌá âꞌdólé õjílã gólĩyî gólâ drí zĩlí trá yí drí rî ꞌbá yî lãfálé.’

19 “Kúmú Ãgãrípã, gbórókõ gólâ ậꞌú ꞌbá ꞌbũû lésĩ rî, má ârî fí úlị́ ꞌdĩ ꞌbá yî trá ꞌẽlé dódó. 20Má nĩ trá úlị́ Ôvârí kâ pẽlé
sị́sị́ Dãmãsékẽ ꞌálâ, gõꞌdá Yẽrõsãlémã ꞌálâ, gõꞌdá kpá ꞌbạ̃drị̃ ndrĩ Yúdạ̃ yí kâ rî ꞌbá yî ꞌásĩ. Gõꞌdá má nĩ kpá trá tã rî ꞌdĩ
pẽlé õjílã ꞌbạ̃súrú ãzâ ꞌbá yí kâ drí. Má pẽ tã trá gólĩyî drí drị̃ âdĩzó vólé tã õnjí ĩyíkâ rî ꞌbá yî ꞌásĩ, gõꞌdá úlị́ Ôvârí kâ rî
ꞌbá yî ârízó ꞌẽlé ĩꞌdî. Má âtâ tã, gólĩyî õrî tã tãndí ꞌẽlé ĩꞌdî. ꞌDĩî âꞌdô âꞌdálâ kĩ, pạ̃tị́ị̃ gólĩyî âdĩ drị̃ trá tã õnjí gólĩyíkâ rĩꞌá
ꞌẽlâ ạ̃kû ró nã ꞌbá yî ꞌásĩ.

21 “Ĩtí, rĩꞌá tãlâ tã gólĩyî má drí pẽlé trá ꞌbạ̃súrú ãzâ ꞌbá yî drí ꞌdĩ tãsĩ, õjílã Yúdạ̃ yí kâ drí ngãzó ámâ rũlị́ ạ̃ꞌdị́-drị̃ jó
ạ́ngị́ Ôvârí kâ rî kâ ꞌásĩ, tí ꞌẽzó ámâ fũlị́ fũfũ vólé. 22Gõꞌdá Ôvârí drí rĩzó ámâ pãlé gólĩyî drị́gạ́ sĩ bũúũ âcálé ị̃tú gólâ
ãndrõ nô rî sĩ nô. Gõꞌdá mâ rî trá drẽ zãâ lédrẽ-lédrẽ ró úlị́ Ôvârí kâ ãlôlâ nõ pẽꞌá õjílã gólĩyî âꞌdó ꞌbá ãmbâ-ãmbâ ró
gõꞌdá fínyáwá rî ꞌbá yî drí ndrĩ. Ĩtí rî, úlị́ ámákâ rî ꞌbá yî sĩí gárá úlị́ gólĩyî Músạ̃ yí kâ, gõꞌdá tã ậngũ ꞌbá Ôvârí kâ ãzâ
ꞌbá yí bê drí âtálé ĩyî ạ̃kû ró nã sĩ ꞌdíyî pã ꞌbá rî tãsĩ kĩ, ãâꞌdô âꞌdóꞌá rî bê kô. 23Gólĩyî ậngũ tã trá kĩ, ‘ꞌDíyî pã ꞌbá gólâ
Ôvârí drí ꞌẽꞌá âjólâ ãngó nõ ꞌá rî, áâꞌdô fũꞌá lâ. Nĩngá sĩ rî, gólâ âꞌdô âꞌdóꞌá õjílã gólâ ꞌẽ ꞌbá lîdrílí sị́sị́ õdrã ꞌásĩ gõꞌdá rĩlí
zãâ gbạ́dú ạ̃dũkũ ãkó, tãlâ lạ́tị̂ pạ̃tị́ị̃ rî âꞌdálé õjílã Yúdạ̃ yí kâ drí gõꞌdá kpá õjílã ꞌbạ̃súrú ãzâ kâ rî ꞌbá yí bê drí ngá pãzó
rî ĩꞌdî.’ ”

Tã ị̂sũ kúmú Ãgãrípã yí kâ Fésĩtõ bê úlị́ Póõlõ kâ rî ꞌbá yî tãsĩ rî
24 Póõlõ drẽ zãâ rĩꞌá tã ꞌdî ꞌbá yî âtáꞌá rî, Fésĩtõ drí ngãzó trẽlé ûrû kĩ nĩ rî, “Póõlõ, ní rî ꞌdĩ úlị́ drị̃ õnjĩ kâ âtáꞌá, búkũ

dũû ãmbá ní drí zị̃lị́ trá ꞌdĩ ꞌbá yî ꞌbã nî trá âcálé drị̃ õnjĩ bê tã mbị̂ âtá ãkó.”
25Nĩngá sĩ rî, Póõlõ drí tã-drị̃ lôgõzó gólâ drí kĩ nĩ rî, “Kúmú ámákâ Fésĩtõ, má âꞌdó kô drị̃ õnjĩ bê, gõꞌdá úlị́ ámákâ

ꞌdĩ ꞌbá yî âꞌdó kô drị̃ õnjĩ kâ ꞌî. Úlị́ ꞌdĩ ꞌbá yî rĩꞌá úlị́ pạ̃tị́ị̃ ꞌî. 26Má nị̃ trá kĩ, kúmú ạ́ngị́ Ãgãrípã nị̃ tã kpá trá tã rî ꞌdĩ ꞌbá
yî tãsĩ. Tãlâ tã ꞌdî tãsĩ rî, mâ trá rĩꞌá úlị́ âtáꞌá gólâ drí trậ ró nõ. Má nị̃ trá kĩ, gólâ ârî tã trá ndrĩ tã rî ꞌdĩ ꞌbá yî tãsĩ, tãlâ tã
rî ꞌdĩ ꞌbá yî ꞌé rû lậpị̂-lậpị̂ ró kô. 27Kúmú Ãgãrípã, ní lẽ tã trá tã gólĩyî tã ậngũ ꞌbá drí âtálé trá ạ̃kû ró ạ̃kû ró nã sĩ ꞌdíyî
pã ꞌbá rî tãsĩ rî ꞌá yã? Má nị̃ trá kĩ, pạ̃tị́ị̃ ní lẽ tã trá úlị́ gólĩyíkâ ꞌdĩ ꞌbá yî ꞌá.”

28Gõꞌdá nĩngá sĩ rî, Ãgãrípã drí tã-drị̃ lôgõzó Póõlõ drí kĩ, “Póõlõ, mí rî nõ ꞌẽꞌá tã îcílí má ꞌá, tãlâ má ãꞌdô ró bê õjílã
Yésũ kâ ró ngbãângbânõ yã?”

29Gõꞌdá ĩtí rî, Póõlõ drí tã-drị̃ lôgõzó drílâ kĩ, “Má ꞌê rãtáã nõ Ôvârí drí kĩ, ngãtá ngbãângbânõ ngã kậyị̂ dũû vólé drị̃
ꞌásĩ yã rî, ꞌdõvó Ôvârí õꞌê ãnî gõꞌdá gólĩyî ãzâ ꞌbá yî ámâ úlị́ ârí ꞌbá trá ãndrõ nô rî yí bê âꞌdólé õjílã Yésũ kâ ró nyé õzõ
má tí, gõꞌdá tótó nyãrĩ gólĩyî ámâ îcízó nõ ꞌbá yî ãkó.”

30Nĩngá sĩ rî, kúmú Ãgãrípã, kúmú Fésĩtõ, Bẽrẽnísĩ gõꞌdá õjílã ãzâ ꞌbá yî gólĩyî âꞌdó ꞌbá kpãkã ãlô gólĩyí bê rî ꞌbá yí
bê drí ngãzó ûrû gõꞌdá nĩlí ĩyî vólé. 31Nĩngá sĩ, drílĩyî nĩzó nĩꞌá tã âtá bê ĩyî lãfálé ꞌásĩ kĩ, “Ãgô ꞌdĩ ꞌé tã õnjí ãzãkã gólâ
rî ꞌbã ꞌbá fũlị́ ngãtá ômbélé gạ̃nị́mạ̃ ꞌá tã lâ sĩ rî kôꞌdáwá.” 32Gõꞌdá ĩtí rî, Ãgãrípã drí tã âtázó Fésĩtõ drí kĩ. “Tí õzõ ãgô
nõ õró rúꞌbạ́ lôꞌbãâ kô kĩ, kúmú ạ́ngị́ Rómã kâ ãâꞌdô tã íyíkâ kĩꞌá nĩ rî, tí îcâ trá gólâ rî înjílí vólé gạ̃nị́mạ̃ ꞌásĩ.”

Tã ậcị́ Póõlõ kâ gólâ rî jõzó Rómã ꞌálâ kõlóngbõ sĩ rî tãsĩ

27 1Gõꞌdá nĩngá sĩ, Fésĩtõ lẽ trá Póõlõ rî jõlé Rómã ꞌálâ, tãlâ tã ꞌbãlé trá gólâ rú rî ngĩlí kúmú ạ́ngị́ Rómã kâ drí íyî
tị̂ nyãányâ sĩ. Ĩtí rî, Fésĩtõ drí Póõlõ yî gạ̃nị́mạ̃ lé ꞌbá ũrûkậ ꞌbá yí bê fẽzó drị̃-ꞌbá ãzâ zị̃lị́ Yũlị́yạ̃63 rî drị́gạ́ trõlé

nĩꞌá âjílâ ĩyî ꞌbạ̃drị̃ Ĩtálĩyã rî ꞌálâ jạ̃rị́bạ̃ Rómã rî ꞌálâ. Yũlị́yạ̃ ꞌdĩ lẽ tã-drị̃ trá ãmâ64 drí nĩlí Póõlõ yí bê. 2Bê trá ĩtí rî, gólâ
drí õjílã ũrûkậ ꞌbá yî Ãdrãmítĩ lésĩ gólĩyî lẽ ꞌbá nĩlí kõlóngbõ ândrê ĩyíkâ sĩ jạ̃rị́bạ̃ ũrûkậ ꞌbá yî ꞌá ꞌbạ̃drị̃ Ásĩyã kâ rî ꞌálâ
rî ꞌbá yî ûsúzó. Gõꞌdá nĩngá sĩ rî, Yũlị́yạ̃ drí tã ꞌbãzó ãmâ drí ngãzó fĩlí kõlóngbõ ândrê gólĩyíkâ ꞌdĩ ꞌá nĩlí Ásĩyã ꞌálâ.
Gõꞌdá ꞌdĩî rî, Ãrĩsĩtãrókõ65 bê rĩꞌá ãmá bê. Tólâ sĩ, ãmâ drí lậvũzó kõlóngbõ ândrê rî ꞌdĩ sĩ ꞌbạ̃drị̃ ꞌdî ꞌásĩ.

6327.1 Yũlị́yạ̃ Õjílã rî ꞌdĩ rĩꞌá drị̃-ꞌbá ꞌî ạ̃jú ꞌbũ ꞌbá ũrûkậ ꞌbá yî zị̃lị́ kĩꞌá nĩ rî, ạ̃jú ꞌbũ ꞌbá kúmú ạ́ngị́ kâ ró rî ꞌbá yî drị̃lị́ rî ĩꞌdî.
6427.1 Ãmâ ꞌdĩ Lúkạ̃ yî ĩꞌdî krístõ ꞌbá ãzâ ꞌbá yí bê.
6527.2 Ãrĩsĩtãrókõ ꞌDĩî rĩꞌá Tẽsãlõníkã lé ꞌbá ꞌî ꞌbạ̃drị̃ Mẽkẽdónĩyã kâ rî lésĩ. Gólâ rĩꞌá kpá gólĩyî lậmû-ãzí ꞌî.

3 Ĩtí drị̃zõ ãzâ rî sĩ, ãmâ drí cãzó jạ̃rị́bạ̃ Sĩdónã rî ꞌálâ. Yũlị́yạ̃ rĩꞌá õjílã tãndí ꞌî Póõlõ drí. Drẽ ãmâ drí âꞌdózó Sĩdónã

ꞌálâ rî, gólâ âyê Póõlõ trá âfõlé kõlóngbõ ꞌdî ꞌásĩ nĩꞌá ãzí-ãzí lâ yî lômílí tólâ, tãlâ gólĩyî õfẽ ró bê ngá gólâ drí lẽlé rî ꞌbá
yî gólâ drí. 4Gõꞌdá nĩngá sĩ, ãmâ drí ngãzó Sĩdónã rî âyélé kõlóngbõ ândrê ãlôlâ ꞌdĩ sĩ, gõꞌdá ãmâ drí rĩzó ĩlî-sị́ ányâ
trõlé ĩꞌdî, nĩzó sị́sị́ ꞌálâ. Nĩngá sĩ, îcâ trá ãmâ drí võ ndrãzó gõlé drị́-lị̃jị́ drị̃ ꞌálâ ró ãnyî ãkîrĩ ạ́ngị́ Sãyĩpãrásĩ kâ ꞌdẽ ꞌbá
võ tãndí ꞌá ĩlî drí sị̃zó õnjí ró kô rî ꞌálâ ró. 5Gõꞌdá tólâ sĩ rî, ãmâ drí ngãzó nĩlí lị̃mvû ândrê zị̃lị́ Mẽdĩtẽrénĩ rî ꞌdĩ ító ꞌâ lâ
ꞌásĩ lậvũlị́ ꞌbạ̃drị̃ gólĩyî Sĩlísĩyã kâ gõꞌdá Pãmbĩlíyã bê rî ꞌásĩ. Gõꞌdá nĩngá sĩ, ãmâ drí ngãzó cãlé jạ̃rị́bạ̃ zị̃lị́ Mírã ꞌbạ̃drị̃
gólâ Lĩsíyã rî ꞌá rî ꞌálâ. 6Gõꞌdá Mírã ꞌá tólâ rî, Yũlị́yạ̃ drí õjílã ũrûkậ ꞌbá yî ûsúzó jạ̃rị́bạ̃ Ãlẽkẽzãndĩríyã kâ rî lésĩ nĩꞌá
ĩyî kpá kõlóngbõ66 ândrê sĩ Ĩtálĩyã ꞌálâ. Ĩtí rî, Yũlị́yạ̃ drí tã lẽzó ãmâ drí nĩzó kõlóngbõ rî Ãlẽkẽzãndĩríyã lé ꞌbá kâ ꞌdĩ sĩ
Ĩtálĩyã ꞌálâ.

7Gõꞌdá ãmâ drí ngãzó lậvũlị́ tólâ sĩ kõlóngbõ rî ꞌdĩ sĩ. Gõꞌdá âꞌdô trá ândrâ-õnjĩ ró ãmâ drí, ãmâ trá kạ̃gũmạ́ạ̃ cị́rị̃ drị̃ị̂.
Tã ꞌdî tãsĩ rî, ãmâ drí îcázó nĩlí mãnísĩ ạ̃tị́ ꞌálâ lâŋõ ãmbá sĩ kậyị̂ dũû sĩ, té ãmâ drí cãzó ãnyî jạ̃rị́bạ̃ zị̃lị́ Kĩnídõ rî rú.
ꞌDĩî vósĩ, kạ̃gũmạ́ạ̃ ꞌdĩ ꞌbãá ãmâ kô nĩlí sị́sị́ ꞌálâ. Ĩtí rî, ãmâ drí ngãzó võ jãlé lậvũzó jạ̃rị́bạ̃ zị̃lị́ Sãlãmónã ãkîrĩ ândrê
Kẽrétẽ rî ꞌá rî rú sĩ. Gõꞌdá nĩngá sĩ, ãmâ drí nĩzó zãâ gõlé drị́-lị̃jị́ drị̃ ãkîrĩ ꞌdî kâ rî lésĩ. 8Mã rî trá zãâ nĩlí lâŋõ ândrê sĩ
ãnyî gõlé lị̃mvû tị́ ꞌálâ ró kạ̃gũmạ́ạ̃ rî ꞌdĩ drí sĩ, gõꞌdá té ãmâ drí âcázó võ gólâ rĩzó kõlóngbõ vó ndrẽlé ꞌá lâ dódó rî ꞌá
ãnyî jạ̃rị́bạ̃ Lãséyã rî rú.

9Gõꞌdá ãmâ drí rĩzó võ rî ꞌdĩ ꞌá kậyị̂ dũû sĩ. Gõꞌdá kậyị̂ ạ́ngị́ õjílã Yúdạ̃ yí kâ drí rĩzó ꞌálé ꞌãꞌí ró rî âcâ trá. ꞌDĩî rĩꞌá
kậyị̂ gólâ lị̃mvû ândrê drí rĩzó âꞌdólé õnjí lâ ró kõlóngbõ drí lậvũzó ꞌá lâ sĩ kô rî ĩꞌdî.67 Âꞌdô bê trá ĩtí rî, Póõlõ drí
ngãzó drị́-mbílí sõlé õjílã ndrĩ gólĩyî âꞌdó ꞌbá bê kõlóngbõ ꞌá rî ꞌbá yî lị̃fị́. Gõꞌdá gólâ kĩ gólĩyî drí rî, 10 “Ãnî õjílã nô ꞌbá
yî, má nị̃ trá kĩ nĩ rî, õzõ mã õngâ trá võ nô âyélé ngbãângbânõ rî, ậcị́ ãmákâ ꞌẽꞌá tõlâ rî âꞌdô ꞌbãꞌá lâŋõ ạ́ngị́ ró ãmâ drí.
Ngá gólĩyî kõlóngbõ nô drí njĩlí rî ꞌbá yî âꞌdô rû îzãꞌá, gõꞌdá kõlóngbõ âꞌdô rû îzãꞌá, gõꞌdá ãmâ ũrûkậ ꞌbá yî âꞌdô kpá
ôdrãꞌá vólé.” 11–12Gõꞌdá kpálé tã Póõlõ drí âtálé trá ꞌdĩ ꞌbá yí kâtí rî, kõlóngbõ lị́pị̂ gõꞌdá ãgô gólâ pĩ ꞌbá lâ ró rî bê lẽé
ĩyî tã Póõlõ kâ âtálé ꞌdĩ ꞌbá yî kôꞌdáwá. Gólĩyî gõꞌdá ngá ꞌẽ ꞌbá kõlóngbõ ꞌá rî ꞌbá yí bê ị̂sũ ĩyî kĩ, võ kõlóngbõ drí rĩzó
âdrélé tólâ ꞌdĩ ãâꞌdó kô tãndí ró gólĩyî drí rĩzó ꞌá lâ kậyị̂ gólĩyî kạ̃gũmạ́ạ̃ õnjí ꞌdĩ ꞌbá yí kâ sĩ ndrĩ. Gõꞌdá âꞌdô bê trá ĩtí rî,
õjílã dũû lẽ ĩyî trá nĩlí ĩyî tólâ sĩ kõlóngbõ rî ꞌdĩ sĩ. Gõꞌdá kõlóngbõ rî ꞌdĩ lị́pị̂ lâ gõꞌdá pĩ ꞌbá lâ bê drí tã sõzó Yũlị́yạ̃ ꞌá
kĩ, rĩꞌá tãndí ró kõlóngbõ ꞌdî drí ậcị́ îtõzó kpá óꞌdí nĩlí ạ̃tị́ ꞌálâ. Nĩngá sĩ, Yũlị́yạ̃ ârí úlị́ Póõlõ kâ ꞌdĩ kô. Gólâ lẽ tã-drị̃ trá
gólĩyî drí ûjũlị́ nĩlí cãlé Fõníkĩsĩ ꞌálâ, tãlâ gólĩyî ĩîcâ ró bê rĩlí tólâ kõlóngbõ ꞌdî bê párá gólĩyî kạ̃gũmạ́ạ̃ ꞌdĩ kâ ꞌdĩ ꞌbá yî
sĩ. Fõníkĩsĩ ꞌdĩ rĩꞌá kpá võ ãzâ gólâ kõlóngbõ drí rĩzó âdrélé ꞌá lâ lâŋõ ãkó rî ĩꞌdî ꞌbạ̃drị̃ Kẽrétẽ rî ꞌá gõlé lạ̃njị́ drị̃ lésĩ ró.

Tã Póõlõ yî drí lâŋõ ûsúzó kạ̃gũmạ́ạ̃ ândrê drí sĩ rî
13Nĩngá sĩ, kạ̃gũmạ́ạ̃ drí ngãzó rĩꞌá vị̃lị́ cé mãnísĩ drị́-lị̃jị́ drị̃ lésĩ ró. Tã ꞌdî tãsĩ rî, õjílã kõlóngbõ kâ ꞌdĩ ꞌbá yî drí tã

ị̂sũzó kĩ, mã õngâ ró nĩlí Fõníkĩsĩ ꞌálâ. Ĩtí rî, gólĩyî drí ngãzó ậdị̂ sị́ pãtrãkã lậnjị̃-lậnjị̃ ró ĩtí kõlóngbõ drí rĩzó âdrélé rú
lâ rî âsélé bãgó lâ sĩ lôgõlé kõlóngbõ ꞌálâ, tãlâ kõlóngbõ õnĩ ró bê. Gõꞌdá nĩngá sĩ, ãmâ drí võ rî ꞌdĩ âyézó nĩzó ạ̃tị́ ꞌálâ
zãâ ãnyî ãnyî gõlé lị̃mvû tị́ ꞌálâ ró. 14Gõꞌdá ꞌwãâ kạ̃gũmạ́ạ̃68 drí ngãzó vị̃lị́ õnjí lâ ró ĩví lésĩ ró vị̃ị́ vị̃ị́. 15Drílâ vị̃zó
kõlóngbõ ãmá bê yí ꞌá ꞌdĩ rú mbârâkã õnjí sĩ gõꞌdá kõlóngbõ îyálé kãndã-kãndã. Tã ꞌdî tãsĩ rî, mã îcá kô nĩlí sị́sị́ ꞌálâ.
Gõꞌdá bê ĩtí rî, ãmâ drí gbõ kõlóngbõ âyézó kạ̃gũmạ́ạ̃ ꞌdĩ drí zẽlé nĩzó gõlé ĩꞌdí bê lâ ĩlî sị́ drílâ rĩzó vị̃lị́ gõlé ꞌálâ rî drị̃ị̂.

16Gõꞌdá nĩngá sĩ rî, ãmâ drí cãzó ãnyî ãkîrĩ zị̃lị́ Kódã rî rú, tãlâ âꞌbãlé fínyáwá cácã ró ãmâ ngá lésĩ kạ̃gũmạ́ạ̃ ꞌdĩ drí
sĩ. Nĩngá sĩ, ãmâ drí rû cẽzó tákányĩ kõlóngbõ fínyáwá gólâ ꞌĩlí kõlóngbõ ândrê ãmá bê ꞌdĩ ũgúlị́ rî âsélé. 17Nĩngá sĩ,
ãmâ drí îcázó kõlóngbõ mvá rî ꞌdĩ îngálé cú kõlóngbõ ândrê ꞌdĩ ꞌá, tãlâ õzó kô lêté dínyí lị̃mvû ꞌá. Gõꞌdá õjílã kõlóngbõ
ândrê ꞌdĩ ꞌá rî ꞌbá yî ũrûkậ lâ yî drí ĩyíkâ gbúrúdị̃yạ̃ âtrõzó ĩꞌdî kõlóngbõ ândrê ꞌdĩ rúꞌbạ́ lâ gõzó ômbélé njírí-njírí, tãlâ
ꞌbãlâ âꞌdólé gạ́gạ́. Gõꞌdá gólĩyî kpá rĩꞌá ũrị̃ ró kĩ, kạ̃gũmạ́ạ̃ ꞌdĩ ãâꞌdô kpá kõlóngbõ ꞌdî zẽꞌá ãnyî lị̃mvû tị́ ꞌbạ̃drị̃ Líbĩyã kâ
sínyítã ró rõô rî ꞌálâ, gõꞌdá kõlóngbõ drí vólé gãzó, kạ̃gũmạ́ạ̃ drí zẽzó lâ rû îzãlé. Tãlâ gólĩyî lẽé kô tã õnjí ꞌdĩ drí rû ꞌẽlé
rî, gólĩyî drí ngãzó ítá bị́ ꞌbạ̃rạ̃gạ̃ ạ́ngị́ gólâ kạ̃gũmạ́ạ̃ drí rĩꞌá zẽlâ kõlóngbõ drí nĩzó rî îrílí dã vũdrị́. Gõꞌdá gólĩyî drí kpá
ậdị̂ lậnjị̃-lậnjị̃ kõlóngbõ drí rĩzó âdrélé rú lâ rî îrízó bãgó lâ sĩ lị̃mvû ꞌá. Gõꞌdá tã õjílã ꞌdî ꞌbá yî drí ꞌẽlé ꞌdĩ drí kõlóngbõ
ꞌbãzó rĩꞌá nĩlí mãnísĩ ró. 18Gõꞌdá vó lâ sĩ, kạ̃gũmạ́ạ̃ drí rĩzó zãâ rĩꞌá vị̃lị́ õnjí lâ ró kpá óꞌdí lị̃mvû drí rû cãzó kõlóngbõ
rú õnjí ró. Gõꞌdá ĩtí kậyị̂ ãzâ rî sĩ rî, õjílã ꞌdî ꞌbá yî drí ngá lậnjị̃ ũrûkậ ãmbá kõlóngbõ ꞌá rî ꞌbá yî lûvũzó lị̃mvû ꞌá.
19Gõꞌdá kậyị̂ ãzâ ꞌdĩ vósĩ rî, gólĩyî drí kpá drị́-ngá ngá ꞌẽ kâ ũrûkậ ꞌbá yî kõlóngbõ kâ ậꞌdúzó lûvũlị́ kpá lị̃mvû ꞌá ndrĩ.
20Nõô lâŋõ ûsû ãmâ trá rõô. Mã ndré kô lâ ngbãâ ị̃tú ị̃ꞌbị̂ꞌbị̂wạ́ yí bê kậyị̂ dũû sĩ tãlâ mũkũkũ drí sĩ. Ĩtí rî drí sĩ rî, mã
îcá kô nị̃lâ kĩ, kõlóngbõ rî nĩlí ꞌdĩ ángô lé ró yã rî. Gõꞌdá nĩngá sĩ, kạ̃gũmạ́ạ̃ íyíkâ kpá fí zãâ vị̃ꞌá õnjí ró rõô. Gõꞌdá mã
ị̂sũ tã gbõ kĩ, lạ́tị̂ ãzâ gõꞌdá kó trá yûꞌdạ́wạ́ ãmâ drí ngá pãzó ꞌá lâ sĩ.

21Gõꞌdá vó lâ sĩ, õjílã kõlóngbõ ꞌdî ꞌá rî ꞌbá yî rî ĩyî trá kậyị̂ dũû sĩ lôsĩ ꞌẽlé kõlóngbõ ꞌá ꞌálé ꞌãꞌí ró. Kậyị̂ ꞌdĩ ꞌbá yî vósĩ
rî, Póõlõ drí âdrézó gólĩyî ândrá tã âtálé gólĩyî drí ndrĩ kĩ, “Tí îcâ kó trá âꞌdólé tãndí ró ãnî drí tã má drí âtálé trá ãnî
ândrá Kẽrétẽ ꞌálâ rî ârízó. Tí õzõ mã ãângâ drẽ kó kô Kẽrétẽ lésĩ rî, mã îcá kô lâŋõ nô ûsúlị́, gõꞌdá kpá ngá gólĩyî
kõlóngbõ kâ rî ꞌbá yî íîcá kô lûvũlâ lị̃mvû ꞌá ậvị̃lị́. 22Gõꞌdá ngbãângbânõ rî, má lẽ ãnî lị̃fị́ îmbálé âꞌdólé pị̃pị̂sị́lị́ ị̂dû-ị̂dû
bê. Nĩ ndrê drẽ, õjílã ãzãkã yûꞌdạ́wạ́ ãnî lãfálé ꞌásĩ ꞌdẽlé lị̃mvû ꞌá lị̂mvúlị́ drãlé. Gõꞌdá kõlóngbõ âꞌdô rû îzãꞌá cé nĩ.
23Má nị̃ ꞌdĩî trá tã pạ̃tị́ị̃ ró, tãlâ Ôvârí ámákâ má drí rĩꞌá ị̂njị̃lâ rî âjô mãlãyíkã íyíkâ má drị̃ị̂ ngạ́cị̂ gólâ ậwú ꞌbá ãndrõ nô
sĩ tã rî ꞌdĩ âtálé má drí. 24Mãlãyíkã ꞌdî kĩ má drí rî, ‘Póõlõ, ní ꞌê ũrị̃ kô! Ôvârí âꞌdô ánî ꞌbãꞌá âꞌdólé lédrẽ-lédrẽ ró bũúũ

6627.6 Kõlóngbõ ꞌdî ꞌê trá nĩlí ạ̃drúgú trõlé âjílí Rómã ꞌálâ.
6727.9 Kạ̃gũmạ́ạ̃ õnjí tẽtẽ bê rĩꞌá párá nâ ꞌẽ ꞌbá ânĩlí rî ꞌbá yî ꞌá.
6827.14 Úzị̂ kạ̃gũmạ́ạ̃ ꞌdĩ Yõrõkílõ, ĩtõ lâ kĩ, kạ̃gũmạ́ạ̃ gólâ vị̃ ꞌbá gõlé drị́-lị̃jị́ drị̃ị̂ ị̃tú drí âfõrẽ lésĩ rî. ꞌDĩî kạ̃gũmạ́ạ̃ rĩ ꞌbá âcálé mîlí bê rî ĩꞌdî.

ní drí té cãzó Rómã ꞌálâ tã áníkâ ngĩlí kúmú ạ́ngị́ tólâ nã ândrá ánî tị̂ sĩ. Gõꞌdá Ôvârí rî ꞌâ âꞌdô kpá ậꞌdị́ꞌá ãnî rú ndrĩ,
gõꞌdá ãnî ndrĩ ậcị́ ꞌdĩ drị̃ị̂ rî ꞌbá yî âꞌdô ꞌẽꞌá ngá pãlé õdrã lị̃mvû kâ ꞌdĩ ꞌásĩ.’ 25 Ĩtí rî, má âtâ ãnî õjílã drí ndrĩ, ꞌdõvó nĩ rî
fĩî ị̂dû-ị̂dû sĩ. Má lẽ tã-drị̃ trá kĩ, Ôvârí âꞌdô ãmâ pãꞌá ndrĩ té ĩtí õzõ gólâ drí âtálé trá má drí ꞌdĩ kâtí. 26Gõꞌdá kạ̃gũmạ́ạ̃
âꞌdô kõlóngbõ ãmákâ zẽꞌá ãkîrĩ ãzâ ꞌá rû îzãlé cĩnyí cĩnyí.”

27Nĩngá sĩ, kậyị̂ mûdrị́-drị̃-lâ-ngâ-sû ãmâ drí ngãzó lậvũlị́ Kẽrétẽ ꞌásĩ rî vósĩ, kạ̃gũmạ́ạ̃ drẽ zãâ kõlóngbõ zẽꞌá ãmá bê
lị̃mvû ândrê ꞌdĩ drị̃ị̂ sĩ. Gõꞌdá tólâ sĩ ãꞌbí ító ꞌâ ꞌá, õjílã kõlóngbõ kâ drí tã ị̂sũzó kĩ, mã âcâ trá ãnyî ãkîrĩ ũrûkậ ꞌbá yî rú.
28 Ĩtí rî, gólĩyî drí ngãzó kúnị́ mvá ômbélé trá bãgó sĩ rî îrílí lị̃mvû ꞌá tãlâ lị̃mvû fĩfĩ ûjũzó rú lâ. Gõꞌdá gólĩyî âsélé bê
kúnị́ mvá rî ꞌdĩ gõꞌdá bãgó ômbézó lâ ꞌdĩ ndrẽzó rî, gólĩyî drí ûsúzó lâ kĩ, lị̃mvû ꞌdĩ fĩfĩ lâ rĩꞌá pá lãfálé nyâꞌdî-rị̃. Gõꞌdá
ꞌdĩî vósĩ, mã nĩ bê fínyáwá ạ̃tị́ ꞌálâ rî, gólĩyî drí kpá lị̃mvû fĩfĩ ûjũzó óꞌdí. Gõꞌdá nĩngá rî, gólĩyî drí fĩfĩ lâ ûsúzó rĩꞌá cé
pá lãfálé nyâꞌdî-ãlô-drị̃-lâ-ngâ-mûdrị́. 29 Ĩtí rî, ũrị̃ drí gãzó gólĩyî rú, tãlâ kõlóngbõ âꞌdô nĩꞌá rû ꞌbẽlé kúnị́ rú gõꞌdá rû
îzãlé vólé. Nĩngá sĩ, gólĩyî drí ngãzó ậdị̂ sị́ pãtrãkã lậnjị̃-lậnjị̃ ró ĩtí sû kõlóngbõ drí rĩzó âdrélé rú lâ ꞌá rî îrílí bãgó sĩ
lị̃mvû ꞌá kõlóngbõ ũgúlị́ lésĩ, tãlâ kõlóngbõ ãâdrê ró bê nĩ ãkó sị́sị́ ꞌálâ. Gõꞌdá nĩngá sĩ, gólĩyî ãlô-ãlô drí rãtáã ꞌẽzó
ôvârí ngĩíngî ĩyíkâ rî ꞌbá yî drí, tãlâ võ ạ̃ậwû ró bê ꞌwãâ.

30Gõꞌdá õjílã ũrûkậ gólĩyî kõlóngbõ ꞌdî kâ rî ꞌbá yî lẽ ĩyî trá ꞌẽꞌá ậvị̃lị́ kírî ró kõlóngbõ ꞌdî ꞌásĩ ĩyî nyãányâ pãlé. Gólĩyî
âtrõ kõlóngbõ tíbê fínyáwá ró ômbélé ômbê kõlóngbõ ândrê ꞌdĩ rú rî trá îrílí lị̃mvû ꞌá bãgó sĩ, gõꞌdá drílĩyî õnjõ gãzó
kĩ, yĩ õrî rĩꞌá nĩlí ậdị̂ lậnjị̃-lậnjị̃ kõlóngbõ kâ rî ꞌbá yî îrílí lị̃mvû ꞌá sị́sị́ lésĩ ró, tãlâ õꞌbã ró kõlóngbõ ꞌdî bê nĩ ãkó.
31Gõꞌdá bê lé ĩtí rî, Póõlõ nị̃ tã gólĩyíkâ ꞌdĩ trá. Gõꞌdá gólâ drí ngãzó tã lâ âtálé Yũlị́yạ̃ drí ạ̃jú ꞌbũ ꞌbá íyíkâ ꞌdĩ ꞌbá yí bê
kĩ nĩ rî, “Õzõ õjílã ꞌdî ꞌbá yî õrî kô ãmá bê kõlóngbõ nô ꞌá rî, mã îcá kô âꞌdólé ngá pãlé õdrã ꞌásĩ lị̃mvû ândrê nõ drị̃ị̂
nõngá.” 32Gõꞌdá Yũlị́yạ̃ ârî úlị́ ꞌdĩ ꞌbá yî bê rî, drílâ tã ꞌbãzó ạ̃jú ꞌbũ ꞌbá íyíkâ ꞌdĩ ꞌbá yî drí bãgó gólĩyî kõlóngbõ mvá ꞌdĩ
ômbézó gạ́gạ́ gólâ ãmbá rî rú ꞌdĩ ꞌbá yî ômvãlé ngbá vólé, gõꞌdá kõlóngbõ mvá ꞌdĩ drí ꞌdẽzó.

33Gõꞌdá nĩngá sĩ, võ drí ꞌẽrẽ ậwúlị́ rî sĩ ꞌdî, Póõlõ ní drí ngãzó tã ꞌbãlé gõꞌdá õjílã gólĩyî ndrĩ kõlóngbõ ândrê ꞌá ꞌdĩ ꞌbá
yî drí, õnyâ ró ĩyî ngá bê. Ĩtí rî, gólâ kĩ nĩ rî, “Nĩ ꞌê trá rĩꞌá kậyị̂ mûdrị́-drị̃-lâ-ngâ-sû ãndrõ nô rĩꞌá ngá gólĩyî kõlóngbõ
kâ rî ꞌbá yî vó lâ ndrẽlé ĩꞌdî cú ĩtí ngá nyãnyã ãzãkã dõ ãkó ãlôwálâ. 34Gõꞌdá má ꞌbã ãnî drí ngá nyãnyã nyãlé ãndrõ,
ãꞌdô ró bê mbârâkã sõlé ãnî rú, ãnî nyãányâ pãzó õdrã ꞌásĩ. Má ꞌbã ãnî drí tã pạ̃tị́ị̃ ró kĩ, õjílã ãlô drãá kô lị̃mvû nõ ꞌá.”

35Nĩngá sĩ, Póõlõ drí ãmbãtã69 trõzó gõzó ãwô-ĩtí ꞌẽlé Ôvârí drí tã lâ sĩ õjílã ꞌdî ꞌbá yî ândrá ndrĩ. Gõꞌdá drílâ tị̂ mvá
lâ pị̃zó gõꞌdá sõlé yí sị́lị́ nyãlé. 36 Ĩtí, õjílã ndrĩ ꞌdî ꞌbá yî pị̃pị̂sị́lị́ lâ yî drí ậꞌdị́zó, gõꞌdá drílĩyî kpá ngá nyãnyã nyãzó.
37Ãmâ kậkậrậ ndrĩ kõlóngbõ rî ꞌdĩ ꞌá rî, rĩꞌá dũû.70 38Gõꞌdá nĩngá sĩ, ãmâ ndrĩ nyálé bê ngá nyãnyã îcálé dũû rî, õjílã
kõlóngbõ ꞌdî kâ ꞌdĩ ꞌbá yî drí ngãzó ạ̃drúgú lâkí ꞌbá kõlóngbõ drí rĩꞌá njị̃lâ rî âtrõzó lûvũlị́ lị̃mvû ꞌá, tãlâ lậnjị̃-lậnjị̃ lâ õzó
kô kõlóngbõ îrí lị̃mvû zẽlé.

Tã gólâ kõlóngbõ drí rû îzãzó rî
39Gõꞌdá ị̃tú âfõ bê rî, õjílã ꞌdî ꞌbá yî drí ị̃nyạ́kú ndrẽzó. Gõꞌdá lé bê ĩtí rî, gólĩyî nị̃ị́ kô kĩ ꞌbạ̃drị̃ rî ꞌdĩ ángô rî ĩꞌdî yã.

Nĩngá sĩ, gólĩyî drí võ ꞌãꞌí gólâ sínyítã bê rî ndrẽzó, âfõ trá lị̃mvû tị́ lésĩ ró. Ĩtí rî, gólĩyî lẽ trá kõlóngbõ ꞌbãlé âdrélé ꞌá lâ
tólâ. 40 Ĩtí õjílã ũrûkậ ꞌbá yî kõlóngbõ ꞌdî kâ drí ngãzó bãgó ậdị̂ lậnjị̃-lậnjị̃ kõlóngbõ drí rĩzó âdrélé rú lâ ꞌá ꞌdĩ kâ ômvãlé
tú tú vólé, ãꞌdô ró bê ậdị̂ lậnjị̃-lậnjị̃ ró ꞌdĩ ꞌbá yî drí ậvị̃zó lị̃mvû ꞌá. Gõꞌdá õjílã ãzâ ꞌbá yî înjî ĩyíkâ ngá kúdrạ̃lị́ kâtí rî
îrílí lị̃mvû ꞌá, ãꞌdô ró bê njãâ kõlóngbõ pĩzó ĩꞌdî sĩ lâ. Gõꞌdá ũrûkậ ꞌbá yî îngâ ĩyíkâ ítá bị́ âmbélé kõlóngbõ tị́ lésĩ ró,
tãlâ kạ̃gũmạ́ạ̃ õzê ró kõlóngbõ ꞌdî bê gõlé lị̃mvû tị́ ꞌálâ ró. 41Gõꞌdá gbõ nyĩî ró, kõlóngbõ ândrê nõ drí ngãzó nĩꞌá íyî
ꞌbẽlé ngạ́rạ́ sínyítã dị̃ lị̃mvû zẽlé rî rú tólâ. Võ lâ sị́sị́ lésĩ rî drí vólé gãzó ngạ́rạ́-ngạ́rạ́ gõꞌdá îcá kô rû îꞌwãlé fínyáwá lâ.
Gõꞌdá tãlâ lị̃mvû cú rĩꞌá mbârâkã bê rõô rî drí sĩ rî, drílâ võ lâ vólé lésĩ rî pị̃zó cõlé ôŋõlé rõꞌbó-rõꞌbó.

42Gõꞌdá nĩngá sĩ, ạ̃jú ꞌbũ ꞌbá ꞌdĩ ꞌbá yî drí tã lẽzó ꞌẽzó gạ̃nị́mạ̃ ꞌbá ûfúlị́ ndrĩ, tãlâ gólĩyî õzó kô lị̃mvû yãâ fõzó lị̃mvû tị́
ꞌálâ gõꞌdá rãlé ꞌbẽlé dị̃ ĩyî drị́gạ́ sĩ. 43Gõꞌdá Yũlị́yạ̃ rî gógó gólĩyî drị̃lị́ ndrĩ rî lẽé kô Póõlõ drí drãlé. Ĩtí rî, gólâ lẽé tã-drị̃
kô ạ̃jú ꞌbũ ꞌbá drí gạ̃nị́mạ̃ ꞌbá ûfúzó. Tã rî ꞌdĩ võ lâ ꞌá rî, gólâ drí tã ꞌbãzó gólĩyî lị̃mvû yã ꞌbá bê rî ꞌbá yî drí lôwãzó sị́sị́
lị̃mvû ꞌá lị̃mvû yãlé fõzó lị̃mvû tị́ ꞌálâ. 44 ꞌDĩî vósĩ, gólâ drí tã ꞌbãzó õjílã lâkí ꞌbá rî yî drí ꞌdẽzó gólĩyî vó, gólĩyî õmbâ
ĩyíkâ fê ạ̃lị́ gólĩyî ôŋõ ꞌbá kõlóngbõ ândrê ꞌdĩ kâ lậnjị̃ ꞌbá kô rî ꞌbá yî drị̃ị̂, îcâ ró bê gólĩyî drí fõzó lị̃mvû tị́ ꞌálâ cú ĩtí lêté
ãkó lị̃mvû ꞌá. Ĩtí rî, ãmâ drí tã ꞌdî ꞌẽzó té ĩtí, gõꞌdá ãmâ drí ngãzó ndrĩ fõlé lị̃mvû tị́ ꞌálâ rúꞌbạ́ ạ̃ꞌdị́ sĩ.

Tã gólĩyî Póõlõ drí ꞌẽlé ãkîrĩ Mãlátã kâ ꞌálâ rî ꞌbá yî

28 1Gõꞌdá nĩngá sĩ, mã câ bê dódó lị̃mvû tị́ ꞌálâ rî, ãmâ drí ꞌbạ̃drị̃ rî ꞌdĩ nị̃zó õjílã tólâ nã ꞌbá yî tị́ sĩ kĩ, ãâꞌdô ãkîrĩ
rú bê Mãlátã rî ĩꞌdî. 2Gõꞌdá õjílã ãkîrĩ ꞌdî kâ rĩꞌá ĩyî õjílã tãndí ꞌî ãmâ drí. Ôzê îtõ trá rĩꞌá ꞌdị̃lị́ gõꞌdá võ trá ạ̃ꞌdị́ ró

rõô. Ĩtí rî, õjílã ꞌdî ꞌbá yî drí ngãzó lạ̃sị́ îcílí ãmâ drí yãlé. Gõꞌdá gólĩyî drí kpá ãmâ vó ndrẽzó dódó ĩtí. 3Nĩngá sĩ, Póõlõ
drí ngãzó nĩꞌá ngá zázá ậꞌdúlị́ lạ̃sị́ ró. Gõꞌdá gólâ ꞌbã ngá zázá ꞌdĩ bê lạ̃sị́ ꞌá rî, nyĩî ró, ị̃nị̃ drí âfõzó ngá zázá rî ꞌdĩ ꞌásĩ,
tãlâ ngá ãmé lạ̃sị́ kâ ꞌdĩ drí sĩ, gõꞌdá Póõlõ rî drị́ cĩlí. Gõꞌdá drílâ njũzó gạ́gạ́ rú lâ. 4Gõꞌdá nĩngá sĩ, õjílã võ ꞌdî kâ rî ꞌbá
yî ndrélé bê ị̃nị̃ ꞌdî njû trá ĩtí Póõlõ rî drị́ rú rî, gólĩyî drí rĩzó tã âtálé ĩyî võ ꞌásĩ kĩ nĩ rî, “Ãgô nõ âꞌdô ꞌbãꞌá tã pạ̃tị́ị̃ ró
õjílã ûfú ꞌbá ꞌî. Gólâ pâ yî trá õdrã lị̃mvû kâ rî ꞌásĩ, gõꞌdá ôvârí ãzâ ꞌbá yî gólĩyî tã õjílã kâ kĩ ꞌbá ró rî âꞌdô lâŋõ fẽꞌá gólâ
drí drãzó vólé.”

6927.35 Nõô âꞌdó kô ãmbãtã ꞌâ ậmû kâ ꞌî.
7027.37 Gólĩyî ndrĩ rĩꞌá ĩyî kámá-rị̃-drị̃-lâ-ngâ-nyâꞌdî-nâ-drị̃-lâ-ngâ-mûdrị́-drị̃-lâ-njị̂-kázíyá (276), ꞌdĩî ạ̃jú ꞌbũ ꞌbá yî gõꞌdá ngá ꞌẽ ꞌbá yî gạ̃nị́mạ̃
ꞌbá yí bê ndrĩ.

5Nĩngá sĩ, Póõlõ drí ngãzó ị̃nị̃ ꞌdî îyálé íyî drị́ ꞌásĩ lạ̃sị́ ꞌá. Nĩngá rî, ngá ãzâ õnjí lâ ꞌé rû kô Póõlõ rî drị́ bê. 6Gõꞌdá

õjílã ꞌdî ꞌbá yî drí rĩzó gólâ rî tẽlé, drị́ lâ õgâ ró bê, gõꞌdá gólâ õꞌdê ró bê zãlô zĩî ãvõ ró vũdrị́, gõꞌdá gólĩyî drí rĩzó kpị̃ị̂.
Ngá ãzãkã õnjí lâ ró rî ꞌé rû gbõ kó kô gólâ drí ãlôwálâ. Ĩtí rî, tã ị̂sũ gólĩyíkâ Póõlõ rî tãsĩ rî drí rû jãzó. Nĩngá rî, gólĩyî
drí tã âtázó kĩ, Póõlõ ãâꞌdô ôvârí ãzâ ꞌî.

7Ãnyî võ rî ꞌdĩ rú rî, ꞌbã ạ́ngị́ drị̃-ꞌbá ꞌbạ̃drị̃ ꞌdî kâ rî kâ bê rĩꞌá. Drị̃-ꞌbá rî ꞌdĩ rú lâ rĩꞌá Pũbị̃lị́yạ̃. Ĩtí rî, ãgô rî ꞌdĩ drí ãmâ
trõzó drị́ rị̃ sĩ yí drí ꞌbã ꞌálâ kậyị̂ nâ sĩ ũmú íyíkâ ró. Gólâ ndrê ãmâ vó tãndí ró ĩtí. 8Gõꞌdá ãgô rî ꞌdĩ átá lâ bê rĩꞌá ậyị́ꞌá
gbãrãkã drị̃ị̂ ꞌâ lãzé bê gõꞌdá kpá ẽꞌdẽ bê rõô. Gõꞌdá Póõlõ ârî tã rî ꞌdĩ bê rî, drílâ ngãzó nĩlí fĩlí jó ãgô rî ꞌdĩ kâ ꞌálâ,
gõꞌdá íyî drị́ ꞌbãlé gólâ rú rãtáã ꞌẽzó Ôvârí rî îjízó gólâ rî îngálé ngá lãzé rî ꞌdĩ ꞌásĩ. Gõꞌdá ngá lãzé ãgô ꞌdĩ kâ drí rû
ndẽzó. 9Gõꞌdá tãlâ tã rî ꞌdĩ tãsĩ rî, ngá lãzé ꞌbá ãzâ ꞌbá yî ndrĩ ãkîrĩ ꞌdî ꞌá rî ꞌbá yî drí ngãzó ânĩlí ĩyî Póõlõ ngálâ. Gõꞌdá
ĩtí rî, Póõlõ drí gólĩyî êdézó ngá lãzé ĩyíkâ rî ꞌbá yî ꞌásĩ. 10Gõꞌdá nĩngá sĩ rî, ãmâ drẽ zãâ rĩꞌá Mãlátã ꞌá tólâ rî, õjílã ꞌdî
ꞌbá yî drí drị́-ngá fẽzó ãmâ drí dũû, ãwô-ĩtí ꞌẽzó ãmâ drí rõô. Gõꞌdá ꞌdĩî vósĩ rî, kậyị̂ ãmâ drí ꞌẽzó võ ꞌdî âyélé rî sĩ,
gólĩyî drí kpá ngãzó ngá gólĩyî ãmâ drí lẽlé ậcị́ tõzó rî ꞌbá yî âfẽlé ãmâ drí.

Tã cãcã Póõlõ yí kâ Rómã ꞌálâ rî tãsĩ rî
11Nĩngá sĩ, ãmâ drí rĩzó Mãlátã ꞌálâ párá nâ. ꞌDĩî vósĩ, ãmâ drí õjílã Ãlẽkẽzãndĩríyã kâ ũrûkậ ꞌbá yî gólĩyî rĩ ꞌbá trá

Mãlátã ꞌálâ párá kạ̃gũmạ́ạ̃ õnjí kâ ꞌdĩ ꞌbá yî sĩ rî ꞌbá yî ûsúzó. Gólĩyî trá ꞌẽꞌá ngãlé nĩlí Ĩtálĩyã ꞌálâ kõlóngbõ71 ândrê ĩyíkâ
sĩ. 12 Ĩtí rî, ãmâ drí nĩzó kõlóngbõ rî ꞌdĩ sĩ cãlé jạ̃rị́bạ̃ zị̃lị́ Sĩrãkósã rî ꞌálâ. Gõꞌdá ãmâ drí rĩzó tólâ kậyị̂ nâ. 13Nĩngá sĩ,
ãmâ drí ngãzó gõꞌdá nĩlí kõlóngbõ sĩ jạ̃rị́bạ̃ zị̃lị́ Rẽgíyã rî ꞌá ꞌbạ̃drị̃ Ĩtálĩyã kâ rî ꞌálâ. Gõꞌdá kậyị̂ ãzâ rî sĩ rî, kạ̃gũmạ́ạ̃ drí
ngãzó rĩꞌá vị̃lị́ tãndí ró ãmâ ũgúlị́ lésĩ ró kõlóngbõ zẽlé ꞌwãâꞌwâ ró. Gõꞌdá ãmâ drí ngãzó cãlé jạ̃rị́bạ̃ zị̃lị́ Põtẽyólĩ rî ꞌá
kậyị̂ rị̃ gólâ ãmâ drí ângázó Rẽgíyã lésĩ rî sĩ. 14Gõꞌdá jạ̃rị́bạ̃ rî ꞌdĩ ꞌá rî, ãmâ drí tã lẽ ꞌbá Yésũ ꞌá rî ãzâ ꞌbá yî ûsúzó.
Nĩngá rî, gólĩyî drí ãmâ trõzó rĩlí ĩyí bê ĩyî drí ꞌbã ꞌálâ kậyị̂ njị̂-drị̃-lâ-rị̃ sĩ. Gõꞌdá vó lâ sĩ rî, ãmâ drí ngãzó tólâ sĩ nĩlí
pá sĩ Rómã ꞌálâ.

15Gõꞌdá õjílã kạ̃nị́sạ̃ kâ Rómã ꞌálâ rî ꞌbá yî ârî bê ĩyî tã kĩ, ãmâ ãâꞌdô bí ânĩꞌá rî, gólĩyî drí ngãzó ânĩlí ãmâ
ûsúlị́ lạ́tị̂ drị̃ị̂. Ũrûkậ ꞌbá yî ûsû ãmâ võ ngá lậzị̂ kâ Ãpíyã kâ rî ꞌá. Gõꞌdá ãzâ ꞌbá yî ûsû ãmâ võ gólâ rĩꞌá zị̃lâ
“‘Jó-nâ-ũmú-kâ-rî-ꞌbá-yî”’ ꞌálâ. Gólĩyî ânĩ ãmâ lậgúlị́ gõꞌdá ãmâ drị̃lị́ Rómã ꞌálâ. Gõꞌdá Póõlõ ndrê õjílã rî ꞌdĩ ꞌbá yî bê
rî, mbârâkã drí fĩzó gólâ ꞌá. Gõꞌdá gólâ drí ãwô-ĩtí ꞌẽzó Ôvârí drí tãlâ gólĩyî tãsĩ.

16Gõꞌdá mã câ bê Rómã ꞌálâ rî, drị̃-ꞌbá gạ̃nị́mạ̃ kâ drí gạ̃nị́mạ̃ ꞌbá ãzâ ꞌbá yî trõzó ꞌbãlé gạ̃nị́mạ̃ ꞌá, gõꞌdá gólâ drí Póõlõ
rî âyézó rĩlí jó ãzâ ꞌá lómígówá ãzâ bê ãlô gólâ rî vó ndrẽlé, tãlâ gólâ õzó kô rãâ.

Tã gólâ Póõlõ drí tã Yésũ kâ âtázó õjílã Yúdạ̃ yí kâ drí Rómã ꞌálâ rî
17Gõꞌdá kậyị̂ nâ Póõlõ rî cãcã Rómã ꞌálâ rî vólé drị̃ ꞌásĩ rî, gólâ drí ngãzó drị̃-ꞌbá õjílã Yúdạ̃ yí kâ rî kâ gólĩyî âꞌdó ꞌbá

tólâ rî ꞌbá yî ậzị́lị́ ânĩlí yí ngálâ. Ĩtí rî, gólĩyî drí ânĩzó gólâ rî ûsúlị́. Gõꞌdá nĩngá sĩ, drílâ tã âtázó gólĩyî drí kĩ, “Ámâ
ậdrúpị̃ yî, má ậzị̂ ãnî ânĩlí má ngálâ, tãlâ má ngî ró bê tã ámákâ ãnî drí. Má ꞌé ngá ãzâ õnjí lâ ró kô õjílã ãmákâ Yúdạ̃
yí kâ rî ꞌbá yî drí. Gõꞌdá má îzãá lãꞌbí ãmâ ạ́ꞌbị́yạ́ yí kâ rî kô. Ãꞌdô kpálé ĩtí rî, õjílã Yẽrõsãlémã kâ rû mâ trá gõꞌdá fẽlé
drị̃-ꞌbá Rómã kâ rî ꞌbá yî drị́gạ́. 18Gõꞌdá drị̃-ꞌbá Rómã kâ ꞌdĩ ꞌbá yî ndrê tã ámákâ bê rî, gólĩyî ị̂sũ tã trá kĩ nĩ rî, má õꞌé
tã õnjí ãzãkã kô gólâ lâŋõ fẽzó má drí tã lâ ꞌá rî. Bê trá ĩtí rî, gólĩyî lẽ trá ámâ înjílí vólé gạ̃nị́mạ̃ ꞌásĩ. 19Gõꞌdá drị̃-ꞌbá
ãmákâ Yúdạ̃ yí kâ Yẽrõsãlémã ꞌálâ rî ꞌbá yî gã ĩyî trá dó kĩ nĩ rî, íĩînjî mâ kôꞌdáwá vólé gạ̃nị́mạ̃ ꞌásĩ. Tãlâ tã rî ꞌdĩ tãsĩ rî,
tã ãlô má drí îcálé trá ꞌẽlâ ámâ pãzó rî rĩꞌá kúmú ạ́ngị́ Rómã kâ rî îjílí ĩꞌdî tã ámákâ kĩlí. Gõꞌdá má lẽé kô tã âtálé õjílã
ámâ nyãányâ kâ Yúdạ̃ yí kâ rî ꞌbá yî rú gólâ ândrá. 20Tãlâ tã rî ꞌdĩ ꞌbá yî tãsĩ rî, má ậzị̂ ãnî ânĩlí má ngálâ nõ úlị́ ámákâ
rî ꞌbá yî ârílí. Mĩ ndrê drẽ, óômbê mâ trá nyãrĩ nô sĩ, tãlâ ꞌdíyî pã ꞌbá gólâ õjílã Yúdạ̃ yí kâ drí ndrĩ lị̃fị́ ꞌbãzó gólâ rî
âcâ-âcâ vó rî tãsĩ.”

21Nĩngá sĩ rî, õjílã Yúdạ̃ yí kâ ꞌdĩ ꞌbá yî drí tã-drị̃ lôgõzó gólâ drí kĩ nĩ rî, “Mã ûsú wárãgã ãzãkã gólâ õjílã ãmákâ
Yúdạ̃ yí kâ drí âjólé ánî tãsĩ rî kô, gõꞌdá kpá õjílã gólĩyî âcá ꞌbá trá Yũdạ́yạ̃ lésĩ rî âtá tã ní rú õnjí ró kô. 22Gõꞌdá mã nị̃
trá kĩ, ꞌbạ̃drị̃ ãmbá nõ ꞌbá yî ꞌásĩ õjílã âtâ tã õnjí trá ãnî gólĩyî ꞌdẽ ꞌbá trá Yésũ vó rî ꞌbá yî rú. Gõꞌdá ĩtí rî, mã lẽ trá tã
ị̂sũ-ị̂sũ áníkâ ârílí tã Yésũ kâ rî tãsĩ ãmâ bị́ sĩ.”

23Nĩngá sĩ rî, drị̃-ꞌbá ꞌdĩ ꞌbá yî drí kậyị̂ ꞌbãzó ĩyî drí rû êꞌbézó ꞌá lâ Póõlõ yí bê. Gõꞌdá kậyị̂ rû êꞌbê ꞌdĩ kâ sĩ rî, õjílã
Yúdạ̃ yí kâ dũû drí ânĩzó ĩyî võ gólâ Póõlõ drí rĩzó rĩlí rî ꞌá. Gõꞌdá îtõlé cị̃ị́nó rî lésĩ cãlé bũúũ ngạ́cị̂ ꞌá, Póõlõ ngî tã
âtî-âtî tãndí lạ́tị̂ gólâ õjílã drí rĩzó kũmũ Ôvârí kâ zẽlé Yésũ ꞌásĩ rî tãsĩ rî trá gólĩyî drí. Gólâ âtâ trá gólĩyî drí kĩ nĩ rî,
“Yésũ ĩꞌdî ꞌdíyî pã ꞌbá gólâ Ôvârí drí tã lâ ꞌbãlé trá âjólé rî.” Gólâ âtâ ꞌdĩ tã gólâ Músạ̃ yî tã ậngũ ꞌbá yí bê drí îgĩlí trá
ạ̃kû ró ạ̃kû ró nã sĩ ꞌdíyî pã ꞌbá rî tãsĩ rî ngĩngĩ lâ sĩ. 24Gõꞌdá nĩngá rî, õjílã Yúdạ̃ yí kâ ꞌdĩ ꞌbá yî ũrûkậ lâ yî drí tã lẽzó
úlị́ Póõlõ kâ ꞌdĩ ꞌbá yî ꞌá, gõꞌdá ũrûkậ ꞌbá yî lẽé kô. 25 Ĩtí, gólĩyî bê trá njãâ ꞌẽꞌá ĩyî Póõlõ rî âyélé rî, gólĩyî lẽé tã-drị̃ kô
ãlô úlị́ ꞌdĩ ꞌbá yî ꞌá ĩyî lãfálé ꞌásĩ. Gõꞌdá ĩtí rî, Póõlõ drí tã ạ̃dũkũ nô âtázó gólĩyî gã ꞌbá dó tã Ôvârí kâ ꞌdĩ ârílí ꞌdĩ ꞌbá yî
drí kĩ, “Pạ̃tị́ị̃ ró, má âtâ tã ãnî drí, nĩ gã tã Ôvârí kâ kô dó. Nĩ ꞌê tã õzõ ãnî ạ́ꞌbị́yạ́ yî drí ꞌẽlé rî tí kô, tãlâ Líndrí Tãndí
Ôvârí kâ âtâ úlị́ trá gólĩyî tãsĩ tã ậngũ ꞌbá Ĩsáyã sị́lị́ ạ̃kû ró ạ̃kû ró kĩ nĩ rî,

26 ‘Ní ngâ gõꞌdá ní nĩ ró õjílã áníkâ Yúdạ̃ yí kâ ꞌdĩ ꞌbá yî ngálâ, gõꞌdá ní âtâ ró tã gólĩyî drí kĩ,
“Nĩ rî úlị́ má drí âtálé rî ârílí, gõꞌdá nĩ îcá kô tã ífí lâ nị̃lị́!
Nĩ rî ngá ndrẽlé, gõꞌdá nĩ ndré ngá má drí rĩꞌá ꞌẽlâ rî kô!”

27Ní âtâ tã gólĩyî drí ĩtí, tãlâ gólĩyî drị̃ rĩꞌá âmbâ-âmbâ ró tã ámákâ rî drí fĩzó ꞌá lâ.

7128.11 Kõlóngbõ ꞌdî úzị̂ rú lâ “‘Ôvârí-gólĩyî-rĩ-ꞌbá-lạ̃tị́-ró”’ rî.

Gõꞌdá gólĩyî jâ ĩyî bị́ kpá trá vólé gõꞌdá kpá lị̃fị́ âmbézó gạ́gạ́.
Tí õzõ ãꞌdô kó kô ĩtí rî, tí gólĩyî âꞌdô îcáꞌá pạ̃tị́ị̃ tã ámákâ ndrẽlé ĩyî lị̃fị́ sĩ nị̃zó lâ,

gõꞌdá úlị́ ámákâ ârílí ĩyî bị́ sĩ tã ífí lâ nị̃zó.
Tí tã âtî-âtî ámákâ âꞌdô fĩꞌá gólĩyî drị̃ị̂,

tãlâ gólĩyî ãâdĩ ró drị̃ tã õnjí ꞌásĩ âgõzó má ngálâ.
Ĩtí rî, má âꞌdô gólĩyî êdéꞌá âꞌdólé dódó.’ ”

Ĩsáyã 6.9-10
28–29Gõꞌdá nĩngá sĩ, Póõlõ âtâ tã kpá õjílã ãmbâ-ãmbâ Yúdạ̃ yí kâ ꞌdĩ ꞌbá yî drí kĩ, “Má lẽ ãnî drí nị̃lâ kĩ, Ôvârí âfẽ tã

âtî-âtî tãndí lạ́tị̂ lédrẽ-lédrẽ kâ kâ nõ trá õjílã gólĩyî âꞌdó ꞌbá kô õjílã Yúdạ̃ yí kâ ró rî ꞌbá yî drí. Gólĩyî âꞌdô tã âtî-âtî rî
ꞌdĩ âríꞌá nĩ, tãlâ gólĩyî õlẽ ró tã bê ꞌá lâ.” Nĩngá sĩ rî, õjílã Yúdạ̃ yí kâ ꞌdĩ ꞌbá yî drí ngãzó nĩlí ĩyî Póõlõ rî âyélé.

30Gõꞌdá nĩngá sĩ, Póõlõ drí rĩzó Rómã ꞌálâ ndrô rị̃ jó rĩzó rĩlí ꞌá lâ ậdị̂ sĩ rî ꞌá. Gólâ rî zãâ rĩlí tãndí ró õjílã gólĩyî rĩ
ꞌbá rĩꞌá gólâ rî lômílí tólâ rî ꞌbá yí bê. 31Gólâ rî trá rĩꞌá tã ngĩlí gólĩyî drí tã âtî-âtî tãndí lạ́tị̂ õjílã drí rĩzó kũmũ Ôvârí kâ
zẽlé rî tãsĩ. Gólâ îmbâ gólĩyî trá tã Kúmú Yésũ Krístõ rî tãsĩ rî ꞌbá yî sĩ. Gõꞌdá gólâ îcâ trá tã âtî-âtî ꞌdĩ âtálé õjílã gólĩyî
ndrĩ ânĩ ꞌbá gólâ ngálâ rî ꞌbá yî drí cú ĩtí ũrị̃ ãkó, tãlâ tólâ rî, ófẽé lâŋõ kô drílâ tã âtî-âtî ꞌdĩ tãsĩ. Ĩꞌdî ꞌdĩ.

